
ᐃᓐᓂᕐᕕᒃ ᐃᑲᔪᖅᑏᑦ  

 
ᑎᑎᖅᑲᒃᑯᕕᒃ 1200 

ᐃᖃᓗᐃᑦ, ᓄᓇᕗᑦ X0A 0H0 
ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᖏᑦᑐᖅ (877) 334-7266 

ᖃᕆᑕᐅᔭᑎᒎᖓᔪᖅ ᓯᓚᕐᔪᐊᒧᑦ: www.assembly.nu.ca



ᐃᓗᓕᖏᑕ ᓇᓕᖅᑲᖏᑦ 
 
 

ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ ....................................................................................................................................................... 1611 

ᐊᖓᔪᖅᑳᑦ ᐅᖃᐅᓯᖏᑦ ................................................................................................................................................................... 1611 

ᒪᓕᒐᓕᐅᖅᑏᑦ ᐅᖃᐅᓯᖏᑦ ............................................................................................................................................................ 1613 

ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ ............................................................................................................................................. 1620 

ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ.................................................................................................................... 1620 

ᐅᖃᐅᓯᒃᑯᑦ ᐊᐱᖅᑯᑎᑦ .................................................................................................................................................................... 1621 

ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ .................................................................................................................................................. 1640 

ᑲᑎᒪᔨᕋᓛᑦ ᑲᑎᒪᑐᐃᓐᓇᑎᓪᓗᒋᑦ ᒪᓕᒐᒃᓴᓂᑦ ᐊᓯᖏᓐᓂᓪᓗ................................................................................................ 1641 

ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ ............................................................................................................................................... 1703 

ᑲᑎᒪᔾᔪᑎᒃᓴᐃᑦ .................................................................................................................................................................................. 1704 

 



ᐃ. 
ᖃᐅᑕᒫᒧᑦ ᖃᐅᔨᒋᐊᕈᑎᑦ 

 
ᓇᒃᑲᔾᔭᐅ, ᒫᑦᓯ 14, 2005 ............................................................................................................................................................. 1611 

 
ᐅ. 

ᐊᖓᔪᖅᑳᑦ ᐅᓂᒃᑳᖏᑦ 
 
082 - 2(2): ᓄᓇᓖᑦ ᐃᓕᓐᓂᐊᕐᓂᕐᒧᑦ ᑲᑐᔾᔨᖃᑎᒌᓂᕐᒧᑦ ᐊᖏᖃᑎᒌᒍᑦ (ᕿᓚᕝᕙᖅ).................................................. 1611 

083 - 2(2): ᑲᑎᒪᓂᖅ - ᐃᓄᐃᑦ ᐃᓅᓯᖏᓐᓄᑦ ᐱᒻᒪᕆᒋᔭᐅᔪᑦ (ᑕᐹᕐᔪᒃ) ....................................................................... 1612 

084 - 2(2): ᕿᑎᕐᒥᐅᓂ ᐱᓇᓱᐊᕐᓂᕐᒧᑦ ᐃᓕᓴᓂᖅ (ᐲᑯ) ................................................................................................... 1612 

 
ᐊ. 

ᒪᓕᒐᓕᐅᖅᑏᑦ ᐅᓂᒃᑳᖏᑦ 
 
201 - 2(2): ᑲᓇᑕᒥ ᐱᕙᓪᓕᐊᔪᑎᒎᕐᓂᖏᑦ ᑭᙵᕐᒥᐅᑦ (ᐊᑭᓱᒃ)........................................................................................ 1613 

202 - 2(2): ᑎᒥᒥᒍᑦ ᐊᔪᖅᑐᓄᑦ ᑭᙴᒪᓇᖅᑐᑦ - ᑮᓇᐅᔭᓕᐅᕋᑎᒃ ᐃᑉᐱᒍᓱᑦᑏᑦ (ᐲᑕᓴᓐ) ......................................... 1613 

203 - 2(2): ᖁᔭᒋᔭᖃᕐᓂᖅ ᐱᙳᐊᖅᑎᓂᒃ ᐊᐅᓚᑦᓯᔨᓂᒃ ᓇᐅᔮᓂ (ᒪᑉᓴᓚᒃ)................................................................. 1614 

204 - 2(2): ᐊᑦᑕᓇᐃᖅᓯᒪᓂᖅ ᐱᔨᑦᑎᕈᑎᐅᔪᓂᒃ ᓄᓇᓯᐅᑎᓂᒃ (ᐹᓇᐸᔅ)....................................................................... 1615 

205 - 2(2): ᐊᕐᓇᐃᑦ ᐃᑲᔪᖅᑎᐅᖃᑕᐅᔪᑦ ᑲᑎᒪᓂᖓ (ᐋᕆᐊᒃ)......................................................................................... 1616 

206 - 2(2): ᖃᓄᐃᖏᑦᑎᐊᖅᑯᔨᕗᒍᑦ ᓴᕚᓇ ᐊᒻᒪᓗ ᐃᓚᖏᓐᓂᒃ (ᐃᕝᔭᕈᑕᐃᓚᒃ) ........................................................ 1616 

207 - 2(2): ᑲᑎᒪᖃᑎᖃᕐᓂᖅ ᐸᖕᓂᖅᑑᒥ ᐃᖃᓗᓕᕆᕕᖓᓂᒃ (ᕿᓚᕝᕙᖅ) .................................................................. 1617 

208 - 2(2): ᐃᓕᑕᖅᓯᓂᖅ ᕿᓂᖅᑎᐅᔪᓂᒃ (ᑰᓕ) .................................................................................................................. 1618 

209 - 2(2): ᐃᑲᔪᖅᑎᐅᕙᑦᑐᑦ ᓄᓇᕗᒻᒥ ᑲᑎᒪᓂᖓ (ᐲᑯ).................................................................................................. 1618 

210 - 2(2): ᒪᓕᒐᓕᐅᖅᑏᑦ ᕼᐋᑭ ᐃᑲᔪᕐᓂᕐᒧᑦ ᐱᖑᓐᐊᕐᓂᖓ (ᑐᑐ)................................................................................ 1619 

 
ᐱ. 

ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 
 
ᑭᐅᔾᔪᑎᒃ ᐊᐱᖅᑯᑎᒧᑦ 209 - 2(2): ᒪᓕᒐᓕᐅᖅᑎ "ᐃᓐᓇᑐᖃᐃᑦ ᐸᖅᑭᔭᐅᓂᖏᓐᓄᑦ ᐱᓕᕆᑎᑕᐅᑲᐃᓐᓇᖅᑐᑦ 

(ᐸᕋᐅᓐ) ...................................................................................................................................................................................... 1620 



 
ᐳ. 

ᐅᖃᐅᓯᒃᑯᑦ ᐊᐱᖅᑯᑎᑦ 
 
267 - 2(2): ᐊᖓᔪᖅᑲᐅᑎᓂᒃ ᓇᐃᓪᓕᑎᖅᓯᒪᔪᑦ - ᐊᑐᓕᖁᔭᐅᓯᒪᔪᑦ ᖃᓄᐃᓕᖓᓕᕐᒪᖔᑕ (ᑐᑐ) .......................... 1621 

268 - 2(2): ᑐᑭᓯᑎᑕᐅᒋᐊᕐᓂᖅ 24-ᓄᑦ ᐃᑲᕐᕋᓄᑦ ᐸᖅᑭᕕᐅᔪᖅ - ᖃᕋᓴᒧᑦ ᐃᓐᓇᑐᖃᕈᖅᓴᕋᐃᓐᓂᒃ ᐋᓐᓂᐊᖑᔪᖅ 

(ᐲᑕᓴᓐ) ...................................................................................................................................................................................... 1622 

269 - 2(2): ᐊᑦᑕᓇᑦᑐᒦᒋᐊᖃᙱᓐᓂᖏᑦ ᐱᔨᑦᓯᖅᑏᑦ ᐊᖁᑎᖏᑕ (ᐹᓇᐸᔅ).................................................................. 1624 

270 - 2(2): ᑐᐊᕕᓐᓇᖅᑐᒃᑯᑦ ᐊᐅᓚᕈᔾᔭᐅᕙᑦᑐᑦ ᐋᓐᓂᐊᔪᑦ ᐊᕐᓇᖅᕕᖃᑦᑎᑕᐅᒐᔭᕐᒪᑕ (ᓇᑦᑎᖅ) ............................. 1625 

271 - 2(2): ᓯᓚᑦᑐᕐᓴᖅᕕᒃᑯᑦ ᐃᓕᓐᓂᐊᖅᑎᑦ ᕿᑐᙵᖃᑦᑐᑦ ᓇᔪᖓᖏᑦ (ᑰᓕ)............................................................ 1627 

272 - 2(2): ᑯᑭᓯᓐᓇᖅᑎᑕᐅᒋᐊᕐᓂᖓ ᐊᑎᓕᐅᕈᑕᐅᓯᒪᓂᖓᑕ ᓂᐅᕕᕐᕕᖃᐅᕐᕕᐅᑉ (ᓇᑦᑎᖅ) .................................. 1630 

273 - 2(2): ᓇᓂᓯᕕᒃ ᑮᓇᐅᔭᐃᑦ ᓴᓗᒻᒪᓴᖅᑕᐅᓂᖓᓄᑦ ᐅᖅᓱᐊᓗᒃ ᐊᒻᒪᓗ ᐳᓪᓚᓄᑦ ᐴᒥᓃᑦ (ᐹᓇᐸᔅ)................ 1631 

274 - 2(2): ᐃᖅᑲᑦᑐᐃᔨᕋᓛᑦ ᑲᑎᒪᔨᒋᑦ ᒥᑭᓂᖅᓴᐅᔪᓂ ᓄᓇᓕᓐᓂ (ᑲᑦᑐᒃ) ................................................................... 1632 

275 - 2(2): ᑐᓴᐅᒪᑎᑦᑎᔨ ᒐᕙᒪᑐᖃᒃᑯᓐᓂᑦ (ᑐᑐ)................................................................................................................ 1633 

276 - 2(2): KPMG-ᑯᑦ ᐅᓂᒃᑳᓕᐊᖏᑦ ᐊᑐᓕᖅᑎᑦᓯᓃᑦ ᐊᑐᓕᖁᔭᐅᓯᒪᔪᓂᒃ (ᐲᑕᓴᓐ)................................................ 1635 

277 - 2(2): ᑮᓇᐅᔭᑎᒍᑦ ᐃᑲᔫᑏᑦ ᐊᕐᓇᐃᑦ ᐃᑲᔪᖅᑎᐅᖃᑕᐅᔪᓄᑦ (ᐋᕆᐊᒃ) ................................................................. 1636 

278 - 2(2): ᖃᓄᐃᓕᖓᓕᕐᓂᖏᑦ ᑮᓇᐅᔭᖃᖅᑎᑕᐅᓂᖏᑦ ᒪᓕᒐᓕᕆᔾᔪᑕᐅᕙᒃᑐᑦ (ᑐᑐ) ........................................... 1637 

279 - 2(2): ᐊᔾᔨᒌᙱᑦᑐᓂᒃ ᐃᓕᖅᑯᓯᖃᖅᑐᑦ ᑲᑎᒪᓂᖓᑦ (ᐹᓇᐸᔅ)................................................................................ 1638 

280 - 2(2): ᑐᓴᖅᑎᑦᑎᒋᐊᕐᓂᖅ ᑳᑦᑐᓛᒧᑦ ᓂᐅᕕᕐᓂᕐᒧᑦ ᐊᒻᒪᓗ ᐅᖅᓱᐊᓗᖃᑦᑎᑦᑎᓂᕐᒧᑦ ᐊᒥᐊᒃᑰᔪᑦ (ᑐᑐ)......... 1639 

 
ᑎ. 

ᐱᒋᐊᖅᑎᑕᐃᑦ 
 
ᐱᒋᐊᖅᑎᑕᖅ 012 – 2(2): ᑲᑎᒪᔨᕋᓛᑦ ᑐᓵᔭᖅᑐᕐᓂᖏᑦ ᐅᖃᖃᑎᖃᕐᓂᖏᓪᓗ ᓄᓇᕗᑦ ᓯᓚᑦᑐᓴᕐᕕᐅᑉ ᒥᑦᓵᓄᑦ - 

ᖃᐅᔨᒃᑲᐃᒍᑦ (ᑐᑐ) .................................................................................................................................................................. 1640 

 



ᓇᒃᑲᔾᔭᐅ, ᒫᑦᓯ 14, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    
 

 

1611

ᐃᖃᓗᐃᑦ, ᓄᓇᕗᑦ 
ᓇᒃᑲᔾᔭᐅ, ᒫᑦᓯ 14, 2005 

 
ᒪᓕᒐᓕᐅᖅᑏᑦ ᐅᐸᒃᑐᑦ: 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ, ᐊᖓᔪᖅᑳ ᐅᓛᔪᒃ ᐊᑭᓱᒃ, ᑕᐃᕕᑎ ᐊᓚᕋᓚᒃ, ᔭᐃᒥᓯ ᐋᕆᐊᒃ, ᓖᕙᐃ ᐹᓇᐸᔅ, 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ, ᑕᒑᖅ ᑰᓕ, ᔫ ᐋᓚᓐ ᐃᕝᔭᕈᑕᐃᓚᒃ, ᐲᑕ ᑲᑦᑐᒃ, ᐊᖓᔪᖅᑳ ᐲᑕ ᕿᓚᕝᕙᖅ, ᓯᑏᕝ 
ᒪᑉᓴᓚᒃ, ᐸᑎᖅ ᓇᑦᑎᖅ, ᐅᖃᖅᑎ ᔫᐱ ᓄᑕᕋᒃ, ᓯᕗᓕᖅᑎ ᐹᓪ ᐅᑲᓕᖅ, ᑮᑦ ᐲᑕᓴᓐ, ᐊᖓᔪᖅᑳ ᐃᐊᑦ ᐲᑯ, 
ᐊᖓᔪᖅᑳ ᑕᐃᕕᑎ ᓯᒪᐃᓚᒃ, ᐊᖓᔪᖅᑳ ᓗᐃ ᑕᐹᖅᔪᒃ, Hᐊᓐᑕ ᑐᑐ. 
 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᑐᓵᔨᒃᑯᑦ): ᐊᐱᕆᔪᒪᓪᓗᒍ ᐊᓚᕋᓚᒃ ᑐᒃᓯᐊᓂᒃᑯᑦ ᒪᑐᐃᖅᓯᖁᓪᓗᒍ.  
 
>>ᑐᒃᓯᐊᕐᓂᖅ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐃᖏᓚᐅᕆᑦᓯ. ᐅᓐᓄᓴᒃᑯᑦ, ᓯᕗᓕᖅᑎ, ᐊᖓᔪᑳᑦ ᐊᒻᒪᓗ ᒪᓕᒐᓕᐅᖅᑏᑦ. 
ᐅᓪᓗᒥ ᑲᑎᒪᔾᔪᑎᒃᓴᓅᕐᓗᑕ. ᑲᑎᒪᔾᔪᑎᒃᓴᖅ 2: ᐊᖓᔪᖅᑳ ᐅᖃᐅᓯᐅᖏᑦ. ᐊᖓᔪᖅᑳ ᕿᓚᕝᕙᖅ. 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 
ᐊᖓᔪᖅᑳᑦ ᐅᖃᐅᓯᖏᑦ 082 - 2(2): ᓄᓇᓖᑦ ᐃᓕᓐᓂᐊᕐᓂᕐᒧᑦ ᑲᑐᔾᔨᖃᑎᒌᓂᕐᒧᑦ ᐊᖏᖃᑎᒌᒍᑦ 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᓇᖏᖅᓯᕗᖓ ᑐᓴᖅᑎᑦᑎᔪᒪᓪᓗᖓ ᓄᑖᒥᒃ 
ᑲᑐᔾᔨᖃᑎᒌᓂᕐᒥᒃ ᑖᒃᑯᓇᙵᑦ ᓄᓇᕗᒻᒥ ᓄᓇᓖᑦ ᐃᓕᓐᓂᐊᕐᓂᕐᒧᑦ ᑲᑐᔾᔨᖃᑎᒌᑦ ᐊᒻᒪᓗ ᓄᓇᕗᒻᒥ 
ᐃᓪᓗᓕᐅᖅᑎᑦ, 100-ᐳᓴᓐ ᐃᓄᓐᓄᑦ ᓇᒻᒥᓂᖁᑎᒋᔭᐅᔪᖅ ᑲᑉᐸᓂᐅᔪᖅ ᑲᑉᐸᓂᐅᔪᖅ 99). 
 
ᐱᒋᐊᖅᑎᑕᐅᑦᑎᐊᕐᓚᐅᖅᑎᓪᓗᒍ ᓄᓇᓖᑦ ᒐᕙᒪᖏᑕ ᓇᓗᓇᐃᒃᑯᑎᑖᕐᓂᕐᒧᑦ ᐃᓕᓐᓂᐊᕐᓂᖅ, ᐊᐅᓚᑦᑎᔩᑦ 
ᐃᓘᓇᖏᓐᓂᒃ ᓄᓇᓕᓐᓂ ᒫᓐᓇᐅᔪᖅ ᐃᓕᓐᓂᐊᕐᓂᖃᕈᓐᓇᖅᓯᔪᑦ ᐊᑕᖐᔪᒥᒃ. 
 
ᑭᖑᓪᓕᐅᓂᐊᖅᑐᖅ ᐱᒻᒪᕆᐅᔪᖅ ᐊᑐᖅᑕᐅᓇᓱᐊᖅᑐᖅ ᑕᒪᑮᔪᑦᑕᐅᖅ ᑕᒪᑐᒧᖓ ᐊᑑᑕᐅᓇᓱᐊᖅᑐᒧᑦ ᓄᓇᓕᓐᓂ 
ᐱᔭᐅᔭᕆᐊᓕᒻᒥᒃ ᓴᓇᒋᐅᒃᓴᓂᕐᒧᑦ ᐃᓕᓐᓂᐊᕐᓂᕐᒥᒃ. ᑖᓐᓇ ᐱᓕᕆᐊᖑᓇᓱᐊᖅᑐᖅ ᐃᖅᑲᓇᐃᔭᖅᑎᑦᑎᓂᕐᒧᑦ 
ᐱᔪᓐᓇᕐᓚᕆᑦᑐᓂᒃ ᐃᓄᓐᓂᒃ ᓴᓇᓂᕐᒥ ᑲᑐᔾᔭᐅᔪᖅ ᑖᒃᑯᓇᙵᑦ NCC 99.  
 
ᐅᓪᓗᒥ, ᐊᓕᐊᓇᐃᒍᓱᑉᐳᖓ ᑐᓴᖅᑎᑦᑎᔭᕆᐊᔅᓴᖅ ᑖᒃᑯᐊ NCC 99 ᐊᒻᒪᓗ ᓄᓇᓕᓐᓂ ᐃᓕᓐᓂᐊᕐᓂᕐᒧᑦ 
ᑲᑐᔾᔨᖃᑎᒌᑦ ᐊᑎᓕᐅᕆᓯᒪᓕᕐᒪᑕ ᐃᓕᓐᓂᐊᕐᓂᕐᒧᑦ ᑲᑐᔾᔨᖃᑎᒌᓂᕐᒧᑦ ᐊᖏᖃᑎᒌᒍᑎᒥᒃ ᐱᓕᕆᐊᖃᕈᒪᓪᓗᑎᒃ 
ᑲᑐᔾᔨᓂᒃᑯᑦ ᐱᓕᕆᐊᕐᒥᒃ. ᑲᑐᔾᔨᓗᑎᒃ ᐃᓕᓐᓂᐊᕐᕈᑎᓂᒃ ᐊᒻᒪᓗ ᐱᓕᕆᖃᑎᒌᓐᓂᒃᑯᑦ ᐱᓇᓱᐊᕐᓗᑎᒃ, ᑖᓐᓇ 
ᑲᑐᔾᔨᖃᑎᒌᓐᓂᐅᔪᖅ ᐊᑑᑎᑦᑎᐊᖅᑐᖅ ᐊᒻᒪᓗ ᓈᒻᒪᑎᐊᖅᑐᒃᑯᑦ ᐃᑲᔪᖁᑎᐅᓪᓗᓂ ᐃᓄᓐᓂᒃ 
ᐃᓕᓐᓂᐊᕐᓂᖃᕐᓗᑎᒃ ᐊᒻᒪᓗ ᓇᓗᓇᐃᒃᑯᑎᑖᕐᓗᑎᒃ ᓴᓇᒋᐅᓴᓂᕐᒧᑦ ᐊᒻᒪᓗ ᐋᖅᑭᐅᒪᑎᑦᑎᓂᕐᒧᑦ. 
 
ᐱᓕᕆᕕᐊ ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᑦ ᐊᓕᐊᓇᐃᒍᓱᑉᐳᑦ ᐃᑲᔪᖅᑐᐃᒍᓐᓇᕐᒪᑕ 
ᐱᕙᓪᓕᐊᓂᕆᔭᖓᓂᒃ ᑖᒃᓱᒪ ᑲᑐᔾᔨᖃᑎᒌᓐᓂᕐᒧᑦ ᐊᖏᖃᑎᒌᒍᑎᐅᑉ. ᖁᔭᓐᓇᒦᒃ, ᐅᖃᖅᑎ. 

>>ᐸᑦᑕᑐᑦᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳᑦ ᐅᖃᐅᓯᖏᑦ. ᐊᖓᔪᖅᑳ ᑕᐹᕐᔪᒃ.  
 
ᐊᖓᔪᖅᑳᑦ ᐅᖃᐅᓯᖏᑦ 083 - 2(2): ᑲᑎᒪᓂᖅ - ᐃᓄᐃᑦ ᐃᓅᓯᖏᓐᓄᑦ ᐱᒻᒪᕆᒋᔭᐅᔪᑦ 
 
ᐊᖓᔪᖅᑳ ᓗᐃ ᑕᐹᕐᔪᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᓇᖏᖅᓯᕗᖓ ᑲᑎᒪᕕᒻᒥ 
ᑐᓴᖅᑎᑦᑎᔪᒪᓪᓗᖓ ᒪᓕᒐᓕᐅᖅᕕᒻᒥ ᑲᑎᒪᓂᐅᓂᐊᖅᑐᒥᒃ ᐱᓕᕆᕕᑦᑕ ᑲᒪᒋᓂᐊᖅᑕᖓᓂᒃ ᒫᑦᓯᒥᒃ 15 ᑎᑭᓪᓗᒍ 
ᒫᑦᓯ 17, 2005 ᐃᖃᓗᓐᓂ. 
 
ᐱᓕᕆᖃᑎᖃᑦᑐᑎᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᑲᑎᒪᔩᑦ, ᐱᓕᕆᕕᐊ ᐃᖅᑲᑦᑐᐃᕕᓕᕆᔨᒃᑯᑦ ᐊᒻᒪᓗ 
ᐋᓐᓂᐊᖅᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ, ᐱᓕᕆᕕᐊ ᐃᓕᖅᑯᓯᓕᕆᔨᒃᑯᑦ ᑲᑎᒪᑎᑦᑎᓂᐊᖅᑐᑦ ᐃᓄᐃᑦ 
ᐃᓅᓯᓕᕆᓂᕐᒧᑦ ᐱᒻᒪᕆᒋᔭᖏᓐᓂᒃ ᐊᒻᒪᓗ ᖃᓄᖅ ᐱᒋᐊᖅᑎᑦᑎᒍᓐᓇᕐᒪᖔᖅ ᐊᓪᓗᐃᓂᐅᖃᑦᑕᖅᑐᓂᒃ, 
ᐸᕐᓈᖑᓯᒪᔪᓂᒃ ᐊᒻᒪᓗ ᖃᓄᖅᑑᕈᑎᓂᒃ ᑲᒪᒋᔭᖃᕐᓗᓂ ᓄᓇᓕᓐᓂᒃ ᐊᒻᒪᓗ ᐃᓅᑦᑎᐊᕐᕆᐊᖃᕐᓂᕐᒧᑦ ᑐᕌᖓᔪᓂᒃ. 
 
ᓴᙱᔪᒻᒪᕆᒻᒥᒃ ᐊᒻᒪᓗ ᐱᕈᑉᐸᓪᓕᐊᖏᓐᓇᖅᑐᒥᒃ ᐃᑉᐱᓇᕐᒪᑦ ᓄᓇᓕᓐᓂ ᐱᔨᑦᑎᖅᑎᐅᔪᑦ 
ᐱᑕᖃᑦᑎᑦᑎᒋᐊᖃᕐᓂᖏᓐᓂᒃ ᐱᔨᑦᑎᕈᑎᓂᒃ ᐊᑦᑐᐊᖓᓂᖅᓴᐅᔫᒥᔪᓄᑦ ᐃᓄᐃᑦ ᐃᓅᓯᓕᕆᓂᕐᒧᑦ 
ᐱᒻᒪᕆᒋᔭᖏᓐᓄᑦ ᐊᒻᒪᓗ ᑲᒪᔾᔪᓯᖏᓐᓄᑦ. ᐃᓐᓇᑐᖃᐃᓐ ᖃᐅᔨᒪᔭᒥᓂᒃ ᑐᓂᓯᒍᒪᑦᑎᐊᖅᑐᑦ 
ᐃᓅᓯᖃᑦᑎᐊᕐᕆᐊᖃᕐᓂᕐᒧᑦ ᐊᒻᒪᓗ ᐱᒻᒪᕆᒋᔭᐅᔪᑦ ᐱᕚᓕᑎᑦᑎᔪᑦ ᖃᓄᐃᖏᑎᐊᕐᓂᕐᒥᒃ, ᐊᒻᒪᓗ 
ᐃᓅᖃᑎᒌᑦᑎᐊᑎᑦᑎᔾᔪᑎᓄᑦ. ᑕᐃᒪᖓᑐᖃᕐᓕ, ᑖᒃᑯᐊ ᐋᖅᑭᒃᓯᒪᔾᔪᑎᐅᔪᑦ ᐊᑐᖅᑕᐅᖃᑦᑕᓚᐅᖅᓯᒪᔪᑦ 
ᐃᑲᔪᖅᑐᐃᓪᓗᑎᒃ ᐃᓚᒌᓂᒃ ᐊᒻᒪᓗ ᐃᓄᓐᓂᒃ. ᐃᓕᖅᑯᓯᕆᔭᐅᔪᖅ ᐊᓯᔾᔨᓚᐅᖅᑐᖅ ᐊᕐᕌᒍᐃᑦ 40-ᓂ 
ᕿᒪᐃᓯᒪᓪᓚᕆᒻᒪᑦ ᐊᑯᓐᓂᖓᒍᑦ ᐊᒻᒪᓗ ᐊᓯᔾᔩᓯᒪᓪᓗᓂ ᐃᓄᐃᑦ ᐃᓕᖅᑯᓯᖏᓐᓂᒃ. 
 
ᐱᓕᕆᐊᑦ ᐊᒻᒪᓗ ᑐᙵᕕᒋᔭᐅᔪᑦ ᓇᓗᓇᐃᖅᑕᐅᓯᒪᔪᑦ ᐅᓗᕙᓂ ᐱᓇᓱᐊᖅᑕᕗᑦ ᑎᑎᕋᖅᓯᒪᔪᓂ ᓇᓗᓇᐃᖅᓯᔪᑦ, 
ᓄᓇᕗᒻᒥᐅᖑᓪᓗᑕ, ᐱᓕᕆᖃᑎᒌᒋᐊᖃᕐᓂᑎᓐᓂᒃ; ᐋᔩᖃᑎᒌᓐᓂᖅ, ᐱᓕᕆᖃᑎᒌᓐᓂᖅ, ᐃᑲᔪᖃᑎᒌᓐᓂᖅ. 
ᐅᕙᑦᑎᓐᓂᒃ ᐃᑲᔪᕐᓂᐊᖅᑐᑦ ᓴᓗᓇᐃᖅᑎᕆᓗᑕ ᐋᖅᑭᒃᓯᒪᔾᔪᑎᓂᒃ ᐊᒻᒪᓗ ᐃᑲᔪᖅᑐᐃᔾᔪᑎᓂᒃ ᐱᕚᓕᑎᕆᓂᒃᑯᑦ 
ᓄᓇᓕᓐᓂ ᖃᓄᐃᖏᑎᐊᖅᑐᓂᒃ ᐃᑦᔪᓇᐃᓂᓴᒃᑯᑦ. 
 
40-ᖑᔪᑦ ᐱᖃᑕᐅᓂᐊᖅᑐᑦ ᓄᓇᓕᓐᓂᑦ. ᐃᓐᓇᑐᖃᐃᑦ ᐃᓚᐅᑎᑕᐅᓂᖏᑦ ᐊᒻᒪᓗ ᖃᐅᔨᒪᑦᑎᐊᖅᑐᑦ ᐃᓄᐃᑦ 
ᓄᓇᓕᓐᓂ ᐱᒻᒪᕆᒻᒥᒃ ᐃᓚᐅᓂᖃᕐᓂᐊᖅᑐᑦ ᖃᓄᖅ ᐋᖅᑭᒃᓱᐃᒍᓐᓇᕐᒪᖔᑦᑕ ᐱᓕᕆᐊᒃᓴᓂᒃ ᐊᒻᒪᓗ 
ᐱᔨᑦᑎᕈᑎᓂᒃ. ᑲᒪᒋᔭᕆᒐᑦᑎᒍᓕ ᐊᑐᓕᕐᓗᑕ ᐊᑦᔨᒌᖏᑦᑐᓂᒃ ᐃᓅᓯᕆᔭᑦᑎᓐᓂᒃ ᐊᒻᒪᓗ ᐃᓕᑕᕆᓗᒍ 
ᐊᓯᔾᔨᕐᓂᕆᔭᖓ ᐊᒻᒪᓗ ᕿᓂᕐᓗᑕ ᖃᓄᖅᑑᕈᑎᓂᒃ. ᑖᓐᓇ ᑲᑎᒪᓂᐅᔪᖅ ᐃᓚᒋᔭᖓ ᑕᒪᑦᓱᒪ ᐱᕙᓪᓕᐊᓂᐅᔫᑉ. 
ᖁᔭᓐᓇᒦᒃ, ᐊᖓᔪᖅᑳ. 
 
>>ᐸᑦᑕᑐᑦᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳ ᐅᖃᐅᓯᖏᑦ. ᐊᖓᔪᖅᑳ ᐲᑯ. 
 
ᐊᖓᔪᖅᑳᑦ ᐅᖃᐅᓯᖏᑦ 084 - 2(2): ᕿᑎᕐᒥᐅᓂ ᐱᓇᓱᐊᕐᓂᕐᒧᑦ ᐃᓕᓴᓂᖅ 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐊᓕᐊᓇᐃᒍᓱᑉᐳᖓ ᑐᓴᖅᑎᑦᑎᔭᕆᐊᔅᓴᖅ ᐱᖓᓱᓂᒃ ᓄᑖᓂᒃ 
ᓴᓇᔨᓪᓚᕆᖑᖅᑐᖃᑦᑐᖅ ᕿᑎᕐᒥᐅᓂ ᐱᐊᓂᒃᓯᕋᑖᖅᑐᑦ ᐃᓕᓐᓂᐊᖅᑕᒥᓂᒃ, ᐊᒻᒪᓗ ᒫᓐᓇᐅᔪᖅ 
ᓴᓇᔨᓪᓚᕆᖑᖅᑐᑦ. ᐅᐱᒋᔪᒪᓪᓗᒋᑦ: 
 

• ᑭᐊᓂᑦ ᑯᓪᓗᐊᖅ - ᐃᓪᓗᓕᕆᓂᕐᒧᑦ ᓴᓇᔨ 
• ᕋᐃᐊᓐ ᓂᕕᖓᓗᒃ - ᐃᓪᓗᓕᕆᓂᕐᒧᑦ ᓴᓇᔨ 
• ᐲᑦ Hᐊᒧᑕᓐ - ᓱᓪᓗᓕᕆᔨ ᖁᓪᓗᖅᑑᕐᒥᐅᖏᓐᓇᐃᑦ. 

ᖁᕕᐊᒋᑦᑎᐊᖅᑕᕗᑦ ᐊᒻᒪᓗ ᐅᐱᒋᓪᓗᒋᑦ ᑖᒃᑯᐊ ᐱᐊᓂᒃᓯᓂᖏᓐᓄᑦ ᓴᓇᒋᐅᒃᓴᔭᒥᓂ. ᐃᓕᑕᖅᓯᔪᒪᓪᓗᖓᑦᑕᐅᖅ 
ᖁᓪᓗᖅᑑᑉ ᐃᓪᓗᓕᕆᔨᒃᑯᖏᓐᓂᒃ, ᕿᑭᐊᒃ ᑳᑦᑐᓛᑦᑎᓂᒃ ᐊᒻᒪᓗ ᐃᖅᑲᓇᐃᔭᕆᐅᔅᓴᓂᕐᒧᑦ ᐱᕙᓪᓕᐊᓂᕐᒧᑦ 
ᑲᒪᔨᓂᒃ ᕿᑎᕐᒥᐅᓂ ᐃᑲᔪᖅᑐᐃᓂᖏᓐᓄᑦ ᕿᑎᕐᒥᐅᑦ ᓄᑖᖑᓛᖏᓐᓂᒃ ᓴᓇᔨᙳᖅᑐᓂᒃ. 
 
ᐱᓕᕆᕕᖓ ᐃᓕᓐᓂᐊᖅᑐᓕᕆᔩᑦ ᐃᑲᔪᖅᑐᐃᓐᓇᕈᒫᕐᓂᐊᖅᓯᒪᒻᒪᑦ ᐱᓕᕆᖃᑎᒋᓗᒋ ᐃᖅᑲᓇᐃᔮᕆᓛᕐᓗᒋᑦ 
ᐃᓕᓐᓂᐊᒐᓕᓐᓂᒃ ᐃᓕᓐᓂᐊᖅᑎᓂᒃ ᐃᖅᑲᓇᐃᔭᕐᕕᖏᓐᓂᓪᓗ. ᐃᓅᓯᓕᒫᒥᒃ ᐃᓕᓐᓂᐊᕐᓂᖅ 
ᓯᕗᓪᓕᖅᐸᐅᒋᐊᓕᖁᑎᒋᒻᒪᐅᒃ ᓄᓇᕗᑦ ᒐᕙᒪᖓᑕ ᓴᓇᔪᓐᓇᖅᓯᓯᒪᓪᓚᕆᑦᑐᓪᓗ ᐊᑑᑎᖃᓪᓚᕆᒻᒪᑕ 
ᐱᕈᑉᐸᓪᓕᐊᓂᖓᓄᑦ ᑮᓇᐅᖁᔭᓕᐅᕈᑎᑦᓴᑦᑕ. ᐃᓕᑕᖅᓯᓂᖅ ᑖᒃᑯᐊ ᐃᓄᐃᑦ ᐱᔭᕇᖅᑕᖏᓐᓂᒃ ᐱᒻᒪᕆᐅᓈᖅᑐᒥᒃ 
ᐊᔭᐅᖅᑐᐃᒍᑕᐅᒻᒪᑦ ᓄᓇᕗᒻᒥᐅᓂᒃ ᐃᓕᓐᓂᐊᖃᑦᑕᖁᓪᓗᒋᑦ ᐃᖅᑲᓇᐃᔮᕆᔪᓐᓇᖅᓯᒍᓐᓇᖅᑕᒥᓐᓂᒃ. 
 
ᖁᕕᐊᒃᑯᓲᑎᖃᖃᑎᒋᙳᐊᑕᖅᓯᓐᓇᖅᓯᙵ ᓄᑖᖑᓂᖅᐹᓂᒃ ᓴᓇᔨᓪᓚᕆᑦᑖᑎᓐᓂᒃ. ᖁᔭᓐᓇᒦᒃ ᐅᖃᖅᑏ. 
 
>>ᐸᑦᑕᑐᖅᑐᑦ  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. ᑲᑎᒻᒪᐅᑎᑦᓴᖅ 3. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᑭᓱᒃ. 
 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 201 - 2(2): ᑲᓇᑕᒥ ᐱᕙᓪᓕᐊᔪᑎᒎᕐᓂᖏᑦ ᑭᙵᕐᒥᐅᑦ 
 
ᐊᖓᔪᖅᑳ ᐅᓛᔪᒃ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑎ. ᑏᕖᓕᑐᐊᕈᑦᑕ ᐅᓐᓄᒃ, ᑲᓇᑕᒥ ᐱᕙᓪᓕᐊᔪᓂ 
ᑕᑯᑦᓴᐅᓂᐊᖅᑐᑦ ᑭᙵᕐᒥᐅᑦ ᐅᓐᓄᒃ. ᑕᐅᑐᖃᑎᖃᕈᒪᕗᖓ ᐃᓘᓐᓇᓯᓐᓂᒃ ᑲᓇᑕᒥ ᐱᕙᓪᓕᐊᔪᓕᕆᑎᓪᓗᒍ ᐲᑕ 
ᒫᓐᐳᕆᔾ. 
 
ᐅᐱᒋᔭᒃᑲ. ᐅᓂᒃᑳᓕᐅᖅᓯᒪᓚᖓᒻᒪᑕ ᑭᙵᕐᒥᐅᓂᒃ, ᐊᒻᒪᓗ ᖁᕕᐊᒋᔭᒃᑲ ᑭᙵᓕᐊᕈᓐᓇᕐᓂᕐᒪᑕ. ᐅᓐᓅᓂᐊᖅᑐᖅ. 
ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐲᑕᓴᓐ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 202 - 2(2): ᑎᒥᒥᒍᑦ ᐊᔪᖅᑐᓄᑦ ᑭᙴᒪᓇᖅᑐᑦ - ᑮᓇᐅᔭᓕᐅᕋᑎᒃ 

ᐃᑉᐱᒍᓱᑦᑏᑦ 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᓂᑯᕕᑉᐳᖓ ᐅᓪᓗᒥ ᖃᐅᔨᒃᑲᕐᓗᒋᑦ ᒪᓕᒐᓕᐅᖅᑏᑦ ᖃᓄᐃᓐᓂᐅᕙᑦᑐᓂᒃ 
ᐃᓘᓐᓇᖏᓐᓂ ᓄᓇᓕᖁᑎᑦᑎᓐᓂ ᐊᑦᑐᐃᓂᖃᖅᐸᑦᑐᓂᒃ ᐊᒥᓱᓂᒃ ᓄᓇᕗᒻᒥ ᐃᓚᒌᓂᒃ. 
 
ᓱᓕᓪᓗᓂ ᐃᓅᓯᐅᒻᒪᑦ ᐅᕙᒍᑦ ᐃᓚᖏᑎᒍᑦ ᐊᑦᓱᕈᕐᓇᖅᑐᒃᑰᓲᖑᒐᑦᑕ ᐋᓐᓂᐊᓂᕐᓄᑦ. ᐃᓛᓐᓂ ᐊᑦᓱᕈᕐᓇᖅᑐᑦ 
ᐊᑕᑦᓴᐅᑎᒋᓲᑦ ᐃᓅᓕᖅᑐᓂ ᐃᕐᓂᐊᓂ ᐃᓛᓐᓂᓗ ᑭᓯᐊᓂ ᐃᓅᓯᒪᖅᓴᓕᕋᐃᒻᒪᑕ. ᐃᓚᖏᑎᒍᑦ 
ᐱᔭᖅᑯᖅᑐᒍᑎᖃᓲᖑᔪᒍᑦ ᑎᒥ ᐋᓐᓂᖅᑐᒥᓂᐅᑐᐊᕐᒪᑦ ᓱᑕᐃᕐᓗᓂ ᐅᕝᕙᓗ ᓱᔪᑦᑕᐅᓕᑐᐊᕈᑦᑕ ᐋᓐᓂᐊᒧᑦ. 
ᐃᓄᑐᖃᕈᖅᐸᓪᓕᐊᔪᐃᓐᓇᐅᒐᑦᑕ. 
 
ᐃᓄᒃ ᐃᒻᒥᓂᒃ ᓴᐳᑎᔪᓐᓇᐃᓪᓕᑐᐊᕐᒪᑦ ᐊᑦᑕᓇᖅᑐᓂᒃ ᐊᑲᕐᕆᔮᕐᓂᕐᓂᓪᓗ, ᐊᓯᐊᓄᑦ ᑭᓯᐊᓂ 
ᐃᑲᔪᖅᑕᐅᓕᕐᓗᓃᓲᖑᒻᒪᑦ. ᐃᒪᐃᒐᔪᑦᑐᖅ, ᐃᑉᐱᒋᔭᐅᓯᓲᖅ  

ᐃᓚᒥᓄᑦ. ᑕᐃᒪ ᐃᓚᒌᑦ ᐊᒥᓲᓗᐊᑦᓴᐅᑎᒋᑐᐊᕋᒥᒃ ᐃᓪᓗᒥ, ᐃᑲᔪᕆᐊᖃᓕᑐᐊᕋᒥ ᐃᓄᒻᒥᒃ ᐅᑯᒪᐃᑦᓴᓕᒃᑲᓐᓂᓲᖅ. 
 
ᐃᓚᒌᑦ ᐃᑲᔪᓲᖑᒻᒪᑕ ᓇᓪᓕᓂᕐᒥᓃᙶᖅᑎᓪᓗᒍ ᑭᓯᐊᓂ ᑕᐃᒪᐃᑦᓴᕆᐊᖃᖅᑐᖁᑎᒋᑦᓱᑎᓐᓗ, ᒪᑯᐊ 
ᐊᖓᔪᖅᑳᒥᓂᒃ ᐃᓄᑐᖃᐅᓗᐊᓕᖅᑐᓂᒃ. ᐊᒥᓱᑦ ᐃᓄᐃᑦ ᑭᓄᐃᑦᑑᕕᖃᓲᑦ ᑎᒃᑯᐊᖅᑕᐅᒍᑎᒋᓯᒪᓇᒍ 
ᐃᑉᐱᒋᓱᐊᒥᓂᒃ ᐃᓚᒥᓐᓂ ᐊᖏᕐᕋᒥᓐᓂ ᑭᓯᐊᓂᑦᑕᐅᖅ ᐱᒻᒪᕆᐊᒋᐊᖃᕐᒥᔪᖅ ᓴᐃᒃᑯᐊ ᐃᑉᐱᒍᓱᑦᑏᑦ 
ᐃᑉᐱᒋᔭᐅᒋᐊᖃᕐᓂᖏᑦᑕᐅᖅ ᐃᑲᔪᖅᑐᖅᑕᐅᒋᐊᖃᖅᓱᑎᓪᓗ. 
 
ᕿᒥᕐᕈᓯᒪᓂᖅ ᖃᐅᔨᒃᑲᐃᒻᒪᑦ ᐃᖅᑲᓇᐃᔮᓪᓚᕆᒋᓇᒍ ᐃᑉᐱᒍᓱᑦᑏᑦ ᐋᓐᓂᐊᓕᕋᔪᓐᓂᖅᓴᐅᒋᐊᖏᑦ ᑲᑕᐅᒥᖓᒐᔪᒧᑦ 
ᑕᖃᓯᒪᐃᓇᓂᕐᒧᑦ ᓇᒻᒥᓂᖅᓱᕐᐊᒥᓐᓂᒃ ᐱᔾᔪᑎᒋᑦᓱᒍ ᑕᐃᒃᑯᐊᖑᒻᒪᑕᓂᑦ ᐃᖅᑲᓇᐃᔮᓪᓚᕆᓖᑦ ᐃᑉᐱᒍᓱᐊᖃᕐᓂᕐᒥᒃ 
ᒪᑯᓂᖓ ᐃᓄᓐᓄᑦ ᐊᒥᓱᒃᑯᕖᑦ ᐃᓄᑐᖃᒃᑯᕕᓐᓂᓪᓗ.. 
 
ᐱᑕᖃᑦᓯᐊᖏᓐᓂᖓ ᐃᑉᐱᒍᓱᕝᕕᓐᓂᒃ ᐃᓪᓗᓂᒃ ᓄᓇᕗᒻᒥ ᐅᖃᐅᑕᐅᓯᒪᓕᖅᑐᖅ ᐊᒥᓱᐊᖅᑎᖅᓱᓂ 
ᒪᓕᒐᓕᐅᖅᑎᓄᑦ ᐅᕙᓂ ᒪᓕᒐᖠᐅᕐᕕᒻᒥ. ᑕᒪᓐᓇ ᑐᑭᓕᒃ ᐃᑉᐱᒍᓱᐊᖃᕐᓗᓂ ᐃᓚᒥᒃ ᐊᖏᕐᕋᒥ 
ᐱᔭᕆᐊᑐᓗᐊᓕᑐᐊᖅᐸᑦ, ᑕᐃᒫ ᑭᓯᐊᓃᖅᓯᒪᑐᐃᓐᓇᓯᓲᑦ. 
 
ᑕᐃᓐᓇ ᐃᑉᐱᒋᐊᖓᑦ ᐃᑉᐱᒋᔭᐅᖏᓐᓇᕆᐊᖃᖅᐸᑦ ᐱᔨᑦᓯᖅᑕᐅᒋᐊᖃᕐᓗᓂᓄ ᐊᑐᐃᓐᓇᖑᖏᑦᑐᓂ ᐊᖏᕐᕋᒥ, 
ᑕᐃᒪ ᑕᐃᓐᓇ ᐃᓄᒃ ᐊᐅᓪᓚᖅᑎᑕᐅᑐᐃᓐᓇᓲᖅ, ᐅᖓᓯᑦᑐᒨᒐᔪᑦᑐᖅ, ᐃᑉᐱᒋᔭᐅᒋᐊᓕᓐᓄᑦ ᓇᔪᒐᕐᒧᑦ ᐃᓪᓗᓄᑦ 
ᓄᓇᖓᑕ ᐊᓯᐊᓄᑦ. ᑕᒪᓐᓇ ᐱᔭᕆᐊᑐᔪᓪᓚᕆᐊᓗᒃ ᐃᓚᒌᓄᑦ ᐱᓕᕆᐊᕆᓗᒍ. 
 
ᐅᖃᖅᑎᑦᑎᐄᓚᒋᐊᕈᑎᑦ ᐱᒻᒪᕆᐅᒻᒪᑦ ᒐᕙᒪᕗᑦ ᐃᓱᒪᓗᓂ ᐸᕐᓇᐅᑎᓕᐅᕆᐊᖅ ᐊᑐᐊᒐᑦᓴᓂᓪᓗ 
ᐃᑉᐱᒍᓱᐊᖃᕐᓂᕐᓅᖓᔪᓂᒃ, ᐃᑲᔪᖅᑐᖅᑕᐅᕕᓐᓂᒃ, ᐃᖏᕐᕋᔾᔪᑎᓂᒃ, ᐊᒻᒪᓗ ᐃᓕᓐᓂᐊᑎᑦᓯᓂᖅᓴᐅᓗᑎᒃ 
ᓄᓇᓕᓐᓂ ᐃᑉᐱᒍᓱᑦᑎᐅᓂᐊᖅᑐᓂᒃ. ᑕᐃᒪᐃᑦᑐᑦ ᐱᒋᐊᕈᑏᑦ ᐊᑑᑎᓕᐊᓗᒻᒥᒃ ᐃᑲᔪᖅᑐᕈᓐᓇᖅᑐᑦ 
ᐃᖅᑲᓇᐃᔮᕆᓪᓚᕆᓐᓇᒍ ᐃᑉᐱᒍᓱᐊᓕᓐᓂᒃ. 
 
ᓈᒻᒪᓈᑦᓯᐊᓕᖅᐸᑦ ᐊᐱᖅᓲᑎᒋᓛᖅᑕᒃᑲ ᑕᒪᒃᑯᐊ ᐃᓱᒫᓗᒋᔭᒃᑲ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᑉᓵᓚᖅ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 203 - 2(2): ᖁᔭᒋᔭᖃᕐᓂᖅ ᐱᙳᐊᖅᑎᓂᒃ ᐊᐅᓚᑦᓯᔨᓂᒃ ᓇᐅᔮᓂ 
 
ᒪᑉᓵᓚᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᓂᑯᕕᑉᐳᖓ ᐅᓪᓗᒥ ᖁᔭᒋᓗᒋᒃ ᐱᓇᓱᐊᕐᓂᕆᓯᒪᔭᖏᒃ ᒪᕐᕉᒃ 
ᓂᑯᐊᖅᑕᐅᓯᒪᕕᓐᓂᒥᐅᒃ ᓇᐅᔮᓂ. ᒪᓕᒐᖠᐅᖅᑎᓕᒫᑦ ᖃᐅᔨᒪᔪᑦ ᖃᓄᖅ ᐱᒻᒪᕆᐅᑎᒋᒻᒪᖔᑕ ᐱᙵᐊᕐᓃᑦ 
ᐋᖅᑭᓱᖅᓯᒪᔪᑦ ᓱᐃᓛᕿᒍᑕᐅᑦᓱᑎᒃ ᓄᓇᓕᓐᓄᑦ ᐅᕕᒃᑲᑎᓐᓄᓪᓗ. 
 
ᐱᙳᐊᖃᑕᐅᑦᓯᐊᐸᓪᓗᓂ ᐃᒻᒥᓂᒃ ᑕᐅᑦᑐᖃᑦᓯᐊᓕᕐᓇᕐᒪᑦ, ᖁᓚᕐᓂᖃᕐᓇᕋᓂᓗ ᐊᒻᒪᓗ ᐱᓕᕆᔪᓐᓇᕐᓂᖅ 
ᐃᓚᒋᓪᓗᓂᐅᒃ ᐱᓕᕆᖃᑎᒌᑦ. ᐱᙳᐊᕐᓂᕐᒥᑦ ᐃᓚᒋᔭᐅᓂᖅ ᐃᑲᔪᕐᓂᖃᑦᑎᐊᕐᒪᑦ ᓄᖑᑎᕆᓂᖓᒍᑦ ᐃᓅᓯᕐᒧᑦ 
ᓈᒻᒪᖏᑦᑐᓂᒃ ᐊᑐᕐᓂᕐᒧᑦ. 
 
(ᑐᓵᔨᒃᑯᑦ) ᐅᖃᖅᑎ, ᑖᒃᑯᐊ ᐱᙳᐊᖅᑏᑦ ᐃᓅᓱᒃᑐᖁᑎᑦᑎᓐᓂᒃ ᐱᒻᒪᕆᐅᔪᒃᑯᑦ ᐱᕕᖃᑦᑎᑦᑎᒻᒪᑕ. ᓄᓇᓕᓐᓂ 
ᐃᓕᓴᐃᔩᑦ ᐃᐊᓐ ᒍᐊᕐᑕᓐ ᐊᒻᒪᓗ ᒪᐃᒃ ᒪᒃᒥᓚᓐ ᑲᒪᒋᔭᖃᓚᐅᖅᑐᑦ ᐅᐊᓗᔅᓂᒃ ..(ᑐᓵᔨᒃᑯᑦ) ᒪᒥᐊᓇᖅ, ᐅᖃᖅᑎ, 
ᐃᓄᒃᑎᑐᑦ ᐅᖃᕐᓂᐊᕐᕋᒪ. ᓄᓇᓕᓐᓂ ᐃᓕᓴᐃᔩᑦ ᐃᐊᓐ ᒍᐊᕐᑕᓐ ᐊᒻᒪᓗ ᒪᐃᒃ ᒪᕐᒥᓚᓐ ᑲᒪᒋᔭᖃᓚᐅᖅᑐᑦ 
ᐅᐊᐃᓗᔅᓂᒃ ᖁᕕᐊᒋᔭᖃᑦᑎᐊᖅᑐᑎᒃ ᐊᒻᒪᓗ ᐱᓕᕆᔪᒪᑦᑎᐊᖅᑐᑎᒃ. 

(ᑐᓵᔨᒃᑯᑦ ᐃᓱᓕᑉᐳᖅ) ᐊᓕᐊᓇᐃᒍᓱᑉᐳᖓ ᐅᖃᐅᔾᔨᒋᐊᒃᓴᖅ ᑲᑎᒪᕕᒻᒥ ᓂᕈᐊᖅᑕᐅᕋᑖᓚᐅᕐᒪᑕ ᐅᑭᐅᖅᑕᖅᑐᒥᒃ 
Hᐊᑭ ᓵᓚᖃᑦᑎᐅᓪᓗᑎᒃ ᐊᐃᑉᐸᕆᓕᖅᑕᖓᓂ ᐊᕐᕌᒍᑕᒫᑦ ᕈᐃᐅᓪ ᐹᓐᒃ ᓄᓇᓖᑦ ᕼᐋᑭᒧᑦ ᓯᕗᓕᖅᑎᐅᔪᓄᑦ. 
 
ᐅᖃᖅᑎ, ᐅᖓᑖᓃᓚᐅᖅᑐᑦ 3,000 ᓂᕈᐊᕋᔅᓴᐅᔪᑦ ᑲᓇᑕᓗᒃᑖᒥ ᑕᒫᓂ ᐊᕐᕌᒍᒥ. ᑐᓂᔭᐅᔪᖅ ᐱᖃᓯᐅᔾᔨᓚᐅᖅᑐᑦ 
$10,000 ᐊᑐᖅᑕᐅᓂᐊᖅᑐᖅ ᐊᑭᓖᔾᔪᑎᐅᓗᓂ ᐃᓚᖓᓂᒃ ᑮᓇᐅᔭᖅᑐᕈᑎᐊᑕ ᐊᐅᓚᑎᑦᑎᓪᓗᑎᒃ ᐱᙳᐊᖅᑎᓂᒃ 
ᐱᖑᐊᕐᓂᐅᓂᐊᖅᑐᒧᑦ ᒫᓂᑑᐸᒥ. 
 
(ᑐᓵᔨᒃᑯᑦ) ᐅᖃᖅᑎ, ᐃᓘᓇᖏᓐᓄᑦ ᐊᖏᖅᑕᐅᔪᒪᓪᓗᖓ ᐱᐊᓂᒍᒪᓪᓗᒍ ᐅᖃᐅᓯᕆᔭᕋ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑎ ᐊᖏᖅᑕᐅᔪᒪᔪᖅ ᐃᓘᓇᖏᓐᓄᑦ ᐱᐊᓂᒍᒪᓪᓗᓂ ᐅᖃᐅᓯᕆᔭᒥᓂᒃ. 
ᐋᒡᒑᖅᑐᖃᑉᐸ? ᐱᑕᖃᖏᒻᒪᑦ. ᑲᔪᓯᒋᑦ. ᒪᑉᓴᓚᒃ. 
 
ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎ ᐊᒻᒪᓗ ᒪᓕᒐᓕᐅᖅᑎᐅᖃᑎᒃᑲ. ᐊᓕᐊᓇᐃᒍᓱᑉᐳᖓ ᓄᓇᓕᓐᓂ 
ᐱᓇᓱᐊᕐᓂᐅᕙᑦᑐᑦ ᑲᓇᑕᓗᒃᑖᒥ ᐃᓕᑕᕆᔭᐅᓕᕐᒪᑦ. ᐃᑲᔪᖅᑐᐃᖏᓐᓇᕐᓂᐊᕐᕋᒪ ᑕᒪᒃᑯᓂᖓ ᐱᓇᓱᐊᖅᑕᐅᔪᓂᒃ, 
ᐊᒻᒪᓗ ᑎᓕᐅᕐᓗᒋᑦ ᓄᓇᕗᑦ ᒐᕙᒪᒃᑯᑦ ᐃᑲᔪᖁᓗᒋᑦᑕᐅᖅ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐹᓇᐸᔅ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 204 - 2(2): ᐊᑦᑕᓇᐃᖅᓯᒪᓂᖅ ᐱᔨᑦᑎᕈᑎᐅᔪᓂᒃ ᓄᓇᓯᐅᑎᓂᒃ 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᓇᖏᖅᓯᕗᖓ ᑕᒪᑐᒧᖓ ᐊᑦᑕᓇᐃᖅᓯᒪᓂᕐᒥᒃ 
ᐱᔨᑦᑎᕈᑎᐅᔪᓂᒃ ᓄᓇᓯᐅᑎᓂᒃ ᓄᓇᕗᒻᒥ. ᒪᓕᒐᓕᐅᖅᑏᑦ ᑕᕝᕙᓂ ᑲᑎᒪᕕᒻᒥ ᑐᓴᓚᐅᖅᑐᔅᓴᐅᔪᑦ 
ᐱᕙᓪᓕᐊᔪᓕᕆᔾᔪᑕᐅᕋᑖᖅᑐᒥᒃ ᓇᓗᓇᐃᖅᓯᔪᒥᒃ ᑕᒪᒃᑯᐊ ᐅᖅᓱᐊᓗᒃᑕᐅᑏᑦ ᓄᓇᓯᐅᑎᓄᑦ ᐊᖁᑏᑦ ᖃᐅᓱᐃᑦᑐᒥ 
ᐊᖁᖃᑦᑕᖅᓯᒪᔪᑦ ᑖᒃᑯᓂᖓ ᓄᓇᓯᐅᑎᓂᒃ ᐊᔪᙱᔾᔪᑎᒋᔭᕆᐊᓕᒻᒥᒃ ᐱᖃᕐᓇᑎᒃ ᐊᒻᒪᓗ ᐃᓕᓐᓂᐊᖅᓯᒪᓇᑎᒃ. 
 
(ᑐᓵᔨᒃᑯᑦ ᐃᓱᓕᑉᐳᖅ) ᐅᖃᖅᑎ, ᐊᕐᕌᒍ ᐱᒋᐊᓕᕋᑖᖅᑎᓪᓗᒍ, ᖃᐅᔨᒋᐊᖅᑐᖃᓚᐅᕐᒪᑦ ᑎᓴᒪᑦ ᐃᓅᒍᓐᓃᖅᓯᒪᔪᑦ 
ᒥᒃᓵᓄᑦ ᓄᓇᕗᒻᒥ. ᑐᖁᖓᔪᓕᕆᔨᒃᑯᑦ ᐃᖅᑲᑦᑐᐃᔨᖏᑦ ᐊᑕᐅᓯᐅᖏᑦᑐᓂᒃ ᐊᑐᓕᖁᔨᔾᔪᑎᓕᐅᕐᓚᐅᖅᑐᑦ 
ᑐᙵᕕᖃᑦᑐᑎᒃ ᓇᓂᔭᒥᓂᒃ ᓄᓇᓕᕗᑦ ᐊᑦᑕᓇᐃᖅᓯᒪᓂᖅᓴᐅᖁᓪᓗᒋᑦ ᐃᓄᖏᓐᓄᑦ. ᐊᒥᓱᑦ ᐊᑐᓕᖁᔭᐅᔪᑦ 
ᑕᐅᑐᓐᓂᖃᑦᑐᑦ ᐃᓕᓐᓂᐊᖅᓯᒪᑦᑎᐊᕐᓂᕐᒥᒃ ᐃᓄᓐᓄᑦ ᐊᖁᑎᐅᔪᓄᑦ. 
 
ᐅᖃᖅᑎ, ᐃᓱᒫᓘᑎᖃᕋᒪ ᓄᓇᓕᓐ ᐅᖅᓱᐊᓗᒻᒧᑦ ᑳᑦᑐᓛᑦᑎᐅᔪᑦ ᖃᐅᓱᐃᑦᑐᒥ ᐃᖅᑲᓇᐃᔭᖅᑎᑖᖃᑦᑕᖏᒻᒪᑕ 
ᐊᔪᙱᔾᔪᑎᖃᑦᑐᒥᒃ ᐅᖁᑎᓂᒃ. ᑐᖁᖓᔪᓕᕆᔨᐅᑉ ᐅᓂᒃᑳᖓ ᓇᓗᓇᐃᖅᓯᓚᐅᕐᒪᑦ 
ᐃᓕᓐᓂᐊᕐᑲᓐᓂᕆᐊᖃᕐᓂᖏᓐᓂᒃ. ᐃᓱᒪᓪᓗᖓ ᑕᒪᒃᑯᐊ ᐊᔪᙱᔾᔪᑎᖃᑦᑐᑦ ᐊᖁᑎᐅᔪᑦ 
ᐃᓕᓐᓂᐊᑲᓐᓂᕆᐊᖃᕐᓂᖏᓐᓂᒃ. 
 
ᐅᖃᖅᑎ, ᓈᒻᒪᖏᒻᒪᑦ ᐊᖁᑎᐅᔪᑦ ᑲᔪᓯᑎᑕᐅᑎᓪᓗᒋᑦ ᐊᐅᓚᑦᑎᓗᑎᒃ ᐃᓕᓐᓂᐊᖅᓯᒪᑦᑎᐊᖏᓪᓗᑎᒃ. ᑐᑭᓯᔪᖓ 
ᐱᓕᕆᕕᐊ ᓄᓇᓖᓐᓂ ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᑦ, ᐱᖃᑎᖃᕐᓗᑎᒃ ᓄᓇᓕᓐᓂ ᐃᓕᓐᓂᐊᕐᓂᕐᒧᑦ 
ᑲᑎᑐᔾᔨᖃᑎᒌᓂᒃ ᐱᒋᐊᖅᑎᑦᑎᓯᒪᔪᖅ ᓄᓇᕗᓗᒃᑖᒥ ᐃᓕᓐᓂᐊᕐᓂᕐᒥᒃ. 
 
ᐅᖃᖅᑎ, ᐊᐱᖅᓱᕈᑎᖃᒃᑲᓂᕐᓂᐊᕐᕋᒪ ᑕᒪᑐᒧᖓ ᓈᒻᒪᓕᖅᐸᑦ. ᖁᔭᓐᓇᒦᒃ, ᐅᖃᖅᑎ. 

>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐋᕆᐊᖅ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 205 - 2(2): ᐊᕐᓇᐃᑦ ᐃᑲᔪᖅᑎᐅᖃᑕᐅᔪᑦ ᑲᑎᒪᓂᖓ 
 
ᐋᕆᐊᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᖃᐅᔨᒪᓪᓗᖓ ᐱᓇᓱᐊᕈᓯᐅᓚᐅᖅᑐᒥ ᐊᕐᓇᐃᑦ ᐅᓪᓗᕆᓚᐅᕐᒪᒍ, 
ᐊᒻᒪᓗ ᐊᕐᓇᐃᑦ ᐃᑲᔪᖅᑎᐅᖃᑕᐅᔪᑦ ᐅᑭᐅᖅᑕᖅᑐᒥ ᑲᑎᒪᓂᐊᕐᒪᑕ ᐃᖃᓗᓐᓂ ᐊᒻᒪᓗ ᐅᖃᐅᓯᖄᔾᔪᒍᒪᓪᓗᖓ 
ᐊᒥᓲᖏᑦᑐᓂᒃ ᑖᒃᑯᐊ ᒥᒃᓵᓄᑦ. 
 
ᐃᑲᔪᖃᑦᑕᕐᒪᑕ ᑭᓇᑐᐃᓐᓇᑦᑎᐊᕐᒥᒃ ᓄᓇᓕᓐᓂ, ᐊᒻᒪᓗ ᑕᒪᒃᑯᐊ ᐃᓄᐃᑦ ᐋᓐᓂᐊᔪᑦ. ᖃᐅᔨᒪᔪᒍᑦ, ᑖᒃᑯᓄᖓ 
ᐃᓄᓐᓄᑦ ᐋᓐᓂᐊᔪᒻᒪᕆᓐᓄᑦ, ᑭᖑᓪᓕᖅᐹᕆᔭᐅᖃᑦᑕᕐᒪᑕ ᑕᑯᔭᐅᔪᒃ ᑖᒃᑯᓇᙵᑦ ᐃᓅᓱᖓᕐᓂᖏᓐᓂ. ᐃᓄᐃᑦ 
ᕿᒪᐃᕙᓪᓕᐊᑎᓪᓗᒋᑦ ᓄᓇᓕᓐᓂᒃ ᐊᒻᒪᓗ ᑮᓇᐅᔭᖃᖏᑉᐸᑕ, ᑮᓇᐅᔭᓕᐅᕋᓱᐊᖃᑦᑕᕐᒥᔪᑦ, ᐊᒻᒪᓗ ᐃᑲᔪᖅᑐᑎᒃ 
ᐃᓚᒌᓂᒃ ᕿᒪᑦᑕᐅᕋᑖᖅᑐᓂᒃ. 
 
ᐊᕐᓇᐃᑦ ᐃᑲᔪᖅᑲᐅᓂᖅᐹᖑᔪᑦ ᓄᓇᓕᓐᓂ, ᖃᓄᑐᐃᓐᓇᑦᑎᐊᖅ ᐱᓕᕆᓪᓗᑎᒃ ᓄᓇᓕᓐᓂ, ᐊᕐᓇᐃᑦ 
ᑕᑯᒃᓴᐅᓂᖅᐹᖑᔪᑦ, ᐊᒻᒪᓗ ᓂᕈᐊᒃᑲᐅᓂᖅᐹᖑᓪᓗᑎᒃ ᓂᕈᐊᖅᑐᖃᑦᑎᓪᓗᒍ. 
 
ᐅᓖᐱᑲ ᐃᖃᓗᔾᔪᐊᖅ ᑲᖏᑦᑐᒑᐱᒻᒥᐅᖅ ᑐᙵᓱᒃᑎᑦᑎᓯᒪᔪᖅ ᑭᒃᑯᓕᒫᓂᒃ ᑲᑎᒪᑎᓪᓗᒋᑦ ᑐᒃᓯᐊᖅᕕᐅᑉ ᑲᑎᕕᐊᓂ 
ᑖᒫᓂ ᐱᓇᓱᐊᕈᓯᕐᒥ. ᐅᖃᖅᑎ, ᑎᓕᐅᖅᐸᑦᓯ ᐱᕕᖃᑦᑎᑕᐅᖁᓪᓗᒋᑦ ᒪᓕᒐᓕᐅᖅᑏᑦ ᑲᑎᒪᓂᖏᓐᓄᑦ 
ᐃᓚᐅᑲᐃᓐᓇᕐᓗᑎᒃ . ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐃᓱᒪᔅᓴᖅᓯᐅᕈᑎᒋᓂᐊᖅᐸᕗᑦ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐃᕝᔭᕈᑕᐃᓚᒃ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 206 - 2(2): ᖃᓄᐃᖏᑦᑎᐊᖅᑯᔨᕗᒍᑦ ᓴᕚᓇ ᐃᒍᑦᑕᒃ ᐊᒻᒪᓗ ᐃᓚᖏᓐᓂᒃ 
 
ᐃᕝᔭᕈᑕᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᓇᖏᖅᓯᕗᖓ ᖃᓄᐃᖏᑦᑎᐊᖁᔨᓪᓗᖓ ᐊᒻᒪᓗ 
ᐃᑲᔪᖅᑐᕈᒪᓪᓗᒍ ᐃᓅᓱᒃᑐᖅ ᓴᕚᓇ ᐊᑕᒐᖅ ᐃᒍᑕᒃ ᐊᒻᒪᓗ ᐊᖓᔪᖅᑳᖏᑦ ᓯᐅᕈᓪ ᐃᒍᑕᒃ ᐊᒻᒪᓗ ᔨᒥ ᑳᕐᐱᓐᑐᕐ 
ᓄᓇᖃᑦᑎᐅᔪᑦ ᖁᓪᓗᖅᑑᒥ. 
 
(ᑐᓵᔨᒃᑯᑦ ᐃᓱᓕᑉᐳᖅ) ᓴᕚᓇ ᖃᐅᔨᔭᐅᕋᑖᓚᐅᕐᒪᑦ ᐋᓐᓂᐊᖃᕆᐊᖓᓂᒃ ᓗᑭᒥᐊᒥᒃ ᐊᒻᒪᓗ,  ᐊᒥᓱᑎᒍᑦ ᓄᓇᕗᒻᒥ 
ᐋᓐᓂᐊᔪᑦ ᐱᒻᒪᕆᒻᒥᒃ ᐋᓐᓂᐊᖃᑦᑐᑦ, ᐊᐅᓚᖃᑦᑕᕐᒪᑦ ᖃᓪᓗᓈᓄᑦ ᑲᒪᒋᔭᐅᔭᖅᑐᖅᑐᓂ. ᓴᕚᓇ ᐃᐊᑦᒪᑕᒥ, ᐋᐴᑕᒥ 
ᑲᒪᒋᔭᐅᖃᑦᑕᓂᐊᖅᑐᖅ. 
 
ᐅᖃᖅᑎ, ᐃᓚᒋᔭᐅᔪᖅ ᐊᐅᓚᕆᐊᖃᑦᑎᓪᓗᒍ ᐋᓐᓂᐊᕕᓕᐊᕐᓗᓂ, ᐊᖏᔪᒻᒪᕆᒻᒥᒃ ᐃᓚᖏᓐᓂᒃ ᐊᒃᓱᕈᖅᑎᑎᒻᒪᑦ. 
ᖁᕕᐊᓱᒃᐳᖓ ᐅᖃᕈᓐᓇᕋᒪ ᓄᓇᖃᑦᑎᐅᔪᑦ ᐃᑲᔪᕋᓱᒃᑎᐊᕐᒪᑕ ᐊᔪᙱᑕᒥᒍᑦ. ᓄᓇᓖᑦ ᑮᓇᐅᔭᓕᐅᕋᓱᐊᖅᑐᑎᒃ 
ᐊᒻᒪᓗ ᐃᓄᐃᑦ ᐃᑲᔫᑎᒥᓂᒃ ᓂᕿᓂᒃ ᑐᓂᓯᖃᑦᑕᕈᓐᓇᖅᑐᑎᒃ ᑯᐊᐸᒃᑯᑦ ᐊᒻᒪᓗ ᓂᐅᕕᖅᑎᒃᑯᑦ ᓂᕕᖅᕕᖏᓐᓂ 
ᐃᓚᖏᓐᓂᒃ ᐃᑲᔫᑎᐅᓂᐊᖅᑐᓂᒃ ᐊᒃᓱᕈᖅᑎᓪᓗᒋᑦ ᑖᒃᑯᐊ ᐃᓚᒌᑦ. 

ᐅᖃᖅᑎ, ᒪᓕᒐᓕᐅᖅᑎᐅᖃᑦᑎᒃᑲ ᐃᓇᑉᐸᒃᑲ ᐃᓱᒪᖃᖁᓪᓗᒋᑦ ᐃᓱᒪᒋᔭᐅᓂᖏᑎᒍᑦ ᓴᕚᓇ ᐊᒻᒪᓗ ᐃᓚᖏᑦ. 
ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᕿᓚᕝᕙᖅ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 207 - 2(2): ᑲᑎᒪᖃᑎᖃᕐᓂᖅ ᐸᖕᓂᖅᑑᒥ ᐃᖃᓗᓕᕆᕕᖓᓂᒃ 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐱᓇᓱᐊᕈᓯᐅᑉ ᓄᙳᐊᓂ ᐸᖕᓂᖅᑑᒦᖔᕋᑖᕋᒪ, 
ᐊᒻᒪᓗ ᑲᑎᒪᖃᑎᖃᓚᐅᖅᑐᖓ ᐃᓚᒋᔭᐅᔪᓂᒃ ᐊᒻᒪᓗ ᐊᐅᓚᑦᑎᔨᖏᓐᓂᒃ ᐸᖕᓂᖅᑑᑉ ᐃᖃᓗᓕᕆᕕᖓᓂ ᐅᓪᓛᖅ. 
ᐅᖃᕈᑎᖃᑦᑐᑕ ᖃᓄᖅ ᖃᓕᕋᓕᓐᓂᐊᕐᓂᖅ ᐊᑲᐅᖏᓕᐅᕈᑎᖃᓚᐅᕐᓂᖓᓄᑦ ᐸᖕᓂᖅᑑᖅ ᑲᖏᑦᑐᐊᓂ. 
 
ᐱᓇᓱᐊᕈᓯᐅᕋᑖᖅᑐᒥ, ᑐᓴᖅᑎᑦᑎᓚᐅᕐᕋᒪ ᑎᓴᒪᑦ ᖃᓕᕋᓕᓐᓂᐊᖅᑏᑦ ᓯᓪᓚᒃ ᓄᓈᖅᑐᒥᓂᐅᓂᕋᑦᑐᒋᑦ. 
ᐃᒪᐃᓲᖑᒻᒪᑕ, ᖃᓕᕋᓕᓐᓂᐊᖅᑐᑎᒃ ᒪᐃ ᑎᑭᒃᑐᒍ, ᒫᓐᓇᓕ ᑭᓯᐊᓂ ᓯᑯᐃᓂᕐᖓᓄᑦ ᐊᒻᒪᓗ ᐊᓯᖏᓐᓄᑦ 
ᐊᑲᐅᖏᓕᐅᕈᑎᖃᕐᓂᖏᓐᓄᑦ, ᒫᓐᓇᐅᔪᖅ ᖃᓕᕋᓕᓐᓂᐊᖏᑦᑐᑦ, ᐊᒻᒪᓗ ᐸᖕᓂᖅᑑᖅ ᐃᖃᓗᓕᕆᕕᖓ 
ᒪᑐᓯᒪᑦᑎᐊᕐᒪᕆᓕᖅᑐᓂ. 
 
ᑕᒪᓐᓇ ᐱᑦᔪᑎᖃᑦᑐᖅ ᕿᓚᒥᑯᓗᒃ ᓯᑯᐃᓐᓂᕆᔭᖓᓄᑦ. ᐃᖃᓗᒐᓱᒃᑏᑦ ᔭᒐᐃᓯᒪᓕᖅᑐᑦ ᑕᒪᕐᒥᑦᑎᐊᖅ 
ᐱᓇᓱᒍᑎᒥᓂᒃ ᐊᒻᒪᓗ ᐊᖑᓇᓱᒍᑎᒥᓂᒃ ᐊᑲᐅᖏᓕᐅᕐᓚᐅᕐᓂᖏᓐᓄᑦ ᐱᓇᓱᐊᕈᓯᐅᕋᑖᖅᑐᒥ. ᓯᓚᒧᑦ ᐊᒻᒪᓗ ᓯᑰᑉ 
ᖃᓄᐃᑦᑑᓂᖓᓄᑦ, ᒫᓐᓇᐅᔪᖅ ᐃᑲᔪᖅᑕᐅᒍᓐᓇᖏᑦᑎᐊᖅᑐᑦ ᐅᕝᕙᓘᓐᓃᑦ ᑮᓇᐅᔭᖅᑖᕐᓗᑎᒃ ᐃᖃᓗᒐᓱᓐᓂᕐᒧᑦ.. 
 
ᖃᐅᔨᒪᓕᖅᑐᒍᑦ ᐃᑲᔪᖅᑕᐅᒍᓐᓇᖏᒻᒪᑦ ᑮᓇᐅᔭᑎᒍᑦ. ᑕᒪᕐᒥᓪᓗ ᐱᓕᕆᔾᔪᑎᖏᑦ ᐊᖑᓇᓱᓂᕐᒧᑦ 
ᐃᖃᓗᒐᓱᐊᖅᕕᖓᓃᑦᑐᑎᒃ. ᐊᒻᒪᑕᐅᖅ ᒫᓐᓇᐅᔪᖅ, ᐃᖃᓗᓕᕆᕕᒃ ᒪᑐᓯᒪᓪᓗᓂ ᐊᒻᒪᓗ ᓈᒻᒪᖏᓐᓂᖏᓐᓄᑦ 
ᑰᑕᖏᑦ ᒥᑭᓗᐊᖅᑎᓪᓗᒋᑦ ᖃᓕᕋᓕᒃᑕᐅᔪᑦ ᐃᒪᕕᒻᒥᒃ, ᐊᒥᓲᖑᓱᒻᒪᑦ ᐃᓄᐃᑦ ᐊᒃᑐᖅᑕᐅᔪᑦ. 
 
50-ᖑᓕᖅᑐᑦ ᐃᓄᐃᑦ ᐃᖅᑲᓇᐃᔭᕈᓐᓃᖅᑐᑦ ᐊᒻᒪᓗ ᐱᔪᓐᓇᕋᑎᒃ ᐃᖅᑲᓇᐃᔭᖏᑐᖅᓯᐅᑎᓂᒃ ᐱᓕᕆᓯᒪᔭᖏᓐᓄᑦ 
ᐃᒪᓐᓇᓄᑦ ᐱᓇᓱᐊᕈᓯᕐᓄᑦ. 
 
ᐅᖃᖅᑎ, ᐊᐱᕆᔪᒪᓪᓗᖏᑦ ᒪᓕᒐᓕᐅᖅᑏᑦ ᐱᐊᓂᒃᓯᒍᓐᓇᕐᒪᖔᕐᒪ ᐅᖃᐅᓯᕆᔭᓐᓂᒃ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑎ ᐊᖏᖅᑕᐅᔪᒪᕗᖅ ᐃᓘᓇᖏᓐᓄᑦ ᒪᓕᒐᓕᐅᖅᑎᓄᑦ ᐅᖃᐅᓯᕆᔭᒥᓂᒃ 
ᐱᐊᓂᒃᓯᒍᒪᓪᓗᓂ. ᐋᒡᒑᖅᑐᖃᑉᐸ. ᐱᑕᖃᖏᒻᒪᑦ. ᑲᔪᓯᒋᑦ. ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ ᐊᒻᒪᓗ ᒪᓕᒐᓕᐅᖅᑏᑦ. ᐃᖃᓗᓕᕆᕕᒃ 
ᑖᓐᓇᑑᑦᑎᐊᕐᒪᑦ ᐊᑦᔨᖃᕋᓂ ᓄᓇᕗᒻᒥ ᐱᓕᕆᐊᖃᑉᐸᑦᑐᑦ ᖃᓕᕋᓕᓐᓂᒃ ᐊᒻᒪᓗ ᑕᒪᓐᓇ ᐱᑦᔪᑎᒋᓪᓗᒍ 
ᐊᑲᐅᖏᓕᐅᕈᑎᒋᔭᕗᑦ ᐊᒻᒪᓗ ᑰᑕᖃᕐᓂᖓᓄᑦ ᐱᔭᐅᖃᑦᑕᖅᑐᑦ ᑲᑐᔾᔨᖃᑎᒌᓂᒃ, ᑕᒪᑐᒥᖓ 
ᕿᒥᕐᕈᑦᑎᐊᕐᕆᐊᖃᕐᓂᐊᖅᑐᒍᑦ. ᑖᓐᓇᑐᐊᑦᑎᐊᖑᒻᒪᑦ ᐃᒪᕕᒻᒥ ᐃᖃᓗᓕᕆᕕᒃ ᑕᒫᓂ ᓄᓇᓕᓐᓂ ᐊᒻᒪᓗ ᑖᓐᓇ 
ᐃᖃᓗᓕᕆᕕᑑᓪᓗᓂ ᑕᒫᓂ. 

ᐃᑲᔪᖅᑐᖅᑕᐅᒍᒪᓂᐊᕐᕋᒪ ᒪᓕᒐᓕᐅᖅᑎᐅᖃᑎᓐᓄᑦ ᑕᒪᓐᓇ ᐊᑲᐅᖏᓕᐅᕈᑕᐅᔪᖅ ᐋᖅᑭᒋᐊᕐᓗᒍ. ᒫᓐᓇᐅᔪᖅ 
ᐊᒻᒪᓗ ᑕᒪᑐᒧᖓ ᐊᑲᐅᖏᓕᐅᕈᑎᒋᔭᑦᑎᓐᓄᑦ, ᓄᑖᖑᕗᑦ ᐊᑲᐅᖏᓕᐅᕈᑎᐅᔪᑦ ᓴᖅᑭᖅᑐᑦ ᐊᒻᒪᓗ ᓄᑖᒥᒃ 
ᖃᓄᖅᑑᕈᑎᒥᒃ ᕿᓂᕐᓂᐊᕐᓗᑕ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑰᓕ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 208 - 2(2): ᐃᓕᑕᖅᓯᓂᖅ ᕿᓂᖅᑎᐅᔪᓂᒃ  
 
ᑰᓕ (ᑐᓵᔨᒃᑯᑦ): ᑰᓕ, ᐅᖃᖅᑎ. ᐅᓪᓗᒥ ᓇᖏᖅᓯᕗᖓ ᐅᖃᐅᓯᖃᕈᒪᓪᓗᖓ ᑕᒪᑐᒥᖓ ᐃᓕᑕᖅᓯᓂᕐᒥᒃ 
ᐃᑲᔪᖅᑎᐅᕙᑦᑐᓂᒃ. 
 
ᐅᑉᐱᕈᓱᒃᑎᐊᕐᕋᒪ ᐃᓕᑕᖅᓯᔭᕆᐊᖃᕋᑦᑕ ᐃᓄᓐᓂᒃ ᐊᒻᒪᓗ ᑲᑐᔾᔨᖃᑎᒌᓂᒃ ᐱᖃᑕᐅᕙᑦᑐᓂᒃ ᕿᓂᖅᑐᖃᑦᑎᓪᓗᒍ 
ᐊᒻᒪᓗ ᐸᔅᓴᐃᔪᖃᑦᑎᓪᓗᒍ, ᒐᕙᒪᒃᑯᑎᒍᐃᓐᓇᐅᖏᑦᑐᖅ, ᐃᓘᓇᑦᑎᐊᑎᓐᓄᑦ ᑕᕝᕙᓂ ᑲᑎᒪᕕᒻᒥ. 
 
ᐊᑐᖃᑦᑕᕐᒪᑦ ᐱᔭᕆᐊᑐᔪᒻᒪᕆᐊᓗᒃᑯᑦ ᓯᓚᒃᑯᑦ ᕿᓂᖅᑐᑎᒃ ᐃᓄᓐᓂᒃ ᔭᒐᓯᒪᔪᓂᒃ. ᐃᓅᓪᓗᑕ ᖃᐅᔨᒪᔪᒍᑦ 
ᓄᓇᖃᕋᑦᑕᑦ ᐃᒃᑮᓇᖅᑐᒥᒃ ᐊᒻᒪᓗ ᐱᔭᕆᐊᑐᔪᒥ. ᐊᕐᕌᒍ ᑎᓴᒪᓂᒃ ᐃᓗᓕᖃᕐᒪᑦ ᓯᓚᐅᑉ ᐊᑦᔨᒌᖏᓐᓂᖏᓐᓂᒃ 
ᐊᒻᒪᓗ ᐃᓘᓇᑎᒃ ᐊᑦᔨᒌᖏᓐᓂᐅᔪᑦ ᑲᑉᐱᐊᓇᖅᑐᖃᒻᒪᑕ. ᑕᒪᑐᒧᖓ, ᕿᓂᖅᑎᐅᔪᑦ ᓈᒻᒪᑦᑐᒥᒃ ᑮᓇᐅᔭᓂᒃ 
ᑐᓂᔭᐅᖃᑦᑕᖏᑦᑐᑦ ᒐᕙᒪᒃᑯᓐᓂᑦ. 
 
ᐊᒃᓱᐊᓗᒃ ᐱᒻᒪᕆᐅᔪᖅ ᒐᕙᒪᒃᑯᓐᓄᑦ ᐃᓱᒪᒋᔭᐅᑦᑎᐊᕐᓗᓂ ᑐᓂᓯᒃᑲᓂᕐᓂᕐᒥᒃ ᑮᓇᐅᔭᓂᒃ ᑖᒃᑯᓄᖓ ᕿᓂᖅᑏᑦ 
ᐊᒻᒪᓗ ᐸᖅᓴᐃᔨᓄᑦ. ᐃᑲᔪᖅᑕᐅᔭᕆᐊᓖ ᓄᑖᖑᖅᐸᓪᓕᐊᔪᓄᑦ. ᐱᓕᕆᔾᔪᑎᖃᕆᐊᓖᑦ ᖃᒧᑕᐅᔭᖏᓐᓄᑦ ᐊᒻᒪᓗ 
ᐊᓯᖏᓐᓄᑦ ᐱᓕᕆᔾᔪᑎᓄᑦ. ᓱᕋᑦᑐᖃᑦᑎᓪᓗᒍ, ᐊᑭᓖᔭᕆᐊᖃᑉᐸᑦᑐᑦ ᓇᒻᒥᓂᖅ. 
 
ᐱᒻᒪᕆᐅᕗᕐᓕ ᒐᕙᒪᒃᑯᑦ ᐃᑲᔪᖅᐸᑦ ᑖᒃᑯᓂᖓ ᑲᑐᔾᔨᖃᑎᒌᓂᒃ ᐱᑦᔪᑎᒋᓪᓗᒍ ᑖᒃᑯᐊ ᑲᑐᔾᔨᖃᑎᒌᑦ ᐊᒻᒪᓗ 
ᒐᕙᒪᒃᑯᑦ ᑯᐊᐳᕇᓴᖏᑦ, ᒐᕙᒪᒃᑯᑦ ᑐᓂᓯᖃᑦᑕᖅᑐᑦ ᒥᓕᐊᓂᒃ ᐊᒻᒪᓗ ᒥᓕᐊᓂᒃ ᑮᓇᐅᔭᓂᒃ. ᑐᓂᖃᑦᑕᖅᑕᕗᑦ 
ᕕᙴᒧᑦ ᐊᔪᙱᔾᔪᑎᓂᒃ ᑮᓇᐅᔭᓕᐅᕋᓱᓐᓂᐊᕐᒪᑕ ᐊᒻᒪᓗ ᑖᒃᑯᑐᐊᑦᑎᐊᕆᓪᓗᑎᒍ ᕿᓂᖅᑎᑦ ᐊᒻᒪᓗ ᐸᖅᓴᐃᔩᑦ. 
 
ᑕᒪᓐᓇᓕ ᑲᙳᓇᕐᒪᕆᒻᒪᑦ ᒐᕙᒪᒃᑯᓐᓄᑦ, ᐊᒻᒪᓗ ᑎᓕᐅᖅᐸᒃᑲ ᐃᓘᓇᑎᒃ ᒐᕙᒪᒃᑯᑦ ᑭᒡᒐᑐᖅᑎᖏᑦ 
ᖃᐅᔨᒪᑦᑎᐊᖁᓪᓗᒋᑦ ᑖᒃᑯᐊ ᐱᓕᕆᔨᐅᔪᑦ ᓈᒻᒪᑦᑐᒥᒃ ᐃᑲᔪᖅᑕᐅᖃᑦᑕᖁᓪᓗᒋᑦ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐲᑯ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 209 - 2(2): ᐃᑲᔪᖅᑎᐅᕙᑦᑐᑦ ᓄᓇᕗᒻᒥ ᑲᑎᒪᓂᖓ 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ. ᐊᐃᑉᐸᕆᔭᖓ ᐊᕐᕌᒍᑕᒫᖅ ᐃᑲᔪᖅᑎᐅᕙᑦᑐᑦ ᓄᓇᕗᒻᒥ ᑲᑎᒪᓂᖓ 
ᑲᔪᓯᓚᐅᖅᑐᖅ ᒫᑦᓯ 11, 12 ᐊᒻᒪᓗ 13-ᒥ ᑕᒫᓂ ᐃᖃᓗᓐᓂ. ᐅᖃᖅᑎ, ᐃᑲᔪᖅᑎᐅᕙᑦᑐᑦ ᓄᓇᕗᒻᒥ 
ᐱᓕᕆᔨᐅᔪᑦ ᑮᓇᐅᔭᖃᑦᑎᑕᐅᔪᑦ ᒐᕙᒪᒃᑯᖃᒃᑯᑦ ᑲᓇᑕᒥᐅᑦ ᐃᑲᔪᖅᑎᐅᕙᑦᑐᑦ ᐱᓇᓱᐊᖅᑕᖏᓐᓄᑦ. 

ᑲᒪᑦᓯᐊᖅᑐᑦ ᐅᖄᓚᕕᒃᓴᖅ ᐃᑲᔪᖅᑕᐅᔪᒪᔪᓄᑦ ᐱᓕᕆᐊᖃᑦᑐᑦ ᑲᒪᔨᐅᓕᖅᑐᑦ ᐊᕐᕌᒍᓄᑦ ᐱᖓᓱᓄᑦ ᐊᒻᒪᓗ ᑖᓐᓇ 
ᓰᓚ ᓕᐊᕕ ᐊᒻᒪᓗ ᓵᓕᑦ ᕗᐊᑦ ᐃᒃᓯᕙᐅᑕᕆᔭᐅᔫᒃ. ᐅᖃᖅᑎ, ᐊᐃᑉᐹᓄᑦ ᐊᕐᕌᒍᒥ ᓄᓇᕗᒻᒥ ᑲᑎᒪᓂᐅᔪᑦ, ᑖᒃᑯᐊ 
ᑲᑐᔾᔭᐅᓂᒃᑯᑦ ᐸᕐᓇᑕᐅᓯᒪᔪᑦ ᑲᑎᒪᓂᐅᓚᐅᖅᑐᑦ ᐱᓕᕆᖃᑎᒋᔭᐅᓪᓗᑎᒃ ᐱᓕᕆᕕᐅ ᐃᓕᖅᑯᓯᓕᕆᔨᒃᑯᑦ ᐊᒻᒪᓗ 
ᑲᑎᒪᔭᖅᑎᖃᑕᐅᓯᒪᔪᑦ ᐊᒥᓱᓂᒃ ᓄᓇᕗᒻᒥ ᓄᓇᓕᖏᓐᓃᖔᓚᐅᖅᑐᑦ ᐃᒃᐱᐊᕐᔪᒃ, ᑭᙵᐃᑦ, ᑲᖏᖅᑐᒑᐱᒃ, 
ᐅᖅᓱᖅᑑᖅ, ᓴᓂᕋᔭᒃ, ᐃᒡᓗᓕᒃ, ᐃᖃᓗᐃᑦ, ᑭᒻᒥᕈᑦ ᐊᒻᒪᓗ ᐸᖕᓂᖅᑑᖅ. ᐊᒻᒪᓗ, ᐅᖃᖅᑎᑦ, ᑕᓗᕐᔪᐊᖅ ᐊᒻᒪᓗ 
ᓴᓂᑭᓗᐊᖅ ᑭᒡᒐᑐᖅᑕᐅᓚᐅᕐᕆᓪᓗᑎᒃ. 
 
ᐊᑐᓂᒃ ᕼᐋᒻᓚᒃᖑᔪᑦ ᐱᒻᒪᕆᐅᓂᖃᓚᐅᖅᑐᑦ ᐃᓚᒋᔭᐅᓪᓗᑎᒃ ᓂᕈᐊᖅᑕᐅᓯᒪᔪᒃᑯᑦ ᐱᖃᑕᐅᔪᑦ ᓄᓇᓕᒥᓂᒃ 
ᑭᒡᒐᑐᐃᑦᑎᐊᖅᑐᑦ. ᐱᓇᓱᐊᕈᓯᐅᑉ ᓄᙳᐊᓂ ᑲᑎᒪᓂᐅᔪᖅ ᐱᖃᓯᐅᔾᔨᓚᐅᖅᑐᖅ ᐃᓕᓐᓂᐊᕐᓂᕐᒥᒃ ᑐᒃᓯᕋᐅᑎᒥᒃ 
ᑎᑎᕋᕆᐅᔅᓴᓂᕐᒧᑦ, ᑮᓇᐅᔭᓕᐅᕋᓱᐊᕐᓂᕐᒧᑦ, ᐃᑲᔪᖅᑐᐃᓂᕐᒥᒃ ᐃᑲᔪᖅᑎᐅᕙᑦᑐᓂᒃ ᐊᒻᒪᓗ ᐊᓯᖏᓐᓂᒃ 
ᐱᒻᒪᕆᐅᔪᓂᒃ ᐊᒻᒪᓗ ᐱᑕᖃᕆᐊᓕᓐᓂᒃ ᐊᒃᑐᐊᔪᑦ ᐃᑲᔪᖅᑎᓂᕐᒧᑦ ᐊᐅᓚᑦᑎᓂᕐᒥᒃ ᐊᒻᒪᓗ ᐃᑲᔪᖅᑐᐃᓂᒃᑯᑦ 
ᐸᖅᑭᓂᒃᑯᑦ ᐊᒻᒪᓗ ᐃᑲᔪᖅᑐᐃᓂᒃᑯᑦ ᐃᑲᔪᖅᑎᐅᕙᑦᑐᓂᒃ. 
 
ᐅᖃᖅᑎ, ᑲᑎᒪᓚᐅᕐᒥᔪᑦ ᐃᓄᐃᑦ ᖃᐅᔨᒪᔭᑐᖃᖏᓐᓃᖔᖅᑐᓂᒃ ᐃᑲᔪᖅᑎᐅᓂᕐᒧᑦ. ᒫᓐᓇᐅᔪᖅ ᖁᔭᓐᓇᒦᕈᒪᓪᓗᒋᒃ 
ᒥᔅ. ᓵᓕᑦ ᕗᐊᑦ ᐊᒻᒪᓗ ᓰᓚ ᓕᐊᕕ ᐊᒻᒪᓗ ᑕᒪᕐᒥᒃ ᐃᑲᔪᖅᑎᐅᕙᑦᑐᑦ ᐱᓕᖃᑎᖃᑦᑐᑦ ᐊᒻᒪᓗ ᓄᓇᕗᒻᒥᐅᑦ 
ᖃᐅᑕᒫᑦ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑐᑐ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 210 - 2(2): ᒪᓕᒐᓕᐅᖅᑏᑦ ᕼᐋᑭ ᐃᑲᔪᕐᓂᕐᒧᑦ ᐱᖑᓐᐊᕐᓂᖓ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐊᓕᐊᓇᐃᒍᓱᑦᑎᐊᖅᐳᖓ ᓇᖏᖅᓯᒋᐊᒃᓴᖅ ᐅᓪᓗᒥ. ᐋᓐᓂᐊᓇᖓᓗ 
ᕼᐋᑭᓚᐅᕋᓗᐊᖅᑎᓪᓗᑕ ᐅᓐᓄᒃ. ᖁᔭᓐᓇᒦᕈᒪᓪᓗᒋᑦ ᑕᒪᕐᒥᒃ ᒪᓕᒐᓕᐅᖅᑏᑦ ᖃᐃᓚᐅᖅᑐᑦ ᐊᒻᒪᓗ ᐅᕙᑦᑎᓐᓂᒃ 
ᐃᑲᔪᖅᑐᐃᓚᐅᖅᑐᑦ, ᑲᒪᒋᔭᖃᕐᓂᒃᑯᑦ ᐅᕙᓘᓐᓃᑦ ᖁᕕᐊᑦᑎᒋᔭᐅᑐᐃᓐᓇᖅᑐᑎᒃ. 
 
ᖁᕕᐊᓇᓚᐅᕐᒪᑦ. ᐊᓕᐊᓇᐃᑦᑐᒻᒪᕆᐅᓚᐅᖅᑐᓂ. ᐊᑕᐅᓯᕐᒥᒃ ᐅᖃᐅᓯᖃᕈᒪᓗᐊᖅᑐᖓ ᐃᓱᒫᓘᑎᒋᐸᓗᒃᑐᒍ 
ᖃᐅᔨᒪᖏᓐᓇᒪ ᖃᓄᐃᑦᑐᖃᕐᓂᐊᕐᒪᖔᖅ. ᐅᓐᓄᒃ, ᐃᓛᒃ, ᒥᔅᑕ. ᐲᑯ ᒪᕐᕈᐊᖅᑎ ᓵᓚᖃᓚᐅᕐᒪᑦ. ᐃᓛᖃᐃ, 
ᓇᒻᒥᓂᖅ ᐱᐅᓂᖅᐹᒃᑯᑦ ᐊᒻᒪᓗ ᐊᑕᐅᓯᕐᒥᒃ ᓄᓇᕐᔪᐊᕐᒥ ᓵᓚᖃᑦᑐᓂ ᓄᑖᖑᕙᓪᓚᐃᔪᒥᒃ ᖃᐅᔨᑎᑦᑎᓚᐅᕐᒪᑦ 
ᐊᑯᓂᐅᖅᐹᖅ ᐴᖅᑕᐅᓯᒪᓪᓗᓂ ᐊᒻᒪᓗ ᐴᖅᓯᓪᓗᓂ ᓄᓗᐊᓄᑦ ᐅᓐᓄᒃ, ᐅᐱᒋᔪᒪᑐᐃᓐᓇᖅᑐᒍ. 
 
>>ᐸᑦᑕᑐᖅᑐᑦ 
 
ᑕᐃᒪᐃᑦᑐᖃᕆᐅᕐᓚᐅᕐᒪᑦ ᐅᓐᓄᒃ. ᐊᒻᒪᓗ, ᒥᔅᑕ. ᐲᑕᓴᓐ ᑕᐃᑲᓃᓚᐅᕐᒥᒪᑦᑕᐅᖅ, ᐃᓛᒃ ᑕᓪᓗᖓᒍᑦ 
ᐱᔭᐅᓪᓗᐊᓚᐅᕐᒪᑦ ᐊᒻᒪᓗ ᑎᓴᒪᓂᒃ ᒥᖅᓱᖅᑕᐅᔭᕆᐊᖃᓕᓚᐅᖅᑐᖅ. ᐅᐱᒋᔪᒪᓪᓗᒍ ᐊᖓᔪᖅᑳᕗᑦ 
ᐋᓐᓂᐊᖅᑐᓕᕆᔨᒃᑯᑦ ᐅᐸᒃᓴᕋᐃᓚᐅᕐᓂᖓᓄᑦ ᒪᑦᑐᑎᖅᓯᔭᖅᑐᖅᑐᓂ ᐲᑕᓴᓂᒥᒃ ᐃᒃᓯᕚᖅᕕᖓᓂ. 
 
ᐊᒻᒪᓗ, ᐅᖃᖅᑎ, ᐅᖃᕈᒪᓪᖓ ᑲᖑᓱᑦᑎᐊᓕᖅᑐᖓ ᐅᓐᓄᒃ ᐊᓂᔭᕆᐊᖃᓯᓚᐅᕐᕋᒪ, ᐃᓱᒪᒋᔭᐅᔪᖅ 
ᑮᓇᐅᔭᓕᐅᕋᓱᓐᓂᕐᒧᑦ ᐱᙳᐊᕐᓂᐅᒋᐊᖓᓂᒃ. ᑮᓇᐅᔭᑦ ᓄᐊᑕᐅᔪᑦ ᑐᓂᕐᕈᑎᑎᒍᑦ ᒪᓕᒐᓕᐅᖅᑎᓄᑦ ᐊᒻᒪᓗ 
ᐱᙳᐊᖅᑎᓄᑦ ᑐᓂᔭᐅᓂᐊᖅᑐᑦ ᐃᑲᔪᖅᑕᐅᕙᑦᑐᓄᑦ. ᑐᓂᓯᓚᐅᖏᓐᓇᒪ ᑐᓂᕐᕈᑎᒥᒃ, ᐅᕝᕙᐅᓇ $20. 
ᐃᓕᓂᐊᖅᑕᕋ ᓂᕐᕆᕕᐅᑉ ᖄᖓᓄᑦ ᐊᒻᒪᓗ ᑐᓂᔭᐅᓗᓂ ᒥᔅᑕ. ᓯᐊᒡᕕᒻᒧᑦ ᖃᑦᑎᕆᔨᒃᑯᓐᓄᑦ. 

ᐊᐱᕆᔪᒪᓪᓗᒋᑦ ᐃᓘᓇᑎᒃ ᒪᓕᒐᓕᐅᖅᑏᑦ, ᑐᓂᓯᓚᐅᕐᓂᖏᑉᐸᑕ, ᑐᓂᓯᖁᓪᓗᒋᑦᑕᐅᖅ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
 
ᑲᑎᒪᔾᔪᑎᒃᓴᖅ 4, ᐅᑎᕐᓗᓂ ᐅᖃᐅᓯᒃᑯᑦ ᐊᐱᖅᑯᑎᓄᑦ. ᐸᕋᐅᓐ 
 

ᑲᑎᒪᔾᔪᑎᒃᓴᖅ 4: ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 
 
ᑭᐅᔾᔪᑎᒃ ᐊᐱᖅᑯᑎᒧᑦ 209 - 2(2): ᒪᓕᒐᓕᐅᖅᑎ "ᐃᓐᓇᑐᖃᐃᑦ ᐸᖅᑭᔭᐅᓂᖏᓐᓄᑦ 

ᐱᓕᕆᑎᑕᐅᑲᐃᓐᓇᖅᑐᑦ 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎ 209-2(2), ᐱᖃᑕᐅᔪᑦ ᐃᓐᓇᑐᖃᐃᓐ 
ᐸᖅᑭᔭᐅᓂᖏᓐᓄᑦ ᐱᓕᕆᔨᐅᑲᐃᓐᓇᖅᑐᑦ ᐊᐱᖅᑯᑎᐅᓚᐅᖅᑐᖅ ᑕᒑᕐᒧᑦ, ᒫᑦᓯ 7-ᐸᖑᑎᓪᓗᒍ, 2005. 
 
ᐅᖃᖅᑎ, ᒫᑦᓯ 3-ᒥ, ᐊᐱᕆᔭᐅᓚᐅᕐᕋᒪ ᓴᖅᑮᖁᔭᐅᓪᓗᖓ ᐊᑐᓕᖁᔨᔾᔪᑎᓂᒃ ᑖᒃᑯᓇᙵᑦ ᐃᓐᓇᑐᖃᐃᓐ 
ᐃᓪᓗᖏᓐᓄᑦ ᕿᒥᕐᕈᓂᖅ ᐊᒻᒪᓗ ᓯᕗᓂᐊᒍᑦ ᐃᓄᓕᕆᔨᒃᑯᑦ ᑮᓇᐅᔭᖅᑐᕈᑎᒃᓴᖏᑕ ᕿᒥᕐᕈᓂᕐᒧᑦ. 
ᓇᓗᓇᐃᖅᓯᒍᒪᓪᓗᖓ ᑖᒃᑯᐊ ᐊᑐᓕᖁᔨᔾᔪᑎᐅᔪᑦ ᐃᓚᒋᑐᐃᓐᓇᕐᒪᒋᑦ ᑕᒪᒃᑮᓂᖅᓴᒧᑦ ᐅᓂᒃᑳᒧᑦ ᐸᕐᓇᑕᐅᓯᒪᔪᖅ 
ᑲᔪᓯᓂᒃᑯᑦ ᐸᖅᑭᒃᓯᓂᖅ ᐃᓐᓇᑐᖃᕐᓂᒃ ᐱᓕᕆᔨᐅᑲᐃᓐᓇᖅᑐᓄᑦ. 
 
ᑖᓐᓇ ᐅᓂᒃᑳᖅ ᓴᖅᑮᔪᖅ ᐊᑐᓕᖁᔨᔾᔪᑎᓂᒃ ᑕᒪᒃᑮᓂᖅᓴᒥᒃ ᐃᓐᓇᑐᖃᐃᓐ ᐸᕐᓇᒍᑎᐊᓂᒃ ᑐᕌᖓᔪᑦ 
ᑲᒪᒋᔭᖃᕐᓂᕐᒧᑦ ᐱᔪᒪᔭᐅᔪᓂᑦ ᓄᓇᕗᒻᒥ ᐃᓄᑐᖃᐃᑦ ᐊᒡᒋᖅᑐᓄᑦ ᐊᕐᕌᒍᓄᑦ ᐊᒻᒪᓗ ᐊᑐᓕᖁᔭᐅᓯᒪᔪᑦ ᐊᑕᔪᑦ 
ᓴᓇᔭᐅᑲᓐᓂᕋᔭᕐᓂᖏᓐᓄᑦ ᑕᐃᒪᙵᓕᒫᖅᑐᑦ ᐃᑲᕐᕋᖏᑦ ᐃᓱᓕᒍᓐᓇᖏᑦᑐᑦ ᐃᓄᑐᖃᒃᑯᕖᑦ. 
 
ᐅᖃᖅᑎ ᖃᐅᔨᒋᐊᖃᑎᒋᓯᒪᔭᒃᑲ ᐊᖓᔪᖅᑲᐅᑏᑦ ᐃᖅᑲᓇᐃᔭᖅᑎᒃᑲ ᐊᒻᒪᓗ ᐊᓚᒃᑲᕈᓐᓃᕆᐊᑐᐃᓐᓇᖅᓱᒋᑦ 
ᐊᑐᓕᖁᔭᐅᓯᒪᔪᑦ ᐃᓄᑐᖃᓕᕆᔨᓅᖓᔪᓕᕆᔨᓄᑦ. ᑖᒃᑯᐊ ᐊᑐᓕᖁᔭᓕᐊᖑᓯᒪᔪᑦ 
ᑐᓴᖅᑎᑦᓯᖅᑳᕈᑎᑦᓴᒫᓕᐊᖑᓯᒪᑦᓱᑎᒃ ᒥᓂᔅᑕᓂᒃ, ᐊᒻᒪᓗ ᑕᐃᒃᑯᓄᙵᖅᑕᐅᓛᖅᓱᑎᒃ ᒥᓂᔅᑕᐃᑦ ᐃᓱᒪᕕᒋᓛᕐᒪᒋᑦ 
ᒫᓐᓇᒫᕈᓗᒃ ᓯᕗᓂᕆᓂᐊᖅᑕᑎᓐᓂ. ᑖᒃᑯᐊ ᑐᓴᕈᑎᓕᐊᑦ ᓴᓇᔭᐅᕙᓪᓕᐊᖏᓐᓇᖅᑐᑦ, ᐊᒻᒪ ᑕᐃᒪᐃᒻᒪᑦ, 
ᐱᔭᕇᖅᓯᒪᑎᓐᓇᒋᑦ ᐊᓚᒃᑲᕆᐊᑐᙱᑦᑐᑦ ᒫᓐᓇᐅᓂᖓᓂ. 
 
ᐅᖃᖅᑎ, ᐱᒻᒪᕆᐅᒻᒥᔪᖅ ᖃᐅᔨᒪᔭᐅᑉᐸᑦ ᐃᓄᑐᖃᒃᑯᕕᓕᕆᓃᑦ ᐊᑦᑐᐃᓂᖃᙱᒻᒪᑕ ᐱᓕᕆᕕᐅᑉ ᒫᓐᓇ 
2005/06 ᒥᑦᓴᐅᓯᒍᒪᔭᖏᓐᓂᒃ ᑮᓇᐅᔭᓂᒃ ᐅᐱᓐᓇᕋᓂ ᑮᓇᐅᔭᖅᑑᑎᑦᓴᖏᓐᓂᒃ ᐱᑕᖃᙱᑦᑐᖅ ᑖᑦᓱᒪ 
ᐱᓕᕆᐊᑉ. 
 
ᑲᐃᒪ ᐱᔭᕇᖅᑕᐅᑐᐊᕐᐸᑦ ᐸᕐᓇᐅᑦ ᓈᒻᒪᒋᔭᖑᓗᓂᓗ, ᐱᓕᕆᕕᒃ ᐊᑐᐊᖅᓯᓛᖅᑐᖅ ᑕᐃᒫᑦᓯᐊᖅᑐᒥᒃ 
ᐱᕙᓪᓕᐊᓗᓂ ᐊᑭᑐᒨᑎᓄᑦ ᐊᑭᓕᖅᑐᐃᕙᓪᓕᐊᓗᓂ. 
 
ᑭᖑᓪᓕᕐᐹᒥ, ᐅᖃᖅᑎ, ᑐᓴᖅᑎᒋᐊᒃᑲᓐᓂᓛᕈᒪᔭᒃᑲ ᒪᓕᒐᖠᐅᖅᑏᑦ ᑲᔪᓰᓐᓇᕐᓂᖓᓂ ᐃᓄᑐᐊᕐᓂᒃ 
ᐃᑉᐱᒍᓱᐊᖃᕐᓂᐅᒍᒪᔫᑉ ᐊᑲᐅᓈᓕᖅᐸᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᑎᕐᕕᒋᓗᒋᑦ ᐅᖃᐅᓯᒃᑯᑦ ᐊᐱᖅᑯᑏᑦ. ᐅᑎᕐᕕᒋᓗᒋᑦ ᖃᑎᒻᒪᐅᑎᑦᓴᐃᑦ ᐅᓪᓗᒥ. 
ᑲᑎᒻᒪᐅᑎ 5. ᐃᓕᑕᖅᓯᓂᖅ ᐳᓛᖅᑐᓂᒃ ᒪᓕᒐᓕᐅᕐᕕᒻᒥ. 
 

ᑲᑎᒪᔾᔪᑎᔅᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

ᐅᖃᖅᑎ (ᑐᓵᔨᒃᑯᑦ): ᖁᕕᐊᑦᑐᖓ ᖃᐅᔨᑎᒋᐊᖏᑦ ᒪᓕᒐᓕᐅᖅᑏᑦ ᒪᓕᒐᓕᐅᕐᕕᒻᒥ ᑲᓇᑕᐅᑉ ᒐᕙᒪᖓᓂ 
ᐃᓕᓐᓂᐊᕇᖅᐸᓪᓕᐊᔪᓂᒃ ᑲᑎᒻᒪᕕᐊᓗᐊᓂ, ᑖᒃᑯᐊ ᑲᓇᑕᒥᐅᑦ ᐃᓚᐅᔪᑦ ᐱᐅᓂᖓᓄᑦ ᑲᓇᑕᐅᑉ 
ᐱᓕᕆᐊᖑᑎᓪᓗᒍ. ᐃᖃᓗᓐᓃᑦᑐᑦ ᐅᕙᓂ ᐱᓇᓱᐊᕈᓯᕐᒥ ᐊᕐᕌᒍᑕᒫᖅᓯᐅᑎᒥᓐᓂ ᐃᓕᓵᒥᓄᑦ ᓂᐅᕐᕈᓯᒪᔪᑦ. 
 
ᐃᓚᐅᔪᑦ ᐅᑯᐊ, ᒪᒥᐊᑉᐸᒌᖅᐳᖓ ᐊᑎᖏᑦ ᐅᖃᑦᓯᐊᓂᐊᕐᓂᖏᒃᑯᒃᑭᑦ, ᔮᓱᐊ ᐋᑳᒃ, ᐃᑦᓯᕙᔪᑦ ᐊᕙᓂ 
ᒪᓕᒐᓕᐅᕐᕕᒻᒥ, ᔨᐊᐳᕆ ᕕᐅ, ᖁᔭᓐᓇᒦᒃ, ᑲᐅᕋᓐ ᑕᐃᐱᕖᓐ, ᑕᐃᕕᑎ ᕼᐅᒋᐅ, ᒥᓕᓴ ᓕᒃᓘᒃ, ᔮᓇᑕᓐ ᒪᐃᓐ, 
ᑲᑐᕆᓇ ᒫᔅ, ᔭᐃ ᓇᑐᕚᓂ, ᐋᓐᑐᓂ ᕉᒪᓂᐊᓪᓕ, ᐊᒻᒪ ᐋᑎᐊ ᕌᔾ. ᐃᓚᖃᕐᒥᔪᑦ ᐱᓕᕆᐊᒥᓐᓄᑦ 
ᑐᑭᒧᐊᑦᑎᑦᓯᔨᒥᓐᓂᒃ, ᔮᓐ ᐱᐊ ᒑᕗᐊᕆ ᐊᒻᒪᓗ ᑕᐃᐋᓇ ᓂᒥᕌ. ᒪᒥᐊᑉᐳᖓ ᓂᕆᔭᖅᑐᓚᐅᙱᓐᓇᒪ ᐃᑉᐸᑦᓴᖅ. 
ᑲᑎᒻᒪᒋᐊᓚᐅᕋᒪ 6-ᒥ, ᖃᐅᔨᒪᓐᓂᓚᐅᙱᓐᓇᒪ ᑲᑎᒻᒪᒋᐊᓴᕋᐃᓗᐊᕆᐊᖅ, ᑕᐃᒪ ᒪᒥᐊᓚᕿᕗᖓ. ᖁᔭᓐᓇᒦᒃ. 
 
ᐃᓕᑕᖅᓯᓂᖅ ᐳᓛᖅᑐᓂᒃ ᒪᓕᒐᓕᐅᕐᕕᒻᒥ, ᐃᓕᑕᖅᓯᓂᖅ ᐳᓛᖅᑐᓂᒃ ᒪᓕᒐᓕᐅᕐᕕᒻᒥ. ᑲᑎᒻᒪᐅᑎ 6. ᐅᖃᐅᓯᒃᑯᑦ 
ᐊᐱᖅᑯᑏᑦ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᐃᑦ ᕿᑎᖓᓄᑦ, ᑐᑑ. 
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 267 - 2(2): ᐊᖓᔪᖅᑲᐅᑎᓂᒃ ᓇᐃᓪᓕᑎᖅᓯᒪᔪᑦ - ᐊᑐᓕᖁᔭᐅᓯᒪᔪᑦ ᖃᓄᐃᓕᖓᓕᕐᒪᖔᑕ 
 
ᑐᑐ:  ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒐ ᑐᖕᕋᖅᑐᖅ ᐱᓯᑕᐅᓂᖅᐹᒧᑦ ᒥᓂᔅᑕᖓᓄᑦ ᐃᓕᓐᓂᐊᖅᑐᓕᕆᔩᑦ. 
 
ᐅᖃᖅᑏ, ᑲᑎᒻᒪᓕᕋᖕᑕᖅᑎᓪᓗᑕ ᐅᕙᓂ ᑲᑎᒻᒪᓂᕐᒥ, ᒥᓂᔅᑕ ᐊᓚᒃᑲᐃᔪᒻᒪᑦ ᐊᖓᔪᖅᑲᐅᑏᑦ ᓇᐃᓈᖅᓯᒪᔪᖏᓐᓂᒃ 
ᐅᓂᒃᑳᖅᑐᓂᒃ ᑎᓕᓯᓯᒪᓂᕋᖅᓱᓂ ᐅᑭᐅᖅᑕᖅᑐᒥ ᓯᓚᑦᑐᓴᕐᕕᒻᒥᒃ, ᐊᒻᒪᓗ ᐊᑦᓱᐊᓗᑲᓪᓚᒃ ᐃᓱᒫᓘᑎᑕᖃᐅᔪᑦᓱᑎᒃ 
ᑕᐃᑯᖓ ᐅᓂᒃᑳᖏᓐᓅᖓᔪᓂᒃ, ᑕᐃᒪᙵᓂᓪᓗ ᓇᓗᓇᐃᖅᓯᕕᖃᖅᓯᒪᕗᖅ ᒪᓕᒐᖠᐅᖅᑎᓄᑦ ᐅᕙᓂ 
ᒪᓕᒐᖠᐅᕐᕕᒻᒥ ᐱᓕᕆᐊᖃᕐᕕᖃᕐᓂᕋᖅᓱᓂ ᐊᑐᓕᖁᔭᐅᓯᒪᔪᓂᒃ ᐋᖅᑭᒋᐊᕐᓗᒋᑦ ᐃᓚᖏᑦ ᐊᑲᐃᓪᓕᐅᕈᑏᑦ 
ᓇᓗᓇᐃᖅᑕᐅᓯᒪᔪᑦ ᓯᓚᑦᑐᓴᕐᕕᒻᒥ. 
 
ᐊᐱᖅᑯᑎᒐ ᐊᖓᔪᖅᑳᒧ ᐊᖏᕈᓐᓇᖅᑲ ᐱᑕᖃᑦᑎᑦᑎᓗᓂ ᒪᓕᒐᓕᐅᖅᑎᓂᒃ ᑕᕝᕙᓂ ᑲᑎᒪᕕᒻᒥ, ᑭᓇᒥᒃᑭᐊᖅ 
ᐃᓕᓐᓂᐊᖅᑐᓕᕆᔨᒃᑯᓐᓂ, ᐃᓕᓐᓂᐊᖅᑎᓄᑦ ᑎᑎᖅᑲᐃᑦ ᐅᕝᕙᓘᓐᓃᑦ ᑕᐃᒪᓐᓇᐃᑦᑐᕈᔪᒻᒥᒃ ᐅᓪᓗᒥᒧᑦ 
ᓇᓗᓇᐃᖅᓯᓯᒪᔪᒥᒃ ᐱᕙᓪᓕᐊᓂᐅᔪᒧᑦ ᐃᓕᓐᓂᐊᕐᓂᖓᓄᑦ ᓯᓚᑦᑐᕐᓴᖅᕕᒻᒥ ᐋᖅᑭᒋᐊᕈᑎᐅᔪᑦ 
ᓇᓗᓇᐃᖅᑕᐅᓯᒪᔪᓄᑦ ᐅᓂᒃᑳᒥ ᐅᑭᐅᒃᓵᒥ ᑲᑎᒪᓂᕆᓂᐊᖅᑕᑎᓐᓄᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖓ ᐃᓕᓐᓂᐊᖅᑐᓕᕆᔨᒃᑯᑦ, ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᑮᓇᐅᔭᓂᒃ ᐅᖃᕈᑎᖃᑦᑎᓪᓗᑕ ᐱᓕᕆᕕᐊᓄᑦ 
ᐃᓕᓐᓂᐊᖅᑐᓕᕆᔨᒃᑯᑦ, ᐅᖃᓚᐅᕐᕋᒪ ᑕᐃᒃᓱᒪᓂ 50-ᐳᓴᙱᑦ ᐊᑐᓕᖁᔭᐅᓯᒪᔪᑦ ᐅᓂᒃᑳᒦᓚᐅᖅᑐᑦ ᐱᓕᕆᐊᖑᔪᑦ 
ᐅᕝᕙᓘᓐᓃᑦ ᐱᓕᕆᐊᖑᓯᒪᔪᑦ. 
 
ᖃᖓᑭᐊᖅ, ᑐᓴᖅᑎᑦᑎᒋᐊᕈᓐᓇᖅᑐᖓ ᑲᑎᒪᕕᒻᒥᒃ ᐱᓕᕆᐊᖑᓂᖓᓄᑦ; ᖃᓄᖅ ᐊᑐᓕᖁᔭᐅᔪᑦ 
ᐱᕙᓪᓕᐊᓕᕐᒪᖔᑕ. ᐊᒻᒪᓗ, ᑲᑎᒪᔨᖏᑦ ᓯᓚᑦᑐᕐᓴᖅᕕᒃᑯᑦ ᓈᒻᒪᒃᓴᓚᐅᖅᑐᑦ ᐊᑐᓕᖁᔾᔪᑎᓂᒃ; 75-ᖑᓚᐅᕐᒪᑕ 
ᐃᓗᐊᓂ ᐅᓂᒃᑳᑉ. ᐱᓕᕆᐊᖑᕙᓪᓕᐊᔪᑦ ᑖᒃᑯᐊ ᐊᑐᓕᖁᔨᔾᔪᑎᐅᔪᑦ. ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᖅ ᐃᓚᒋᐊᕈᑏᑦ, ᑐᑐ. 

ᑐᑐ: ᖁᔭᓐᓇᒦᒃ, ᐅᖃᖅᑎ. ᕿᓂᕋᓗᐊᕐᕋᒪ ᑭᐅᔾᔪᑎᑦᑎᐊᕙᐅᔪᒥᒃ ᐅᕝᕚᓘᓐᓃᑦ ᐅᓂᒃᑳᒥᒃ ᓇᓗᓇᐃᖅᑕᐅᓯᒪᔪᓄᑦ 
ᐅᓂᒃᑳᒥ. ᐊᖓᔪᖅᑳ ᓇᓗᓇᐃᖅᓯᓚᐅᕐᒪᑦ, 75-ᖑᓚᐅᕐᒪᑕ ᐊᑐᓕᖁᔨᔾᔪᑎᐅᔪᑦ. ᐃᓛᖃᐃ ᐊᖏᖅᓯᒪᒐᔭᖅᐸ 
ᐃᓕᓴᑎᑦᑎᓗᓂ ᑲᑎᒪᔨᓂᒃ ᐊᒻᒪᓗ ᐊᖓᔪᖅᑲᐅᑎᐅᔪᓂᒃ ᐃᖅᑲᓇᐃᔭᖅᑎᖏᓐᓂᒃ ᓯᓚᑦᑐᕐᓴᖅᕕᒃᑯᑦ 
ᐋᖅᑭᒃᓱᐃᓗᑎᒃ ᐅᓂᒃᑳᒥᒃ ᓴᖅᑭᑕᐅᒐᔭᖅᑐᒥᒃ ᑲᑎᒪᕕᒻᒥ ᐅᑭᐊᒃᓵᖅ ᓇᓗᓇᐃᖅᓯᔪᒥᒃ ᐱᑦᔪᑎᐅᔪᓂᒃ 
ᐊᑐᓕᖁᔭᐅᓯᒪᔪᑦ ᐊᑐᓕᖁᔨᔾᔪᑎᑎᒍᑦ, ᓱᓇᐅᓚᐅᕐᒪᖔᑕ ᐃᓱᒪᒋᔭᐅᔪᑦ ᐊᒻᒪᓗ ᖃᓄᐃᓕᖅᑐᖃᓚᐅᕐᒪᖔᖅ, 
ᐋᖅᑭᒋᐊᕈᑎᐅᔪᑦ ᑖᒃᑯᓂᖓ ᐋᖅᑭᒋᐊᖅᓯᓗᑎᒃ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐊᖓᔪᖅᑳ. ᐄ, ᓴᖅᑭᑎᒍᓐᓇᖅᑕᕗᑦ ᐅᓂᒃᑳᖅ. ᐃᓱᒪᒋᔭᐅᑦᑎᐊᖅᑐᒻᒪᕆᐊᓗᒃ 
ᒪᓕᒐᓕᐅᖅᑎᓄᑦ, ᐊᒻᒪᓗ ᐊᖏᕈᓐᓇᖅᑐᒍᑦ, ᐊᖓᔪᖅᑳᖑᓪᓗ ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᐱᓕᕆᐊᕆᓂᐊᕐᓗᒍ 
ᐅᑭᐊᒃᓵᒧᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ ᐃᖃᓗᒃᑑᑎᐊᕐᒧᑦ, ᐲᑕᓴᓐ. 
 
ᐊᐱᖅᑯᑦ 268 - 2(2): ᑐᑭᓯᑎᑕᐅᒋᐊᕐᓂᖅ 24-ᓄᑦ ᐃᑲᕐᕋᓄᑦ ᐸᖅᑭᕕᐅᔪᖅ - ᖃᕋᓴᒧᑦ 

ᐃᓐᓇᑐᖃᕈᖅᓴᕋᐃᓐᓂᒃ ᐋᓐᓂᐊᖑᔪᖅ 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒐ ᐊᖓᔪᖅᑳᖓᓄᑦ ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ. 
ᓅᕖᕙᐅᑎᓪᓗᒍ ᐅᖃᐅᓯᙵᐅᑎᑦ ᐱᖃᓯᐅᔾᔨᓯᒪᓚᐅᖅᑐᑦ ᐱᒻᒪᕆᐅᔪᒥᒃ ᐊᖏᕈᑕᐅᓯᒪᔪᒥᒃ ᐃᓐᓇᑐᖃᑦᑎᓐᓄᑦ, 
ᐅᖃᖅᓯᒪᔪᖅ "ᐱᓕᕆᖃᑎᖃᓂᒃᑯᑦ ᓄᓇᓕᓐᓂᒃ, ᒐᕙᒪᒃᑯᑦ ᐊᖏᖅᓯᒪᔪᑦ ᒪᑐᐃᖅᓯᓂᕐᒥᒃ ᐊᑕᐅᓯᕐᒥᒃ ᓄᑖᒥᒃ 24-
ᓄᑦ ᐃᑲᕐᕋᓄᑦ ᐸᖅᑭᕕᐅᔪᒥᒃ ᐊᕐᕌᒍᑕᒫᑦ ᐱᓕᕆᐊᖓᑎᒍᑦ, ᐱᒋᐊᕐᓗᓂ ᐊᕐᕌᒍ." 
 
ᑐᑭᓯᔪᖓ ᐊᖓᔪᖅᑳ ᐱᒋᐊᖅᑎᑦᑎᓯᒪᓕᕇᖅᑐᖅ ᓇᓗᓇᐃᖅᑎᕆᓂᕐᒥᒃ ᖃᖓᒃᑯᑦ ᑖᒃᑯᐊ 24-ᐃᑲᕐᕋᐃᑦ 
ᐸᖅᑭᕕᐅᔪᑦ ᓴᓇᔭᐅᓂᐊᕐᒪᖔᑕ. ᑭᓯᐊᓂᓕ ᐊᐱᖅᑯᑎᒐ ᑕᒪᑐᒧᖓ ᖃᓄᖅ ᑐᕌᖓᔪᖅ ᐃᓐᓇᑐᖃᕐᓄᑦ? ᐊᖓᔪᖅᑳᑉ 
ᑐᓴᖅᑎᒋᐊᕈᓐᓇᖅᑳᑎᒍ ᖃᓄᐃᑦᑐᓂᒃ ᐱᒋᐊᖅᓯᒍᒪᒻᒪᖔᑕ ᐱᓕᕆᕕᖓ ᑲᒪᒋᔭᐅᓗᑎᒃ ᐱᔪᒪᔭᐅᒧᑦ ᐃᓄᒻᒧᑦ 
ᐋᓐᓂᐊᖃᑦᑐᓄᑦ ᖃᕋᓴᖏᑎᒍᑦ ᐃᓐᓇᑐᖃᕈᑉᐸᓪᓕᐊᓂᕐᒧᑦ, ᐅᕝᕙᓘᓐᓃᑦ ᑕᒪᒃᑯᓄᖔᖓᔪᓄᑦ? ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᑲᒪᒋᔭᖃᑦᑐᖅ ᐋᓐᓂᐊᖅᑐᓕᕆᔨᒃᑯᓐᓂᑦ ᐊᒻᒪᓗ ᐃᓄᓕᕆᔨᒃᑯᓐᓂᑦ, ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᓇᓗᖏᓚᖓ ᐅᕙᒍᓕᒫᖅ ᐃᓱᒪᒋᔭᖃᑦᑎᐊᖅᑐᒍᑦ 
ᐃᓄᓐᓂᒃ ᑕᐃᒪᓐᓇᐃᑦᑐᓂᒃ. ᐃᓚᖃᑦᑐᒍᑦ ᐊᑦᔨᒌᖏᑦᑐᓂᒃ ᐋᓐᓂᐊᖃᑦᑐᓂᒃ. ᑕᒪᑐᒧᖓᓕ ᖃᕋᓴᖏᑎᒍᑦ 
ᐃᓐᓇᑐᖃᕈᓴᕋᐃᓂᕐᒧᑦ ᐋᓐᓂᐊᓖᑦ, ᑐᓴᖃᑦᑕᕋᑦᑕ ᓇᑭᓕᒫᖅ ᓄᓇᕗᒻᒥ. ᐱᑕᖃᖏᓇᑦᑕ ᐸᖅᑭᕕᐅᔪᒥᒃ ᑕᒪᒃᑯᓄᖓ 
ᐋᓐᓂᐊᖃᑦᑐᓄᑦ, ᐊᐅᓚᑦᑎᖃᑦᑕᖅᑕᕗᑦ ᖃᓪᓗᓈᓄᑦ. 
 
ᓱᓕᒍᒪ ᐊᕐᕌᒎᓂᐊᖅᑐᓂ, ᐱᔨᑦᑎᕈᑎᖃᕈᓐᓇᖅᓯᓂᐊᕐᓕᖅᑐᒍᑦ ᐋᓐᓂᐊᖃᑦᑐᓄᑦ ᖃᕋᓴᖏᑎᒍᑦ ᐊᒻᒪᓗ ᐊᓯᖏᓐᓄᑦ 
ᐊᑦᔨᒌᖏᑦᑐᓄᑦ ᐋᓐᓂᐊᓄᑦ. ᐸᖅᑭᔪᓐᓇᖅᓯᓂᐊᕐᓕᖅᑐᒍᑦ ᑕᒪᒃᑯᓂᖓ ᐃᓄᓐᓂᒃ ᐋᓐᓂᐊᖃᑦᑐᓂᒃ ᐊᒻᒪᓗ 
ᑕᒪᑐᒥᖓ ᕿᒥᕐᕈᒋᐊᕐᓂᐊᖅᐳᖓ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᑦ ᐃᓚᒋᐊᕈᑏᑦ. ᐲᑕᓴᓐ. 

ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᖅᐸᕋ ᐊᖓᔪᖅᑳ ᑭᐅᔾᔪᑎᖓᓄᑦ. ᐃᓚᖓ ᓂᕈᐊᖅᑎᒋᓯᒪᔭᒪ 
ᓇᓂᓯᓚᐅᕐᒪᑦ ᐃᓂᒃᓴᖓᒥᒃ ᖃᒪᓂᖅᑐᐊᕐᒥ ᑕᖅᑭᐅᓚᐅᖅᑐᓂ ᐱᖓᓱᓂ ᐊᓈᓇᒥᓄᑦ ᕿᓚᒥᑲᐃᓐᓇᕐᒨᖓᔪᒧᑦ. 
ᐅᑎᕆᐊᖃᓛᖅᑐᖅ ᓄᓇᖓᓄᑦ ᑕᐃᑲᓃᒍᓐᓇᖏᒃᑯᓂ. 
 
ᐊᐱᖅᑯᑎᒐ ᐊᖓᔪᖅᑳᒧᑦ, ᑲᓇᑕᐅᑉ ᒪᓕᒐᓕᐅᖅᕕᔾᔪᐊᖓ ᒫᓐᓇᐅᔪᖅ ᐅᖃᕈᑎᖃᒻᒪᑕ ᐱᖁᔨᕗᖔᕈᑎᒥᒃ 
ᐋᖅᑭᒃᓯᓂᕐᒥᒃ ᑲᓇᑕᒥ ᐹᕐᓇᒍᑎᒥᒃ, ᐅᖃᖃᑎᖃᕐᓂᒃᑯᑦ ᓄᓇᓖᑦ ᐊᕕᑦᑐᖅᓯᒪᔪᖏᓐᓂᒃ ᐊᒻᒪᓗ ᓄᓇᕗᒻᒥᒃ, 
ᖃᐅᔨᒪᑦᑎᐊᖁᓪᓗᒋᑦ ᑲᓇᑕᒥ ᐱᓕᕆᐊᖑᓯᒪᔪᒥᒃ ᑕᒪᒃᑮᔪᒥᒃ ᑲᒪᒋᔭᖃᖁᓪᓗᒋᑦ ᑕᒪᑐᒧᖓ ᐋᓐᓂᐊᖑᔪᒧᑦ ᐊᒻᒪᓗ 
ᑐᕌᖓᔪᑦ ᐊᔪᕈᑎᐅᔪᓄᑦ. ᐊᖓᔪᖅᑳ ᑐᓴᖅᑎᑦᑎᒍᓐᓇᖅᑲ ᑲᑎᒪᕕᒻᒥᒃ ᐱᓕᕆᕕᐊ ᖃᓄᐃᓕᐅᕐᕆᐊᖅᓯᓂᐊᕐᒪᖔᖅ 
ᑕᒪᑐᒧᖓ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᖁᔭᒋᔭᕋ ᒪᓕᒐᓕᐅᖅᑎᐅᖃᑎᒐ ᑕᒪᑐᒥᖓ 
ᐅᖃᕐᒪᑦ ᐅᐱᓐᓇᕋᓂ ᓄᓇᕗᒻᒥᐅᓂᒃ ᐃᓄᑐᖃᕈᓴᕋᐃᓗᐊᕐᓇᖅᑐᒥᒃ ᐋᓐᓂᐊᑕᓕᒃ. ᐅᖃᕆᐊᖅ ᐳᐃᒍᕐᓂᖅᑲᐅᒐᒪ 
ᐊᖏᕐᕋᒥ ᐃᑉᐱᒍᓱᑦᑏᑦ ᒥᑦᓵᓐᓄᑦ ᐱᓕᕆᔪᒻᒪᕆᐊᓘᒋᐊᖏᑦ ᒫᓐᓇ ᐊᒻᒪᓗ ᑕᒪᓐᓇ ᐱᒋᐊᖅᑎᐸᓪᓕᐊᑦᓱᑎᒍ 
ᐱᔪᒐᖅᓴᐅᑎᑦᓱᒍᓗ ᐊᖏᕐᕋᒥ ᐃᑉᐱᒍᓱᐊᖃᕐᓂᖅ.  
 
ᐱᔾᔪᑎᒋᓗᒍ ᒪᓕᒐᓕᐅᖅᑎᐅᑉ ᐊᐱᖅᑯᑎᖓ, ᒫᓐᓇ ᖃᐅᔨᕙᓪᓕᐊᑐᐃᓐᓇᖅᑐᒍ ᐊᒥᓱᙳᐸᓪᓕᐊᓂᖏᓐᓂᒃ 
ᑕᐃᒪᐃᑦᑐᑦ ᐋᓐᓂᐊᑦ ᖃᓪᓗᓈᓂ. ᑐᓴᑦᑕᑐᐊᕈᒪ ᓄᓇᕗᒻᒥᐅᒥᑦ ᑕᐃᒪᐃᑦᑐᒥᒃ ᐋᓐᓂᐊᓕᒻᒥᒃ, 
ᖃᐅᔨᒃᑲᑦᓴᐅᑎᒋᐊᐱᓛᖅᑕᒋᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᐃᑉᐸᖓᓂ ᐃᓚᒋᐊᕆᒍᑏᑦ, ᐲᑕᓴᓐ  
 
ᐲᑕᓴᓐ: ᖁᔭᓐᓇᒦᒃ ᐅᖃᖅᑎ. ᖁᔭᓐᓇᒦᕈᒪᔭᕋ ᒥᓂᔅᑕ. ᓄᓇᑦᓯᐊᕐᒥ, ᒪᓕᒐᓕᐅᖅᑎᐅᖃᑎᕗᑦ ᑖᕙᓂ ᒫᓐᓇᒫᒃᑯᑦ 
ᖃᐅᔨᓯᒪᓕᖅᑐᑦ ᐊᒥᓱᑦ ᐃᓄᑐᖃᐅᑏᑦ ᓄᓇᓕᖏᓐᓂ ᐊᒻᒪᓗ ᐃᓪᓗᓕᑐᐃᓐᓇᕆᐊᖃᕆᐊᖅ 
ᐃᓱᒪᔪᓐᓇᐃᓕᓕᖅᐸᓪᓕᐊᔪᓄᑦ ᓇᔪᕋᑦᓴᒥᒃ ᒫᓐᓇ ᕿᒥᕐᕈᓂᓖᑦ. 
 
ᒥᓂᔅᑕ ᐅᖃᐅᔾᔨᒍᓐᓇᖅᑲ ᐅᑯᓂᖓ ᒪᓕᒐᖠᐅᖅᑎᓂᒃ ᑕᐃᒪᐃᑦᑐᒐᓚᒻᒥᒃ ᖃᐅᔨᓇᓱᐊᕐᓂᖅᑕᖃᓛᕐᒪᖔᖅ 
ᐃᓱᒪᕕᐅᓗᑎᓪᓗ ᑕᒫᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐄ. ᐅᔭᒋᔭᕋ ᒪᓕᒐᖠᐅᖅᑎᐅᑉ ᐊᐱᖅᑯᑎᖓ. 
 
ᐄ, ᑕᑯᓂᐊᓛᖅᑕᕗᑦ ᑕᒪᓐᓇ ᖃᐅᔨᕕᒋᒃᑲᓐᓂᕐᓗᒍᓗ. ᓂᕆᐅᑦᑐᖓ ᑕᑯᕙᓪᓕᐊᑐᐃᓐᓇᕐᓂᐊᕆᐊᖓ ᐋᓐᓂᐊ 
ᓄᓇᕗᒻᒥ. ᐊᓯᖏᓐᓂᑦᑕᐅᖅ ᐋᓐᓂᐊᓂᒃ ᐱᑕᑦᓯᐸᓪᓕᐊᒻᒥᒻᒪᑦ ᓄᓇᕗᒻᒥ ᐊᒻᒪᓗ ᒥᑦᓵᓐᓃᐸᓪᓚᐃᑦᓱᑎᒃ 755 
ᐋᓐᓂᐊᑦ. ᐊᒻᒪᓗᑦᑕᐅᖅ, ᐱᓕᕆᕕᖓ ᐋᓐᓂᐊᖃᕐᓇᖏᑦᑐᓕᕆᔩᑦ ᐃᓄᓕᕆᔩᓪᓗ ᐊᑦᓱᐊᓗᒃ ᐃᖅᑲᓇᐃᔭᖅᑐᑦ 
ᓱᖅᑯᐃᒪᓇᓱᐊᖅᓱᑎᒃ ᐃᑉᐱᒍᓱᑦᑎᖃᐅᕋᓗᐊᕐᒪᖔᑕ. 
 
ᐄ, ᖃᐅᔨᒋᐊᕈᑎᒋᓛᖅᐸᕋ ᒪᓕᒐᓕᐅᖅᑎᐅᑉ ᐊᐱᖅᑯᑎᖓ ᐊᒻᒪᓗ ᖃᐅᔨᒋᐊᓛᕐᒥᔭᕋ ᐊᒻᒪᓗ ᖁᔭᒋᔭᕋ ᐊᐱᖅᓱᕐᒪᑦ 
ᑕᐃᒫᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᒥ ᐃᓚᒋᐊᕆᒍᑏᑦ, ᐲᑕᓴᓐ. 

ᐲᑕᓴᓐ: ᖁᔭᓐᓇᒦᒃ ᐅᖃᖅᑎ. ᖁᔭᓐᓇᒦᕈᒪᔭᕋ ᒥᓂᔅᑕ ᖁᔭᒋᒻᒪᐅᒃ ᐊᐱᖅᓱᕐᓂᕋ, ᑭᓯᐊᓂ ᐃᑲᔪᕈᓐᓇᖅᑐᖅ 
ᐅᕙᓐᓂᒃ ᐅᓪᓗᒥ, ᑕᒪᒃᑯᐊ ᒪᓕᒐᓕᐅᕐᕕᑦᑎᒎᖁᒐᒃᑭᑦ ᑭᒡᒐᖅᑐᕐᓗᒋᑦ ᓂᕈᐊᖅᑎᒋᓯᒪᔭᕗᑦ ᓄᓇᕗᓕᒫᕐᒥ. 
 
ᒥᓂᔅᑕᐅᑉ ᐅᖃᐅᑎᒍᓐᓇᖅᐹᑎᒍᑦ ᒐᕙᒪᒃᑯᑦ ᑎᑎᕋᖅᓯᒪᔪᖁᑎᖃᕐᒪᖔᑕ ᓄᓇᕗᒻᒥᐅᓂᒃ ᐋᓐᐊᓕᓐᓂᒃ 
ᐃᓄᑐᖃᕈᑦᓴᐅᑎᒋᓗᐊᕐᓇᒥᒃ ᐃᓱᒪᔪᓐᓇᐃᓕᕙᓪᓕᐊᓇᕐᒥᓪᓘᓐᓃᑦ. ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐄ, ᐃᑲᔪᖅᑐᖅᑐᐃᓐᓇᐅᔪᒪᔪᒍᑦ ᐃᑲᔪᕐᓗᒋᓪᓗ 
ᐃᓄᐃᑦ ᐋᓐᓂᐊᓖᑦ ᐊᒻᒪᓗ ᖃᐅᔨᒪᑎᒍᒪᑦᓱᑎᒍ ᐃᓄᐃᑦ ᑕᒪᒃᑯᐊ ᐋᓐᓂᐊᒋᔭᐅᑐᐃᓐᓇᕆᐊᖃᕆᐊᖏᑦ. 
 
ᐄ, ᐃᓄᑐᖃᕈᑦᓴᐅᑎᒋᓗᐊᕐᓇᖅ ᐋᓐᓂᐊ ᐊᑦᓱᐊᓗᒃ ᐱᒻᒪᕆᒃ ᐊᒻᒪᓗ ᓇᓗᓇᙱᑦᑐᖅ ᐋᓐᓂᐊᓯᐊᖅᑐᖃᕐᓂᖅᐸᑦ 
ᑕᐃᒪᐃᑦᑐᓂᒃ ᓄᓇᓕᓐᓂ, ᑐᓴᕋᔭᖅᑕᕗᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᖁᑦᑎᑦᑐᒥ, ᐹᓇᐸᔅ. 
 
ᐊᐱᖅᑯᑦ 269 - 2(2): ᐊᑦᑕᓇᑦᑐᒦᒋᐊᖃᙱᓐᓂᖏᑦ ᐱᔨᑦᓯᖅᑏᑦ ᐊᖁᑎᖏᑕ 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑐᖕᕋᖅᑎᒍᒪᔭᕋ ᐊᐱᖅᑯᑎᒐ ᒥᓂᔅᑕᖓᓄᑦ ᓄᓇᓕᓕᕆᔩᑦ 
ᒐᕙᒪᓕᕆᔩᓪᓗ. 
 
ᒥᓂᔅᑕᐅᑉ ᐅᖃᐅᑎᒍᓐᓇᖅᐹᖓ ᐅᕕᕙᓗ ᒪᓕᒐᓕᐅᖅᑏᑦ ᖃᓄᖅ ᐱᓕᕆᕕᖓ ᐱᓕᕆᐊᖃᕆᐊᕐᓂᕐᒪᖔᖅ 
ᐊᑲᐃᓪᓕᐅᕈᑕᐅᓯᒪᔪᒥᒃ ᖁᑦᓯᑦᑐᒥᐅᓂ ᐱᔾᔪᑎᒋᓪᓗᒋᑦ ᐅᖅᓯᖅᑐᐃᔩᑦ ᐊᑯᑎᖏᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᕿᓚᕝᕙᒃ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐃᖅᑲᓇᐃᔭᖅᑎᒃᑲ ᑯᑦᓯᑦᑐᓕᐊᕐᓂᐊᔪᔪᑦ ᑕᒪᑦᓱᒥᖓ 
ᖃᐅᔨᒋᐊᕐᓗᑎᒃ ᐊᒻᒪᓗ ᖃᐅᔨᑐᐊᕐᓂᕈᑎᒃ ᐊᑲᐃᓪᓕᐅᕈᑎᑕᖃᕆᐊᖓ, ᑕᐃᒪ ᐱᓕᕆᐊᕆᓂᐊᓚᐅᖅᐸᐅᒃ 
ᐋᖅᑭᒋᐊᕐᓗᒋᑦ ᑕᐃᒃᑯᐊ ᐊᑲᐃᓪᓕᐅᕈᑏᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᒥ ᐃᓚᒋᐊᕆᒍᑏᑦ, ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᖃᖓ ᒐᕙᒪᖓ ᓄᓇᕗᑦ ᓱᒋᐊᕐᕕᖃᓪᓚᕆᓛᖅᑲ ᐊᑐᓕᖁᔭᐅᓯᒪᔪᓂᒃ 
ᑐᖁᔪᓕᕆᔩᑦ ᐅᓂᒃᑲᐅᑎᖏᓐᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᕿᓚᕝᕙᒃ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑖᒃᑯᓇᓂ ᐊᑐᓕᖁᔨᔾᔪᑎᖏᓐᓂᒃ ᑐᖁᖓᔪᓕᕆᔨᐅᑉ 
ᐅᓂᒃᑳᖓᓂ, ᐃᓚᖏᑦ ᐊᑐᓕᖁᔨᔾᔪᑎᐅᔪᑦ ᐱᓕᕆᐊᖑᓯᒪᓕᕇᖅᑐᑦ, ᐊᒻᒪᓗ ᐃᓚᖏᑦ ᐃᓱᒪᒋᔭᐅᕙᓪᓕᐊᔪᑦ 
ᖃᐅᔨᒪᒍᒪᓪᓗᑎᒃ ᐊᒥᓲᓂᖅᓴᐃᑦ ᐊᑐᓕᖁᔨᔾᔪᑎᐅᔪᑦ ᐊᑐᓕᖅᑎᑕᐅᒍᓐᓇᕐᓂᖏᓐᓂᒃ ᐊᔪᓐᓇᕈᓐᓃᑐᐊᖅᐸᑦ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᐃᑉᐸᖓ ᐃᓚᒋᐊᕈᑎᕕᑦ, ᐹᓇᐸᔅ. 

ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. (ᑐᓵᔨᒃᑯᑦ ᐃᓱᓕᑉᐳᖅ) ᐊᑐᓕᖁᔨᔾᔪᑎ 2-ᖓ ᑐᖁᖓᔪᓕᕆᔨᐅᑉ 
ᐃᖅᑲᑦᑐᐃᕕᖓ ᐅᓄᖅᓯᑎᑦᑎᒋᐊᕐᓗᓂ ᐊᒥᓲᓂᖏᓐᓂᒃ ᐃᓕᓐᓂᐊᕐᓂᐅᔪᑦ ᐊᐅᓚᑦᑎᓂᕐᒧᑦ ᐅᖁᒪᐃᑦᑐᓂᒃ 
ᐱᔨᑦᑎᕈᑎᓂᒃ ᐊᒻᒪᓗ ᐅᖁᒪᐃᑦᑐᓂᒃ ᓄᓇᓯᐅᑎᒃ ᓄᓇᕗᒻᒥ. 
 
ᐊᖓᔪᖅᑳ ᐅᖃᐅᑎᒍᓐᓇᖅᑭᑎᕗᑦ ᖃᓄᐃᑦᑐᑲᓐᓂᕐᓂᒃ ᐃᓕᓐᓂᐊᕐᕈᑎᓂᒃ ᐱᑕᖃᕐᓂᐊᕐᒪᖔᖅ ᓴᖅᑭᖅᑕᐅᔪᓂᒃ 
ᐊᑐᓕᖁᔭᐅᓯᒪᔪᑦ ᐃᓱᒪᒋᓪᓗᒋᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᒪᒥᐊᓇᖅ, ᐅᖃᖅᑎᑦᑎᐄᓚᒋᐊᕈᑎᑦ ᐊᒥᓲᓂᖏᑦ 
ᐃᖅᑲᓇᐃᔭᖅᑏᑦ ᐃᓕᓐᓂᐊᖅᓯᒪᔪᑦ ᐳᓪᓚᓕᓐᓄᑦ, ᐅᖁᒪᐃᑦᑐᓄᑦ ᐱᔨᑦᑎᕈᑎᓂᒃ ᐊᐅᓚᑦᑎᓂᕐᒧᑦ, ᐊᒻᒪᓗ ᑖᓐᓇ 
ᐃᓕᓐᓂᐊᕐᓂᐅᔪᖅ ᑲᔪᓯᓂᐊᖅᑐᓂ ᓄᓇᓕᓐᓂ. 
 
ᐊᒻᒪᑕᐅᖅ ᒪᓕᒥᔪᑦ ᑐᖁᖓᔪᓕᕆᔨᐅᑉ ᐊᑐᓕᖁᔨᔾᔪᑎᖏᓐᓂᒃ ᐊᒻᒪᓗ ᐱᔪᒫᕆᔭᐅᔪᓂᒃ ᓄᓇᓕᓐᓂ 
ᑲᒪᒋᔭᐅᒋᐊᖅᓯᒪᔪᑦ, ᐱᓗᐊᖅᑐᒥᒃ ᓄᓇᓖᑦ ᑐᒃᓯᕋᕋᐃᒻᒪᑕ ᖃᓄᐃᑦᑐᒥᒃ ᐃᓕᓐᓂᐊᕐᓂᕐᒥᒃ, ᐄ, ᑲᔪᓯᓂᐊᖅᑐᖅ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᖅ ᐃᓚᒋᐊᕈᑎᑦ, ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐱᑕᖃᑦᑐᖅ ᑳᑦᑐᓛᒥᒃ ᐅᖅᓱᐊᓗᓕᕆᔨᓄᑦ ᖁᑦᑎᑦᑐᒥ. 
ᖃᓄᐃᓂᐊᕐᓕᖅᐸᓪᓕ ᑳᑦᑐᓛᒃᑎᐅᔪᑦ ᐅᕝᕙᓘᓐᓃᑦ ᑳᑦᑐᓛᖓ ᐱᓯᒪᔭᐅᔪᖅ ᖃᐅᔨᒍᑎᒃ ᒪᓕᒋᐊᖃᓕᕐᓂᖏᓐᓂᒃ 
ᒪᓕᒐᕐᓂᒃ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᖁᒪᐃᑦᑐᓂᒃ ᐱᔨᑦᑎᕈᑎᓂᒃ ᐊᖁᑎᐅᔪᑦ ᐊᒻᒪᓗ 
ᐅᖅᓱᐊᓗᒻᒧᑦ ᐊᒻᒪᓗ ᐃᒥᕐᒧᑦ ᓄᓇᓯᐅᑎᑦ ᓈᒻᒪᑦᑐᒥᒃ ᐊᔪᙱᔾᔪᑎᖃᕆᐊᓖᑦ. ᑕᐃᒪᓕ ᖃᐅᔨᒍᑎᒃ ᐱᖃᖏᒋᐊᒥᓂᒃ 
ᓈᒻᒪᑦᑐᒥᒃ ᐊᔪᙱᔾᔪᑎᒥᒃ, ᑳᑦᑐᓛᖓ ᑲᔪᓯᒋᐊᖃᕋᔭᖅᑐᖅ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ ᓇᓄᓕᒻᒧᑦ, ᓇᑦᑎᖅ. 
 
ᐊᐱᖅᑯᑦ 270 - 2(2): ᑐᐊᕕᓐᓇᖅᑐᒃᑯᑦ ᐊᐅᓚᕈᔾᔭᐅᕙᑦᑐᑦ ᐋᓐᓂᐊᔪᑦ ᐊᕐᓇᖅᕕᖃᑦᑎᑕᐅᒐᔭᕐᒪᑕ 
 
ᓇᑦᑎᖅ: ᖁᔭᓐᓇᒦᒃ, ᐅᖃᖅᑎ. ᐊᐱᖅᓱᕈᒪᓪᓗᒍ ᐊᖓᔪᖅᑳᖓ ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ. 
ᐊᕐᓇᖅᕕᖃᖏᓐᓂᖓ ᑐᐊᕕᓐᓇᑐᖅᓯᐅᑎᒃᑯᑦ ᖃᖓᑕᓲᖅ ᐱᓗᐊᖅᑐᒥᒃ ᑭᕙᓪᓕᕐᒥ, ᐊᑯᓂᐊᓗᒃ 
ᐃᓱᒫᓘᑎᐅᓯᒪᓕᖅᑐᖅ ᓄᓇᕗᒻᒥ. 
 
ᐅᖃᐅᓯᕆᓯᒪᓪᓗᒍ ᑲᑎᒪᕕᒻᒥ ᐊᑕᐅᓯᐊᖏᑦᑐᒍ, ᐊᒻᒪᓗ ᑎᑎᕋᖅᓯᒪᓪᓗᖓ ᐊᖓᔪᖅᑳᖓᓄᑦ ᐋᓐᓂᐊᖅᑐᓕᕆᔨᒃᑯᑦ 
ᐃᓄᓕᕆᔨᒃᑯᓪᓗ ᑕᒪᑐᒥᖓ ᐱᑦᔪᑎᖃᑦᑐᖓ. ᑖᒃᑯᐊᓘᓐᓃᑦ KPMG ᐋᓐᓂᐊᔪᓄᑦ ᐊᐅᓚᖃᑦᑕᖅᑐᑦ ᕿᒥᕐᕈᓂᖅ 
ᓴᖅᑭᑕᐅᓚᐅᖅᑐᑦ ᐱᓇᓱᐊᕈᓯᐅᓚᐅᖅᑐᒥ ᐊᖓᔪᖅᑳᒧᑦ ᒪᑉᐱᖅᑐᒐᕐᒥ 14 ᐊᓇᖅᕕᖏ ᒥᑭᔫᑎᓂ ᖃᖓᑕᓲᓂ, 
ᐅᖃᖅᑎ, ᐊᑲᐅᖏᓕᐅᕈᑕᐅᒻᒪᑕ. ᑎᑎᕋᖅᑕᐅᓯᒪᔪᖅ 2002-ᒥ, ᐊᒻᒪᓗ ᖃᓄᐃᓕᐅᖅᑕᐅᓚᐅᖅᓯᒪᓇᓂ. 

ᐊᖓᔪᖅᑳ ᐅᖃᐅᔾᔨᒍᓐᓇᖅᑲ ᑲᑎᒪᕕᒻᒥᒃ ᖃᓄᐃᒻᒪᑦ ᑐᐊᕕᓐᓇᑐᖅᓯᐅᐸᑦᑐᑦ ᖃᖓᑕᓲᑦ ᐋᓐᓂᐊᔪᓄᑦ ᑳᑦᑐᓛᑦ 
ᐋᔩᒍᑎᐅᖃᑦᑕᕐᒪᖔᑕ ᖃᖓᑕᓲᓕᕆᔨᓄᑦ ᐊᑐᖃᑦᑕᖏᑦᑐᓄᑦ ᑐᒃᓯᕋᐅᑎᒥᒃ ᑐᒃᓯᕋᐅᑎᐅᑉ ᓇᓗᓇᐃᖅᓯᒪᔭᖏᓐᓂᒃ 
ᖃᖓᑕᔪᓄᑦ ᐊᑕᐅᓯᖅ ᐃᑲᕐᕋᒧᑦ, ᑳᑦᑐᓛᑦᑎ ᐊᐅᓴᖅᕕᖃᑦᑎᑦᑎᓂᐊᖅᑐᖅ ᐊᓇᖅᕕᓂᒃ ᖃᖓᑕᓲᓂ 
ᐋᓐᓂᐊᕕᓕᐊᖅᑐᓄᑦ ᐃᑭᒪᕕᐅᔪᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖓ ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ, ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐄ, ᑕᒪᓐᓇ ᑲᔪᓰᓐᓇᐅᔭᖅᑐᖅ ᐊᑯᓂᕈᓗᒃ, 
ᐱᓗᐊᖅᑐᒥᒃ ᑐᐊᕕᓐᓇᖅᑐᓄᑦ ᐊᐅᓚᕈᔾᔨᔪᓄᑦ ᐋᓐᓂᐊᔪᒥᒃ ᐊᓇᖅᕕᖃᖏᑦᑐᓄᑦ. ᑐᑭᓯᔪᖓ ᐃᑲᕐᕋᒥᒃ 
ᐊᑕᐅᓯᐅᓗᐊᖅᑐᒥᒃ ᖃᖓᑕᓂᐊᖅᐸᑦ, ᐊᓇᖅᕕᖃᕆᐊᖃᖏᑦᑐᑦ, ᑭᓯᐊᓂᓕ ᐅᖓᑖᓅᖓᑉᐸᑦ ᐊᑕᐅᓯᐅᑉ ᐃᑲᕐᕋᐅᑉ, 
ᐊᓇᖅᕕᖃᑦᑎᑕᐅᔭᕆᐊᓖᑦ. ᑕᐃᒪᓕ, ᑕᒪᓐᓇ ᐱᑦᔪᑎᐅᔪᖅ ᐃᖅᑲᓇᐃᔭᖅᑎᑖᖅᓯᒪᓂᑦᑎᓐᓄᑦ ᑖᒃᑯᓂᖓ 
ᐋᓐᓂᐊᔪᓂᒃ ᐊᐃᓯᖃᑦᑕᖅᑐᓂᒃ ᖃᖓᑕᓲᓂᒃ ᖃᖓᑕᕋᑦᑕᖅᑐᑦ ᐊᑖᓂ ᐃᑲᕐᕋᐅᑉ. ᑕᐃᒪᓐᓇ ᑭᐅᒍᓐᓇᖅᑕᕋ 
ᒫᓐᓇᐅᔪᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᑦ ᐃᓚᒋᐊᕈᑏᑦ, ᓇᑦᑎᖅ. 
 
ᓇᑦᑎᖅ: ᖁᔭᓐᓇᒦᒃ, ᐅᖃᖅᑎ. ᑕᐃᒃᓱᒪᓂ 2002-ᒥ ᒐᕙᒪᒃᑯᑦ ᑐᓂᓯᒻᒪᑕ ᐱᓕᕆᐊᒃᓴᒥᒃ ᐃᓚᒋᐊᖅᑕᐅᓂᖓᓄᑦ 
ᐃᒥᖅᑕᖅᕕᐅᑉ ᓴᓪᓕᓂ, ᐃᓚᒋᔭᐅᓚᐅᖅᓯᒪᔪᖓ ᓄᓇᓕᓐᓂ ᑳᑦᑐᓛᑦᑎᐅᔪᓄᑦ ᐊᒻᒪᓗ ᐃᓕᓯᖃᑕᐅᓪᓗᖓ 
ᐊᑭᑦᑐᕋᐅᑎᔾᔪᑎᑦᑎᓐᓂᒃ ᐊᒻᒪᓗ ᐊᑭᑦᑐᕋᐅᑎᔾᔪᑎᒐ ᓱᓇᐅᕝᕙ ᐊᑦᑎᓂᖅᐸᒥᓂᐅᓪᓗᓂ ᑎᓴᒪᐅᔪᓂᒃ 
ᐊᑭᑦᑐᕋᐅᑎᔪᓄᑦ ᐊᒻᒪᓗ ᐊᑭᑦᑐᕋᐅᑎᔾᔪᑎᒐ ᖁᔭᓈᖅᑕᐅᓚᐅᖅᓯᒪᒻᒪᑦ ᐊᑕᐅᓯᕐᒥᒃ ᐊᔪᓐᓂᕋᒪ 
ᓇᓗᓇᐃᖅᑕᐅᓯᒪᔪᒥᒃ ᐱᓕᕆᐊᒃᓴᒥ. 
 
ᑕᐃᒃᑯᐊᓗ ᑐᓂᓯᓪᓗᑎᒃ ᑳᑦᑐᓛᒥᒃ ᐊᑦᑎᓂᖅᐹᑉ ᑐᒡᓕᐊᓄᑦ ᑖᒃᑯᐊᓗ ᑲᑉᐸᓂᖁᑎᒋᔭᓐᓂᒃ ᐱᓕᕆᑎᑦᑎᓕᖅᑐᑎᒃ 
ᐱᔪᓐᓇᓚᐅᖏᑦᑐᑦ ᓯᕗᓪᓕᖅᐹᒥ. ᒫᓐᓇᓕ, ᐊᑭᑦᑐᕋᐅᑎᓄᑦ ᑐᒃᓯᕋᐅᑎ ᓇᓗᓇᐃᖅᓯᓯᒪᔪᖅ ᖃᖓᑕᓲᑦ 
ᖃᖓᑕᑎᓪᓗᒋᑦ ᐅᖓᑖᓄᑦ ᐃᑲᕐᕋᐅᑉ ᐊᓇᖅᕕᖃᕆᐊᓖᑦ ᐊᒻᒪᓗ ᐅᖃᕋᑖᖅᑐᓂ ᑕᐃᓐᓇ ᐊᑭᑦᑐᕋᐅᑎᓄᑦ 
ᑐᒃᓯᕋᐅᑎ ᐅᖃᖅᓯᒪᖏᒻᒪᑦ ᑭᓯᐊᓂᓕ ᑕᑯᑎᒍᓐᓇᖅᑕᕋ ᐊᖓᔪᖅᑳ ᑕᐃᒃᓱᒥᖓ ᐅᖃᖅᓯᒪᔪᒥᒃ ᐊᑭᑦᑐᕋᐅᑎᓄᑦ 
ᑐᒃᓯᕋᐅᑎᒥ ᐱᑕᖃᕆᐊᖃᕐᓂᖓᓂᒃ ᐊᓇᖅᕕᒻᒥᒃ ᖃᖓᑕᓲᒥ. 
 
ᐊᖓᔪᖅᑳ ᐅᖃᐅᑎᒍᓐᓇᖅᐹᖓ ᓱᒻᒪᑦ ᒪᓕᒃᑕᐅᓯᒪᖏᒻᒪᖔᖅ ᑖᓐᓇ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑲᒪᖏᑦᑎᐊᕐᕋᓗᐊᖅᑎᓪᓗᑕ 
ᓇᓗᓇᐃᖅᑕᐅᓯᒪᓂᖏᓐᓂᒃ ᖃᖓᑕᓲᑉ, ᑭᓯᐊᓂᓕ, ᐃᒻᒪᖃ ᑲᒪᒋᔭᖃᕐᓂᑎᓐᓄᑦ ᐋᓐᓂᐊᖅᑐᓕᕆᓂᕐᒥᒃ ᐊᒻᒪᓗ 
ᐃᓄᓕᕆᓂᕐᒥᒃ, ᑭᐅᔭᕆᐊᖃᑦᑐᖓ ᑕᒪᒃᑯᓂᖓ. 
 
ᐊᐱᖅᑯᑎᖓ ᒪᓕᒐᓕᐅᖅᑎᐅᑉ ᐱᒻᒪᕆᐊᓘᒻᒪᑦ ᐊᒻᒪᓗ ᑲᒪᒋᑦᑎᐊᕐᕋᓱᐊᕐᓂᐊᖅᐸᕋ ᑖᒃᑯᐊ ᐱᓕᕆᔨᐅᖃᑎᒃᑲ 
ᐊᒻᒪᓗ ᐃᒪᓐᓇᐃᓕᐅᕈᒪᔪᒍᑦ ᐊᐱᕆᓗᒋᑦ ᖃᖓᑕᓲᓕᕆᔩᑦ ᖃᓄᐃᒻᒪᑦ ᐊᓇᖅᕕᖃᖏᒻᒪᖔᑕ ᖃᖓᑕᓲᖁᑎᖏᑦ. 
ᑖᒃᑯᐊ ᑲᑉᐸᓂᐅᔪᑦ ᖃᐃᖃᑦᑕᖅᑐᑦ ᐊᒻᒪᓗ ᖃᐅᔨᒪᓪᓗᑕ ᐱᓇᓱᐊᑦᑎᐊᖃᑦᑕᖅᑐᑦ ᐱᔨᑦᑎᕋᓱᐊᖅᑐᑎᒃ 
ᓄᓇᕗᒻᒥᐅᓂᒃ ᐋᓐᓂᐊᔪᑦ ᖃᖓᑕᖃᑦᑕᕆᐊᖃᕐᓂᖏᓐᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ ᑲᖏᖅᖠᓂᐅᑉ ᐅᐊᓐᓇᖓᓄᑦ, ᑰᓕ. 

ᐊᐱᖅᑯᑦ 271 - 2(2): ᓯᓚᑦᑐᕐᓴᖅᕕᒃᑯᑦ ᐃᓕᓐᓂᐊᖅᑎᑦ ᕿᑐᙵᖃᑦᑐᑦ ᓇᔪᖓᖏᑦ 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᕆᐊᖃᓚᐅᕐᕋᒃᑯᑦ ᐊᖓᔪᖅᑳ ᑲᒪᒋᔭᖃᑦᑐᖅ 
ᐃᓕᓐᓂᐊᖅᑐᓕᕆᓂᕐᒥᒃ ᐃᑉᐸᒃᓴᖅ ᐅᖃᐅᓯᖃᓚᐅᕐᓂᖓᓄᑦ ᕿᔪᓕᕆᓂᕐᒧᑦ ᐊᕙᑎᓕᕆᔨᐅᔪᑦ. 
ᖁᔭᓐᓇᒦᕈᒪᓕᖅᑐᒍ ᒫᓐᓇᐅᔪᖅ. 
 
ᐊᐱᕆᔪᒪᓪᓗᖓ ᐊᖓᔪᖅᑳᒥᒃ, ᐱᑦᔪᑎᒋᓪᓗᒍ ᐅᖃᓚᐅᖏᒻᒪᑦ ᐊᖓᔪᖅᑳᑦ ᐅᖃᐅᓯᖏᓐᓂ, ᑕᒪᑐᒧᖓ ᓄᓇᕗᒻᒥ 
ᓯᓚᑦᑐᕐᓴᖅᕕᒃᑯᑦ ᓇᔪᒐᖏᓐᓄᑦ. ᖃᓄᐃᓕᖓᓂᐊᓕᖅᐸᓪᓕ ᑕᐃᒃᑯᐊ ᐃᓄᐃᑦ ᑲᑎᑎᑕᐅᓯᒪᔪᑦ ᐊᒻᒪᓗ 
ᓯᓚᑦᑐᕐᓴᖅᕕᒻᒧᑦ ᐃᓕᓐᓂᐊᕐᓂᐊᖅᑐᐃᑦ ᕿᑐᙵᖏᑦ ᐊᒻᒪᓗ ᐊᐃᑉᐸᕆᔭᖏᑦ. ᖃᓄᖅ ᐊᑭᓕᖅᓱᖅᑕᐅᓂᐊᖅᐸᑦ.  
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᑲᒪᒋᔭᖃᑦᑐᖅ ᐃᓕᓐᓂᐊᖅᑐᓕᕆᓂᕐᒥᒃ, ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐱᓇᓱᐊᕐᕈᓯᐅᓚᐅᖅᑐᒥ ᐅᖃᓚᐅᕐᕋᒪ ᑕᕝᕙᓂ ᑲᑎᒪᕕᒻᒥ, 
ᐃᓕᓐᓂᐊᖅᑎ ᐊᖏᖅᑕᐅᔭᕋᐃᒐᒥ ᓇᓕᐊᓐᓂᒃ ᐃᓕᓴᕕᖁᑎᒋᔭᑦᑎᓐᓄᑦ, ᑕᒪᒃᑯᓄᖓᓕ, ᐊᕕᑦᑐᖅᓯᒪᔪᓂ 
ᐃᓕᓴᕕᐅᔪᓄᑦ ᐊᒻᒪᓗ ᑎᑭᑎᑦᑎᔭᕋᐃᒐᑦᑕ ᐃᓕᓐᓂᐊᖅᑎᓂᒃ ᓄᓇᓕᓐᓂᑦ. ᓲᕐᓗ, ᑲᖏᖅᖠᓂᕐᒥ, 
ᐃᓕᓐᓂᐊᕐᕋᔅᓴᖁᑎᖃᕈᑦᑕ, ᐃᓕᓐᓂᐊᖅᑎ ᐱᓇᓱᐊᕐᓂᐊᖅᑐᑦ ᐊᒻᒪᓗ ᑲᖏᖠᓂᕐᒨᓪᓗᓂ ᐃᓕᓐᓂᐊᕐᕆᐊᕐᓗᓂ. 
ᑕᐃᒪᓕ, ᒪᕐᕉᓐᓂᒃ ᐃᓪᓘᓐᓂᒃ ᑲᑎᙵᔫᓂᒃ ᐱᑕᖃᑦᑐᒍᑦ ᐊᑐᐃᓐᓇᐅᔫᓐᓂᒃ ᑲᖏᖅᖠᓂᕐᒥ ᐊᑐᖅᑐᐊᖅᑕᐅᔫᒃ 
ᖃᖓᑐᐃᓐᓇᒃᑯᑦ ᐃᓄᓐᓂᒃ ᐃᓚᒌᓄᑦ ᓇᔪᖅᑕᐅᒍᓐᓇᑑᓐᓂᒃ. 
 
ᑭᓇᑐᐃᓐᓇᖅ ᐃᓚᖃᑦᑐᖅ ᐊᒻᒪᓗ ᐃᓕᓐᓂᐊᕐᓂᐊᖅᑐᑦ ᑲᖏᖠᓂᕐᒥ, ᐅᖃᐅᔾᔭᐅᔾᑕᐅᑎᒋᖃᑦᑕᖅᑐᑦ 
ᐱᑕᖃᖏᒐᐃᒻᒪᑦ ᐃᓪᓗᒃᓴᒥᒃ, ᑕᐃᒃᑯᐊ ᒪᕐᕉᒃ ᐃᓪᓘᒃ ᐊᑐᖅᑕᐅᑉᐸᑎᒃ, ᐊᑐᐃᓐᓇᖅᑕᖃᖏᑐᐃᓐᓇᕆᐊᓕᒃ 
ᐃᓚᒌᓐᓄᑦ ᐃᓪᓗᒃᓴᒥᒃ. ᑕᐃᓐᓇ ᑭᓇᑐᐃᓐᓇᖅ ᐃᓚᒥᓂᒃ ᓇᔅᓴᕈᒪᒍᓂ ᑲᖏᖅᓕᓂᕐᒧᑦ, ᑕᐃᒪᓕ ᑖᒃᑯᑎᒎᓇ 
ᐃᓕᓐᓂᐊᖅᑏᑦ ᐃᑲᔫᓯᐊᖏᑎᒍᑦ, ᑮᓇᐅᔭᖅᑕᖃᒻᒪᑦ ᐊᑐᐃᓐᓇᐅᔪᓂᒃ ᑕᒪᒃᑯᓄᖓ ᑐᔪᒻᒥᔾᔪᑎᓄᑦ, ᑐᔪᒻᒥᐊᖑᑉᐸᑕ 
ᐊᖏᕐᕋᕆᔭᐅᔪᒥ ᐊᒻᒪᓗ ᐃᓗᐊᓂ ᑮᓇᐅᔭᖅᑖᕆᕙᑦᑕᖓᑕ, ᐱᑕᖃᑦᑐᖅ ᑮᓇᐅᔭᓂᒃ ᐊᑭᓖᔾᔪᑎᒃᓴᒥᒃ 
ᑐᔪᒻᒥᐊᖃᑦᑐᓄᑦ. 
 
ᐊᒻᒪᓗ, ᐃᓱᒪᔅᓱᖅᑐᖅ ᐃᓕᓐᓂᐊᖅᑎ, ᖃᓄᑎᒋᑦ ᐃᓕᓐᓂᐊᖅᑎ ᐊᑭᓖᒐᔭᕐᒪᖔᖅ ᑐᔪᒻᒥᕕᒥᓂᒃ ᐊᒻᒪᓗ 
ᐊᓯᖏᓐᓄᑦ. ᑕᐃᒪᓐᓇ ᑲᒪᒋᔭᐅᖃᑦᑕᖅᑐᑦ ᒫᓐᓇᐅᔪᖅ ᑲᖏᖅᓕᓂᕐᒥ ᐱᓗᐊᖅᑐᒥᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᑦ ᐃᓚᒋᐊᕈᑏᑦ, ᑰᓕ. 
 
ᑰᓕ: ᖁᔭᓐᓇᒦᒃ, ᐅᖃᖅᑎ. ᖁᔭᒋᑦᑎᐊᖅᐸᕋ ᐊᖓᔪᖅᑳ ᓇᓗᓇᐃᖅᓯᓂᖓ ᐃᓚᖏᓐᓄᑦ ᑐᑭᓯᐊᒪᔾᔪᑎᓄᑦ 
ᐱᒻᒪᕆᐅᔪᑦ ᑖᒃᑯᓄᖓ ᐃᓅᓱᒃᑐᓄᑦ ᐃᓕᓐᓂᐊᕐᕈᒪᔪᓄᑦ ᑲᖏᖅᖠᓂᕐᒥ ᐱᑦᔪᑎᒋᓪᓗᒍ ᐃᓕᓴᕕᒃ ᑭᕙᓪᓕᕐᒥ 
ᐊᑐᖅᑕᐅᓕᕐᒪᑦ ᐅᖓᑖᓄᖅᑲᐃ 20 ᐊᕐᕌᒍᐃᑦ ᖃᐅᔨᒪᔭᒃᑯᓪᓕ. ᐃᖅᑲᐅᒪᔪᖓ ᐊᑐᓕᖁᔨᓪᓗᖓ ᐊᑭᑐᔪᓄᑦ 
ᑮᓇᐅᔭᖅᑐᕈᑎᓂᒃ ᑖᒃᓱᒧᖓ ᐱᓕᕆᐊᒃᓴᒧᒃ. 
 
ᐅᖃᖅᑎ ᐊᑲᐅᖏᓕᐅᕈᑎᐅᔪᖅ ᐃᓚᒌᓄᑦ ᐃᓅᓱᒃᑐᓄᑦ ᐃᓕᓐᓂᐊᕐᓂᐊᕐᕆᓂᐊᖅᑐᓄᑦ ᑐᔪᒻᒥᕕᒃᓴᖏᓐᓂᒃ 
ᐊᑐᐃᓐᓇᖅᑲᑕᖏᓐᓂᖓᓄᒃ. ᖁᔭᓕᓪᓗᖓ ᒪᕐᕉᓐᓂᒃ ᐃᓪᓘᓐᓂᒃ ᑲᑎᙵᔫᓐᓂᒃ ᐊᑐᐃᓐᓇᐅᑎᑦᑎᔪᖃᒻᒪᑦ 
ᓇᒻᒥᖃᑦᑎᐅᔪᒥᒃ, ᑭᓯᐊᓂᓕ ᐊᖓᔪᖅᑳ ᐊᖏᕈᓐᓇᖅᑲ ᐋᖅᑭᒃᓱᐃᓂᐊᕐᓗᓂ ᐊᑯᓂᒨᖓᔪᒧᑦ ᐊᑭᑐᔪᑦ ᐸᕐᓇᒍᑎᒥᒃ 
ᐱᕕᖃᑦᑎᑕᐅᖁᓪᓗᒋᑦ ᑖᒃᑯᐊ ᐃᓚᒌᑦᑐᑦ ᐃᓕᓐᓂᐊᕐᕈᓐᓇᖁᓪᓗᒋᑦ ᐊᒻᒪᓗ ᑐᔪᒻᒥᕕᖃᕐᓗᑎᒃ ᐃᓕᓴᕕᒻᒥ? 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐲᑯ. 

ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᑕᒪᓐᓇ ᐅᖃᐅᓯᐅᔪᖅ ᑐᔪᒻᒥᕕᖃᕐᓂᕐᒧᑦ ᑲᖏᖅᖠᓂᕐᒥ, 
ᒪᓕᒐᓕᐅᖅᑎ ᓱᓕᔪᖅ, ᐃᓪᓗᖁᑎᖃᑦᑐᒍᑦ ᐊᑕᐅᓯᖅᓯᐅᑎᓂᒃ, ᐊᒻᒪᓗ ᐱᑕᖃᕆᐊᖃᕐᓂᖅ ᑲᖏᖅᖠᓂᕐᒥ ᐃᓚᒌᓄᑦ 
ᑐᔪᒻᒥᕕᒃᓴᒥᒃ. 
 
ᑮᓇᐅᔭᖅᑕᓕᒃ ᓴᓂᖅᕙᒃᑕᐅᓯᒪᔪᓂᒃ ᐃᓗᐊᓂ ᐃᓚᒋᐊᕈᑎᑦ ᐊᑭᑐᔪᓄᑦ ᐸᕐᓇᒍᑎᒥ, ᑭᓯᐊᓂᓕ ᐅᕙᓃᖏᑦᑐᑦ 
ᑕᓪᓕᒪᑦ ᐊᕐᕌᒍᐃᑦ ᐊᑭᑐᔪᓄᑦ ᐸᕐᓇᒍᑎᒥ, ᐊᒻᒪᓗ ᑖᒃᑯᐊ ᑮᓇᐅᔭᐃᑦ ᓴᖅᑭᑕᐅᔭᕆᐊᖃᒃᑐᑎᒃ ᑖᒃᓱᒪᙵᑦ 
ᐸᕐᓇᒍᑎᒥᒃ ᐊᑭᑐᔪᓄᑦ ᐸᕐᓇᒍᑎᒥᒃ ᐊᒻᒪᓗ ᓂᕈᐊᕈᑕᐅᓗᓂ ᐅᕙᓂ ᑲᑎᒪᕕᒻᒥ. 
 
ᐅᖃᖅᑎ, ᐃᑲᔪᖅᑐᐃᔪᖃᑉᐸᑦ ᒪᓕᒐᓕᐅᖅᑎᓕᒫᓂᑦ ᑲᑎᒪᕕᒻᒥ ᑕᐃᒪᓐᓇᐃᓕᐅᖁᔨᓗᑎᒃ, ᑕᐃᒪᓕ 
ᐊᖏᖅᓯᒪᒍᓐᓇᖅᑕᕋ ᐃᑲᔪᖅᑐᕐᓗᒍ ᑭᒡᒐᑐᕐᓗᒋᑦ ᓯᓚᑦᑐᕐᓴᖅᕕᒃᑯᑦ ᓯᕗᒧᐊᒋᐊᖁᓪᓗᒋᑦ ᑖᒃᑯᓂᖓ ᐃᓚᒌᓄᑦ 
ᑐᔪᒻᒥᕕᓐᓂᒃ, ᑭᓯᐊᓂᓗ ᓱᓕ, ᑐᓂᔭᐅᔭᕆᐊᓕᒃ ᐅᕗᖓ ᑲᑎᒪᕕᒻᒧᑦ ᓴᖅᑭᑕᐅᓗᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᐃᑉᐸᖓ ᐃᓚᒋᐊᕈᑎᕕᑦ, ᑰᓕ. 
 
ᑰᓕ: ᖁᔭᓐᓇᒦᒃ, ᐅᖃᖅᑎ. ᐊᒻᒪᓗ, ᖁᔭᓕᕗᖓ ᐊᖓᔪᖅᑳᑉ ᓇᓗᓇᐃᖅᓯᓂᖓᓂᒃ ᑖᒃᑯᓂᖓ ᐱᒻᒪᕆᐅᔪᓂᒃ 
ᐸᕐᓇᑕᐅᓯᒪᔪᓂᒃ, ᐃᓚᒋᐊᕈᑎᑕᖃᒻᒪᑦ ᓇᓚᐅᒃᑖᖅᑕᐅᓯᒪᔪᓂᒃ ᐱᖃᓯᐅᔾᔭᐅᓯᒪᔪᑦ ᐃᓪᓗᓕᕆᓂᕐᒧᑦ. ᑭᓯᐊᓂᓕ 
ᐊᖓᔪᖅᑳ ᑐᑭᓯᑦᑎᐊᕐᕆᐊᓕᒃ ᐃᓪᓗᖃᑦᑎᑕᐅᓂᖅ ᐱᒻᒪᕆᑑᖏᒻᒪᑦ ᐃᓕᓐᓂᐊᖅᑎᒧᑦ, ᐱᒻᒪᕆᐅᒻᒪᑦᑕᐅᖅ ᒐᕙᒪᒃᑯᑦ 
ᐃᖅᑲᓇᐃᔭᖅᑎᑐᐃᓐᓇᕆᖏᑕᖏᓐᓄᑦ ᐱᓇᓱᐊᖅᑐᑦ ᐃᖅᑲᓇᐃᔮᓂᒃ ᓄᓇᕗᒻᒥ, ᐊᒥᓲᒻᒪᑕ ᒥᓕᐊᖏᓐᓂᒃ ᑮᓇᐅᔭᑦ 
ᐊᑐᐃᓐᓇᐅᑎᑕᐅᖃᑦᑕᖅᑐᑦ ᐃᖅᑲᓇᐃᔭᖅᑏᑦ ᐃᓪᓗᒃᓴᖏᓐᓄᑦ ᓄᓇᕗᑦ ᒐᕙᒪᒃᑯᓐᓂ, ᓱᓇᐅᑉᐸᑕ. 
 
ᑭᓯᐊᓂᓕ ᐊᖓᔪᖅᑳ ᐅᖃᓚᐅᕐᒪᑦ ᐊᕐᕌᒍᓕᖅᑐᓂ ᐊᑐᓕᖁᔨᔾᔪᑎᓕᐅᕐᓗᓂ ᓯᕗᓕᖅᑏᑦ ᑲᑎᒪᔨᖏᓐᓄᑦ 
ᐅᕝᕙᓘᓐᓃᑦ ᖃᓄᐃᓕᐅᕆᐊᖃᖏᓂᕐᒥᓂᒃ ᑲᑎᒪᕕᒻᒥ ᐃᓪᓗᖃᑦᑎᑦᑎᓂᖅ ᐃᓅᓱᒃᑐᓂᒃ ᑮᓇᐅᔭᓕᐅᕋᓱᐊᖅᑐᓂᒃ 
ᐊᒻᒪᓗ ᐃᓕᓐᓂᐊᕐᕋᓱᐊᖅᑐᓂᒃ ᑕᒪᒃᑯᑎᒎᓇ ᓯᓚᑦᑐᕐᓴᖅᕕᒃᑯᑎᒍᑦ ᐃᓚᒋᔭᐅᔭᕆᐊᓖᒃ ᓯᕗᓪᓕᐅᔾᔭᐅᔪᒃᓴᓄᑦ. 
 
ᐊᖓᔪᖅᑳ ᐊᖏᕈᓐᓇᖅᐸ ᐃᓪᓗᖃᕆᐊᖃᕐᓂᖅ ᐃᓅᓱᒃᑐᓄᑦ ᓄᓇᕗᒻᒥ ᓯᕗᓪᓕᐅᔾᔭᐅᑎᓐᓂᐊᖅᑕᖓ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᖅᐸᕋ ᒪᓕᒐᓕᐅᖅᑎ ᑲᖏᖅᖠᓂᕐᒧᑦ ᐊᒃᓱᐊᓗ 
ᐃᓱᒫᓘᑎᖃᒻᒪᑦ ᐃᓕᓐᓂᐊᖅᑎᑦ ᐊᖏᕐᕋᖃᕆᐊᖃᕐᓂᖏᓐᓄᑦ. 
 
ᐃᓛᒃ, ᒪᓕᒐᓕᐅᖅᑏᑦ ᖃᐅᔨᒪᒻᒪᑕ, ᓂᕈᐊᖅᑐᖃᓚᐅᕐᒪᑦ ᐊᕐᕌᓂᑦᑎᐊᖅ ᒫᑦᓯᒥ. ᐊᕐᕌᒍᑐᐃᓐᓇᕐᒥᒃ 
ᐊᖓᔪᖅᑳᖑᓯᒪᓕᕋᒪ ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᐃᒪᓐᓇᐃᓕᐅᕋᓱᐊᖅᓯᒪᔪᒍᑦ ᓴᖅᑮᓯᓇᓱᐊᖅᑐᑕ ᐊᒻᒪᓗ 
ᑲᒪᒋᓇᓱᐊᖅᑐᒋᑦ ᐊᒃᑭᑐᔪᓄᑦ ᐸᕐᓇᒍᑎᑦ ᓂᕈᐊᕈᑕᐅᔭᕆᐊᓕᒃ ᑲᑎᒪᕕᒻᒥ ᐅᕙᓂ, ᐊᒻᒪᓗ 
ᐱᖁᔨᕗᖔᕈᑎᑕᖃᕐᓂᖅᑲᑦ ᒪᓕᒐᓕᐅᖅᑎᓂᒃ ᐃᑲᔪᖅᑐᐃᔪᓂᒃ ᑮᓇᐅᔭᓂᒃ ᓴᓂᖅᕙᒃᑕᐅᓂᐊᖅᑐᓂᒃᐊᒻᒪᓗ 
ᓇᓂᔭᐅᓂᐊᖅᑐᓂᒃ ᐃᓕᓐᓂᐊᖅᑏᑦ ᐊᖏᕐᕋᖃᕆᐊᖃᕐᓂᖏᓐᓄᑦ ᑲᖏᖅᖠᓂᕐᒥ, ᑕᐃᒪᓕ ᐅᖃᖅᑎ, ᑕᒪᓐᓇ 
ᐃᑲᔪᖅᑐᕋᔭᖅᑕᕋ. 
 
ᒫᓐᓇᐅᔪᖅ, ᓲᕐᓗ, ᑕᑯᓪᓗᒍ ᓯᓚᑦᑐᕐᓴᖅᕕᒃ, ᑕᑯᓐᓇᕆᐊᖃᕋᒪ ᐊᑐᖏᖅᑐᒥᒃ ᓯᓚᑦᑐᕐᓴᖅᕕᒻᒥᒃ. ᒫᓐᓇᐅᔪᖅ, 
ᐅᖓᑖᓃᑦᑐᑦ 30 ᐃᓪᓗᐃᑦ ᐊᑐᖅᑐᐊᖅᑕᐅᔪᑦ, ᓲᕐᓗ, ᑕᒫᓂ ᐃᖃᓗᓐᓂ, ᑮᓇᐅᔭᖅᑐᕈᑕᐅᒻᒪᕆᖅᑐᖅ 
ᓯᓚᑦᑐᕐᓴᖅᕕᒻᒥᐅᓄᑦ, ᒪᑐᐃᖓᓂᒃᑯᑦ, ᐊᒥᓱᒻᒪᕆᓐᓂᒃ ᑕᐅᓴᖏᓐᓂᒃ ᑮᓇᐅᔭᒃ. ᑕᒪᑦᓱᒪᙵᑦ 
ᕿᒪᐃᕙᓪᓕᐊᓇᓱᐊᕐᕋᑦᑕ. 

ᐊᒻᒪᑕᐅᖅ ᑲᖏᖅᖠᓂᐅᑉ ᐃᓕᓴᕕᖓᓂ, ᐊᒥᓱᓄᑦ ᐃᓕᓐᓂᐊᕐᕋᔅᓴᓄᑦ ᑕᐃᑲᓂ, ᐱᑕᖃᑦᑐᖅ ᐊᑕᐅᓯᖅᓯᐅᑎᓄᑦ 
ᑐᔪᒻᒥᕕᒻᒥᒃ ᐊᒻᒪᓗ ᓈᒻᒪᑦᑐᑎᒃ, ᑭᓯᐊᓂᓕ ᐱᑕᖃᕆᐊᓕᒃ ᐃᓚᒌᓐᓄᑦ ᐊᖏᕐᕋᐅᔪᓂᒃ, ᐊᒻᒪᓗ ᓱᓕ, ᐅᖃᕈᒪᓪᓗᖓ 
ᐊᒻᒪᓗ ᐅᖃᐅᔾᔨᒋᐊᕈᒪᓪᓗᖓ ᒪᓕᒐᓕᐅᖅᑎᒥᒃ ᐃᑲᔪᖅᑐᐃᑦᑎᐊᖅᑐᖓ ᐊᐱᖅᑯᑎᒋᔭᖓᓄᑦ , ᐊᒻᒪᓗ 
ᐃᑲᔪᖅᑐᖅᑐᒍ ᐱᑕᖃᕆᐊᖃᕐᓂᖓᓄᑦ ᐃᓚᒌᓄᑦ ᐊᖏᕐᕋᐅᔪᓂᒃ. 
 
ᑕᒪᑐᒥᖓ ᐃᑲᔪᖅᑐᐃᖃᑎᒋᕙᕋ ᐃᓕᓐᓂᐊᖅᑎᓄᑦ. ᐊᒻᒪᓗ, ᓅᒋᐊᖃᕋᑦᑕ ᐃᓚᒋᐊᕈᑎᑦ ᐸᕐᓇᒍᑎᒥᒃ ᐊᑭᑐᔪᓄᑦ. 
ᑕᒪᓐᓇ ᐅᖃᕈᑎᐅᓂᖓ, ᐅᖃᖅᑎ, ᑭᓯᐊᓂ ᐅᕿᒃᓵᖅ ᐊᑭᑐᔪᓄᑦ ᐸᕐᓇᒍᑎᑦ ᑮᓇᐅᔭᖏᑦ ᒐᕙᒪᒃᑯᑦ ᐱᒋᐊᖅᐸᑕ, 
ᐊᒻᒪᓗ ᑕᐃᑲᓂ, ᐅᖃᖅᑎ, ᓇᓗᖏᓚᖓ ᒪᓕᒐᓕᐅᖅᑎ ᐅᖃᐅᓯᖃᓛᕐᒥᔪᖅ ᑕᒪᒃᑯᓂᖓ, ᐊᒻᒪᓗ ᑕᒪᓐᓇ 
ᐃᑲᔪᖅᑐᖅᑕᐅᔭᕆᐊᖃᕐᓛᖅᑐᓂ ᐃᓘᓇᖏᓐᓄᑦ ᑲᑎᒪᕕᒻᒥ ᓅᒋᐊᕈᓐᓇᕈᒪᓪᓗᑕ ᐃᓚᒋᐊᕈᑎᓄᑦ ᐸᕐᓇᒍᑎᒥᒃ 
ᐊᑭᑐᔪᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᖅ ᐃᓚᒋᐊᕈᑏᑦ, ᑰᓕ. 
 
ᑰᓕ: ᖁᔭᓐᓇᒦᒃ. ᖁᕕᐊᓱᒃᑲᔭᖅᐳᖓ ᐱᒋᐊᖅᑎᑦᑎᓗᖓ ᑕᐃᒪᓐᓇᐃᑦᑐᒥᒃ ᐱᖁᔨᕗᖔᕈᒻᒥᒃ ᐊᐅᓛᖅᓯᓂᐊᕐᓗᑕ 
ᐊᑕᐅᓯᕐᒥᒃ ᑖᒃᑯᓇᙵᑦ ᐱᓕᕆᕕᐊᓂᒃ ᐃᓕᓐᓂᐊᖅᑐᓕᕆᔨᒃᑯᑦ ᐅᕝᕙᓘᓐᓃᑦ ᐃᓪᓗᓕᕆᓂᕐᒥᒃ ᐃᓘᓇᖏᓐᓄᓖᒫᖅ 
ᐱᑦᔪᑕᐅᔪᑦ ᐊᐅᓛᖅᓯᓂᐊᕐᓗᓂ ᑭᕙᓪᓕᕐᒥᐅᑦ ᐃᓕᓐᓂᐊᖅᑏᑦ ᐃᓪᓗᖃᕆᐊᖃᕐᓂᖏᓐᓄᑦ ᑲᖏᖅᖠᓂᕐᒥ. 
 
ᐊᕐᕌᒍᓂᒃ ᖁᓕᓂᒃ ᐃᓐᓄᓚᐅᖅᓯᒪᙱᑦᑐᖁᑎᖃᖅᑐᒍᑦ, 80-ᐳᓴᖏᑦ ᓇᑦᑎᖅᒌᖅᓯᒪᔪᑦ, 80-ᐳᓴᖏᑦ 
ᐊᑭᓕᖅᑕᐅᒌᖅᓯᒪᔪᑦ ᓄᓇᕗᑦ ᒐᕙᒪᖓᓄᑦ. ᐊᑐᓕᖁᔨᓪᓚᕆᓐᓂᐊᖅᑐᖓ ᐊᑐᐃᓐᓇᕈᖅᑎᑕᐅᖁᓗᒋᑦ 
ᐃᑎᖅᑕᐅᒍᓐᓇᖅᓯᓗᑎᒃ ᒥᓂᔅᑕᐅᑉ ᐃᑲᔪᖅᑐᕈᓐᓇᑐᐊᖅᐹᖓ. ᐃᑲᔪᖅᑐᕈᓐᓇᖅᖂᔭᓐᓇᒦᒃ 
 
ᐅᖃᖅᑎ (ᑐᓵᔨᒃᑯᑦ): ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᑐᑭᓯᓐᓇᖅᑎᓐᓇᓱᐊᑐᐃᓐᓇᖅᑕᕋ ᐱᕙᓪᓕᐊᓂᖓ. ᐊᕐᕌᒍᓄᑦ 
ᑕᓪᓕᒪᓄᑦ ᐸᕐᓇᐅᑦ ᑐᙵᕕᓕᒃ ᓯᕗᓪᓕᐅᑎᒋᐊᓕᖏᓐᓄᑦ ᒐᕙᒪᐅᑉ ᐱᓕᕆᕕᐅᓪᓗ. ᓇᐃᓪᓕᑎᖅᓯᒪᔪᑦ ᐸᕐᓇᐅᑏᑦ 
ᑲᔪᓯᒋᐊᕈᒫᕐᓂᐊᑐᐃᓐᓇᖅᑐᑦ ᐊᑭᑐᔫᑏᑦ ᐸᕐᓇᑦᑕᐅᓯᒪᓂᖏᓐᓄᑦ ᑐᙵᕕᖃᕐᓗᑎᒃ 
ᓯᕗᓪᓕᐅᑎᔭᐅᖃᑕᐅᔪᑦᓴᑐᐃᓐᓇᐅᒻᒪᖔᑕ. 
 
ᓱᖅᑯᐃᒋᓯᒪᙱᑦᑐᖓ ᑕᐃᒃᑯᐊ ᐃᓪᓗᐃᑦ ᒪᓕᒐᓕᐅᖅᑎᐅᑉ ᐅᖃᐅᓯᕆᔭᖏᑦ ᑲᖏᖅᓯᓂᕐᒥ, ᐅᖃᑲᐃᓐᓇᕐᒪᑦ 
ᖁᓕᐅᓂᕋᖅᓱᒋᑦ ᐃᓪᓗᐃᑦ. ᐱᔭᐅᑎᑕᐅᔪᑦᓴᒫᖑᑦᓴᐅᑎᒋᑐᐃᓐᓇᕆᐊᓖᑦ ᐃᖅᑲᓇᐃᔭᖅᑎᓄᑦ. 
ᐃᓪᓗᖃᖅᑎᑕᐅᒍᑎᑦᓴᒫᖑᑐᐃᓐᓇᕆᐊᓖᑦ ᐋᓐᓂᐊᕐᕕᑦᓴᒥᐅᓄᑦ ᓇᑦᑎᖅᔭᐅᕙᓪᓕᐊᔪᒧᑦ ᑲᖏᖅᓯᓂᕐᒥ 
ᐱᔭᕇᖅᑕᐅᒌᓛᓕᖅᑐᒧᑦ, ᐃᖅᑲᓇᐃᔭᖅᑎᖃᕆᐊᖃᓛᕐᒥᒻᒪᑦ. ᐱᑦᓯᐊᙱᑐᐃᓐᓇᕆᐊᖃᕋᔭᖅᑐᖅ ᐅᖃᕈᑦᑕ 
ᐱᒋᐊᖅᑎᑦᓯᒍᓐᓇᕐᓂᕋᕐᓗᑕ ᐱᖁᔨᕗᖔᕈᒻᒥᒃ ᐃᓪᓗᑖᖑᒃᑲᕐᓗᒋᑦ ᑕᐃᒃᑯᐊ ᐃᓪᓗᐃᑦ ᖁᓕᑦ, 
ᓇᐃᐱᑦᓯᒋᐊᖃᓯᒐᔭᕐᒥᒐᑦᑕ ᓘᑦᑖᓄᑦ ᐋᓐᓂᐊᓯᐅᖅᑎᓄᓪᓗ ᐃᓪᓗᑦᓴᓂᒃ, ᑕᐃᒪᐃᓐᓂᐊᓂᖅᐸᑦ.  
 
ᑕᐃᒪ ᐅᖃᐅᑎᕙᕋ ᒪᓕᒐᓕᐅᖅᑎ ᐊᒡᒋᖅᑐᓂ ᐱᓇᓱᐊᕈᓯᕐᓂ ᑕᖅᑭᓂᓗ ᐊᒻᒪᓗ ᕿᒥᕐᕈᓕᕈᑦᑎᒍ ᐊᑭᑐᔫᑎᓄᑦ 
ᐸᕐᓇᐅᑏᑦ ᓯᓚᑦᑐᓴᕐᕕᓐᓄᑦ, ᐅᐱᓐᓇᕋᓂ ᓱᓕ ᐱᔪᑦᓴᐅᔮᕐᓂᓕᒻᒥᒃ ᐊᑭᑐᔫᑎᓄᑦ ᐸᕐᓇᐅᑎᖃᖅᑐᒍ ᐊᓯᖏᓅᖓᔪᓂᒃ 
ᐱᓕᕆᐊᓄᑦ ᐃᓗᖓᓐᓂ ᓯᓚᑦᑐᓴᕐᕕᓕᕆᓂᐅᑉ, ᑕᐃᑰᓇ, ᐊᒻᒪᓗ ᐃᓗᐊᒍᑦ ᓴᓇᒻᒪᐅᓯᓕᒫᖓᑕ ᒐᕙᒪᐅᑉ. ᑕᒪᓐᓇ 
ᐃᓱᒪᒋᔭᐅᒍᓐᓇᖅᐸᑦᑕᐃᒪ ᓯᕗᒧᐊᒋᐊᕈᓐᓇᕋᔭᖅᐳᒍᑦ, ᑕᐃᒫᒃ ᐅᖃᖅᑲᐅᒐᒪ ᑕᐃᒫᒃ ᐃᖅᑲᐅᒪᒋᑦᓯ 
ᐱᔪᓐᓇᖅᑎᑕᐅᒍᓐᓇᖅᓯᒋᐊᖃᕋᔭᕋᑦᑕ ᐃᑲᔪᖅᑐᖅᑕᐅᓗᑕᓗ ᒪᓕᒐᓕᐅᖅᑎᓄᑦ ᓅᑦᓯᓂᐊᑐᐊᕈᑦᑕ ᓱᓇᒥᑦ 
ᓇᐃᓵᖅᓯᒪᔪᓂ ᐸᕐᓇᐅᑎᓃᑦᑐᓂ. ᑕᒪᓐᓇ ᐊᔾᔨᐅᖏᑦᑐᓕᙱᑦᑐᖅ ᓴᓕᐊᓐᓂᒃ ᒪᓕᒐᓕᐅᖅᑎᒥᒃ, ᓄᑦᑎᕐᓂᐊᕐᓗᒍ 
ᓄᓇᓕᖓᓄᑦ ᑲᖏᖅᓯᓂᕐᒧᑦ. ᑕᒪᓐᓇᑕᒡᒐ ᐅᖃᐅᓯᕆᓯᒪᔭᑐᐊᕋ. 

ᐊᔭᐅᖅᑐᓂᐊᖅᑐᖓ ᑭᒡᒐᑐᕐᓗᒍ ᐅᐱᓐᓇᕋᓂ ᓱᓕᔪᖅᓴᖅᑐᖓ ᐃᓗᒌᑦ ᐃᓪᓗᖃᕆᐊᖃᕆᐊᖏᑦ ᑖᕙᓂ. 
ᐊᑐᖅᑐᐊᕋᑦᓴᐅᒃᑲᐃᒐᑦᑕ ᒪᕐᕈᐃᓐᓈᓐᓂᒃ ᑭᓇᒃᑯᑐᐃᓐᓇᕐᓄᑦ ᒫᓐᓇᐅᓂᖓᓂ ᐅᐱᓐᓇᕋᓂ ᑕᐃᒃᑯᐊ 
ᑮᓇᐅᔭᖅᑑᑎᖃᕈᑎᑐᐊᕗᑦ ᒫᓐᓇ. ᐊᑐᖅᑐᐊᖅᑕᐅᒃᑲᐃᑲᓐᓂᕈᓐᓇᑐᐊᕐᓂᕈᑦᑕ ᐊᒥᓱᒃᑲᓂᕐᓂᒃ ᐃᓪᓗᓂᒃ ᑕᐃᒪ 
ᑕᐃᒪᐃᒍᓐᓇᕋᔭᖅᐳᒍᑦ ᐅᐱᓐᓇᕋᓂ ᑭᙴᒪᓇᕈᑎᖃᕐᒪᑕ. ᖁᔭᓐᓇᒦᒃ, ᐅᖃᖅᑎᑎᑦᔩ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐅᖅᑯᕐᒥᐅᓄᑦ. ᐋᕆᐊᒃ. 
 
ᐊᐱᖅᑯᑦ 272 - 2(2): ᑯᑭᓯᓐᓇᖅᑎᑕᐅᒋᐊᕐᓂᖓ ᐊᑎᓕᐅᕈᑕᐅᓯᒪᓂᖓᑕ ᓂᐅᕕᕐᕕᖃᐅᕐᕕᐅᑉ 
 
ᐋᕆᐊᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᓚᒃᑲᐅᓯᒪᒐᒪ ᐊᑎᕐᓂᒃ ᑕᐃᒃᑯᓂᖓ ᓂᐅᕕᕐᕕᖃᐅᑎᓕᐅᕈᒪᔪᓂᒃ 
ᑲᖏᖅᑐᒑᐱᒻᒥ ᐊᒻᒪᓗ ᑭᐅᔭᐅᒍᑎᒐ ᒥᓂᔅᑕᒧᑦ ᓈᒻᒪᙱᓗᐊᖅᓱᓂ. ᓈᒻᒪᖏᑦᑐᖅ ᑐᑦᓯᕌᕆᔭᖓᓐᓄᑦ. 
 
ᑕᐃᑦᓱᒪᓂ ᓄᓇᑦᓯᐊᖑᑎᓪᓗᑕ ᓱᓕ, ᐊᑭᕋᖅᑐᕈᑕᐅᓯᒪᔪᖅ ᓄᓇᓕᐸᐅᔭᕐᓄᑦ ᓄᓇᓕᑭᓐᓂᖅᓴᓄᓪᓗ ᖃᓄᖅ 
ᐃᖅᑲᓇᐃᔮᑦᓴᓂᒃ ᐊᓚᒃᑲᐃᒍᓐᓇᕐᒪᖔᖅ. ᑲᖏᖅᑐᒑᐱᒃ, ᑕᐃᒪᙵᑦ ᐱᒋᐊᓚᐅᖅᓯᒪᒻᒪᓂᑦ, ᓱᓕ ᑕᐃᒪᐃᑦᑐᖅ. 
ᐃᑲᔪᖅᑕᐅᒍᒪᓕᕋᒥᒃ ᓴᓇᒍᒪᑦᓱᑎᒃ ᓂᐅᕕᕐᕕᒐᓚᖃᐅᒻᒥᒃ, ᐃᓛᖃᐃ ᒥᓂᔅᑕᐅᑉ ᐅᖃᐅᑎᒍᓐᓇᖅᐹᖓ ᑭᒃᑯᑦ 
ᐊᐱᖅᓱᒐᐅᑦᓯᐊᕐᒪᖔᑕ ᐅᖄᓚᐅᑎᖏᑕᓗ ᓈᓴᐅᑎᖏᑦ ᖃᐃᓪᓗᓂᒋᑦ. 
 
ᐅᖃᖅᑎ (ᑐᓵᔨᒃᑯᑦ): ᓇᓗᓇᐃᖅᓯᒍᓐᓇᖅᑮᑦ ᓇᓕᐊᓐᓄᑦ ᒥᓂᔅᑕᒧᑦ ᑐᕌᖅᑎᒻᒪᖔᖅᐱᐅᒃ? 
 
ᐋᕆᐊᒃ (ᑐᓵᔨᒃᑯᑦ): ᒪᒥᐊᓇᖅ. ᐊᐱᖅᑯᑎᒐ ᐅᑐᕌᖅᑎᑕᕋ ᒥᓂᔅᑕᖓᓄᑦ ᐱᕙᓪᓕᐊᑎᑦᓯᔩᑦ ᐃᖏᕐᕋᔫᓕᕆᔩᓪᓗ. 
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕᖓ ᐱᕙᓪᓕᐊᑎᑦᓯᔩᑦ, ᓯᒪᐃᓚᖅ. 
 
ᐊᖓᔪᖅᑳ ᑕᐃᕕᑎ ᓯᒪᐃᓚᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑐᓴᕈᑏᑦ ᖃᐃᖅᑕᐅᔭᒃᑲ 
ᖃᐅᔨᒋᐊᕐᕕᒋᔪᓐᓇᖅᑕᑎᑦ ᐅᐱᓐᓇᕋᓂ ᓄᓇᓖᑦ ᓇᓗᓇᐃᖅᓯᒋᐊᓖᑦ ᖃᓄᐃᓪᓗᐊᓪᓚᕆᑦᑕᕋᔭᕐᒪᖔᖅ ᓱᓇᓂᓪᓗ 
ᐃᓗᓕᖃᕋᔭᕐᒪᖔᖅ ᖃᓄᕐᓗ ᐊᑑᑎᖃᕋᔭᕐᒪᖔᖅ ᓄᓇᓕᓐᓄᑦ. 
 
ᑕᒪᒃᑯᐊᑕᒡᒐ ᓇᓗᓇᐃᔭᕆᐊᓕᑎᑦ ᑕᐃᒃᑯᓄᖓ ᖃᐅᔨᒋᐊᕐᕕᒋᒋᐊᓕᓐᓅᕕᑦ ᖃᐅᓯᒪᔭᓐᓅᕙᖓ. ᐃᑲᔪᕈᓐᓇᖅᑐᑦ 
ᐃᓕᓐᓂᒃ ᑕᒪᒃᑯᓄᖓᓕᒫᖅ, ᑐᑦᓯᕋᕐᓂᐊᑐᐊᕈᑎᒃ ᑮᓇᐅᔭᖅᑑᑎᑦᓴᓂᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᐃᑉᐸᖓᓂ ᐃᓚᒋᐊᕆᒍᑏᑦ, ᐋᕆᐊᒃ. 
 
ᐊᕆᐊᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑮᓇᐅᔭᖃᑦᓯᐊᒐᓛᙱᑦᑐᑦ, ᐱᒋᐊᕆᐊᕈᑎᑦᓴᓂᓪᓘᓐᓃᑦ, ᐱᓗᐊᖅᑐᒥᒃ 
ᐃᖅᑲᓇᐃᔮᓂᒃ ᒐᕙᒪᒧᑦ ᓄᑦᑎᖅᑎᕆᕕᐅᓯᒪᒐᓂ. ᑖᒃᑯᐊ ᐃᓄᐃᑦ ᐃᑲᔪᖅᑕᐅᒍᓐᓇᕋᔭᖅᑲᑦ ᐱᕙᓪᓕᐊᑎᑦᓯᔨᒃᑯᓐᓄᑦ 
ᓴᓇᒻᒪᐅᓯᓕᐅᕈᑎᑦᓴᓂᒃ ᐃᓪᓗᒥᒃ? 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᓯᒪᐃᓚᒃ. 
 
ᐊᖓᔪᖅᑳ ᑕᐃᕕᑎ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᖃᐅᔨᒋᐊᖅᕕᐅᒍᓐᓇᖅᑐᑦ ᐃᓄᐃᑦ 
ᑎᑎᕋᖅᓯᒪᔭᒃᑲ ᐃᑲᔪᕈᓐᓇᖅᑐᑦ ᐃᓕᓐᓂᒃ ᑖᒃᑯᓄᖓ ᐊᑦᔨᒌᖏᑦᑐᓄᑦ ᑎᑎᕋᖅᓯᒪᔪᓄᑦ  

ᑐᒃᓯᕋᐅᑎᒥ ᐃᓕᓯᓂᐊᖅᐸᑕ ᑐᒃᓯᕋᐅᑎᒥᒃ ᑕᐃᒪᐃᑦᑐᒥᒃ. ᐅᖄᓚᐅᑎᖏᑕ ᓇᒻᒪᖏᓐᓂᒃ ᑎᑎᕋᖅᓯᒪᔪᖓ ᑖᒃᑯᐊ 
ᖃᐅᔨᒋᐊᖅᕕᐅᒍᓐᓇᖅᑐᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᓱᓕ ᐱᖓᓱᓂᒃ ᒪᓕᒐᓕᐅᖅᑎᓂᒃ ᐃᓵᒃᓯᒪᔪᖃᒻᒪᑦ. 
ᒪᓕᒐᓕᐅᖅᑎ ᖁᑦᑎᑦᑐᒧᑦ, ᐹᓇᐸᔅ. 
 
ᐊᐱᖅᑯᑦ 273 - 2(2): ᓇᓂᓯᕕᒃ ᑮᓇᐅᔭᐃᑦ ᓴᓗᒻᒪᓴᖅᑕᐅᓂᖓᓄᑦ ᐅᖅᓱᐊᓗᒃ ᐊᒻᒪᓗ ᐳᓪᓚᓄᑦ ᐴᒥᓃᑦ 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒐ ᑐᕌᖅᑎᒍᒪᓪᓗᒍ ᐊᖓᔪᖅᑳᖓᖅ ᑲᒪᒋᔭᖃᑦᑐᖅ 
ᐊᕙᑎᓕᕆᓂᕐᒧᑦ. ᒫᓐᓇᐅᔪᖅ, ᓴᓗᒻᒪᓴᖅᑐᖃᑦᑎᓪᓗᒍ ᓇᓂᓯᕕᒻᒥ, ᐱᑕᖃᒻᒪᑦ ᐱᑐᖃᕐᓂᒃ ᐅᖅᓱᐊᓗᖃᐅᑎᒥᓂᕐᓂᒃ 
ᐊᒻᒪᓗ ᐱᑐᖃᕐᓂᒃ ᐳᓪᓚᓄᑦ ᐴᒥᓂᕐᓂᒃ ᕿᒪᑦᑕᐅᓂᑯᐃᑦ ᕿᑎᐊᓂ ᐃᒃᐱᐊᕐᔪᒃ ᐊᒻᒪᓗ ᒥᑦᑎᒪᑕᓕᐅᑉ, ᐊᒻᒪᓗ 
ᑖᒃᑯᐊ ᐃᓚᓕᐅᔾᔭᐅᓯᒪᓚᐅᕐᕋᑎᒃ ᓴᓗᒻᒪᓴᖅᑕᐅᓂᖓᓄᑦ ᓇᓂᓯᕕᒃ.  
 
ᑕᐃᒪᓕ, ᐊᐱᕆᕙᕋ ᐊᖓᔪᖅᑳ ᕼᐋᒻᓚᒃᑯᑦ ᐅᕝᕙᓘᓐᓃᑦ ᐊᖑᓇᓱᒃᑐᓕᕆᔨᒃᑯᑦ ᑮᓇᐅᔭᖃᑦᑎᑕᐅᒍᓐᓇᕐᒪᖔᑕ 
ᓴᓗᒻᒪᓴᖅᑕᐅᓂᖓᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳ ᑲᒪᒋᔭᖃᑦᑐᖅ ᐊᕙᑎᓕᕆᓂᕐᒥᑦ, ᐊᑭᓱᒃ. 
 
ᐊᖓᔪᖅᑳ ᐊᓛᔪᒃ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᓂᐱᓗᒃᑐᐊᓘᒐᒪ ᓄᕙᓐᓂᑯᓐᓄᑦ. 
 
ᐃᓄᐃᑦ ᑲᒪᒋᔭᖃᑦᑐᑦ ᓴᓗᒻᒪᖅᓴᐃᓂᕐᒥᒃ, ᐅᔭᕋᕐᓂᐊᕐᕕᒻᒥᒃ ᓇᒻᒥᓂᖃᑦᑎᐅᔪᑦ, ᑲᒪᒋᔭᖃᕆᐊᓖᑦ, ᑭᓯᐊᓂᓕ 
ᒐᕙᒪᒃᑯᑦ, ᐅᐊᑦᑎᔨᓪᓗᐊᑕᑐᐃᓐᓇᐅᒐᑦᑕ ᖃᐅᔨᒪᓇᓱᐊᖅᑐᑕ ᐱᓕᕆᐊᖑᔪᑦ ᐱᓕᕆᐊᖑᒐᓗᐊᕐᒪᖔᖅ. 
ᖃᐅᔨᒪᓇᓱᒃᑎᐊᖅᑐᒍᑦ ᓴᓗᒻᒪᓴᐃᒐᓗᐊᕐᒪᖔᑕ ᓴᓗᒻᒪᔅᓴᐃᒋᐊᖃᑦᑕᒥᒍᑦ ᐊᒻᒪᓗ ᖃᓄᖅ 
ᐱᓕᕆᖃᑎᒌᒍᓐᓇᕐᒪᖔᑕ. ᐃᓄᐃᑦ ᓴᓗᒻᒪᔅᓴᐃᔪᑦ ᑕᐃᒃᑯᐊᖑᔪᑦ ᓇᒻᒥᓂᖃᑦᑐᐃᑦ, ᐅᕙᒍᑦ ᒐᕙᒪᐅᓪᓗᑕ, 
ᐅᐊᑦᑎᔨᑐᐃᓐᓇᐅᔪᒍᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᖅ ᐃᓚᒋᐊᕈᑏᑦ, ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐱᓕᕆᕕᐊ ᐊᕙᑎᓕᕆᔨᒃᑯᑦ, ᐃᖅᑲᓇᐃᔮᒃᓴᓂᒃ ᐊᑐᐃᓐᓇᖃᕐᓂᓴᐅᒻᒪᑕ 
ᐃᓄᓐᓄᑦ ᐃᖅᑲᓇᐃᔭᖏᑦᑐᓄᑦ. ᐃᓛᖃᐃ ᒐᕙᒪᒃᑯᑦ, ᐅᖓᓯᑦᑐᓅᖃᑦᑕᕆᐊᖃᒻᒪᑕ ᓴᓗᒻᒪᖅᓴᐃᒋᐊᖅᑐᖅᑐᑎᒃ 
ᐃᓚᖏᓐᓄᑦ, ᐃᓛᒃ ᐃᓱᒪᓪᓗᖓ ᑮᓇᐅᔭᖃᑦᑎᑦᑎᖔᕐᓗᑎᒃ ᑕᒪᒃᑯᓂᖓ ᐱᓕᕆᐊᒃᓴᐅᔪᓂᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᑭᓱᒃ. 
 
ᐊᖓᔪᖅᑳ ᐊᓛᔪᒃ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐃᒻᒪᖃ ᑕᒪᒃᑯᐊ ᑐᑭᒧᐊᑦᑎᑕᐅᔭᕆᐊᖃᕐᓂᐊᖅᑐᑦ 
ᓴᓗᒻᒪᓴᖅᑕᐅᓂᖓᓄᑦ ᐱᑦᔪᑎᒋᓪᓗᒍ ᐅᓗᕆᐊᕐᓇᕐᒪᑕ ᓴᓗᒻᒪᓴᕐᓂᒃᑯᑦ. ᑮᓇᐅᔭᓂᒃ ᐊᑐᐃᓐᓇᖃᕐᓇᑕ 
ᐅᔭᕋᕐᓂᐊᕐᕕᒥᓂᓐᓄᑦ ᓴᓗᒻᒪᖅᓴᖅᑕᐅᓂᖏᓐᓄᑦ, ᑭᓯᐊᓂᓗ ᕿᒥᕐᕈᒍᓐᓇᖅᑕᕗᑦ ᑕᒪᓐᓇ. ᓯᕗᓂᐊᒍᑦ, 
ᖃᐅᔨᒋᐊᕐᓂᐊᖅᐳᒍᑦ ᖃᓄᖅ ᑮᓇᐅᔭᒃᑲᓂᕐᓂᒃ ᐱᔪᓐᓇᕐᒪᖔᑦᑕ ᐊᑐᐃᓐᓇᐅᓕᖁᓪᓗᒋᑦ ᐃᖅᑲᓇᐃᔮᖑᔪᑦ 
ᓄᓇᓕᓐᓄᑦ. ᒫᓐᓇᐅᔪᖅ, ᓱᓕ ᒪᓕᒋᐊᖃᕋᑦᑕ ᒪᓕᒐᕐᓂᒃ, ᐃᖅᑲᓇᐃᔮᖅᑖᑎᑦᑎᓂᐊᕐᕋᓗᐊᕐᕈᑦᑕ ᓄᓇᓕᓐᓂ 
ᐃᓄᖏᓐᓂᒃ ᐅᐊᑦᑎᒋᐊᖃᕋᑦᑕ ᖃᓄᖅ ᐊᒃᑐᖅᑕᐅᓂᐊᕐᓂᖕᖏᓐᓂᒃ. ᑕᐃᒪ, ᓄᓇᓕᒻᒥᐅᑕᐃᑦ 
ᐱᔭᕇᖅᓯᒋᐊᖃᕐᓂᐊᖅᑐᑦ ᐃᓕᓐᓂᐊᖅᑕᒥᓐᓂᑦ. ᖁᔭᓐᓇᒦᒃ. 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎᑦ ᓴᓂᑭᓗᐊᓗᕐᒧᑦ, ᑲᑦᑐᒃ. 
 
ᐊᐱᖅᑯᑦ 274 - 2(2): ᐃᖅᑲᑦᑐᐃᔨᕋᓛᑦ ᑲᑎᒪᔨᒋᑦ ᒥᑭᓂᖅᓴᐅᔪᓂ ᓄᓇᓕᓐᓂ 
 
ᑲᑦᑐᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒐ ᐊᖓᔪᖅᑳᖓᓐᓄᑦ ᐃᖅᑲᑦᑐᐃᕕᓕᕆᔨᒃᑯᑦ. ᓯᕗᓂᐊᒍᑦ 
ᓄᓇᕗᑦ, ᐃᖅᑲᑦᑐᐃᕕᓕᕆᔨᒃᑯᑦ ᑲᑎᒪᔨᕋᓛᖏᓐᓃᖃᑦᑕᓚᐅᖅᓯᒪᒐᒪ ᑕᐃᒃᑯᓄᖓ ᐃᓄᓐᓄᑦ ᐊᓄᓪᓚᒃᓰᕕᒻᒨᖅᑐᓄᑦ 
ᐅᕝᕙᓘᓐᓃᑦ ᐃᑲᔪᖅᑕᐅᕕᒻᒧᑦ, ᐱᕋᔭᕐᓂᒥᓂᖏᑦ ᐱᒻᒪᕆᐊᓘᔫᔮᖏᒃᑲᓗᐊᖅᑎᓪᓗᒋᑦ. 
 
ᐊᐱᕆᔪᒪᓪᓗᖓ ᐊᖓᔪᖅᑳᒥᒃ, ᑭᓇᑐᐃᓐᓇᖅ ᓄᓇᓕᕋᓛᖑᕈᒪᓐᓂᕈᓂ, ᓯᕗᓪᓕᖅᐹᒥ, ᖃᓄᐃᑦᑐᓂᒃ 
ᐃᓕᓐᓂᐊᖅᓯᒪᓂᖃᕆᐊᖃᑉᐸᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᑲᒪᒋᔭᖃᑦᑐᖅ ᐃᖅᑲᑦᑐᐃᕕᓕᕆᓂᕐᒥᒃ, ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐄ, ᖁᕕᐊᓱᒃᑲᔭᑦᑎᐊᖅᑐᖓ ᐃᑲᔪᕈᓐᓇᕐᓗᒍ 
ᓄᓇᓕᖓᓂ ᑕᐃᒪᐃᑦᑐᒥᒃ ᑐᒃᓯᕋᐅᑎᑕᖃᑉᐸᑦ. ᖃᓪᓗᓈᑎᑐᑦ ᐅᖃᕈᓐᓇᖏᒃᑲᓗᐊᕐᕈᓂ, ᐊᒃᓱᐊᓗᒃ 
ᖁᕕᐊᓱᒃᑲᔭᖅᑐᒍᑦ ᐃᑲᔪᕆᐊᖓᓂᒃ, ᑭᓯᐊᓂᓕ ᐃᓕᓐᓂᐊᖅᑎᑕᐅᔭᕆᐊᖃᕋᔭᖅᑐᑦ ᐊᑦᑕᓇᖏᑦᑐᒦᖁᓪᓗᒋᑦ ᑭᓯᐊᓂ. 
ᐃᑲᔪᕈᓐᓇᖅᑕᕗᑦ ᐊᒻᒪᓗ ᐃᓕᓐᓂᐊᕐᓂᒃᑯᑦ ᐃᑲᔪᕐᓗᒋᑦ ᑕᐃᒪᐃᒍᒪᑉᐸᑕ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᖅ ᐃᓚᒋᐊᕈᑏᑦ, ᑲᑦᑐᒃ. 
 
ᑲᑦᑐᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐃᓕᓐᓂᐊᕐᓂᖃᕆᐊᖃᑉᐸᑕ, ᐃᖃᓗᓐᓅᕆᐊᖃᕋᔭᖅᐸᑦ ᐅᕝᕚᓘᓐᓃᑦ 
ᐃᓄᐃᑦ ᐃᓕᓐᓂᐊᖅᑎᑕᐅᒐᔭᖅᐸᑦ ᓴᓂᑭᓗᐊᕐᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐄ, ᓇᓕᐊᓐᓄᑐᐃᓐᓈᕈᓐᓇᖅᑐᒍᑦ, ᓇᓕᐊᒃ 
ᐊᑲᐅᓂᖅᓴᐅᑉᐸᑦ. ᐊᒥᓱᐊᖅᑎ ᓄᓇᓕᓐᓂ ᖃᐅᔨᓴᖃᑦᑕᓲᖑᔪᑦ ᖃᓄᖏᑦᑎᐊᖁᓪᓗᒋᑦ ᖃᐅᔨᒪᓂᐊᕐᒪᑕ ᑭᓱᓂᒃ 
ᐊᑐᐃᓐᓇᖃᒻᒪᖔᑕ ᓄᓇᓕᓐᓂ. ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐊᐃᑉᐸᖓ ᐃᓚᒋᐊᕈᑎᕕᑦ, ᑲᑦᑐᒃ. 
 
ᑲᑦᑐᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑲᑎᒪᔩᑦ ᑲᑎᒪᐃᓐᓇᑎᓪᓗᒋᑦ ᐊᒻᒪᓗ ᐊᐱᖅᓱᖅᑕᐅᕕᒻᒦᑎᓪᓗᒍ, ᐃᒻᒪᖃ 
ᑐᓴᕐᓂᖏᑦᑐᖓ ᐅᖃᖅᑕᖓᓂᒃ, ᓇᑭᑦ ᑮᓇᐅᔭᖅᑖᕈᓐᓇᕐᒪᖔᑕ, ᐅᕝᕙᓘᓐᓃᑦ ᐋᖅᑭᒃᓯᒍᒪᑉᐸᑦ 
ᐃᖅᑲᑦᑐᐃᕕᓕᕆᔨᒃᑯᑦ ᑲᑎᒪᔨᕋᓛᖏᓐᓂᒃ, ᐃᓛᖃᐃ ᐊᑭᓕᖅᑕᐅᒍᓐᓇᕋᔭᖅᐸᑦ ᐱᓕᕆᕕᐊᓂᒃ 
ᐃᖅᑲᑦᑐᐃᕕᓕᕆᔨᒃᑯᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐄ, ᐱᒋᐊᕈᑎᒃᓴᒥᒃ ᑮᓇᐅᔭᖃᑦᑎᒍᓐᓇᖅᑕᕗᑦ, 
ᐱᓗᐊᖅᑐᒥᒃ ᐃᑲᔪᖅᑕᐅᔭᕆᐊᖃᑉᐸᑕ ᓂᐅᕕᕐᓂᕐᒥᒃ ᖃᒧᑕᐅᔭᓂᒃ ᐅᕝᕙᓘᓐᓃ ᐅᒥᐊᓂᒃ. ᐊᑭᓖᖃᑦᑕᖅᑐᒍᑦ 
ᐊᑦᔨᒌᖏᑦᑐᓂᒃ ᐊᑭᖁᑎᑦᑎᓐᓂᒃ ᑎᒍᔭᐅᓯᒪᔪᓄᑦ, ᓲᕐᓗ $145.00 ᐊᑕᐅᓯᖅ ᐅᓪᓗᖅ ᐊᑕᐅᓯᕐᒧᑦ ᑎᒍᔭᐅᓯᒪᔪᒧᑦ 
ᐊᒻᒪᓗ ᐅᖓᑖᓃᑉᐸᑦ ᐊᑕᐅᓯᐅᑉ, $135.00 ᖑᒐᔭᖅᑐᖅ ᐊᑕᐅᓯᖅ ᐅᓪᓗᖅ ᐊᑕᐅᓯᕐᒧᑦ ᑎᒍᔭᐅᓯᒪᔪᒧᑦ. ᑕᐃᒪᓐᓇ 
ᐊᑭᓖᓲᖑᔪᒍᑦ. ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᖅ ᐃᓚᒋᐊᕈᑏᑦ, ᑲᑦᑐᒃ. 
 
ᑲᑦᑐᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᑐᐊᒐᖅᑕᖃᑉᐸ ᐅᕝᕙᓘᓐᓃᑦ ᑖᒃᑯᐊ ᑎᒍᔭᐅᓯᒪᔪᑦ ᑲᒪᒋᔭᐅᔪᑦ 
ᓄᓇᓕᕋᓛᓂ, ᐱᑕᖃᑉᐸ ᐊᑐᐊᒐᕐᓂᒃ ᒪᓕᒐᕐᓂᓘᓐᓃᑦ ᑎᒍᔭᐅᓯᒪᔪᓄᑦ ᒪᓕᒃᑕᐅᔭᕆᐊᓖᑦ ᓄᓇᓕᕋᓛᓃᑎᓪᓗᒋᑦ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑎᒍᔭᐅᓯᒪᔪᑦ ᖃᐅᔨᓴᖅᑕᐅᑦᑎᐊᖃᑦᑕᖅᑐᑦ 
ᐃᓕᔭᐅᓚᐅᖏᑎᓪᓗᒋᑦ ᓄᓇᓕᕋᓛᓄᑦ, ᐅᓗᕆᐊᓇᖅᑐᒦᖁᔨᖏᓇᑦᑕ ᑭᓇᑐᐃᓐᓇᕐᒥᒃ. ᑲᑉᐱᐊᓇᖅᐸᑕ ᑎᒍᔭᐅᓯᒪᔪᑦ 
ᓱᕐᕋᑕᐅᔾᔮᖏᑦᑐᖅ ᐃᑲᔪᖅᑕᐅᕕᒻᒥ. 
 
ᑕᐃᒃᑯᐊᓕ ᐊᐅᓚᖅᑎᑕᐅᒍᓐᓇᖅᑐᑦ ᐊᒻᒪᓗ, ᐊᐅᓚᕈᒪᑉᐸᑕ ᓄᓇᓕᕋᓛᓄᑦ, ᐃᓕᓐᓂᐊᖅᑎᑕᐅᕙᑦᑐᖅ ᖃᓄᖅ 
ᓂᕆᐅᒋᔭᐅᓂᖃᕐᓂᐊᕐᒪᖔᑕ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ ᐃᖃᓗᐃᑦ ᕿᑎᐊᓄᑦ, ᑐᑐ. 
 
ᐊᐱᖅᑯᑦ 275 - 2(2): ᑐᓴᐅᒪᑎᑦᑎᔨ ᒐᕙᒪᑐᖃᒃᑯᓐᓂᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎᑦᑎᐄᓚᒋᐊᕈᑎᑦ ᐊᐱᖅᑯᑎᒐ ᐊᖓᔪᖅᑳ ᑲᒪᒋᔭᖃᑦᑐᖅ ᒐᕙᒪᓕᕆᓂᕐᒧᑦ. 
ᖃᐅᔨᒪᔪᖓ ᐱᓕᕆᕕᐊ ᐊᐅᓚᑦᑎᔩᑦ ᐊᒻᒪᓗ ᒐᕙᒪᓕᕆᔩᑦ ᓯᕗᓕᖅᑎᐅᒻᒪᑕ ᑐᓴᐅᒪᖃᑎᖃᑉᐸᑦᑐᑦ ᒐᕙᒪᑐᖃᒃᑯᑦ 
ᐱᓕᔨᖏᓐᓂᑦᑕᐅᖅ ᐋᑐᕚᒥ. ᖃᐅᔨᒪᔪᒍᑦ ᐋᑐᕚ ᖁᕕᐊᓇᕈᓘᔭᕐᒪᑦ ᐃᓄᓐᓂᒃ ᑕᑯᖃᑦᑕᕆᐊᖑᓪᓗᓂ. ᐊᒥᓱᓂᒃ 
ᐱᓕᕆᔪᓐᓇᖅᑐᑦ ᐱᓕᕆᔨᖃᑦᑎᐊᑐᐊᕈᑎᒃ ᐋᖅᑭᒃᓱᐃᒍᓐᓇᖅᑐᓂᒃ ᑲᑎᒪᓂᐅᔪᓂᒃ ᖃᓄᑐᐃᓐᓇᕐᓗ. 
 
ᐊᐱᖅᑯᑎᒐ ᐊᖓᔪᖅᑳᒧᑦ, ᐱᑕᖃᑉᐸᑦ ᐱᓕᕆᔨᓂᒃ ᐃᖅᑲᓇᐃᔭᖅᑐᑦ ᒐᕙᒪᒃᑯᓐᓄᑦ ᐊᑑᕚᒥ 
ᐃᓱᒻᒥᖅᓱᐃᓇᓱᐊᖃᑦᑕᖅᑐᐃᑦ ᒐᕙᒪᒃᑯᓐᓄᑦ ᑭᒡᒐᑐᖅᑕᐅᓪᓗᑎᒃ ᓇᓗᓇᐃᖅᑕᐅᒍᓐᓇᕐᒪᖔᖅ 
ᐃᖅᑲᓇᐃᔭᖅᑎᖃᕐᓂᒃᑯᑦ, ᐃᖅᑲᓇᐃᔭᖅᑏᑦ ᐃᖅᑲᓇᐃᔮᖏᑦ ᐋᑐᕚᒥ ᐊᓪᓚᕕᒃᑎᓐᓂ ᐅᕝᕙᓘᓐᓃᑦ ᑳᑦᑐᓛᑎᒍᑦ 
ᖃᐅᔨᒪᔨᑕᒃᑯᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᑲᒪᒋᔭᖃᑦᑐᖅ ᐊᐅᓚᑦᑎᔩᑦ ᐊᒻᒪᓗ ᒐᕙᒪᐅᖃᑎᒌᑐᓕᕆᓂᕐᒧᑦ, ᐊᖓᔪᖅᑳ 
ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᐊᓪᓚᒡᕕᖃᑦᑐᒍᑦ ᐋᑐᕚᒥ ᐊᒻᒪᓗ ᑭᓱᓕᒫᓂᒃ ᐋᖅᑭᒃᓱᐃᖃᑦᑕᖅᑐᑦ 
ᑲᑎᒪᓂᕐᓂᒃ ᖃᐅᔨᒪᓇᓱᐊᖅᑐᑎᒃ ᐱᔭᐅᔭᕆᐊᓕᓐᓂᒃ ᓇᓕᐊᑐᐃᓐᓇᖅ ᒪᓕᒐᓕᐅᖅᖅ ᐅᕝᕙᓘᓐᓃᑦ ᐊᖓᔪᖅᑳ 
ᐱᔭᕆᐊᖃᑦᑕᖓᓂᒃ ᑕᐅᓇᓃᑎᓪᓗᒋᑦ ᐋᑐᕚᒥ. ᐃᑲᔪᖅᑐᐃᖃᑦᑕᖅᑐᑦ. ᒐᕙᒪᓕᕆᓂᕐᒧᑦ ᑲᑎᒪᓂᐅᔪᑦ 
ᐊᑐᖅᑕᐅᔭᕆᐊᓖᑦ ᒐᕙᒪᑐᖃᒃᑯᓐᓂᑦ ᐊᒻᒪᓗ ᒐᕙᒪᑦᑎᓐᓄᑦ, ᐃᑲᔪᖅᑎᒥᒃ ᑐᒡᓕᐊᓄᑦ ᐊᖓᔪᖅᑳᒧᑦ 
ᐃᖅᑲᓇᐃᔮᖅᑕᖃᑦᑐᒍᑦ ᑕᐃᑲᓂ, ᐃᑲᔪᖃᑦᑕᖅᑐᑦ ᐅᕙᑦᑐᓐᓂᒃ ᑲᑎᒪᓂᒃᑯᑦ ᐊᖏᕈᑎᒋᓯᒪᔭᑦᑎᓐᓄᑦ 
ᒐᕙᒪᓕᕆᓂᒃᑯᑦ. 
 
ᐄ, ᒫᓐᓇᐅᔪᖅ ᐃᓱᒻᒥᖅᓱᐃᓇᓱᒃᑎᖃᑦᑐᒍᑦ ᐃᑲᔪᖅᑐᐃᔪᓂᒃ ᐅᕙᑦᑎᓐᓂᒃ ᖃᐅᔨᒪᓇᓱᐊᕐᓂᒃᑯᑦ 
ᖃᓄᐃᓕᐅᖅᑐᖃᕐᒪᖔᖅ ᒐᕙᒪᓕᕆᓂᒃᑯᑦ. ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅ ᐃᓚᒋᐅᕈᑏᑦ, ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎᑦᑎᐄᓚᒋᐊᕈᑎᑦ ᐊᖓᔪᖅᑳ ᓇᓗᓇᐃᖅᓯᒍᓐᓇᖅᑲ ᐱᓕᕆᐊᖑᕙᑦᑐᑦ ᑕᐅᓇᓂ 
ᐃᓱᒪᒻᒥᖅᓱᐃᓂᒃᑯᑦ, ᐃᖏᕐᕋᑎᑕᐅᖃᑦᑕᕐᒪᖔᑕ ᐱᓕᕆᕕᖓᑎᒍᑦ ᐊᐅᓚᑦᑎᔩᑦ ᐊᒻᒪᓗ ᒐᕙᒪᓕᕆᔨᒃᑯᑦ ᐊᒻᒪᓗ 
ᐃᓱᒪᒻᒥᖅᓱᐃᔨᐅᔪᑦ ᐊᒻᒪᓗ ᐃᖅᑲᓇᐃᔭᖅᑏᑦ ᑕᐅᓇᓃᑦᑐᑦ ᑕᐃᒃᑯᐊᖑᒻᒪᖔᑕ ᐱᓕᕆᔪᑦ ᑭᒡᒐᑐᐃᓪᓗᑎᒃ 
ᐃᓘᓇᖓᓂᒃ ᒐᕙᒪᒃᑯᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᐱᓕᕆᓂᐅᕙᑦᑐᖅ ᐃᓱᒻᒥᖅᓱᐃᓇᓱᒃᑎᓪᓗᒋᑦ ᐅᕙᑦᑎᓐᓂᒃ 
ᑭᒡᒐᑐᖅᑐᑎᒃ ᑖᒃᑯᑎᒎᓇ ᐊᐅᓚᑦᑐᔩᑦ ᐊᒻᒪᓗ ᒐᕙᒪᐅᖃᑎᒌᑦᑐᓕᕆᔨᒃᑯᑦ, ᑭᒡᒐᖅᑐᐃᔪᑦᑕᐅᑦ ᒐᕙᒪᑦᑎᓐᓂᒃ. 
ᐊᒃᓱᐊᓗᒃ ᐱᓕᕆᑦᑎᐊᖃᑦᑕᖅᑐᑦ ᖃᐅᔨᒪᓇᓱᐊᖅᑐᑎᒃ ᐱᓕᕆᐊᕆᔪᒪᔭᕗᑦ ᓴᐳᔾᔭᐅᓯᒪᑦᑎᐊᕐᕋᓗᐊᕐᒪᖔᑕ 
ᒐᕙᒪᓕᕆᓂᒃᑯᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᐃᑉᐸᖓ ᐃᓚᒋᐊᕈᑏᑦ, ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᐊᐱᖅᑯᑎᖃᖏᑦᑐᖓ ᐃᓱᒻᒥᖅᓱᐃᑦᑎᐊᕐᓂᕐᒥᒃ. ᐱᐅᓪᓚᕆᑉᐸᓚᐃᒻᒪᑦ 
ᐱᖃᕆᐊᔅᓴᖅ ᓇᓗᓇᐃᖅᑕᐅᔪᓐᓇᕈᓂ. 
 
ᓯᕗᓕᖅᑎ ᐅᖃᖅᑲᐅᒻᒪᑦ ᑕᒪᒃᑯᐊ ᐃᖏᕐᕋᓂᐅᔪᑦ ᐊᐅᓚᑦᑎᔩᑦ ᐊᒻᒪᓗ ᒐᕙᒪᐅᖃᑎᒌᑦᑐᓕᕆᓂᒃᑯᑦ ᐊᒻᒪᓗ 
ᑕᐃᒪᓐᓇᐃᑉᐸᑦ, ᑖᒃᑯᐊᓕ ᐊᐅᓚᑦᑎᔩᑦ ᐊᒻᒪᓗ ᒐᕙᒪᐅᖃᑎᒌᑦᑐᓕᕆᔨᒃᑯᑦ ᑖᒃᑯᑑᒐᔭᖅᑐᑦ ᐱᓕᕆᕕᐅᔪᑦ 
ᑳᑦᑐᓛᑦᑎᑦᑎᔪᓐᓇᖅᑐᑦ ᐱᔨᑦᑎᕈᑎᓂᒃ ᐋᑐᕚᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᒐᕙᒪᑦᑯᑦ ᐱᑦᔪᑎᒋᓪᓗᒍ, ᐊᑐᖅᓯᒪᔪᒍᑦ ᐱᓕᕆᕕᐅᔪᓂᒃ 
ᑭᒡᒐᖅᑐᐃᔪᓂᒃ ᐃᓘᓇᖏᓐᓂᒃ ᐱᓕᕆᐊᕆᔪᒪᔭᑦᑕ ᒐᕙᒪᐅᓪᓗᑕ ᐊᒻᒪᓗ ᐊᑐᓂᒃ ᐊᖓᔪᖅᑳᑦ ᐊᒻᒪᓗ ᐱᓕᕆᕕᒃᑯᑦ 
ᑳᑦᑐᓛᒃᓯᓯᒪᒻᔪᑦ ᐊᑦᔨᒌᖏᑦᑐᓂᒃ ᖃᐅᔨᒪᔨᑕᓂᒃ ᐱᓕᕆᖁᓪᓗᒋᑦ ᐱᓕᕆᐊᖑᖁᔭᐅᔪᓂᒃ, ᐅᖃᕈᓐᓇᑐᐃᓐᓇᖅᑐᖓ 
ᐃᓘᓇᖓᑎᒍᑦ ᒐᕙᒪᒃᑯᑦ ᐱᔭᕆᐊᓕᖏᑦ, ᐊᑐᖅᓯᒪᔪᑦ ᐱᓕᕆᕕᐅᔪᒥᒃ ᐋᑐᕚᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᒥ ᐃᓚᒋᐊᕈᑏᑦ, ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎᑦᑎᐄᓚᒋᐊᕈᑎᑦ ᓯᕗᓕᖅᑎ ᓇᓗᓇᐃᖅᓯᒻᒪᑦ ᐊᓯᖏᑦ ᐊᖓᔪᖅᑳᑦ 
ᑳᑦᑐᓛᖃᑐᐃᓐᓇᕆᐊᓖᑦ ᐊᑦᔨᐸᓗᐊᓄᑦ ᐊᑐᖅᑕᐅᔪᒧᑦ. ᓇᓗᓇᐃᖅᓯᒍᓐᓇᖅᑲ ᒪᓕᒐᓕᐅᖅᑎᓄᑦ ᑕᕝᕙᓂ ᑲᑎᒪᕕᒻᒥ 
ᓇᓪᓕᐊᒃ ᐊᖓᔪᖅᑳᑦ ᐊᒻᒪᓗ ᖃᑦᑎᑦ ᑳᑦᑐᓛᖑᔪᑦ ᐊᑐᖅᑕᐅᒻᒪᖔᑕ ᐃᓱᒻᒥᖅᓯᓇᓱᐊᖅᑎᓄᑦ ᐋᑐᕚᒥ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᐊᑎᖏᑦ ᑳᓐᑐᕌᑦᑕᐅᓯᒪᔪᑦ ᐊᓚᒃᑲᐅᖅᑕᐅᒌᖅᐸᓪᓚᐃᔪᔪᑦ 
ᐱᓇᓱᐊᕈᓯᐅᔪᔪᒥ, ᒪᓕᒐᓕᐅᖅᑏᑦ ᐱᓯᒪᑐᐃᓐᓇᕆᐊᖃᓕᖅᑕᖏᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᑦᑑᑦᓯᐊᕐᒧᑦ, ᐲᑕᓴᓐ. 

ᐊᐱᖅᑯᑦ 276 - 2(2): KPMG-ᑯᑦ ᐅᓂᒃᑳᓕᐊᖏᑦ ᐊᑐᓕᖅᑎᑦᓯᓃᑦ ᐊᑐᓕᖁᔭᐅᓯᒪᔪᓂᒃ 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒐ ᑐᕌᖅᑐᖅ ᒥᓂᔅᑕᖓᓄᑦ ᐋᓐᓂᐊᖃᕐᓇᖏᑦᑐᓕᕆᔩᑦ ᐃᓄᓕᕆᔩᓪᓗ 
ᐱᔾᔪᑎᒋᓪᓗᒋᑦ KPMG-ᑯᑦ ᐅᓂᒃᑳᓕᐊᖏᑦ. 
 
ᔫᓂ 2002-ᒥ ᐅᓂᒃᑳᓕᐊᑦ ᐃᓗᓕᖃᖅᓯᒪᔪᑦ ᓯᑕᒪᐅᔪᖅᑐᓂᒃ ᐊᑐᓕᖁᔭᐅᓗᐊᙳᐊᖅᑐᓂᒃ ᐊᒻᒪ 24-ᓂᒃ 
ᐊᑐᓕᖁᒃᑲᓐᓂᖅᑐᓂᒃ. ᐃᓘᓐᓇᒐᓚᑎᒃ ᐊᑐᓕᑯᔭᐅᓯᒪᔪᑦ ᐊᑐᓕᖅᑎᑕᐅᒍᒫᕐᓂᐊᖅᓯᒪᓯᒪᔪᑦ ᓈᓚᐅᖅᑎᓐᓇᒋᑦ 12 
ᑕᖅᑮᑦ ᐅᓂᒃᑳᓕᐊᖑᓐᓂᕐᒪᑕᓂᑦ, ᔫᓂ 2002-ᒥᐅᕙᓪᓚᐃᔪᕕᓂᖅ.  
 
ᐊᐱᖅᑯᑎᒐ ᒥᓂᔅᑕᒧᑦ, ᐊᑐᓕᖅᑎᑕᐅᓯᒪᔫᔮᙱᒻᒪᑕ ᐊᒥᓱᑦ ᐊᑐᓕᕆᐊᓕᒥᓃᑦ ᓈᓚᐅᖅᑎᓐᓴᒋᑦ 12 ᑕᖅᑮᑦ 
ᐅᓂᒃᑳᓕᐊᖑᓐᓂᕐᒪᑕᓂᑦ. ᓱᒻᒪᓂᓐᓇ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕᖓ ᐋᓐᓂᐊᖃᕐᓇᖏᑦᑐᓕᕆᔩᑦ ᐃᓄᓕᕆᔩᓪᓗ, ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑎ. ᐄ, ᒪᓕᒐᓕᐅᖅᑎᐅᑉ ᐅᖃᐅᓯᖏᑦ ᓱᓕᔪᑦ. ᐃᓚᖏᑦ 
ᐊᑐᓕᖁᔭᐅᓯᒪᔪᑦ ᐊᑐᓕᖅᓯᒪᔪᑦ ᐃᓚᖏᓪᓗ ᓱᓕ ᐱᓕᕆᐊᖑᐃᓐᓇᖅᑐᑦ. KPMG-ᑯᑦ ᐅᓂᒃᑳᓕᐊᖏᑦ ᐊᕐᕌᒍᖃᕐᒪᑕ 
ᐱᖓᓱᓂᒃ ᒫᓐᓇ ᐱᒋᐊᖅᑎᑕᒥᓂᐅᑦᓱᑎᒃ ᑭᖑᓪᓕᖅᐹᒥ ᒐᕙᒪᒧᑦ, ᑭᓯᐊᓂ ᐱᓕᕆᕕᒃ ᓱᓕ ᐱᓕᕆᔪᖅ 
ᐊᑐᓕᖁᔭᐅᓯᒪᔪᓂᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᒥ ᐃᓚᒋᐊᕆᒍᑏᑦ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᕈᒪᔭᕋ ᒥᓂᔅᑕ ᑕᐃᒫᒃ ᑭᐅᒻᒪᑦ. KPMG-ᑯᑦ ᐅᓂᒃᑳᓕᐊᖏᑦ ᐊᑭᖃᖅᓯᒪᔪᑦ ᒐᕙᒪᒧᑦ $406,345 
ᐱᔭᕇᕐᓗᒋᑦ. ᐃᓗᓕᖏᑦ ᐃᓚᖏᑦ ᐊᑐᓕᖁᔭᑦᓴᑦᓯᐊᕙᐃᑦ. ᐱᓕᕆᕕᖓ ᐋᓐᓂᐊᖃᕐᓇᖏᑦᑐᓕᕆᔩᑦ ᐃᓄᓕᕆᔩᓪᓗ 
ᐊᑭᓄᑦ ᐊᑑᑎᓕᖏᓐᓂᒃ ᕿᒥᕐᕈᒌᖅᓯᒪᕙᑦ ᐊᑐᓕᕆᐊᖃᓗᐊᖅᑐᓅᖅᓯᒪᔪᑦ ᓇᓗᓇᐃᕐᓕᐊᕐᓗᒍ ᖃᓄᖅ 
ᑮᓇᐅᔭᐃᙱᓂᖅᓴᐅᒐ.ᕐᒪᖕᖓᑕ ᒐᕙᒪᒃᑯᑦ ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐸᕋᐅᓐ 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑎ. ᐄ, ᑕᐃᒃᑯᐊ KPMG-ᑯᑦ ᐅᓂᒃᑳᓕᐊᖏᑦ ᑎᓕᓯᒍᑕᐅᓯᒪᔪᑦ 
ᑭᖑᓪᓕᖅᐹᒥ ᒐᕙᒪᐅᔪᔪᓄᑦ ᐊᒻᒪᓗ ᐊᑭᓕᖅᑕᐅᒍᑕᐅᓯᒪᑦᓱᑎᐅᖅᑰᖅᑐᑦ. 
 
ᐃᖅᑲᐅᒪᒋᑦᓯ, ᓂᕈᐊᖅᑕᐅᑕᐃᓐᓇᔪᒐᑦᑕ ᐊᕐᕌᓂ, ᑖᓐᓇᓴᐃᓐᓇᐅᑦᓱᑕ ᒐᕙᒪᐅᕗᒍᑦ, ᑭᓯᐊᓂ ᐊᔾᔨᒋᙱᑕᖏᓐᓂᒃ 
ᐱᓕᕆᐊᑦᓴᖃᓕᖅᑐᒍᑦ. ᑭᓯᐊᓂ, ᑐᑭᓯᒋᐊᑦᓯᐊᕈᒪᓐᓂᕈᕕᑦ, ᖃᐅᔨᒋᐊᕈᓐᓇᖅᑕᒃᑲ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᐃᑉᐸᖓᓂ ᐃᓚᒋᐊᕆᒍᑏᑦ, ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᕈᒪᔭᕋ ᒥᓂᔅᑕ. ᐃᓚᖓᑦ ᐊᑐᓕᖁᔭᐅᓯᒪᔫᑉ ᐅᐸᑦᑕᐅᓴᕋᐃᒋᐊᓕᓐᓄᑦ 
ᐅᖄᓚᕕᑦᓴᖅ. ᒥᓂᔅᑕᐅᑉ ᐅᖃᐅᑎᒍᓐᓇᖅᐹᑎᒍᑦ ᖃᓄᐃᓕᖓᓕᕐᒪᖔᖅ ᑖᓐᓇ ᐊᑐᓕᑯᔭᐅᓯᒪᔪᖅ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐸᕋᐅᓐ. 

ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᒪᒥᐊᓇᖅ, ᓂᑯᕕᑲᐃᓐᓇᕋᒪ ᐅᖃᖅᑎ ᐊᑎᕐᓂᒃ 
ᐅᖃᓚᐅᖅᑎᓐᓇᒍ. ᒫᓐᓇᒧᓄᑦ, ᕿᒥᕐᕈᔪᒍᑦ ᐊᒻᒪᓗ ᑐᑦᓯᕋᐅᑏᑦ ᑐᓂᔭᐅᓂᐊᖅᑐᑦ ᒥᓂᔅᑕᓄᑦ ᒫᓐᓇᕈᓗᒃ. ᑕᐃᑦᓱᒨᓇ 
ᑐᓴᖅᑎᓛᖅᐸᒋᑦ ᖃᓄᐃᓕᖓᒻᒪᖔᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᒥ ᐃᓚᒋᐊᕆᒍᑏᑦ, ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᕈᒪᔭᕋ ᒥᓂᔅᑕ. ᒥᓂᔅᑕ ᐅᖃᑲᐃᓐᓇᕐᒪᑦ ᐅᓂᒃᑳᓕᐊᖑᓯᒪᔪᑦ 
ᐊᕐᕌᒍᖃᕆᐊᖏᑦ ᐱᖓᓱᒐᓚᓐᓂᒃ ᐊᒻᒪᓗ ᐃᓚᖏᓐᓂᒃ ᓱᓕ ᕿᒥᕐᕈᔪᑦ. ᑕᐃᒫᒃ ᐅᖃᖅᑕᐅᔪᒻᒪᑦ ᐊᕐᕌᓂ, ᐊᑦᓱᐊᓗᒃ 
ᐊᓯᕈᖅᓯᒪᓕᖅᑐᑦ ᐋᓐᓂᐊᖃᕐᓇᖏᑦᑐᓕᕆᔩᑦ ᐃᓄᓕᕆᔩᓪᓗ ᔫᓂ 2002-ᒥᓂᑦ, ᐱᖃᓯᐅᑎᑦᓱᒋᒃ 
ᓄᓇᓕᓕᖃᐅᖅᑐᓄᑦ ᒪᕐᕉᒃ ᐋᓐᓂᐊᕐᕖᒃ 2005-ᒥ ᓱᓖᓛᑦ ᐊᕐᕌᒍᑕᒫᑦ ᐊᑭᓕᖅᑑᑎᒋᒋᐊᓕᖏᑦ 
ᖁᕝᕙᐸᓪᓕᐊᑐᐃᓐᓇᖅᐳᑦ ᐋᓐᓂᐊᖃᕐᓇᖏᑦᑐᓕᕆᔩᑦ ᐃᓄᓕᕆᔩᓪᓗ. 
 
ᓇᓗᓇᙱᑦᑐᖅ ᑕᑯᓛᖅᑕᕗᑦ ᐊᒡᒋᖅᑐᓂ ᑮᓇᐅᔭᖏᑦ ᐊᑐᖅᑐᑦᓴᑦ ᐋᔩᕈᑕᐅᓕᖅᐸᑕ ᐱᓕᕆᕕᒻᒧᑦ. ᒥᓂᔅᑕ 
ᓱᓕᔪᖅᓴᖅᑲ ᑕᐃᒃᑯᐊ KPMG-ᑯᑦ ᐅᓂᒃᑳᓕᐊᖏᑦ ᓱᓕ ᐊᑐᕐᓂᐊᕆᐊᖏᑦ ᐊᕐᕌᒍᐊᓂ 2005. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐄ, ᓱᓕ ᐊᑐᖅᑐᑦ ᐊᑐᐃᓐᓇᓂᐊᖅᓱᑎᒍᓗ 
ᐅᓪᓗᒥᒧᑦ ᑭᖑᓂᐊᒍᓪᓗ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐅᖅᑯᕐᒥᐅᓄᑦ. ᐋᕆᐊᒃ. 
 
ᐊᐱᖅᑯᑦ 277 - 2(2): ᑮᓇᐅᔭᑎᒍᑦ ᐃᑲᔫᑏᑦ ᐊᕐᓇᐃᑦ ᐃᑲᔪᖅᑎᐅᖃᑕᐅᔪᓄᑦ 
 
ᐋᕆᐊᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᒫᓐᓇᐅᔪᖅ ᐊᐱᕆᔪᒪᔪᖓ ᐊᖓᔪᖅᑳᒧᑦ ᑲᒪᔪᒧᑦ ᐊᕐᓇᐃᑦ 
ᑲᑎᒪᔨᖏᓐᓄᑦ. ᐅᐊᑦᑎᐊᕈ ᐅᖃᖅᑲᐅᒐᒪ ᒪᓕᒐᓕᐅᖅᑏᑦ ᐅᖃᐅᓯᒃᓴᖏᓐᓂ, ᑕᐃᒃᑯᐊ ᐊᕐᓇᐃᑦ 
ᐃᑲᔪᖅᑎᐅᖃᑕᐅᔪᑦ ᐊᒃᓱᕈᖅᐸᒻᒪᑕ ᐊᑭᓕᖅᓱᖅᑕᐅᓇᑎᒃ. ᓄᓇᕗᑦ ᒐᕙᒪᒃᑯᖏᑦ ᖃᓄᑐᐃᓐᓇᖅ ᑮᓇᐅᔭᑎᒍᑦ 
ᐃᑲᔪᕈᑎᖃᕐᓯᒪᕙ ᑕᐃᒃᑯᓄᖓ ᐊᕐᓇᓄᑦ ᐱᓕᕆᕙᒃᑐᓄᑦ ᐊᑭᓕᖅᓱᖅᑕᐅᓇᑎᒃ? 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᑲᒪᔪᖅ ᐊᕐᓇᐃᑦ ᑲᑎᒪᔨᖏᓐᓄᑦ, ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᕐᓇᐃᑦ ᐃᑲᔪᖅᑎᐅᖃᑕᐅᔪᑦ ᐊᒃᓱᐊᓗᒃ 
ᓄᓇᓕᓐᓂ ᐱᓕᕆᕙᒃᑐᑦ. ᒐᕙᒪᒃᑯᑦ ᐃᓕᑕᕐᓯᓯᒪᓕᖅᑐᑦ ᑕᒪᒃᑯᓂᖓ ᐊᕐᓇᓂᒃ ᐃᑲᔪᖅᑎᐅᖃᑕᐅᔪᓂᒃ ᓄᓇᓕᓂ, 
ᑭᓯᐊᓂ ᐅᖃᕈᓐᓇᖏᑦᑐᖓ ᓇᓕᐊᙳᒻᒪᖔᑕ ᓄᓇᓕᐅᔪᑦ ᑮᓇᐅᔭᑎᒍᑦ ᐃᑲᔪᖅᑕᐅᖃᑦᑕᕐᓯᒪᒻᒪᖔᑕ ᓄᓇᕗᑦ 
ᒐᕙᒪᒃᑯᖏᓐᓂᑦ. ᑕᐃᒃᑯᐊ ᑎᑎᕋᕐᓯᒪᔪᑦ ᑕᑯᔭᕆᐊᖃᕐᓂᐊᖅᑕᒃᑲ ᐅᖃᐅᑎᓛᕐᓗᑎᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ. ᐋᕆᐊᒃ. 
 
ᐋᕆᐊᒃ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᖅᑎ. ᐅᐊᑦᑎᐊᕈ ᐅᖃᖃᐅᒐᒪ ᒪᓕᒐᓕᐅᖅᑏᑦ ᐅᖃᐅᓯᖏᓐᓂᑎᓪᓗᑕ, 
ᐊᕐᓇᐃᑦ ᐃᑲᔪᖅᑎᐅᖃᑕᐅᔪᑦ ᑕᐃᒃᑯᐊ ᐅᖃᐅᓯᕆᔭᒃᑲᑦ ᐃᓚᒋᔭᐅᔪᑦ ᐊᖕᓕᑲᒃᑯᑦ ᑐᒃᓯᐊᕐᕕᖓᓐᓄᑦ. ᑕᐃᒪᐃᑦᑐᑦ 
ᑎᒥᐅᔪᑦ ᑮᓇᐅᔭᑎᒍᑦ ᐃᑲᔪᖅᑕᐅᕙᙱᑎᐊᕐᒪᑕ ᒐᕙᒪᒃᑯᓐᓂᑦ, ᑭᓯᐊᓂᓕ ᓇᒻᒥᓂᖅ ᑮᓇᐅᔭᓂᒃ 
ᓴᖅᑮᓇᓱᐊᖅᐸᒻᒥᔪᑦ ᐊᕐᕌᒍᑕᒫᑦ ᑲᑎᒪᖃᑦᑕᕐᓂᐊᕋᒥᒃ, ᑕᒫᓂᒻᒪᑕ ᑕᒫᓂ ᐱᓇᓱᐊᕈᓯᕐᒥ.  

ᐊᓪᓚᑦ ᑕᐃᒃᑯᐊ ᐃᓚᖏᑦ ᐊᕐᓇᐃᑦ ᓇᒻᒥᓂᖅ ᐊᑭᓕᖅᑐᑎᒃ ᑕᒪᐅᖓ ᑲᑎᒪᔭᖅᑐᕐᓯᒪᔪᑦ ᐃᑲᔪᕈᒪᓂᕐᒥᓄᑦ ᓄᓇᒥᓄᑦ 
ᓄᓇᕗᒻᒧᓪᓗ. ᐊᖓᔪᖅᑳᖑᔪᖅ ᐊᖏᕈᓐᓇᖅᐸ ᑮᓇᐅᔭᑎᒍᑦ ᐃᑲᔪᕈᓐᓇᕐᒪᖔᑕ ᐊᕐᓇᐃᑦ ᐃᑲᔪᖅᑎᐅᖃᑕᐅᔪᓄᑦ? 
ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᕈᒪᔭᕋ ᒪᓕᒐᓕᐅᖅᑎᐅᔪᖅ ᐊᒻᒪ 
ᑕᐃᒃᑯᐊ ᖁᔭᒋᓪᓗᒋᑦ ᐊᕐᓇᐃᑦ ᐃᑲᔪᖅᑎᐅᖃᑕᐅᔪᑦ ᐃᑲᔪᖃᑦᑕᕐᓂᖏᓐᓄᑦ, ᐊᒻᒪ ᑕᐃᒃᑯᐊ ᑲᑐᔾᔨᖃᑎᒌᖏᑦ 
ᐱᕈᖅᐸᓪᓕᐊᔪᔭᕐᒪᑕ, ᑭᓯᐊᓂ ᓱᓕᒃᑲᓐᓂᖅ, ᖃᐅᔨᒪᔪᒃᓴᐅᒐᑦᓯ, ᖃᓄᐃᑦᑐᑐᐃᓐᓇᕐᓂ ᑮᓇᐅᔭᓂᒃ 
ᑐᓂᖅᑯᑎᖃᕐᓂᐊᕈᑦᑕ, ᐃᓕᖅᑯᓯᐅᕙᒃᑐᒥᒃ ᐊᑐᖃᑦᑕᕆᐊᖃᕋᑦᑕ, ᑐᒃᓯᕋᐅᑎᓂᒃ ᑎᑎᕋᖅᑐᖃᕆᐊᖃᕐᒪᑦ 
ᐃᑲᔪᖅᑕᐅᔪᖃᕐᓂᐊᖅᐸᑦ. ᑕᒪᓐᓇ ᖃᐅᔨᒋᐊᓚᐅᕐᓗᒍ ᑭᐅᓛᖅᐸᕋ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ):  ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᐃᑦ ᕿᑎᐊᓄᑦ, ᑐᑐ. 
 
ᐊᐱᖅᑯᑦ 278 - 2(2): ᖃᓄᐃᓕᖓᓕᕐᓂᖏᑦ ᑮᓇᐅᔭᖃᖅᑎᑕᐅᓂᖏᑦ ᒪᓕᒐᓕᕆᔾᔪᑕᐅᕙᒃᑐᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒋᔭᕋ ᐊᖓᔪᖅᑳᒧᑦ ᒪᓕᒐᓕᕆᔨᒃᑯᓐᓄᑦ. ᑭᖑᓪᓕᖅᐹᒥᒃ 
ᑲᑎᒪᕐᔪᐊᕐᓂᖃᖅᑎᓪᓗᑕ, ᐊᖓᔪᖅᑳᖑᔪᖅ ᐊᖏᓚᐅᕐᓯᒪᒻᒪᑦ ᓴᖅᑮᓂᐊᕐᓂᕋᖅᑐᓂᒃ 
ᐊᑐᐃᓐᓇᐅᑎᑦᑎᓂᐊᕐᓂᕋᖅᑐᓂᒃ ᒪᓕᒐᓕᐅᖅᑎᓂᒃ ᑎᑎᕋᕐᓯᒪᔪᓂᒃ ᐊᒻᒪᓗ ᖃᑦᓯᐊᔪᓂᒃ ᒪᓕᒐᓕᐅᕆᔨᒃᑯᑦ 
ᐊᑐᕐᓯᒪᒻᒪᖔᑕ ᒪᓕᒐᓕᕆᔾᔪᑕᐅᓯᒪᔪᓂᒃ ᓄᓇᕗᑦ ᓯᓚᑖᓂ.  
 
ᖃᐅᔨᒋᐊᕋᓱᐊᑐᐃᓐᓇᖅᑐᖓ ᐊᖓᔪᖅᑳᖑᔪᒥᒃ ᐅᕙᑦᑎᓐᓂᒃ ᑐᓴᖅᑎᑦᑎᔪᓐᓇᕐᒪᖔ ᒫᓐᓇᐅᔪᖅ 
ᖃᓄᐃᓕᖓᓕᕐᒪᖔᑕ, ᖃᖓᒃᑯᑦ ᑕᐃᒃᑯᐊ ᑕᑯᔪᓐᓇᓛᖅᐱᑎᒍᑦ? ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᒪᓕᒐᓕᕆᓂᕐᒧᑦ, ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᐄ, ᑕᐃᒃᑯᐊ ᑐᑭᓯᒋᐊᕈᑎᒃᓴᐅᔪᑦ ᓴᖅᑭᐸᓪᓚᐃᓚᐅᖅᑕᒃᑲ. 
ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹ ᐃᓚᒋᐊᕈᑏᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐊᖓᔪᖅᑳᖑᔪᖅ ᐅᖃᐅᓯᖃᖅᐸ ᐱᓇᓱᐊᖅᑕᐅᓯᒪᔪᓂᒃ ᐊᒻᒪ ᑳᓐᑐᕋᖑᔪᓄᑦ 
ᐅᓂᒃᑳᖑᔪᓂᒃ ᑕᐃᓐᓇ ᐊᖓᔪᖅᑳᑉ ᓄᓇᓕᓐᓂ ᒐᕙᒪᒃᑯᓐᓂᓪᓗ ᐱᔨᑦᓯᖅᑎᐅᔪᓄᑦ ᓴᖅᑭᓚᐅᖅᑕᖓᓄᑦ? ᖁᔭᓐᓇᒦᒃ, 
ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᑕᒪᓐᓇ ᑲᑎᒪᕐᔪᐊᕐᓂᕗᑦ ᓄᖅᑲᑐᐊᕐᖓᑦ ᑲᒪᒋᓚᐅᖅᑕᕋ, 
ᐊᑐᐃᓐᓇᐅᑎᑦᑎᓪᓗᖓᓗ ᑐᑭᓯᒋᐊᕈᑎᒃᓴᐅᔪᓂᒃ. ᑎᑎᖅᑲᖁᑎᒃᑲ ᖃᐅᔨᒋᐊᕆᐊᖃᕐᓂᐊᖅᑕᒃᑲ ᑕᐃᓐᓇ 
ᒪᓕᒐᓕᐅᖅᑎᐅᔪᖅ ᑕᐃᒃᑯᓂᖓ ᐱᓐᓂᕋᓗᐊᕐᒪᖔᖅ, ᐱᓚᐅᕐᓯᒪᙱᑉᐸᑦ, ᑕᐃᒪᐃᓐᓂᐊᖅᐳᖓ. ᖁᔭᓐᓇᒦᒃ, 
ᐅᖃᖅᑎ.   
 
ᐅᖃᖅᑎ (ᑐᓵᔨᒃᑯᑦ):  ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎᑦ ᖁᑦᑎᑦᑐᒧᑦ. ᐹᓇᐸᔅ. 

ᐊᐱᖅᑯᑦ 279 - 2(2): ᐊᔾᔨᒌᙱᑦᑐᓂᒃ ᐃᓕᖅᑯᓯᖃᖅᑐᑦ ᑲᑎᒪᓂᖓᑦ 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ.  ᐊᐱᕆᓂᐊᖅᑐᖓ ᐊᖓᔪᖅᑳᖓᓐᓄᑦ ᑲᒪᔪᒧᑦ ᐊᔾᔨᒌᙱᑦᑐᓂᒃ 
ᐃᓕᖅᑯᓯᖃᖅᑐᓄᑦ (ᑐᓵᔨᒃᑯᑎᒎᕈᓐᓃᖅᑐᖅ) ᐊᖓᔪᖅᑳᖑᔪᖅ ᑕᒪᒃᑯᐊ ᓴᖅᑭᑲᓐᓂᕈᓐᓇᖅᐸᐃᑦ  ᐃᓗᐊᓂ ᑲᓇᑕᒥ 
ᐊᑭᓕᐅᑕᐅᕙᒃᑐᓄᑦ? ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᑭᓇᒧᑦ ᑐᑭᒧᐊᑦᑎᑕᐃᑦ ᐊᐱᖅᑯᑏᑦ, ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᒪᒥᐊᓇᖅ. ᐊᖓᔪᖅᑳ ᑲᒪᒋᔭᖃᑦᑐᖅ ᐃᓕᖅᑯᓯᖃᑎᒌᖏᑦᑐᓕᕆᓂᕐᒧᑦ, 
ᐲᑯᕙᓪᓚᐃᔪᖑᓇ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᒪᓕᒐᓕᐅᖅᑎ ᓱᓕᔪᖅ, ᐊᒥᓱᐊᓗᓐᓂᒃ ᐊᑦᔨᒌᖏᑦᑐᓂᒃ 
ᑕᑕᑎᕆᐊᓕᓐᓂᒃ ᐊᒻᒪᓗ ᑎᑎᕋᖅᓯᒪᔪᓂᒃ ᐱᑕᓕᒃ, ᒐᕙᒪᐅᓪᓗᑕ ᐃᒃᓯᕙᒍᓐᓇᖅᓯᔪᒍᑦ ᐊᒻᒪᓗ ᒪᓕᒐᓕᐅᖅᑎ 
ᓱᓕᓪᓗᓂ, ᑖᓐᓇ ᐃᓚᖏᒻᒪᒍᑦ ᒐᕙᒪᑐᖃᒃᑯᑦ ᑎᑎᕋᐅᔭᖅᓯᒪᔭᖓ ᐃᓚᐅᕕᒋᔪᓐᓇᖅᓯᒪᔭᕗᑦ. 
 
ᐅᖃᕈᒪᓪᓗᖓ ᐃᓕᓐᓄᑦ, ᐅᖃᖅᑎ, ᑖᒃᑯᐊ ᒐᕙᒪᒃᑯᑦ ᓄᓇᕗᒻᒥ ᓂᐱᖃᐅᑎᖃᕋᔭᕐᒪᑕ ᐃᑲᔪᖅᑐᐃᓂᕐᒥᓂᒃ ᐊᒻᒪᓗ 
ᐃᑲᔪᖅᐃᓂᕐᒥᒃ ᑭᒡᒐᖅᑐᐃᓗᑎᒃ ᓄᓇᕗᒻᒥᐅᓂᒃ ᒐᕙᒪᒃᑐᖃᒃᑯᑦ ᑎᑎᕋᐅᔭᖅᓯᒪᔭᖓᓂᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᖅ ᐃᓚᒋᐊᕈᑏᑦ, ᐹᓇᐸᔅ. 
 
ᐹᓇᐸᔅ: ᖁᔭᓐᓇᒦᒃ, ᐅᖃᖅᑎ. ᖃᖓᓕ ᐊᖓᔪᖅᑳ ᑲᑎᒪᖃᑎᖃᓛᕐᒪᑦ ᒐᕙᒪᑐᖃᒃᑯᓐᓂᑦ ᑕᒪᑐᒧᖓ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᑐᑭᓯᐅᒪᔭᒃᑯᓪᓕ ᑖᒃᑯᐊ ᐊᕕᑦᑐᖅᓯᒪᔪᑦ ᓄᓇᓕᕐᔪᐊᑦ ᐊᒻᒪᓗ 
ᓄᓇᕗᒻᒥ ᐊᖓᔪᖅᑳᑦ ᐱᓕᕆᐊᓖᑦ ᑲᑎᒪᓛᖅᑐᑦ ᐱᓇᓱᐊᕈᓯᐅᓂᐊᖅᑐᓂ. ᐃᓛᖃᐃ ᓄᑖᒥ ᐊᕐᕌᒍᒥ, ᑕᐃᒪ 
ᑭᖑᓪᓕᐅᒐᔭᖅᑐᖅ ᐸᕐᓇᑕᐅᓯᒪᓂᒃᑯᑦ ᑲᑎᒪᓂᐅᔪᖅ ᐅᖃᐅᓯᖃᕐᓂᐊᕐᓗᑎᒃ ᑕᒪᒃᑯᓂᖓ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᐃᑉᐸᖓ ᐃᓚᒋᐊᕈᑎᕕᑦ, ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᖓᔪᖅᑳ ᐊᖏᕈᓐᓇᖅᐸ ᑐᓴᖅᑎᑦᑎᓂᐊᕐᓗᓂ ᖃᓄᐃᑦᑐᖃᕐᓂᕐᒪᖔᖅ 
ᑲᑎᒪᓚᐅᖅᑎᓪᓗᒋᑦ. ᖁᔭᓐᓇᒦᒃ. ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐲᑯ. 
 
ᐊᖓᔪᖅᑳ  ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐱᐊᓂᒃᐸᑕ, ᑲᑎᒪᔪᓐᓇᕐᓂᕈᑦᑕ, ᒪᓕᓪᓗᒋᑦ ᐊᓯᖏᑦ 
ᐱᓕᕆᐊᒃᓴᕗᑦ, ᐊᖏᖅᓯᒪᑦᑎᐊᖅᑐᖓ, ᐋᔩᖃᑎᖃᕐᓂᒃᑯᑦ ᑲᑎᒪᕕᒻᒥ ᐊᒻᒪᓗ ᒪᑐᐃᖓᔪᒃᑯᑦ ᑲᑎᒪᓂᕆᔭᑦᑎᓐᓂᒃ, 
ᐸᕐᓇᑎᕆᓗᖓ ᐊᖓᔪᖅᑳᑉ ᐅᖃᐅᓯᖏᓐᓂᒃ ᐅᕝᕙᓘᓐᓃᑦ  

ᑭᐅᓗᖓ ᐊᐱᖅᑯᑎᓂᒃ ᒪᓕᒐᓕᐅᖅᑎᓄᑦ ᐱᓕᕆᐊᕆᔭᑦᑎᓐᓄᑦ ᒐᕙᒪᑐᖃᒃᑯᓐᓂᑦ ᑲᑎᒪᖃᑎᖃᑦᑎᓪᓗᑕ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ ᐃᖃᓗᐃᑦ ᕿᑎᐊᓄᑦ, ᑐᑐ. 
 
ᐊᐱᖅᑯᑦ 280 - 2(2): ᑐᓴᖅᑎᑦᑎᒋᐊᕐᓂᖅ ᑳᑦᑐᓛᒧᑦ ᓂᐅᕕᕐᓂᕐᒧᑦ ᐊᒻᒪᓗ ᐅᖅᓱᐊᓗᖃᑦᑎᑦᑎᓂᕐᒧᑦ 

ᐊᒥᐊᒃᑰᔪᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒐ ᐊᖓᔪᖅᑳ ᑲᒪᒋᔭᖃᑦᑐᖅ ᐅᖅᓱᐊᓗᓕᕆᓂᕐᒥᒃ. ᐱᓇᓱᐊᕈᓯᐅᓚᐅᖅᑐᒥ 
ᐊᐱᕆᓚᐅᕐᕋᒪ ᐊᖓᔪᖅᑳᕐᒥᒃ ᖃᐅᔨᒋᐊᖁᓪᓗᒍ ᖃᓄᑎᒋ ᑮᓇᐅᔭᓂᒃ ᐊᑐᙱᐹᓪᓕᕐᒪᖔᑦᑕ ᑕᒪᑐᒧᖓ ᓄᑖᒧᑦ 
ᐋᖅᑭᒃᓯᒪᓂᐅᔪᒧᑦ ᑳᑦᑐᓛᑦᑎᑦᑎᓂᕐᒧᑦ ᓂᐅᕕᕐᓂᕐᒧᑦ ᐊᒻᒪᓗ ᐅᖅᓱᐊᓗᖃᑦᑎᑦᑎᓂᕐᒧᑦ.  
 
ᐊᐱᕆᔪᒪᑐᐃᓐᓇᖅᑐᒍᑦ ᐊᖓᔪᖅᑳ ᑐᓴᖅᑎᑦᑎᒋᐊᕈᓐᓇᓕᕐᒪᖔᖅ ᑕᒪᑐᒧᖓ. ᓇᓗᓇᐃᖅᓯᒍᓐᓇᖅᓯᓯᒪᕙ ᖃᑦᑎᓂᒃ 
ᐊᑐᙱᐹᓪᓕᖅᓯᒪᒻᒪᖔᑕ ᖃᐅᔨᔭᑦᑎᒍᑦ ᑖᒃᓱᒧᖓ ᓄᑖᒧᑦ ᐊᑐᖅᑕᐅᓕᖅᑐᒧᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᑲᒪᒋᔭᖃᑦᑐᖅ ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᑦ, ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᕿᒥᕐᕈᓂᐊᕐᓚᐅᖅᑐᖓ ᑕᒪᑐᒥᖓ 
ᒪᓕᒐᓕᐅᖅᑎᒧᑦ. ᐱᓕᕆᖃᑎᖃᖅᓯᒪᔪᖓ ᐃᖅᑲᓇᐃᔭᖅᑎᓂᒃ, ᐊᒻᒪᓗ ᐃᓱᓕᑦᑎᓂᐊᕐᓕᕋᓗᐊᖅᑎᓪᓗᑕ ᐊᐃᑉᐹᓂᒃ 
ᐊᕐᕌᒍᑦᑕ, ᖃᐅᔨᓪᓚᕆᒍᓐᓇᓚᐅᖏᑦᑐᒍᑦ ᖃᑦᑎᓂᒃ ᐊᑐᙱᐹᓕᖅᓯᒪᒻᒪᖔᑦᑕ. ᑕᐃᒪᐃᒻᒪᑦ, ᐱᓯᒪᓕᕈᒪ 
ᑐᑭᓯᐅᒪᔾᔪᑎᒥᒃ, ᑐᓂᓯᓛᖅᐸᕋ ᒪᓕᒐᓕᐅᖅᑎ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᐃᑉᐸᖓ ᐃᓚᒋᐊᕈᑎᕕᑦ, ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐊᖓᔪᖅᑳ ᖃᐅᔨᒋᐊᕈᓐᓇᕆᕙ ᑕᐃᓐᓇ ᑐᓴᖅᑕᐅᑎᑕᐅᓚᐅᖅᑐᖅ ᓇᓗᓇᐃᖅᓯᔪᖅ 
ᐊᖏᔫᓂᖓᓂᒃ, ᒥᓕᐊᖏᓐᓃᓚᐅᕐᒪᑦ ᑮᓇᐅᔭᐃᑦ ᐊᑐᖏᐹᓪᓕᕈᑎᐅᔪᑦ ᖃᐅᔨᓂᐊᖅᑕᕗᑦ, ᑕᐃᓐᓇ 
ᐊᑦᔨᓴᐃᓐᓇᖓᓅᓚᐅᖅᑲ ᑳᑦᑐᓛᒧᑦ ᐱᑕᖃᑦᑐᕐᒧᑦ ᒫᓐᓇᐅᔪᖅ ᐅᕝᕙᓘᓐᓃᑦ ᑖᒃᓱᒧᖓᐅᓚᐅᖅᐸ ᓂᐅᕕᕐᓂᕐᒧᑦ 
ᐊᒻᒪᓗ ᐅᖅᓱᐊᓗᖃᑦᑎᑦᑎᓂᕐᒧᑦ ᐊᒻᒪᓗ ᐅᖅᓱᐊᓗᖃᑦᑎᑦᑎᑕᐃᓐᓇᓂᕐᒧᑦ ᑳᑦᑐᓛᖑᔪᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐄ, ᒪᕐᕈᓐᓂᒃ ᕿᒥᕐᕈᓯᒪᔪᒍᑦ, ᐊᒻᒪᓗ 
ᑮᓇᐅᔭᖅᑯᓗᐊᖅᑕᐃᓕᒪᓂᖓᓄᓪᓗ ᓄᑖᖅ ᐊᑐᖅᑕᐅᓕᖅᑐᖅ ᐱᑐᖃᐅᓚᐅᖅᑐᒧᓪᓗ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᐃᑉᐸᖓ ᐃᓚᒋᐊᕈᑎᕕᑦ, ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐊᖓᔪᖅᑳ ᓇᓗᓇᐃᖅᓯᕋᑖᕐᒪᑦ ᑕᑯᓇᒃᓯᒪᓂᕋᖅᑐᑎᒃ, ᑭᓯᐊᓂᓕ 
ᑮᓇᐅᔭᖅᑐᓗᐊᖅᑕᐃᓕᒪᓂᖅ ᐅᖃᐅᓯᐅᔪᖅ, ᑕᐃᓐᓇ ᑳᑦᑐᓛᒃ ᑐᓂᔭᐅᓚᐅᖅᑐᖅ ᐅᖅᓱᐊᓗᖃᑦᑎᑦᑎᔨᐅᔪᓄᑦ 
ᒫᓐᓇᐅᔪᖅ. ᐃᓱᒪᓪᓗᖓ ᐊᖓᔪᖅᑳ ᐅᖃᖅᓯᒪᒻᒪᑦ ᐃᓱᒪᔪᒥᓂᐅᓂᕋᖅᑐᓂ ᒫᓃᒋᐊᖓᓂᒃ $20 ᒥᓕᐊᓐ, 
ᐃᓱᒪᓚᐅᖅᑐᖓ $14 ᒥᓕᐊᓐᓂᑦ. 

ᑖᓐᓇ ᑮᓇᐅᔭᖅᑐᓗᐊᖏᓐᓂᐊᔪᖅ ᑐᙵᕕᖃᓚᐅᖅᐸ ᐱᑐᖃᕐᒥᒃ ᑳᑦᑐᓛᒥᒃ, ᓂᐅᕕᕐᓗᑎᒃ ᐊᒻᒪᓗ 
ᐅᖅᓱᐊᓗᖃᑦᑎᑦᑎᓗᑎᒃ ᐅᕝᕙᓘᓐᓃᑦ ᑐᙵᕕᖃᓚᐅᖅᐸ ᐅᖅᓱᐊᓗᖃᑦᑎᑦᑎᓃᓐᓇᕐᒧᑦ ᑳᑦᑐ�ᒃᑯᑦ, ᒫᓐᓇᐅᔪᖅ 
ᑕᐃᒪᐃᑦᑑᓕᖅᑐᖅ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐃᓚᒋᐊᕈᑎᑦ ᒪᓕᒐᓕᐅᖅᑎᐅᑉ ᐊᐱᖅᑯᑎᖓᓄᑦ, 
ᖃᖓᑲᓪᓚᐅᓕᖅᑐᖅ ᐅᖃᖃᑎᖃᓚᐅᖅᑐᖓ ᐱᓕᕆᔨᑦᑎᓐᓂᒃ, ᐊᒻᒪᓗ ᖃᐅᔨᒋᐊᓚᐅᖅᑐᒍ ᑕᒪᓐᓇ 
ᐱᓕᕆᔨᑦᑎᓐᓂᒃ. 
 
ᒫᓐᓇᐅᔪᖅ, ᒪᒥᐊᓇᐅᒐᓗᐊᖅ, ᐅᖃᓚᐅᕋᑦᑕ ᑮᓇᐅᔭᖅᑐᓗᐊᖏᓂᐊᕐᓂᕋᑦᑐᑕ ᐅᖅᓱᐊᓗᖃᑦᑎᑦᑎᓂᕐᒧᑦ, 
ᖃᐅᔨᓚᐅᖅᑐᒍᑦ ᐅᑭᐅᖅ, ᖃᐅᔨᓯᒪᓕᖅᑎᓪᓗᑕ ᐅᖅᓱᐊᓘᑉ ᐊᑭᖓ ᐅᓄᖅᓯᒋᐊᖅᓯᒪᔪᖅ, ᖃᐅᔨᓯᒪᓕᖅᑎᓪᓗᑕ 
ᐅᖅᓱᐊᓗᑦ ᐅᓄᖅᓯᒋᐊᕐᓂᐊᖅᑐᖅ, ᐅᖅᓱᐊᓗᖃᑦᑎᑕᐅᓂᖅ ᑖᒃᓱᒧᖓᑐᐃᓐᓈᑎᐊᖅᑐᖅ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᖅ ᐃᓚᒋᐊᕈᑏᑦ ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᖃᐅᔨᒪᓪᓗᖓ ᐊᓯᐊᓂᒃ ᐱᑕᖃᓚᐅᖅᑐᖅ ᑳᑦᑐᓛᒥᒃ ᓂᐅᕕᕐᓂᕐᒧᑦ ᐅᖅᓱᐊᓗᒻᒥᒃ 
ᐊᒻᒪᓗ ᐊᓯᐊᓂᒃ ᑳᑦᑐᓛᒥᒃ ᐅᖅᓱᐊᓗᖃᑦᑎᑦᑎᓂᕐᒧᑦ, ᑖᓐᓇᐅᔪᖅ ᓄᑖᖅ ᐊᑐᖅᑕᐅᓕᖅᑐᖅ, ᐊᒻᒪᓗ 
ᐃᓱᒪᔪᖃᕋᔭᕐᒪᑦ ᐅᖅᓱᐊᓗᖃᑦᑎᑦᑕᐅᓂᖅ ᐋᖅᑭᒃᓯᒪᔪᒃᑰᕆᐊᖓᓂᒃ ᑮᓇᐅᔭᖓ, ᐊᒻᒪᓗ ᐃᓚᒋᓚᐅᖅᑐᓂᐅᒃ 
ᓇᓗᓇᐃᖅᑕᐅᔫᑉ. ᖃᐅᔨᒪᒐᔭᖅᐸᓪᓚᐃᔪᒍᑦ ᖃᓄᖅ ᑮᓇᐅᔭᖅᑐᕈᑎᒋᓂᐊᕐᒪᖔᑦᑎᒍ ᐅᖅᓱᐊᓗᖃᑦᑎᑦᑎᓗᑕ, 
ᖃᐅᔨᓴᖅᑕᐅᓗᓂ ᖃᓄᖅ ᐊᑦᔨᒌᖏᓐᓂᖃᒻᒪᖔᖅ. 
 
ᐊᐱᖅᑯᑎᒐ, ᐊᖓᔪᖅᑳᒧᑦ ᓱᓕ ᑖᓐᓇ $14 ᐅᕝᕙᓘᓐᓃᑦ $20 ᒥᓕᐊᓐ ᐊᑐᙱᓗᐊᕈᑎᓂᑯ 
ᓇᓚᐅᒃᑖᖅᑕᐅᓚᐅᖅᑐᖅ ᑕᐃᒃᓱᒪᓂ; ᑖᓐᓇᐅᓇ ᑲᑎᑕᐅᓂᒃᑯᑦ ᑳᑦᑐᓛᖑᓚᐅᖅᑐᖅ ᐊᒻᒪᓗ ᐊᓯᐊ ᑳᑦᑐᓛᒃ? 
ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑎ. ᑕᒻᒪᕐᓂᕈᒪ ᐅᖃᐅᔾᔭᐅᓂᐊᖅᐳᖓ, ᑭᓯᐊᓂᓕ ᖃᐅᔨᒪᔭᒃᑯᓪᓕ, 
ᐊᒥᒃᑯᐃᑦ ᐱᖃᓯᐅᔾᔭᐅᓯᒪᔪᑦ ᒐᕙᒪᒃᑯᓐᓂᑦ ᓯᕗᓪᓕᕐᒥ ᑕᒪᑐᒧᖔᖓᓚᐅᖅᑐᑦ ᐃᖏᕐᕋᖃᑦᑕᖅᑐᓕᕆᓂᕐᒧᑦ. 
 
ᐅᖃᖅᑲᐅᒐᒪᐃᓛᒃ, ᐅᖃᖅᑎ, ᑕᒻᒪᕐᓂᕈᒪ ᐅᖃᐅᔾᔭᐅᓂᐊᖅᐳᖓ , ᐊᒻᒪᓗ ᖃᐅᔨᒋᐊᕆᐊᖃᑦᑐᖓ ᑭᐅᔾᔪᑎᒥᒃ 
ᐅᖃᖃᑎᖃᕐᓗᖓ ᐃᖅᑲᓇᐃᔭᖅᑎᓐᓂᒃ, ᐊᒻᒪᓗ ᐊᖏᖅᓯᒪᓂᐊᖅᐳᖓ ᑐᓴᖅᑎᑦᑎᓗᖓ ᒪᓕᒐᓕᐅᖅᑎᐅᖃᑎᓐᓂᒃ 
ᐊᒻᒪᓗ ᐊᓯᖏᓐᓂᒃ ᑐᒃᓯᕋᖅᑐᖃᑉᐸ ᖃᐅᔨᔭᓐᓂᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐅᖃᐅᓯᒃᑯᑦ ᐊᐱᖅᓱᕐᓂᖅ ᐃᓱᓕᒻᒪᑦ. ᐅᑎᕐᓗᑕ ᐅᓪᓗᒥ ᑲᑎᒪᔾᔪᑎᒃᓴᓄᑦ. ᑲᑎᒪᔾᔪᑎᒃᓴᖅ 7. 
ᑲᑎᒪᔾᔪᑎᒃᓴᖅ 8, ᑲᑎᒪᔾᔪᑎᒃᓴᖅ 9. ᑲᑎᒪᔾᔪᑎᒃᓴᖅ 10. ᑲᑎᒪᔾᔪᑎᒃᓴᖅ 11. ᑲᑎᒪᔾᔪᑎᒃᓴᖅ 12. ᑲᑎᒪᔾᔪᑎᒃᓴᖅ 
13. ᑲᑎᒪᔾᔪᑎᒃᓴᖅ 14. ᖃᐅᔨᒃᑲᐃᓂᖅ ᐱᖁᔨᕗᖔᕐᓂᕐᒧᑦ. ᑐᑐ. 
 

ᑲᑎᒪᔾᔪᑎᒃᓴᖅ 14: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ 
 
ᐱᒋᐊᖅᑎᑕᖅ 012 – 2(2): ᑲᑎᒪᔨᕋᓛᑦ ᑐᓵᔭᖅᑐᕐᓂᖏᑦ ᐅᖃᖃᑎᖃᕐᓂᖏᓪᓗ ᓄᓇᕗᑦ ᓯᓚᑦᑐᓴᕐᕕᐅᑉ 

ᒥᑦᓵᓄᑦ - ᖃᐅᔨᒃᑲᐃᒍᑦ 

ᑐᑐ: ᖁᔭᓐᓇᒦᒃ, ᐅᖃᖅᑎ. ᖃᐅᔨᒃᑲᐃᕗᖓ ᐱᖓᑦᓯᐅᓕᖅᐸᑦ, ᒫᑦᓯ 16, 2005, ᐃᒪᐃᑦᑐᒥ ᐱᖁᔨᕗᖔᓚᕋᒪ: 
 
ᑕᐃᒪᓕ ᐱᒋᐊᖅᑎᑦᑎᕗᖓ, ᐊᐃᒃᐱᖅᑕᐅᓪᓗᖓ ᒪᓕᒐᓕᐅᖅᑎᒧᑦ ᐊᕐᕕᐊᒧᑦ, ᑕᐃᒃᑯᐊ ᑲᑎᒪᔨᕋᓛᖑᐃᓐᓇᖅᑐᑦ 
ᐋᓐᓂᐊᖅᑐᓕᕆᓂᕐᒧᑦ ᐃᓕᓐᓂᐊᖅᑐᓕᕆᓂᕐᒧᓪᓗ ᓈᓚᓐᓂᖃᖃᑦᑕᕐᓗᑎᒃ ᐊᒻᒪ ᑲᑎᒪᖃᑎᖃᖃᑦᑕᕐᓗᑎᒃ 
ᓇᒻᒪᒃᑐᒋᔭᒥᓐᓂᒃ ᓯᕕᑐᔪᒧᑦ ᐱᓕᕆᐊᕆᓂᐊᖅᑕᒥᓂᒃ, ᐊᐅᓚᓂᖏᓐᓄᑦ ᐊᒻᒪᓗ ᐊᑲᐅᓂᖏᓐᓄᑦ ᓄᓇᕗᒻᒥ 
ᓯᓚᑦᑐᓴᕐᕕᐅᔪᖅ; 
 
ᐊᒻᒪ ᓱᓕ ᐱᒋᐊᖅᑎᑦᑎᕗᖓ ᑕᐃᒃᑯᐊ ᑲᑎᒪᔨᕋᓛᖑᔪᑦ ᐅᓂᒃᑲᐅᓯᖃᕐᓗᑎᒃ ᖃᐅᔨᓂᕆᔭᒥᓂᒃ ᒪᓕᒐᓕᐅᕐᕕᒻᒧᑦ 
ᐱᔪᓐᓇᕐᓯᑐᐊᕈᑎᒃ. ᖁᔭᓐᓇᒦᒃ, ᐅᖃᖅᑎ.   
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᖃᐅᔨᒃᑲᐃᓂᖅ ᐱᖁᔨᕗᖔᕈᑎᒃᓴᓂᒃ. ᓈᓴᐅᑎᖓ 15. ᓈᓴᐅᑎᖓ 16, 
ᓈᓴᐅᑎᖓ 17. ᓈᓴᐅᑎᖓ 18. ᓈᓴᐅᑎᖓ 19. ᐃᓱᒪᒋᔭᐅᓂᖏᑦ ᑲᑎᒪᑐᐃᓐᓇᖅᑎᓪᓗᒋᑦ ᐱᖁᔭᒃᓴᐃᑦ 
ᐊᓯᖏᓪᓗ: ᓴᖅᑭᑕᐅᓯᒪᔪᖅ ᑎᑎᖅᑲᖅ 52-2(2); ᐱᖁᔭᒃᓴᖅ 8, ᐱᖁᔭᒃᓴᖅ 9; ᐱᖁᔭᒃᓴᖅ 10, ᐱᖁᔭᒃᓴᖅ 12, 
ᐱᖁᔭᒃᓴᖅ 13 ᐊᒻᒪ ᐱᖁᔭᒃᓴᖅ 14. 
 
ᓇᑦᓯᖅ ᐃᒃᓯᕙᐅᑕᕆᔭᐅᓗᓂ. ᒪᓕᓪᓗᒍ ᓴᙱᓂᖃᖅᑎᑕᐅᓂᕋ ᐱᖁᔨᕗᖔᕈᑕᐅᓯᒪᔪᒃᑯᑦ ᑲᑎᒪᑐᐃᓐᓇᕐᓂᐊᖅᑐᑦ 
ᑭᓯᐊᓂᓕ ᓄᖅᑲᕈᒪᓕᕈᑎᒃ ᓄᖅᑲᕐᓂᐊᕐᓗᑎᒃ. 
 
ᐃᖅᓱᒃᑏ. 
 
>>ᒪᓕᒐᓕᐅᖅᑏᑦ ᓄᖅᑲᑲᐃᓐᓇᖅᑐᑦ 15:18 ᐅᑎᖅᑐᑎᒃ 15:51  
 

ᑲᑎᒪᔾᔪᑎᔅᓴᖅ 19: ᑲᑎᒪᔨᕋᓛᑦ ᑲᑎᒪᑐᐃᓐᓇᑎᓪᓗᒋᑦ ᒪᓕᒐᒃᓴᓂᑦ ᐊᓯᖏᓐᓂᓪᓗ 
 
ᐃᒃᓯᕙᐅᑕᖅ (ᓇᑦᓯᖅ) (ᑐᓵᔨᒃᑯᑦ): ᖁᔭᓐᓇᒦᒃ ᐅᑎᕋᑦᓯ. ᑲᑎᒻᒪᑐᐃᓐᓇᑎᓪᓗᒋᑦ, ᐅᑯᐊ ᑲᑎᒻᒪᐅᑎᒋᓂᐊᖅᑕᕗᑦ; 
ᐊᓚᒃᑲᖅᑕᐃᑦ ᑎᑎᖅᑲᑦ 52 - 2(2), ᒪᓕᒐᑦᓴᖅ 8, ᒪᓕᒐᑦᓴᖅ 9, ᒪᓕᒐᑦᓴᖅ 10, ᒪᓕᒐᑦᓴᖅ 11, ᒪᓕᒐᑦᓴᖅ 12, 
ᒪᓕᒐᑦᓴᖅ 13 ᐊᒻᒪᓗ ᒪᓕᒐᑦᓴᖅ 14. 
 
ᖃᓄᐃᒍᒪᕙᑦ ᑲᑎᒻᒪᔩᑦ? ᑲᑦᑐᖅ. 
 
ᑲᑦᑐᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᑲᔪᓯᕕᒋᔪᒪᔭᕗᑦ ᒪᓕᒐᑦᓴᖅ 8 ᕿᒥᕐᕈᒋᐊᓯᓗᒋᑦ ᒥᑦᓴᐅᓯᑦᑕᐅᓂᖏᑦ 
ᑮᓇᐅᔭᐃᑦ ᐱᓕᕆᕕᖓᓄᑦ ᐋᓐᓂᐊᖃᕐᓇᖏᑦᑐᓕᕆᔩᑦ ᐃᓄᓕᕆᔩᓪᓗ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑲᑦᑐᖅ. ᒥᓂᔅᑕ ᐸᕋᐅᓐ, ᒪᑐᐃᕈᑎᓃᒃ ᐅᖃᐅᓯᑦᓴᖃᖅᐱᑦ. ᐅᖃᐅᓯᑦᓴᖃᕈᕕᑦ 
ᑲᔪᓯᙳᐊᑕᖅᓯᓐᓇᕆᑦ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᒃ ᑐᓴᖅᑎᑦᓯᒍᑎᒋᔪᓐᓇᕐᒪᑕ 2005/06 
ᐊᕐᕌᒍᐊᓂ ᑮᓇᐅᔭᐃᑦ ᒥᑦᓴᐅᓯᑦᑕᐅᓂᖏᑦ ᐱᓕᕆᐊᑦᓴᓄᓪᓗ ᐸᕐᓇᐅᑏᑦ ᐱᓕᕆᕕᖓᓄᑦ 
ᐋᓐᓂᐊᖃᕐᓇᖏᑦᑐᓕᕆᔩᑦ ᐃᓄᓕᕆᔩᓪᓗ. 
 
ᐊᖏᓂᖅᐹᖏᓐᓂ ᑮᓇᐅᔭᐃᑦ ᐊᑐᖅᑐᑦᓴᐃᑦ ᐃᓗᐊᓂ ᒐᕙᒪᖓᑕ ᓄᓇᕗᑦ, ᐱᓕᕆᕕᖓ ᐋᓐᓂᐊᖃᕐᓇᖏᑦᑐᓕᕆᔩᑦ 
ᐃᓄᓕᕆᔩᓪᓗ ᐱᕙᓪᓕᐊᑎᑦᓯᒋᐊᖃᕐᒪᑕ ᑲᔪᓯᑎᖃᑦᑕᕐᓗᒋᓪᓗ ᐱᔨᑦᓯᐅᑏᑦ ᐱᓕᕆᐊᓪᓗ ᑐᕌᖓᔪᑦ ᑎᒥᒧᑦ, ᐃᓱᒪᒧᑦ 
ᐃᓄᐃᓪᓗ ᑎᒥᖃᑦᓯᐊᕐᓂᖏᓐᓄᑦ ᓄᓇᕗᒻᒥᐅᑦ. 

ᑕᐅᑐᒐᕗᑦ ᓇᑦᓴᐅᔾᔨᓂᖅ ᐃᑉᐱᒍᓱᓐᓂᕐᒥᒃ ᖃᓂᓐᓂᖅᓴᒥᒃ ᐊᖏᕐᕋᒧᑦ ᐃᓄᐃᑦ ᖃᐅᔨᒪᔭᑐᖃᖏᓐᓃᙶᖅᑐᖅ 
ᓇᓗᓇᕐᓂᖏᓐᓂᒃ, ᐱᔭᑦᓴᐅᓂᖏᓐᓂᒃ ᑭᐅᔭᕐᓂᖏᓐᓂᓪᓗ. 
 
ᐱᓇᓱᐊᖅᑕᕗᑦ ᓇᓗᓇᐃᖅᓯᔪᖅ ᑎᒥᖃᑦᓯᖃᖅᑐᓂᒃ ᓄᓇᓕᓐᓂᒃ ᐃᓚᒋᔭᐅᑦᓱᓂ ᒐᕙᒪᒃᑯᑦ 
ᓯᕗᓪᓕᐅᑎᒋᐊᓕᖏᓐᓄᑦ. ᓇᑦᓴᕐᓂᖅ ᐃᑉᐱᒍᓱᓐᓂᕐᒥᒃ ᖃᓂᓐᓂᖅᓴᒥᒃ ᐊᐃᕐᕋᒧᑦ ᓄᓇᕗᒻᒥᐅᓄᑦ ᑐᑭᓕᒃ 
ᓴᙱᓕᓴᐃᓂᕐᒥᒃ ᑎᒥᑦᓯᐊᕆᖁᓪᓗᒋᑦ ᓄᓇᓖᑦ ᐃᖅᑲᓇᐃᔮᖃᑦᓯᐊᕐᓗᑎᒃ. 
 
ᑲᑎᓪᓗᒋᑦ ᐱᓕᕆᕕᐅᑉ ᑮᓇᐅᔭᐃᑦ ᐊᑐᖅᑐᑦᓴᒫᖏᑦ ᐊᕐᕌᒍᐊᓄᑦ 2005/06 $240,611,00. ᐱᖃᓯᐅᑎᑦᓱᒋᑦ 
$215,219,000 ᐊᐅᓚᒍᑎᑦᓴᓄᑦ ᒪᑭᒪᑕᐅᒍᑎᑦᓴᓄᓪᓗ ᐊᒻᒪᓗ $25,392,000 ᐊᑭᑐᔫᑎᓄᑦ ᑮᓇᐅᔭᖅᑑᑎᑦᓴᒫᑦ. 
 
ᖃᐅᔨᒪᒌᖅᐸᓪᓚᐃᔪᓯ ᐱᓕᕆᕕᖓ ᐋᓐᓂᐊᖃᕐᓇᖏᑦᑐᓕᕆᔩᑦ ᐃᓄᓕᕆᔩᓪᓗ ᐊᐅᓚᖃᑦᑕᖅᓯᒪᔪᑦ ᐊᑭᓕᑦᓴᖅᑎᒍᑦ. 
ᐅᕙᓂ ᐊᕐᕌᒍᒥ ᖁᕕᐊᑦᑐᖓ ᓇᓕᖅᑲᖏᑦ ᐊᓚᒃᑲᖅᑕᐃᑦ ᑮᓇᐅᔭᐃᑦ ᒥᑦᓴᐅᓯᑦᑕᐅᓂᖏᓐᓂ ᐊᐅᓚᒍᑎᓄᑦ 
ᒪᑭᒪᑕᐅᔾᔪᑎᓄᓪᓗ ᒥᑦᓴᐅᓯᓐᓂᖅᓴᐅᑦᓱᑎᒃ ᑮᓇᐅᔭᓄᑦ ᐊᑐᖅᑐᑦᓴᒫᖑᒋᐊᓕᓐᓄᑦ ᐱᓕᕆᕕᒻᒨᖓᔪᓄᑦ. 
 
ᐃᑉᐱᒍᓱᓐᓂᖅ ᖃᓂᓐᓂᖅᓴᒥᒃ ᐊᖏᕐᕋᒧᑦ 
 
ᓄᓇᕗᑦ ᐋᓐᓂᐊᖃᕐᓴᖏᑦᑐᓕᕆᕕᖓ ᐊᑦᓱᐊᓗᒃ ᓯᑯᒥᒋᐊᑭᑦᑑᒻᒪᑦ ᐋᖅᑭᒋᐊᖅᑐᐹᓘᒋᐊᖃᖅᓱᓂᓗ. ᐃᑉᐱᒍᓱᓐᓂᕐᒥᒃ 
ᐊᖏᕐᕋᒧᑦ ᖃᓂᓐᓂᖅᓴᒥᒃ ᐸᕐᓇᐅᑎᓂ ᐊᑐᐊᒐᓕᐅᕐᓂᐅᓯᒪᔪᖅ, ᐊᖏᖅᑕᐅᕋᑖᓂᒃ ᒥᓂᔅᑕᓄᑦ ᓴᓇᒻᒪᐅᓯᓕᒃ 
ᐱᐅᓯᒋᐊᕈᑎᒋᒋᐊᖅᓱᒍ ᑎᒥᖃᑦᓯᐊᓂᕐᒥᒃ ᓄᓇᕗᒻᒥ, ᐊᐅᓚᓂᓕᐅᖅᓱᒍ ᒪᑭᒪᑕᑦᓴᒥᒃ ᑲᓱᖅᓯᓗᓂᓗ 
ᑭᙴᒪᒋᔭᖏᓐᓂᒃ ᓄᓇᕗᒻᒥᐅᑦ ᐊᕐᕌᒍᓂ ᐊᒡᒋᖅᑐᓂ. 
 
ᐃᑉᐱᒍᓱᓐᓂᕐᒥᒃ ᖃᓂᓐᓂᖅᓴᒥᒃ ᐊᖏᕐᕋᒧᑦ ᐱᖃᓯᐅᔾᔨᔪᖅ ᐱᖓᓱᓂᒃ ᐱᒻᒪᕆᓐᓂᒃ ᐱᒋᐊᕈᑎᓂᒃ; ᐊᖏᓪᓕᒋᐊᕐᓗᒍ 
ᓄᓇᕗᒻᒥ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᖅᑲᓇᐃᔭᖅᑎᖃᕐᓂᖅ; ᐊᐅᓪᓚᙱᓂᖅᓴᐅᑎᒋᐊᕐᓗᒋᑦ ᐋᓐᓂᐊᕐᕕᓐᓄᑦ; 
ᐊᒻᒪᓗ, ᐃᓕᓐᓂᐊᖅᑎᓪᓗᒋᑦ ᐃᓄᐃᑦ. ᐃᑉᐱᒍᓱᓐᓂᕐᒥᒃ ᖃᓂᓐᓂᖅᓴᒥᒃ ᐊᖏᕐᕋᒧᑦ ᐸᕐᓇᐅᑦ 
ᐱᑕᖃᖅᑎᑦᓯᑲᓐᓂᓂᐊᖅᑐᖅ ᐋᓐᓂᐊᖃᕐᓇᖏᑦᑐᓕᕆᓂᕐᒨᖓᔪᓂᒃ ᑮᓇᐅᔭᕐᓂᒃ ᐊᑐᕐᓂᖅᓴᐅᓗᑎᒃ ᓄᓇᕗᒻᒥ, 
ᐃᖅᑲᓇᐃᔮᓕᐅᕐᓗᒋᑦ ᓄᓇᕗᒻᒥᐅᑦ ᐃᑲᔪᕐᓂᖃᕐᓗᓂᓗ ᓅᓇᕗᒻᒥ ᑭᓇᐅᔭᓕᐅᕈᑎᓂᒃ. ᐅᓇ ᐆᑦᐅᑐᑎᒋᓗᒍ, 
ᐃᓘᓐᓇᑎᒃ ᓄᓇᓕᓕᒫᑦ ᖃᕆᑕᐅᔭᒃᑯᑦ ᐋᓐᓂᐊᓯᐅᕆᒍᑎᖃᖅᑐᐃᓐᓇᐅᓕᖅᑐᑦ. 
 
ᐃᖅᑲᓇᐃᔭᖅᑎᑖᖅᑐᕐᓂᖅ ᐃᖅᑲᓇᐃᔭᐃᓐᓇᖅᑎᑦᓯᓂᕐᓗ 
 
ᐋᓐᓂᐊᖃᕐᓇᖏᑦᑐᓕᕆᔩᑦ ᐃᓄᓕᕆᔩᓪᓗ ᑳᓐᑐᕌᑦᓯᓯᒪᔪᑦ ᓇᒻᒥᓂᓕᓐᓂᒃ ᐃᑲᔪᖅᑎᒋᓂᐊᕐᓗᒋᑦ 
ᐃᖅᑲᓇᐃᔭᖅᑎᑖᖅᑐᓂᕐᓄᑦ ᐋᓐᓂᐊᓯᐅᖅᑎᓂᒃ ᑕᐅᑐᒐᖃᖅᓱᑎᒃ ᓇᑭᑐᐃᓐᓇᖅ ᓄᓇᕐᔪᐊᕐᒦᙶᖅᓯᒪᔪᓂᒃ. 
ᑳᓐᑐᕌᑦᓯᓯᒪᔪᑦ ᓇᐃᐱᑦᓯᓂᐊᖅᑐᓂᒃ 100-ᓂᒃ ᐋᓐᓂᐊᓯᐅᖅᑎᓂᒃ. ᑕᒪᓐᓇ ᐱᓇᓱᐊᕐᓂᖅ ᒥᑭᓪᓕᕚᓪᓖᓂᐊᖅᑐᖅ 
ᓱᖏᖅᑑᑎᖃᕐᓂᑎᓐᓂᒃ ᐋᓐᓂᐊᕕᒻᒦᙶᖅᑐᓂᒃ ᐋᓐᓂᐊᓯᐅᖅᑎᓂᒃ ᐃᑲᔪᕐᓗᑎᓪᓗ ᐸᔭᓇᐃᖅᓯᓂᕐᒥᒃ 
ᐋᓐᓂᐊᓯᐅᖅᑏᓐᓂᐊᖃᑦᑕᓂᕐᓂᒃ. ᐋᓐᓂᐊᓯᐅᖅᑎᖃᕆᐊᖃᕐᓂᐅᓛᕐᒥᔪᖅ ᓄᑖᓄᑦ ᐋᓐᓂᐊᕐᕕᐅᔪᓄᑦ ᑕᐃᒃᑯᓂᖓ 
ᐃᖅᑲᓇᐃᔭᖅᑎᑦᑎᔭᕆᐊᖃᓕᓚᐅᕐᒪᑕ. ᐊᒃᓱᐊᓗᒃ ᐅᐱᒍᓱᒃᐳᖓ ᑕᐃᒃᑯᐊ ᐱᓕᕆᕕᐅᔪᑦ ᐱᒋᐊᕐᓯᒪᓕᖅᑐᑦ 
ᐃᖅᑲᓇᐃᔭᖅᑎᑖᕈᒪᓂᕐᒧᑦ ᕿᓂᕐᓂᕐᒧᑦ ᐊᒻᒪ ᓂᕆᐅᓕᖅᑐᒍᑦ ᑎᑭᑕᐅᓂᐊᕆᐊᒃᓴᖅ ᓯᕗᓪᓕᖅᐸᐅᔪᓂᒃ 
ᐋᓐᓂᐊᓯᐅᖅᑎᓄᑦ ᐃᐳᓪ ᓄᙳᐊᓂ. 
 
ᓄᓇᕗᑦ ᓯᓚᑖᓂ ᐋᓐᓂᐊᕐᕕᐅᔪᑦ 
 
2005-2006 ᑮᓇᐅᔭᐃᑦ ᐊᑐᖅᑐᒃᓴᐃᑦ ᓴᓂᕐᕙᐃᓯᒥᒪᕗᑦ ᑕᒪᒃᑯᓂᖓ ᐱᔨᑦᓯᕈᑕᐅᔪᓂᒃ ᒪᓕᓪᓗᑎᒃ 
ᐊᒥᓱᕈᕆᐊᖅᑕᐅᓂᖏᓐᓄᑦ ᓯᕗᓂᐊᒍᑦ ᐋᑐᖅᑐᒃᓴᐅᔪᓂᒃ ᓄᓇᕗᑦ ᓯᓚᑖᓂ ᐋᓐᓂᐊᕐᕕᐅᔪᓄᑦ ᐊᑭᖏᓐᓄᑦ 2003-
2004 ᐱᔨᑦᓯᖅᑕᐅᔾᔪᑎᒋᓚᐅᖅᑕᕗᑦ ᖃᓪᓗᓈᑦ ᓄᓇᖓᓐᓂᑦ. 
 
ᓇᓪᓕᐅᒃᑯᒫᖃᙱᑦᑐᓄᑦ ᐃᑲᔪᕈᑕᐅᔪᑦ 



ᓇᒃᑲᔾᔭᐅ, ᒫᑦᓯ 14, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᐋᓐᓂᐊᖅᑐᓕᕆᔨᒃᑯᑦ ᐋᔨᖃᑎᒋᓐᓂᖓ ᑲᔪᓯᑦᑎᐊᕐᓯᒪᓕᕐᒥᔪᖅ ᓄᑖᒧᑦ ᐊᖏᖃᑎᒌᒍᑕᐅᔪᒧᑦ ᑕᒪᒃᑯᐊ 
ᑲᒪᒋᔭᐅᖃᑦᑕᕐᓂᖏᓐᓄᑦ ᓇᓪᓕᒃᑯᒫᖃᙱᑦᑐᓄᑦ ᐃᑲᔪᕈᑕᐅᕙᒃᑐᓄᑦ ᑕᐃᒃᑯᓄᖓ ᑲᓇᑕᒥ 
ᐋᓐᓂᐊᖅᑐᓕᕆᔨᒃᑯᓐᓄᑦ. ᑕᒪᒃᑯᐊ ᐋᔨᖃᑎᒌᓐᓂᐅᔪᑦ ᐊᒥᓱᕈᕆᐊᖅᑎᑦᑎᓯᒪᔪᑦ ᐃᓱᓕᑦᑕᕐᕕᖓᓂᒃ ᐃᒪᓐᓇᓂᑦ 
$10.,5 ᒥᓕᐊᓐᓂ $13 ᒥᓕᐊᓄᑦ ᑐᒃᓯᕋᒃᑲᓐᓂᕈᓐᓇᕐᓗᑎᒃ ᑕᐃᒃᑯᐊ ᐊᒥᒐᕐᓯᓗᐊᓕᕐᓂᖅᐸᑕ ᓂᕆᐅᒋᔭᐅᙱᑦᑐᓂᒃ. 
ᐅᑯᐊ ᑮᓇᐅᔭᐃᑦ ᐊᑐᖅᑐᒃᓴᐃᑦ ᒪᓕᒃᑐᑦ ᐋᔨᖃᑎᒌᒍᑕᐅᓚᐅᖅᑐᓂᒃ ᐊᒻᒪ ᐋᖅᑭᒋᐊᖅᑕᐅᓯᒪᓪᓗᑎᒃ 
ᐊᑐᓚᐅᖅᑕᑦᑎᓐᓄᑦ 2003-2004. 
 
ᓘᒃᑖᖃᕐᓂᐅᔪᖅ 
 
ᐋᓐᓂᐊᖅᑐᓕᕆᔨᒃᑯᑦ ᐱᖃᓯᐅᔾᔨᓯᒪᔪᑦ ᒥᒃᓴᐅᓴᒃᓯᒪᔪᓂᒃ ᐃᒪᓐᓇᐅᔪᓂ $3 ᒥᓕᐊᓐ ᓘᒃᑖᖃᖅᑎᑦᑎᓂᕐᒧᑦ. ᑖᒃᑯᐊ 
ᐊᒥᓲᓂᖏᑦ ᐱᔪᓐᓇᖅᑎᑦᑎᑲᓐᓂᕐᓂᐊᖅᐳᑦ ᐋᓐᓂᐊᖅᑐᓕᕆᔨᒃᑯᓂᑦ ᑮᓇᐅᔭᖃᖅᑎᑦᑎᓂᕐᒧᑦ ᓘᒃᑖᖃᒃᑲᓂᕐᓂᕐᒧᑦ 
ᓄᓇᕗᒻᒥᐅᑕᐅᔪᓄᑦ ᑕᐃᒃᑯᐊ ᐃᒃᐱᒋᓗᐊᑕᕐᓗᒋᑦ ᓄᑖᖑᔪᑦ ᐋᓐᓂᐊᕐᕕᐅᓛᖅᑐᑦ. 
 
ᐃᕐᓂᓱᒃᓰᖃᑦᑕᕐᓂᖅ/ᓇᔾᔨᔪᓂᒃ ᑲᒪᔾᔪᑕᐅᔪᑦ 
 
ᐊᒥᓱᕈᕆᐊᖅᑕᐅᓂᖏᑦ ᑮᓇᐅᔭᐃᑦ ᐊᑐᖅᑐᒃᓴᐃᑦ ᑕᒪᒃᓱᒧᖓ ᐱᔪᓐᓇᖅᑎᑦᑎᓂᐊᖅᐳᑦ ᐋᓐᓂᐊᖅᑐᓕᕆᔨᒃᑯᓐᓂᑦ 
ᐃᖅᑲᓇᐃᔮᖅᑖᖅᑎᑦᑎᔪᓐᓇᕐᓗᑎᒃ ᓄᑖᖑᔪᓂ 6-ᖑᔪᓂᒃ ᑕᐃᒪᐃᑦᑐᓕᕆᓂᐊᖅᑐᓄᑦ ᓄᓇᕗᒻᒥ. ᑖᒃᑯᐊ ᑮᓇᐅᔭᐃᑦ 
ᐱᔪᓐᓇᖅᑎᑦᑎᓂᐊᕆᕗᑦ ᐱᓕᕆᕕᐅᔪᒥᒃ ᐃᓕᓐᓂᐊᑎᑦᑎᔪᓐᓇᕐᓯᕙᓪᓕᐊᓂᐊᕐᓗᑎᒃ ᐊᐃᒃᐸᖃᕐᓗᑎᒃ ᓄᓇᕗᒻᒥ 
ᓯᓚᑦᑐᓴᕐᕕᐅᔪᒥᒃ ᑕᒪᒃᑯᓄᖓ ᓄᓇᑖᖃᑕᐅᓯᒪᔪᓄᑦ ᐃᓕᓐᓂᐊᖅᑎᑕᐅᔪᓐᓇᕐᓗᑎᒃ ᓇᔾᔨᔪᓂ ᑲᒪᔨᐅᓂᕐᒧᑦ. ᑕᒪᓐᓇ 
ᐃᓕᓐᓂᐊᑎᑦᑎᕙᓪᓕᐊᓂᐅᔪᖅ ᐃᑲᔪᖅᑐᖅᑕᐅᓂᐊᖅᐳᖅ ᐱᐅᓯᑎᑕᐅᕙᓪᓕᐊᓗᓂᓗ ᑲᑐᔾᔨᖃᑎᖃᕐᓗᑎᒃ ᓄᑖᖑᔪᒥᒃ 
ᐅᖃᐅᑕᐅᕋᑖᕐᓯᒪᔪᒥᒃ ᓄᓇᖃᖅᑳᕐᓯᒪᔪᓄᑦ ᐃᕐᓂᓱᒃᓰᓂᕐᒧᑦ ᐱᓕᕆᐊᒧᑦ ᒪᓂᑐᑉᐸᒥ, ᐱᔪᓐᓇᖅᑎᑦᑎᔪᖅ ᑕᒪᒃᑯᓂᖓ 
ᐱᔭᕇᖅᑐᓂᒃ ᐃᓕᓐᓂᐊᑲᓐᓂᕈᓐᓇᕐᓂᐊᕐᒪᑕ ᓇᓗᓇᐃᒃᑯᑕᖅᑖᑎᑦᑎᓗᑎᒃ. 
 
ᐋᓐᓂᐊᕐᕕᓕᐊᖅᑐᓄᑦ ᐊᐅᓪᓚᖃᑦᑕᓂᕐᒧᑦ ᑮᓇᐅᔭᐃᑦ 
 
ᐋᓐᓂᐊᖅᑐᓕᕆᔨᒃᑯᑦ ᐋᔨᖃᑎᖄᓂᒃᓯᒪᓕᖅᑐᑦ ᑲᓇᑕᒥ ᐋᓐᓂᐊᖅᑐᓕᕆᔨᒃᑯᓐᓂᑦ ᐱᖃᑎᖃᖅᑐᑎᒃ ᒪᕐᕉᔪᓐᓂᒃ 
ᐅᑭᐅᖅᑕᖅᑐᒥ ᒐᕙᒪᐅᔪᓂᒃ ᐋᓐᓂᐊᕐᕕᓕᐊᖅᑐᓄᑦ ᐊᐅᓪᓚᖃᑦᑕᕐᓂᕐᒧᑦ ᐱᒋᐊᖅᑕᐅᓚᐅᖅᑐᖅ ᓯᕗᓕᖅᑎᐅᔪᑦ 
ᑲᓇᑕᒥ ᑲᑎᒪᓂᖃᖅᑎᓪᓗᒋᑦ ᐋᑐᕙᒥ ᓰᑎᒻᐱᕆ 2004. ᐱᒋᐊᕐᓗᒍ ᐄᐳᕈᓪ 2005 ᑕᐃᒪᓕ 
ᑐᓂᓯᔪᓐᓇᕐᓂᐊᓕᖅᑐᑦ $10 ᒥᓕᐊᓐᑲᓂᕐᓂᒃ ᐊᕐᕌᒍᑕᒫᑦ ᐅᑭᐅᓄᑦ ᑕᓪᓕᒪᓄᑦ ᐊᒡᒋᖅᑐᓄᑦ.  
 
ᐋᓐᓂᐊᓯᐅᖅᑎᒃᑯᑦ 
 
ᐱᕙᓪᓕᐊᓂᖃᖅᑎᓪᓗᑕ ᓄᓇᓕᓐᓂ ᐱᔪᓐᓇᕐᓯᕙᓪᓕᐊᓂᕐᒧᑦ ᐃᒃᐱᒍᓱᓪᓗᐊᑕᖅᑐᒍ ᑭᒃᑯᑐᐃᓐᓇᕐᓂᒃ 
ᐋᓐᓂᐊᖅᑕᐃᓕᒪᑎᑦᑎᓂᕐᒧᑦ. ᐋᓐᓂᐊᖅᑐᓕᕆᔨᒃᑯᑦ ᑐᓂᓯᔭᐅᓯᒪᓕᖅᑐᑦ ᐊᑕᐅᓯᐊᕐᓗᑎᒃ ᐱᓂᐊᖅᑕᖏᓐᓂᒃ 
ᑮᓇᐅᔭᓂᒃ $600,000 ᑲᓇᑕᒥᑦ ᐋᓐᓂᐊᖅᑐᓕᕆᔨᒃᑯᓐᓂᑦ ᐅᑭᐅᖑᓂᐊᖅᑐᒧᑦ ᐃᑲᔪᕈᑕᐅᖃᑦᑕᕐᓂᐊᖅᑐᓂᒃ 
ᐊᐅᓪᓚᖃᑦᑕᕆᐊᖃᕐᓂᖏᓐᓄᑦ ᓱᕈᓯᐅᔪᑦ ᑭᒍᑎᓕᕆᔭᐅᔭᕆᐊᖃᖅᑐᑦ. ᑖᒃᑯᐊ ᑭᒃᑯᑐᐃᓐᓇᕐᓄᑦ 
ᐋᓐᓂᐊᖅᑐᓕᕆᔨᒃᑯᑦ ᓴᐳᔾᔨᓯᒪᓇᓱᐊᖅᐸᒃᐳᑦ ᐋᓐᓂᐊᖃᖅᑕᐃᓕᒪᓂᕐᒥᒃ ᐊᒻᒪ ᓴᖅᑭᔮᖅᑎᑦᑎᓗᑎᒃ 
ᖃᓄᐃᙱᓂᑎᐊᕐᓂᕐᒥᒃ. ᖃᐅᔨᔭᐅᓴᕋᐃᖃᑦᑕᖅᐸᑕ ᑭᒍᑎᖏᑎᒍᑦ ᑕᒪᒃᑯᐊ ᓱᕈᓯᐅᔪᑦ 
ᐋᓐᓂᐊᖃᙱᓐᓂᕐᓴᐅᔪᓐᓇᕐᒪᑕ, ᐋᓐᓂᐊᖏᓐᓂᕐᓴᐅᓗᑎᒃ ᐊᒻᒪ ᐊᑭᑭᓐᓂᕐᓴᐅᔪᓐᓇᕐᓗᓂ ᐋᓐᓂᐊᖅᑐᓕᕆᓂᕐᒧᑦ. 
 
ᑐᕌᕋᓱᐊᖅᑕᕗᑦ ᐋᓐᓂᐊᖅᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ ᓴᖅᑭᔮᖅᑎᑦᑎᓂᕐᒧᑦ ᐊᒻᒪᓗ ᐃᑲᔪᖅᑐᐃᓂᕐᒧᑦ 
ᓄᓇᕗᒻᒥᐅᑕᐅᔪᓂᒃ ᐱᕈᖅᐸᓪᓕᐊᖁᓪᓗᒋᑦ ᖃᓄᐃᙱᑦᑎᐊᖅᑐᒥᒃ ᐃᓅᓯᖃᕐᓂᕐᒧᑦ. 
 
ᐊᓯᔾᔨᔪᓐᓇᕋᑦᑕ. ᐅᒃᐱᕈᓱᒃᑲᑦᑕ ᑕᒪᒃᑯᐊ ᓄᓇᕗᒻᒥᐅᑦ ᖃᓄᐃᙱᑎᐊᕐᓂᖏᑦ ᒪᓕᒻᒪᑕ ᑎᒥᖏᑎᒍᑦ, ᐃᓅᓯᖏᑎᒍᑦ, 
ᒪᑭᒪᔪᓐᓇᕐᓂᖏᑎᒍᑦ ᐊᒻᒪ ᐃᓕᖅᑯᓯᒃᑯᑦ ᐋᓐᓂᐊᖅᑕᐃᓕᒪᓂᕐᒧᑦ ᐊᑐᓂᑦ ᓄᓇᓕᐅᔪᑦ. 

ᐃᒃᓯᕙᐅᑕᖅ, ᖁᔭᓐᓇᒦᕈᒪᔭᒃᓯ ᐊᒻᒪᓗ ᑲᑎᒪᔨᕋᓛᖑᔪᑦ ᐅᓪᓗᒥ ᐅᖃᕐᕕᖃᕈᓐᓇᖅᑎᑕᐅᒐᒪ. 
ᑐᙵᓱᒃᑎᑦᑎᓂᐊᖅᐳᖓ ᑲᑎᒪᔨᕋᓛᖑᔪᑦ ᐊᐱᖅᑯᑎᒃᓴᖃᖅᐸᑕ ᐱᔾᔪᑎᖃᖅᑐᓂᒃ ᐋᓐᓂᐊᖅᑐᓕᕆᔨᒃᑯᑦ 
ᐃᓄᓕᕆᔨᒃᑯᓪᓗ ᑮᓇᐅᔭᓄᑦ ᐊᑐᖅᑐᒃᓴᖁᑎᖏᓐᓄᑦ ᐊᒻᒪᓗ ᐱᓕᕆᓂᕐᒧᑦ ᐸᕐᓇᒍᑕᐅᔪᒧᑦ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐸᕋᐅᓐ. ᒪᑐᐃᕐᓯᔾᔪᑎᓂᒃ ᐅᖃᓚᐅᙱᓐᓂᖓᓂᒃ. ᒪᓕᒐᓕᐅᖅᑎᐅᔪᑦ 
ᖃᐅᔨᒪᖁᔭᒃᑲ ᓄᓕᐊᕋ ᐊᒻᒪ ᐃᕐᖑᑕᕗᑦ ᐅᕙᓃᒻᒪᑎᒃ. ᖁᔭᓐᓇᒦᒃ. 
 
ᑕᐃᒪᖃᐃ ᐊᐱᖅᓱᖅᑕᐅᕕᒻᒧᕈᕕᑦ ᑕᐃᒃᑯᐊᓗ ᐃᖅᑲᓇᐃᔭᖅᑎᑦᑎᑦ. 
 
ᑐᙵᓱᒋᑦ ᐸᕋᐅᓐ ᐊᒻᒪᓗ ᓇᓗᓇᐃᖅᓯᒍᓐᓇᕈᕕᑦ ᐱᓕᕆᔨᓐᓂᒃ ᐃᒃᓯᕙᐅᑕᖓ ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᕋᓛᖏᑕ ᐅᖃᐅᓯᙵᐅᑎᖃᓚᐅᖏᓐᓂᖓᓂ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᓴᐅᒥᓐᓂ ᑐᒡᓗᐊ ᐊᖓᔪᖅᑳᑉ, ᐴᕐᓂ ᐹᓛᐃᔅ, ᐊᒻᒪ ᓴᐅᒥᓐᓂ ᐃᐅᕆᒃ 
ᐅᐃᑦᐅᐊᑦ, ᐊᐅᓚᑦᑎᔨ ᑎᒥᐅᔪᓄᑦ ᐱᔨᑦᑎᕈᑎᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖓ ᑲᑎᒪᔨᕋᓛᑦ ᐋᓐᓂᐊᖅᑐᓕᕆᓂᕐᒧᑦ ᐊᒻᒪᓗ 
ᐃᓕᓐᓂᐊᖅᑐᓕᕆᓂᕐᒧᑦ ᐅᖃᐅᓯᙵᐅᑎᖃᖅᐸ? ᐊᓚᕋᓚᒃ. 
 
ᐊᓚᕋᓚᒃ; ᖁᔭᓐᓇᒦᒃ ᐃᒃᓯᕙᐅᑖᖅ.ᑲᑎᒪᔨᕋᓛᖑᖃᑕᐅᔪᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᓕᓐᓂᐊᕐᓂᓕᕆᓂᕐᒧᓪᓗ 
ᕿᒥᕐᕈᓇᓚᐅᕐᒪᑕ ᑮᓇᐅᔭᖅᑐᕈᑎᒃᓴᖏᓐᓂᒃ ᐊᑐᕈᒫᖅᑕᖏᓐᓂᒃ ᐊᒻᒪ ᐱᓕᕆᐊᒃᓴᖏᓐᓄᑦ ᐸᕐᓇᐅᑎᖏᓐᓂᒃ 
ᐱᓕᕆᕕᖓᑦᑕ ᐊᓐᓂᐊᖃᕐᓇᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ 2005-2006-ᒥ ᑮᓇᐅᔭᖅᑐᕐᓇᐅᑉ ᐊᕐᕌᒍᐊᓄᑦ 
ᐊᒻᒪ ᖁᕕᐊᓱᒃᐳᖓ ᒪᑐᐃᕐᓯᒋᐊᕈᑎᓂᒃ ᐅᖃᐅᓯᖃᕆᐊᒃᓴᖅ. 
 
ᑲᑎᒪᔨᕋᓛᑦ ᐅᔾᔨᕈᓱᒃᐳᑦ ᐊᐅᓚᔾᔪᑎᓄᑦ ᐊᒻᒪᓗ ᐋᖅᑭᐅᒪᔾᔪᑎᓄᑦ ᑮᓇᐅᔭᖅᑐᕈᑎᒃᓴᖏᑦ 
ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ ᐱᓕᕆᕕᖓᑦᑕ 2005-2006 ᑮᓇᐅᔭᖅᑐᕐᓇᐅᑉ ᐊᕐᕌᒍᐊᓂ, 
$215,219,000-ᖑᓪᓗᑎᒃ ᑖᒃᑯᐊ ᑭᒡᒐᖅᑐᐃᔪᑦ ᖃᓂᒋᔭᖓᓂ 26%-ᖏᓐᓂᒃ, ᐊᖏᓂᖅᐹᖑᓪᓗᑎᒃ ᐱᓕᕆᕕᐅᔪᑦ 
ᐱᔭᖏᑦ, ᒐᕙᒪᒃᑯᑦ ᐊᐅᓚᔾᔪᑎᒃᓴᖏᓐᓄᑦ ᐊᒻᒪᓗ ᐋᖅᑭᐅᒪᔾᔪᑎᖏᓐᓄᑦ ᑮᓇᐅᔭᖅᑐᕈᑎᓴᖏᓐᓂᑦ. 
 
ᑖᒃᑯᐊ ᑐᑭᓯᑎᓇᕐᓯᑎᒃᑲᓐᓂᕐᓗᒋᑦ, ᓄᓇᕗᑦ ᒐᕙᒪᒃᑯᖏᑦ ᑮᓇᐅᔭᓂᒃ ᐊᑐᖃᑦᑕᕐᓂᐊᖅᑐᑦ ᖃᓂᒋᔭᖓᓂ 
$590,000-ᖑᔪᓂᒃ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᓄᓕᕆᔨᒃᑯᓪᓗ ᐱᓕᕆᔾᔪᑎᒃᓴᖏᓐᓄᑦ ᖃᐅᑕᒫᑦ 
ᑮᓇᐅᔭᓕᕆᓐᓇᐅᑉ ᐊᕐᕌᒍᒋᓂᐊᖅᑕᖓᓂᑦ . ᓄᓇᕘᒥᐅᑦ ᐊᑐᖅᐸᒃᐳᑦ ᒪᕐᕉᐃᖅᓲᑎᓗᐊᖏᓐᓂᑦ ᑕᑯᓗᒋᑦ ᑲᓇᑕᒥᐅᑦ 
ᐊᑐᓂᑦ ᐃᓄᒻᒧᑦ ᐊᑐᖃᑦᑕᖅᑕᖏᓐᓂᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ  
 
ᐃᒃᓯᕙᐅᑖᖅ, ᑲᑎᒪᔨᕋᓛᖑᔪᑦ ᐅᐱᒍᓱᒃᐳᑦ ᒐᕙᒪᒃᑯᑦ ᓯᕗᒧᐊᑦᓯᐊᓚᐅᕐᓂᖏᓐᓂᒃ ᑮᓇᐅᔭᓂᒃ ᑐᓂᓯᒃᑲᓐᓂᕐᖢᑎᒃ 
ᐋᓐᓂᐊᖃᕐᓇᖏᑦᑐᓕᕆᔨᓄᑦ ᐊᑐᖅᑕᐅᓂᐊᖅᑐᓂᒃ ᑲᓇᑕᐅᑉ ᒐᕙᒪᒃᑯᖏᓐᓂᑦ. ᑲᑎᒪᔨᕋᓛᖑᖃᑕᐅᔪᑦ ᐅᒃᐱᕈᓱᒃᐳᑦ 
ᓄᓇᕗᑦ ᒐᕙᒪᒃᑯᖏᑦ ᑭᐅᔾᔪᑎᖃᕈᓐᓇᕆᐊᖃᕐᒪᑕ ᑕᖅᑲᒃᑯᓄᖓ ᖃᓄᖅ ᑖᒃᑯᐊ ᑮᓇᐅᔭᐃᑦ ᐊᑐᖅᑕᐅᓂᐊᕐᒪᖔᑕ 
ᐱᐅᓯᒋᐊᕈᑕᐅᓗᑎᒃ ᐋᓐᓂᐊᖅᑐᓕᕆᓂᕐᒧᑦ ᓄᓇᕗᑦ ᐃᓗᐊᓂ. ᑲᑎᒪᔨᕋᓛᖑᖃᑕᐅᔪᑦ ᐊᔭᐅᖅᑐᐃᕗᑦ ᒐᕙᒪᒃᑯᓐᓂᒃ 
ᓴᖅᑭᔮᑦᑎᐊᖁᔨᓪᓗᑎᒃ ᐊᔪᕐᓇᖏᑦᑕᕌᖓᑦ ᐋᓐᓂᐊᖅᑐᓕᕆᓂᕐᒧᑦ ᑮᓇᐅᔭᐃᑦ ᐊᑐᖅᑕᐅᔾᔪᑎᖏᑎᒍᑦ. 
 
ᑕᐃᒪᓕ ᐱᔾᔪᑎᒋᓪᓗᒋᑦ ᐱᓕᕆᕕᖓᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ ᑭᖑᓂᑦᑎᓐᓂ 
ᑮᓇᐅᔭᖅᑐᕈᑎᒃᓴᖏᓐᓂᒃ ᐅᖓᑕᐅᔾᔨᓗᐊᖃᑦᑕᕐᓯᒪᓂᖏᑦ, ᑲᑎᒪᔨᕋᓛᖑᔪᑦ ᐃᓱᒫᓗᒍᑎᖃᖅᐳᑦ ᓱᓕ ᑖᒃᑯᐊ 
ᐊᐅᓚᔾᔪᑎᖏᓐᓄᑦ ᑮᓇᐅᔭᖅᑐᕈᑎᒃᓴᖏᑦ ᐱᓕᕆᕕᐅᑉ ᑭᐅᑦᑎᐊᕐᓂᐊᕋᓱᒋᔭᐅᖏᒻᒪᑦ ᐅᓄᖅᑐᓄᑦ ᐱᔾᔪᑕᐅᔪᓄᑦ 
ᐊᒻᒪ ᑲᒪᒋᔭᕆᐊᖃᖅᑕᖏᓐᓄᑦ ᑎᓕᓯᔾᔪᑎᓕᐊᖑᓯᒪᔪᓄᑦ ᐱᓕᕆᕕᖕᒧᑦ. 
 
ᐅᓄᕐᓂᖅᓴᐅᔪᑦ ᐱᓕᕆᕕᐅᑉ ᑮᓇᐅᔭᖅᑐᕈᑎᒃᓴᖏᑦ ᐊᒃᑐᐊᓂᖃᖅᐳᑦ ᕿᒥᕐᕈᓇᖕᓂᕐᒥᒃ ᐋᓐᓂᐊᖅᑐᓕᕆᓂᖅ 
ᑲᒪᒋᔭᐅᖃᑦᑕᕐᓂᖓᓄᑦ ᓄᓇᕗᑦ ᓯᓚᑖᓄᑦ ᐱᖃᓯᐅᑎᓪᓗᒍ  

ᐃᓅᓕᓴᖅᑕᐅᔭᖅᑐᖅᑐᑦ ᖃᖓᑦᑕᐅᑎᖏᑦ ᕿᒥᕐᕈᓇᒃᑕᐅᓂᖏᑦ, ᓯᕕᑐᔪᒧᑦ ᐸᖅᑭᒡᓯᔾᔪᑎᑦ ᑎᒥᒥᒍᑦ ᐃᓱᒪᒥᒍᓪᓗ 
ᐊᔪᕈᑎᖃᖅᑐᑦ. ᑲᑎᒪᔨᕋᓛᖑᖃᑕᐅᔪᑦ ᐊᐱᖅᑯᑎᒃᓴᖃᐅᖅᐳᑦ ᓱᓕ ᐱᔨᑦᓯᕈᑕᐅᔪᑦ ᐱᓪᓗᒋᑦ ᑐᔪᕐᒥᕕᖃᖅᑎᑦᑎᓂᕐᒧᑦ 
ᐃᓅᓕᓴᖅᑕᐅᔭᖅᑐᕐᓯᒪᔪᓄᑦ. ᒪᑐᐃᕐᓯᓂᐊᓕᖅᑎᓪᓗᒋᑦ ᐊᒡᒍᖅᑐᕐᓯᒪᓂᕐᓂ ᐋᓐᓂᐊᕕᖕᓂᒃ ᐊᒻᒪ 
ᐊᑐᓕᖅᑎᑦᓯᓂᐊᓕᖅᑎᓪᓗᒋ ᐱᓕᕆᕕᐅᑉ “ᖃᓂᒃᓴᕐᓂᖅᓴᐅᓗᑎᒃ ᐊᖏᕐᕋᖏᓐᓄᑦ” ᐅᐸᓗᖓᐃᔭᐅᑎᓂᒃ, 
ᑲᑎᒪᔨᕋᓛᖑᖃᑕᐅᔪᑦ ᓂᕆᐅᒃᐳᑦ ᑕᑯᓂᐊᕆᐊᒃᓴᖅ ᒥᒡᖠᒋᐊᕈᑎᖏᓐᓂᒃ ᐱᓕᕆᕕᐅᑉ ᑮᓇᐅᔭᖅᑐᕈᑎᒃᓴᖏᓐᓂ 
ᓯᕗᓂᒃᓴᒥ ᐊᒻᒪᓗ ᐱᒋᐊᕈᑎᓂᒃ ᐱᐅᓯᒋᐊᕈᑎᐅᔪᓂᒃ ᐱᔨᑦᓯᕈᑕᐅᕙᒃᑐᓄᑦ. 
 
ᑲᑎᒪᔨᕋᓛᖑᖃᑕᐅᔪᑦ ᐅᔾᔨᕈᓱᒃᓯᒪᕗᑦ ᐱᓕᕆᕕᐅᑉ ᐱᓕᕆᐊᒃᓴᖏᑦ ᐅᓄᕐᓯᒋᐊᖅᑕᐅᖕᒪᑕ ᐅᓄᕐᓂᖏᑦ 
ᐃᖅᑲᓇᐃᔭᖅᑎᐅᓂᐊᖅᑐᑦ 2005-2006-ᒧᑦ, ᐃᓐᓄᒃᓯᔪᓐᓇᐃᓪᓕᐅᖃᖃᑦᑕᕋᓗᐊᖅᑎᓪᓗᒋᑦ ᐃᖅᑲᓇᐃᔮᒃᓴᓂᒃ 
ᐋᓐᓂᐊᓯᐅᑎᓄᑦ ᐊᒻᒪᓗ ᓗᒃᑖᓄᑦ.  ᑲᑎᒪᔨᕋᓛᖑᖃᑕᐅᔪᑦ ᐊᐱᖅᑯᑎᖃᖅᐳᑦ ᐱᓕᕆᕕᐅᔪᖅ 
ᐅᓄᕐᓯᒋᐊᖅᑎᑦᑎᓯᒪᖕᒪᑦ ᐊᖓᔪᖅᑲᐅᑎᑦ ᐃᖅᑲᓇᐃᔮᒃᓴᖏᓐᓂᒃ ᐊᒡᒍᖅᑐᕐᓯᒪᓂᕐᒥ ᐋᓐᓂᐊᖅᑐᓕᕆᓂᕐᒧᑦ 
ᑲᑎᒪᔨᐅᔪᑦ ᓄᖑᑎᑕᐅᓚᐅᕐᓯᒪᑎᓪᓗᒋᑦ ᐅᓄᕈᓐᓂᖅᐹᓪᓕᖁᓪᓗᒋᑦ ᐊᓪᓚᕕᖕᒥ ᐱᓕᕆᕕᐅᔪᓄᑦ ᐊᑭᓕᖅᓱᕈᑕᐅᔪᑦ. 
ᑭᖑᓂᑦᑎᓐᓂ, ᑲᑎᒪᔨᐅᖃᑕᐅᔪᑦ ᐅᔾᔨᕈᓱᒃᓯᒪᕗᑦ ᐱᓕᕆᕕᐅᔪᖅ ᐃᖅᑲᓇᐃᔭᖅᑎᖃᐃᓐᓇᖃᑦᑕᕐᓂᖓᓂᒃ 
ᐃᖅᑲᓇᐃᔭᑐᐃᓐᓇᑲᐃᓐᓇᕐᓂᐊᖅᑐᓂᒃ ᐊᒻᒪ ᐋᖅᑭᒡᑕᐅᓯᒪᓪᓗᑎᒃ ᐃᖅᑲᓇᐃᔭᕐᓂᕆᓂᐊᖅᑕᖏᓐᓄᑦ 
ᐊᑯᓂᐅᓂᕆᔭᖏᑦ. 
 
ᑲᑎᒪᔨᕋᓛᖑᔪᑦ ᐃᑲᔪᖅᑐᐃᕗᑦ ᐱᓕᕆᕕᐅᑉ ᓯᕕᑐᔪᒧᑦ ᑐᕌᒐᒃᓴᖏᓐᓂᒃ ᐃᓕᓐᓂᐊᖅᑎᑦᓯᔪᒪᓪᓗᑎᒃ ᐊᒻᒪᓗ 
ᐃᖅᑲᓇᐃᔭᖅᑎᑖᕈᒪᓪᓗᑎᒃ ᓄᓇᕗᒥᐅᑕᐅᔪᓂᒃ ᐋᓐᓂᐊᕕᖕᓂ ᐊᒻᒪᓗ ᑕᒪᓐᓇ ᕿᒥᕐᕈᓇᒃᑕᐅᖏᓐᓇᕐᓂᐊᖅᑐᖅ 
ᐱᓕᕆᕕᐅᔪᖅ ᓯᕗᒧᐊᑦᑎᐊᓕᕋᓗᐊᕐᒪᖔᑦ ᐃᓕᓴᐃᑎᓪᓗᒋᑦ ᐊᒻᒪᓗ ᐃᖅᑲᓇᐃᔭᖅᑎᑖᖅᐸᓪᓕᐊᑎᓪᓗᒋᑦ 
ᓄᓇᑖᖃᑕᐅᓯᒪᔪᓂᒃ. ᑲᑎᒪᔨᐅᖃᑕᐅᔪᑦ ᓂᕆᐅᒍᒪᒐᓗᐊᖅᐳᑦ ᑐᓴᖅᑎᑕᐅᓛᕈᒪᓪᓗᑎᒃ ᓇᓛᒎᖅᑐᓂᒃ 
ᑐᓴᕈᒥᓇᖅᑐᓂᒃ ᐅᓂᒃᑳᓂᒃ ᐃᖅᑲᓇᐃᔭᖅᑎᒋᔭᐅᖏᓐᓇᕆᐊᖃᖅᑐᑦ ᐃᓂᒃᓴᖏᑦ ᐃᓐᓄᒃᑕᐅᖁᓪᓗᒋᑦ, ᐱᓗᐊᖅᑐᒥᒃ 
ᐋᓐᓂᐊᓯᐅᑎᑦ, ᐃᓄᓕᕆᔨᑦ ᐊᒻᒪᓗ ᐱᓕᕆᔨᐅᔪᑦ ᐅᐸᖅᑳᖅᑎᐅᕙᒃᑐᑦ. 
 
ᑲᑎᒪᔨᕋᓛᖑᖃᑕᐅᔪᑦ ᖁᕕᐊᓱᓚᐅᖅᐳᑦ ᐅᔾᔨᕈᓱᒃᑲᒥᒃ ᐱᓕᕆᕕᐅᑉ ᓯᕗᒧᐊᒃᓯᒪᓂᕆᔭᖓᓐᓂᒃ ᐃᓕᓴᖅᑎᑦᑎᓪᓗᑎᒃ 
ᐃᕐᓂᓱᒃᓰᔨᓂᒃ ᐃᓱᒪᒋᔭᖃᕐᓯᒪᓪᓗᑎᒃ ᑕᒪᓐᓇ ᐃᕐᓂᓱᒃᓰᔪᓕᕆᓂᕐᒧᑦ ᐱᔨᑦᓯᕈᑕᐅᖁᓪᓗᒍ ᓄᓇᕗᒥᐅᑦ 
ᓄᓇᓕᖏᓐᓄᑦᑕᐅᖅ. 
 
ᑲᑎᒪᔨᕋᓛᖑᔪᑦ ᑎᓕᐅᕆᕗᑦ ᐱᓕᕆᕕᐅᔪᖅ ᐱᓕᕆᒋᐊᓪᓚᒃᑲᓐᓂᖁᓪᓗᒍ ᑭᐅᖁᓪᓗᒋᑦ ᐋᓐᓂᐊᖅᑐᓕᕆᓂᕐᒧᑦ 
ᐱᔾᔪᑕᐅᔪᑦ ᓄᓇᓕᐅᔪᑦ ᐃᓗᐊᓂ, ᓲᕐᓗ ᐃᑲᔪᖅᑐᐃᖁᓪᓗᒋᑦ ᐃᓐᓇᑐᖃᐃᑦ ᐃᓄᓕᕆᔭᐅᓂᖏᓐᓄᑦ ᐊᒻᒪ 
ᐃᓚᒋᔭᖏᑦ ᐃᑲᔪᖅᑕᐅᓗᑎᒃ, ᐱᔨᑦᓯᕈᑎᖃᕐᓂᖅᓴᐅᓗᑎᒃ ᑎᒥᒥᒍᑦ ᐃᓱᒪᒥᒍᓪᓗ ᐊᔪᕈᑎᖃᖅᑐᑦ ᐊᒻᒪᓗ ᑕᐃᒃᑯᐊ 
ᐊᕐᕕᐊᓂ ᕿᒪᕉᑎᓯᒪᓪᓗᑎᒃ ᑲᑎᒪᓂᕆᔭᑦᑎᓐᓂ ᐊᖏᕈᑕᐅᓚᐅᕐᓯᒪᔪᑦ ᓯᕗᒧᐊᖁᓪᓗᒋᑦ ᓴᓇᔭᐅᓂᒃᓴᖓ ᐃᑲᕐᕋᓄᑦ 
24-ᓄᑦ ᐸᖅᑭᕕᐅᓂᐊᖅᑐᖅ ᐃᓐᓇᑐᖃᕐᓄᑦ ᓄᓇᓕᐅᔪᓂ ᓴᖅᑭᖁᓪᓗᒍ. 
 
ᓱᓕ ᒥᓂᔅᑕᐅᔪᖅ ᑎᑎᕋᕐᓯᒪᔪᑎᒍᑦ ᑭᐅᓚᐅᖏᑦᑑᒐᓗᐊᖅ ᖁᓪᓕᑦ ᐊᕐᓇᐃᑦ ᑲᑎᒪᔨᖏᓐᓄᑦ 2004-ᒥ 
ᐅᓂᒃᑳᓕᐊᕆᓚᐅᖅᑕᖓᓐᓄᑦ ᐊᑐᕐᓂᕐᓗᒃᑕᐅᖃᑦᑕᕐᓂᖏᑦ ᐊᒻᒪ ᐋᓐᓂᕐᓯᖅᑕᐅᖃᑦᑕᕐᓂᖏᑦ ᐊᕐᓇᐃᑦ ᓄᓇᕗᒥ, 
ᑖᒃᑯᐊ ᑲᑎᒪᔨᕋᓛᑦ ᐅᖃᕐᓯᒪᕗᑦ ᐱᓕᕆᕕᐅᔪᖅ ᑭᐅᖁᓪᓗᒍ ᐃᓚᒌᑦ ᐋᓐᓂᖅᑎᕆᖃᑦᑕᐅᑎᓂᕐᒧᑦ ᐱᔾᔪᑎᖏᓐᓄᑦ 
ᐃᔨᒋᓂᖅᓴᐅᓗᑎᒃ ᐃᓚᒌᑦ ᐱᓕᕆᔾᔪᑎᖏᓐᓄᑦ, ᐃᑲᔪᖅᑎᖃᖅᑎᑕᐅᓗᑎᒃ ᐊᖑᑎᑦ ᑭᓐᖒᒪᔭᖏᑦ ᐊᒻᒪᓗ ᐊᕐᓇᐃᑦ 
ᑭᓐᖒᒪᔭᖏᑦ, ᐊᒻᒪ ᕿᓂᕐᓗᑎᒃ ᐱᕕᒃᓴᐅᔪᓂᒃ ᒪᒥᓴᒃᕕᒃᓴᐅᖃᑦᑕᕐᓂᐊᖅᑐᓂᒃ ᐊᖏᕐᕋᕆᔭᐅᔪᓂ ᓄᓇᓕᖕᓂ. 
 
ᐃᒃᓯᕙᐅᑖᖅ, ᐊᕐᕌᒍᑕᒫᑦ ᐊᑭᑦᑐᓂᖏᑦ ᖃᖓᑦᑕᐅᑎᐅᔪᑦ ᐃᓅᓕᓴᖅᑕᐅᔭᖅᑐᖅᑐᓄᑦ ᐃᒃᐱᒋᔭᐅᖏᓐᓇᖅᐸᖕᒪᑕ. 
ᑲᑎᒪᔨᕋᓛᖑᖃᑕᐅᔪᑦ ᐊᐱᖅᓱᐃᓐᓇᖃᑦᑕᖅᐳᑦ ᐊᑑᑎᖃᖅᑐᓂᒃ ᑐᓴᒐᒃᓴᓂᒃ ᐱᔪᒪᓪᓗᑎᒃ ᐱᓕᕆᕕᐅᑉ 
ᐋᖅᑭᒡᓱᕐᓯᒪᔭᖏᓐᓂᒃ ᐃᓅᓕᓴᖅᑕᐅᔭᖅᑐᖅᑐᑦ ᖃᖓᑦᑕᐅᑎᖏᑕ. ᑲᑎᒪᔨᕋᓛᖑᖃᑕᐅᔪᑦ ᐃᓕᓴᕐᓯᕗᑦ ᑳᓐᑐᕌᓄᑦ 
ᑎᑎᕋᕐᓯᒪᓂᖏᑦ ᑕᖅᑲᒃᑯᓄᖓ ᓴᖅᑭᑦᑏᓐᓇᕈᓐᓇᖃᑦᑕᖏᒻᒪᑕ. ᑕᐃᒪᐃᒃᑲᓗᐊᖅᑎᓪᓗᒍ, ᑲᑎᒪᔨᕋᓛᖑᖃᑕᐅᔪᑦ 
ᐅᒃᐱᕈᓱᒃᐳᑦ ᑐᓴᒐᒃᓴᒃᑲᓐᓂᕐᓂᒃ ᐱᔭᕆᐊᖃᕋᓱᒋᓪᓗᑎᒃ ᐱᓪᓗᒋᑦ ᐃᓅᓕᓴᖅᑕᐅᔭᖅᑐᖅᑐᑦ ᖃᖓᑦᑕᐅᑎᖏᓐᓄᑦ 
ᑳᓐᑐᕋᓄᑦ ᐊᖏᖃᑎᒌᒐᓱᖃᕈᑕᐅᓚᐅᖅᑐᓂᒃ ᐊᒻᒪᓗ ᐋᖅᑭᒡᑕᐅᓚᐅᖅᑐᑦ ᑕᐃᒃᑯᐊ ᑕᖅᑲᒃᑯᓄᖓ 
ᓴᖅᑭᑕᐅᔭᕆᐊᖃᕋᓗᐊᕐᒪᑕ, ᐱᓗᐊᖅᑐᒥᒃ ᐱᓕᕆᕕᐅᔪᖅ ᒪᓕᒐᓕᐅᖅᑎᑦ ᑲᑎᒪᔨᖏᓐᓂᒃ ᐊᖏᖁᔨᑎᓪᓗᒋᑦ 
ᒥᓕᐊᓐᖏᓐᓂᑦᑐᑦ ᐅᓄᖅᑐᒐᓴᒡᔪᐊᖑᑎᓪᓗᒋᑦ ᑮᓇᐅᔭᖅᑐᕈᑎᒃᓴᖏᑦ. ᑲᓐᖑᓇᖅᑎᑕᐅᓂᖏᑦ ᑳᓐᑐᕌᑦ ᑕᐃᒃᑯᐊ 
ᐊᐱᖅᑯᑎᓂᒃ ᓴᖅᑭᑦᑎᕙᓪᓕᐊᑐᐃᓐᓇᓕᕐᒪᑕ ᑮᓇᐅᔭᓂᒃ ᐊᑭᓕᕐᓱᐃᕐᔪᐊᖅᑎᓪᓗᑕ ᐱᔨᑦᓯᖅᑕᐅᑦᓯᐊᓕᕋᓗᐊᕐᒪᖔᑦᑕ 
ᐱᓪᓗᒍ. 

ᐃᓱᓕᔾᔪᑎᒋᓗᒍ, ᐃᒃᓯᕙᐅᑖᖅ, ᒫᓐᓇᓕ ᓄᓇᕗᑦ ᒐᕙᒪᒃᑯᖏᑦ ᑐᓴᖅᑎᑦᑎᓚᐅᕐᒪᑕ ᑕᓚᕖᓴᒃᑯᑦ ᐃᓅᓕᓴᐃᔾᔪᑎᑦ 
ᓴᖅᑭᑕᐅᓯᒪᔪᐃᓐᓇᐅᓕᕐᓂᖏᓐᓂᒃ ᓄᓇᕗᑦ ᓄᓇᖁᑎᓕᒫᖏᓐᓂ, ᑲᑎᒪᔨᕋᓛᖑᔪᑦ ᓂᕆᐅᑦᑎᐊᖅᐳᑦ ᐊᑯᓚᐃᑦᑐᒃᑯᑦ 
ᑐᓴᖅᑎᑕᐅᖃᑦᑕᕐᓂᐊᕆᐊᒃᓴᖏᓐᓂᒃ ᑖᒃᑯᐊ ᐊᐅᓚᓂᖓᓂᒃ ᐊᒻᒪᓗ ᖃᓄᖅ 
ᑮᓇᐅᔭᖅᑐᖏᓐᓂᖅᓴᐅᓕᖅᑎᑦᑎᖕᒪᖔᑦ. 
 
ᑕᕝᕙ ᐃᓱᓕᑉᐳᑦ ᐅᖃᐅᓯᒃᓴᒃᑲ. ᓂᕆᐅᒃᐳᖓ ᑲᑎᒪᔨᕋᓛᖑᖃᑕᐅᔪᑦ ᐊᐱᖅᑯᑎᒃᓴᖃᖃᑦᑕᕐᓂᐊᕐᓂᖏᓐᓂᒃ 
ᑲᑎᒪᔾᔪᑎᒋᓕᖅᑎᓪᓗᑎᒍ ᑕᒪᓐᓇ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐊᓚᕋᓚᒃ. ᒪᓕᓪᓗᒍ ᒪᓕᒐᖅ 77, 10 ᒥᓂᔅᖃᑉᐳᓯ ᐅᖃᐅᓯᑐᐃᓐᓇᕐᓄᑦ. 
ᒫᓐᓇᐅᔪᖅ ᐊᑎᖁᑎᖃᖏᓐᓇᒪ ᑎᑎᕋᖅᕕᓐᓂ. 
 
H-5, ᑮᓇᐅᔭᐃᑦ ᓇᓚᐅᕐᑖᖅᑕᐅᓯᒪᔪᑦ ᐊᒻᒪᓗ ᐱᑕᖃᕆᓪᓗᓂ ᐱᓕᕆᐊᕐᒧᑦ ᐸᕐᓇᒍᑎᒥᒃ. ᐊᐱᖅᑯᑎᒃᓴᖃᕈᑦᓯ, 
ᓇᓗᓇᐃᖅᓯᓗᑎᑦ ᓇᓕᐊᓐᓄᑦ ᐅᖃᓕᒫᒐᕐᒧᑦ ᐅᖃᐅᓯᖃᕐᒪᖔᑦᓯ. ᐊᐱᖅᑯᑎᒃᓴᖃᕈᑦᓯ ᓇᓗᓇᐃᖅᓯᓗᑎᒃ 
ᓇᓕᐊᓐᓂᒃ ᐅᖃᓕᒫᒐᕐᒥᒃ ᐱᒻᒪᖔᖅᐱᑦ. ᖁᔭᓐᓇᒦᒃ. 
 
ᒪᑉᐱᖅᑐᒐᖅ H-5, ᐋᓐᓂᐊᖃᓐᓇᖏᑦᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ ᐊᖓᔪᖅᑳᖃᕝᕕᒃ ᓇᐃᓕᒋᐊᖅᓯᒪᔪᖏᑦ. 
ᐊᐅᓚᑦᑎᔩᑦ. H-6 ᐊᒻᒪᓗ H-7, ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ. ᐊᑕᐅᓯᕐᒥᒃ ᑎᑎᕋᖅᓯᒪᔪᖃᑦᑐᖅ ᐊᖓᔪᖅᑳᖃᕝᕕᒻᒥ. ᐅᖃᕈᓐᓇᕋᑖᖅᑕᕋ 
ᐅᖃᐅᓯᑐᐃᓐᓇᖅᑎᒍᑦ, ᑭᓯᐊᓂᓕ ᑐᕌᖓᒻᒪᑦ ᐊᐅᓚᑦᑎᔨᓄᑦ ᐱᖃᓯᐅᑎᓪᓗᒍ ᐊᑐᐊᒐᐃᑦ. ᐊᐱᕆᔪᒪᑐᐃᓐᓇᖅᑐᒋᑦ 
ᖃᐅᔨᒪᒻᒪᖔᑕ ᐱᓕᕆᕙᓪᓕᐊᓂᕐᒥᒃ ᐃᖏᕐᕋᖃᑦᑕᖅᑐᓕᕆᓂᕐᒧᑦ ᐊᑐᐊᒐᓕᐅᕐᓂᕐᒥᒃ ᑕᒪᑐᒧᖓ 
ᐋᓐᓂᐊᕕᓕᐊᖃᑦᑕᖅᑐᓂᒃ, ᐊᒻᒪᓗ ᑖᒃᑯᐊ ᐱᓪᓗᐊᑕᐅᕗᑦ.  
 
ᒪᓕᒃᑕᐅᔪᑦ ᖃᖓᑕᓲᓕᕆᔨᓄᑦ. ᐱᓕᕆᐊᖃᑦᑐᑦ ᐊᑐᐊᒐᕐᓂᒃ ᐃᖏᕐᕋᖃᑦᑕᕐᓂᕐᒧᑦ. (ᑐᓵᔨᒃᑯᑦ ᐃᓱᓕᑉᐳᖅ) 
ᖃᓪᓗᓇᐅᔭᖔᕐᓂᐊᕐᕋᒪ. 
 
ᐱᑦᔪᑎᒋᓪᓗᒍ ᐊᒥᓲᓂᖓ ᑮᓇᐅᔭᐃᑦ ᐊᑐᖅᑕᐅᕙᑦᑐᑦ ᖃᖓᑦᑕᐅᑎᓄᑦ, ᐱᓕᕆᕕᐊ ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ 
ᐃᓄᓕᕆᔨᒃᑯᑦ ᐊᖁᑎᐅᖃᑦᑕᕐᒪᑕ ᐃᖏᕐᕋᖃᑦᑕᖅᑐᓕᕆᔨᒃᑯᑦ ᐊᑐᐊᒐᖓᓂᒃ. ᖃᐅᔨᒪᖏᑦᑐᖓ ᑕᒪᓐᓇ 
ᓈᒻᒪᒋᒻᒪᖔᖅᐱᐅᒃ ᐅᕝᕙᓘᓐᓃᑦ ᐃᓱᒪᒋᒻᒪᖔᑦᓯᐅᒃ ᐅᕝᕙᓘᓐᓃᑦ ᐃᓕᑕᕆᒻᒪᖔᑦᑎᓯᐅᒃ. ᐅᑭᐅᖅᑕᖅᑐᒥᐅᑕᐅᔪᑦ 
ᑲᔪᓯᓂᖃᖅᐸᒻᒪᑕ ᒪᓕᒃᑐᑎᒃ ᐋᖅᑭᒃᑕᐅᓯᒪᔪᓂᒃ ᑕᕝᕙᙵ ᐋᓐᓂᐊᖅᑐᓕᕆᔨᒃᑯᓐᓂᑦ ᐋᖅᑭᒃᓱᓐᓂᐊᕐᒪᔾᔪᒃ 
ᐊᐅᓪᓚᖃᑦᑕᖅᑐᓕᕆᓂᕆᔭᖓ. 
 
ᑕᐃᒪᓕ ᐃᓕᒃᓯᓐᓄᑦ ᐃᒪᐃᓕᓇᓱᐊᖅᑐᖓ ᑕᐃᒃᑯᐊ ᐊᐅᓚᑦᓯᔨᒃᑯᑦ ᐊᖓᔪᖅᑲᐅᒐᒃᓯ ᐃᖏᕐᕋᖃᑦᑕᕐᓂᕐᒧᑦ 
ᐊᑐᐊᒐᐅᔪᒥᒃ, ᑕᐃᒃᑯᐊ ᐃᖏᕐᕋᖃᑦᑕᖅᑐᓕᕆᔨᒃᑯᑦ ᑕᐃᒃᑯᐊᖑᙱᒻᒪᑕ. ᑕᐃᒃᑯᐊᓕ ᐃᓕᒃᓯᓐᓂ 
ᒪᓕᓪᓗᐊᑕᑐᐃᓐᓇᖅᑐᑦ. ᖃᐅᔨᓴᖅᑕᐅᑎᑲᐃᓐᓇᖃᑦᑕᕐᓂᖅ ᐃᖏᕐᕋᖃᑦᑕᕐᓂᕐᒧᑦ. ᐄ. ᐅᑭᐅᖅᑕᖅᑐᒥᒃ 
ᐃᖏᕐᕋᖃᑦᑕᖅᑐᓕᕆᓂᖅ ᐸᕐᓇᓐᓂᐅᔪᖅ, ᑭᓯᐊᓂᓕ ᐃᓚᖓᒍᑦ. 
 
ᑕᐃᒪᓕ ᑕᒪᓐᓇ ᐅᖃᐅᓯᕆᓚᐅᖅᑐᒍ, ᐱᒻᒪᕆᐅᔪᑎᒋᒐᒃᑯᑦ ᑕᐃᒃᑯᐊ ᑳᓐᑐᕌᖑᔪᑦ ᐊᑎᓕᐅᖅᑕᐅᔭᕋᐃᒻᒪᑕ ᑕᐃᒃᑯᐊ 
ᑕᐅᕗᖓᓕᒫᖅ ᑕᐃᒪᐃᓕᖓᖃᑦᑕᖏᒻᒪᑕ. ᖃᐅᔨᒪᕕᓯ ᖃᓄᐃᒻᒪᖔᖅ? ᐅᐱᓐᓇᕋᓂ ᑕᒪᒃᑯᐊ ᐃᖏᕐᕋᖃᑦᑕᐅᑎᐅᔪᑦ 
ᐊᔾᔨᒌᙱᑦᑐᓄᑦ ᐊᑐᖅᑕᐅᕙᒻᒪᑕ. ᐃᓚᖏᑦ ᓇᒻᒥᓂᖅ ᐱᓕᕆᕕᖃᖅᑐᑦ. ᑕᐃᒃᑯᐊ ᑎᑭᓴᕆᓯᒪᔭᒥᓂ 
ᐱᔭᕆᐊᖃᕐᒥᒻᒪᑕ. ᑕᐃᒃᑯᐊ ᑎᑭᓴᕆᓯᒪᔭᖏᑦ ᑎᑭᑦᑕᕆᐊᖃᕐᒥᒻᒪᑕ. ᑕᐃᒃᑯᐊ ᐊᐅᓚᑕᐅᓗᐊᖃᑦᑕᙱᑦᑐᑦ 
ᐋᓐᓂᐊᖅᑐᓕᕆᔨᒃᑯᑦ ᐊᐅᓪᓚᖃᑦᑕᕐᓂᕐᒧᑦ ᐊᑐᐊᒐᖏᓐᓂᒃ. 
 
ᐊᖓᔪᖅᑳᖑᔪᑦ ᖃᐅᔨᒪᔪᒃᓴᐅᒻᒪᑦ ᑕᐃᒃᑯᐊ ᐋᓐᓂᐊᖅᑐᓕᕆᔨᒃᑯᑦ ᐊᖏᖃᑎᖃᕋᐃᒻᒪᑕ ᑕᒪᓐᓇ 
ᐃᒃᐱᓐᓇᕐᓂᖃᖅᐸᒃᑐᖅ ᓯᕕᑐᔪᒧᑦ ᑕᐃᒃᑯᓄᖓ ᐊᑐᖅᐸᒃᑐᓄᑦ, ᑕᐃᒃᑯᐊ ᐊᑐᖅᐸᒃᑐᑦ ᑎᑭᓴᒥᓂᑦᑕᐅᖅ 
ᐊᑭᑭᓐᓂᕐᓴᐅᔪᓂᒃ ᐱᔪᒪᕙᒃᑐᑦ.  

ᑕᐃᒪᓕ ᐊᑐᖅᑎᓪᓗᐊᑕᑐᒐᑦᓯ ᓯᕕᑐᔪᒧᑦ ᑳᓐᑐᕌᖃᖅᑐᓯ. ᑕᐃᓐᓇ ᑳᓐᑐᕌᖑᔪᖅ ᐊᐅᓚᔾᔭᐃᒋᐊᕈᑎᖃᙱᑉᐸᑦ 
ᐃᓗᐊᓂ ᐊᕐᕌᒍᑉ ᐃᓗᐊᓂᓗᓐᓂ ᕿᒥᕐᕈᓇᒃᑕᐅᔪᓂᒃ, ᒪᕐᕉᓗᓐᓂᖃᐃ ᐊᕐᕌᒍᒃ. 
 
ᑕᐃᒪᓕ ᑕᒪᒃᑯᓄᖓ ᐅᖃᐅᓯᖃᑐᐃᓐᓇᖅᑐᖓ. ᐊᐱᕆᔪᒪᔭᕋ ᐊᖓᔪᖅᑳᖑᔪᖅ ᐅᕙᖓ ᐃᓱᒪᒋᔭᖓᓂᒃ 
ᐃᓱᒪᖃᕐᒥᒻᒪᖔᖅ ᑕᐃᒪᐃᑦᑐᓄᑦ ᑳᓐᑐᕌᖑᔪᓄᑦ ᐊᖏᖃᑎᒋᒐᐃᒐᒃᓯ ᐋᓐᓂᐊᕐᕕᓕᐊᖅᑐᓄᑦ ᐊᐅᓪᓚᖃᑦᑕᖅᑐᓄᑦ, 
ᖃᐅᔨᒪᕙᒃᑐᓯ, ᐃᓚᖓᒍᑦ, ᐊᑐᖅᑎᓪᓗᐊᑕᑐᒐᓯ ᐊᑭᖏᓐᓂᒃ ᐋᖅᑭᒃᓯᓪᓗᓯ ᑕᐃᒃᑯᐊᓗ ᖃᖓᑕᓲᓕᕆᔨᐅᔪᑦ. 
ᖁᔭᓐᓇᒦᒃ. ᑕᒪᔾᔭᑐᐊᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᑕᐃᓐᓇ ᐊᐱᖅᑯᑕᐅᕙᒃ. ᐊᖓᔪᖅᑳ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᑐᑭᓯᑦᑎᐊᖅᑕᕋ ᒪᓕᒐᓕᐅᖅᑎᐅᖃᑎᒐ 
ᑕᐃᒪᒃᓴᐃᓐᓇᖅᑕᐅᖅ ᐃᒃᐱᒍᓱᑦᑐᖓ ᑕᐃᒃᑯᐊ ᐋᓐᓂᐊᖅᑐᓕᕆᔨᒃᑯᑦ ᐊᑐᖃᑦᑕᕋᓗᐊᖅᑎᓪᓗᒋᑦ ᖃᖓᑕᓲᖑᔪᓂᒃ 
ᐊᓯᖏᓐᓂᓪᓗ ᐊᑐᖅᑕᐅᕙᒃᑐᓂ. ᑐᑭᓯᐅᒪᔭᕋ ᖃᓄᐃᓕᐅᕐᒪᖔ ᐊᖏᖃᑎᒋᓪᓗᒍᓗ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᕈᒪᔭᕋ ᐊᖓᔪᖅᑳᖑᔪᖅ ᑕᐃᒫᑦᓴᐃᓐᓇᖅ ᐃᓱᒪᖃᕐᒪᑦ. ᐃᓱᒪᒋᔭᒃᑲ 
ᐃᓱᒪᒋᑐᐃᓐᓇᖏᑦᑐᒋᑦ ᑭᓯᐊᓂᓕ ᑐᑭᓯᓂᐊᓪᓗᓂᒋᑦ, ᑕᐃᒪᓕ ᐊᖏᖃᑎᖃᕐᓂᐊᖅᐳᖅ ᑕᒪᒃᑯᐊ ᑳᓐᑐᕌᖑᔪᑦ 
ᑐᓂᔭᐅᔭᕋᐃᒻᒪᑕ ᐱᓇᓱᐊᖅᑐᓄᑦ ᐋᖅᑭᒃᓯᒪᓂᖃᕐᓂᐊᕐᒪᑦ ᕿᒥᕐᕈᓇᒃᑕᐅᖃᑦᑕᕐᓂᐊᖅᑐᓂᒃ ᐃᓗᐊᓂ ᒪᕐᕉᒃ ᐊᕐᕌᒍᒃ 
ᐱᖓᓱᓪᓗᓐᓂᑦ, ᐊᑯᓂᐅᓗᐊᖅᐸᙱᑉᐸᑦ ᑕᒪᒃᑯᐊ ᓇᒻᒥᓂᖅ ᐱᓕᕆᕕᖃᖅᑐᑦ ᐃᓚᒋᔭᐅᓂᐊᕐᒪᑕ, ᐅᐱᓐᓇᕋᓂ 
ᑕᒪᒃᑯᐊ ᐅᓯᔭᒃᓴᐅᕙᒃᑐᑦ, ᕿᒥᕐᕈᓗᒍ ᑭᕙᓪᓕᖅ, ᑕᐃᒃᑯᐊ ᐅᓯᔭᒃᓴᐅᔪᒐᓗᐊᑦ ᓄᐊᑐᐃᓐᓇᓕᖅᐸᒃᑐᑦ ᑯᔾᔪᐊᕋᓗᒻᒥ, 
ᐅᐱᓐᓇᕋᓂ ᑕᐃᓐᓇ ᑯᔾᔪᐊᕋᓗᒻᒧᑦ ᐊᑕᐅᓯᐅᖕᒪᑦ ᑭᓯᐊᓂᓕ ᑕᐃᒃᑯᐊ ᕗᔅ ᐃᐊᒃᑯᑦ ᐊᓯᖏᓐᓄᑦ 
ᐊᕕᒃᑐᕐᓯᒪᔪᓄᖅᐸᒃᑐᑦ. ᑕᒪᓐᓇ ᒥᑭᓂᕐᓴᐅᒻᒪᑦ. ᑕᐃᒃᑯᐊ ᐅᓯᔭᒃᓴᐅᔪᑦ ᑯᔾᔪᐊᕈᓗᒻᒥ ᒪᓕᒃᑐᑦ ᑰᔾᔪᐊᕋᓗᒻᒥ 
ᐋᓐᓂᐊᕐᕕᐅᔪᒥ.  
 
ᑕᐃᒪᓕ ᐊᐱᕆᔪᒪᔭᕋ ᐊᖓᔪᖅᑳᖑᔪᖅ ᐊᑐᖅᑕᐅᖃᑦᑕᕐᓂᐊᖅᑐᒥᒃ ᐋᖅᑭᒃᓯᒪᔪᒥ ᐱᑕᖃᕐᓂᐊᕐᒪᖔᖅ ᑕᒪᒃᑯᓄᐊ 
ᐊᑯᓂᒧᑦ ᑳᓐᑐᕌᒋᔭᐅᕙᒃᑐᓂᒃ ᕿᒥᕐᕈᔭᐅᖃᑦᑕᕈᓐᓇᕐᓗᑎᒃ ᐅᑭᐅᑦ ᒪᕐᕈᒃ ᐱᖓᓱᓪᓗᓐᓂᑦ ᐊᓂᒍᕋᐃᑉᐸᑕ. ᑕᐃᒃᑯᐊ 
ᑳᓐᑐᕌᖑᔪᑦ ᓯᕕᑐᔪᒨᕐᓯᒪᓗᐊᙱᒃᑲᓗᐊᖅᐸᑕ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑰᓕ. ᐊᖓᔪᖅᑳ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᑭᒡᒐᖅᑐᕋᒪ ᓄᓇᕗᓕᒫᒥᒃ 
ᐅᖃᐅᓯᖃᖃᑦᑕᕋᑕᒪᑦ ᑭᕙᓪᓕᕐᒧᑦ. ᖃᐅᔨᒪᔪᖓ ᑕᐅᕙᓐᖔᕐᓯᒪᒐᒪ ᑭᕙᓪᓕᕐᒥᒃ. 
 
ᐅᖃᕐᒪᑦ ᕿᒥᕐᕈᖃᑦᑕᖁᔨᓪᓗᓂ ᐊᕐᕌᒍᒃ ᒪᕐᕈᒃ ᐱᖓᓱᓪᓗᓐᓂᑦ ᐊᓂᒍᕋᐃᑉᐸᑕ. ᑕᒪᓐᓇ ᐊᑐᖅᑕᐅᑐᐃᓐᓇᕆᐊᓕᒃ 
ᐅᐱᓐᓇᕋᓂ ᓯᕕᑐᔪᒧᑦ ᑳᓐᑐᕌᖃᖅᑎᓪᓗᑕ; ᐊᒃᓱᐊᓗᒃ ᑕᒪᐅᓇᑐᐃᓐᓇᖅᑐ ᐃᓱᓕᒃᑎᑦᑎᓇᓱᐊᖅᑐᓂ ᐱᔭᕆᐊᑐᔪᖅ 
ᐊᖏᖃᑎᒌᖃᑦᑕᖏᒃᑲᓗᐊᖅᑎᓪᓗᒋᑦ. ᑕᒪᓐᓇ ᐱᐅᒋᔭᕋ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᖃᐅᔨᒪᑦᑎᐊᖅᑐᒍᑦ ᐊᖓᔪᖅᑳᖑᒐᕕᑦ ᐱᓕᕆᕕᐊᓄᑦ ᐋᓐᓂᐊᖅᑐᓕᕆᔨᒃᑯᑦ 
ᓄᓇᕗᓕᒫᒧᑦ, ᑭᕙᓪᓕᕐᒧᑑᖏᑦᑐᖅ. (ᑐᓵᔨᒃᑯᑦ): ᐅᖃᐅᓯᒃᓴᖃᑉᐱᑦ, ᐊᓚᕋᓚᒃ? 
 



ᓇᒃᑲᔾᔭᐅ, ᒫᑦᓯ 14, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    
 

 

1648

ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᑯᓇᓂ ᐊᖓᔪᖅᑳᖃᕝᕕᒻᒥ. ᓈᒻᒪᖏᑦᑑᓱᒋᒐᒃᑯ, ᐊᒻᒪᓗ 
ᐊᖓᔪᖅᑳ ᐱᓕᕆᔨᖏᓪᓗ ᐊᖏᔪᒻᒪᕆᐊᓗᒻᒥ ᑲᒪᒋᔭᒃᓴᖃᒻᒪᑕ, ᐊᒥᓲᒐᓗᐊᖅᑎᓪᓗᒋᑦ ᐃᓄᐃᑦ ᐱᓕᕆᔪᑦ 
ᐱᓕᕆᕕᖓᓂ, ᑐᑭᒧᐊᒍᑎᖃᑦᑎᐊᖅᑑᔮᖏᒻᒪᑕ, ᐱᓗᐊᖅᑐᒥᒃ ᐃᖅᑲᓇᐃᔭᖅᑎᖏᑦ. 
 
ᐋᓐᓂᐊᕕᓕᐊᖅᐸᑦᑐᑦ ᐊᐅᓚᖃᑦᑕᖅᑐᑦ ᓄᓇᕗᑦ ᓯᓚᑖᓄᑦ ᐅᕝᕙᓘᓐᓃᑦ ᑐᐊᕕᓐᓇᑐᒃᑯᑦ ᐊᐅᓚᕈᔾᔭᐅᓯᒪᔪᑦ, 
ᑐᑭᓯᓇᑦᑎᐊᖅᑐᖅ, ᐊᐅᔭᐅᓚᐅᖅᑐᖅ, ᓇᒧᙵᕕᒃᓴᖃᓚᐅᖏᑦᑐᑦ. ᐃᓱᒪᓇᖅᑐᖅ ᐱᓕᕆᖃᑎᒌᖏᒋᐊᖏᓐᓂᒃ 
ᐊᖓᔪᖅᑳᖃᕝᕕᒻᒥᒃ. ᐱᒋᐊᖅᑐᑎᒃ 9:30-ᒥᒃ 5:00-ᒧᑦ, ᐃᓱᒪᓇᖅᑐᖅ ᐅᖄᓚᐅᑎᓄᑦ ᓇᓴᐅᑎᖃᖏᒋᐊᖏᓐᓂᒃ 
ᐊᑐᐃᓐᓇᐅᔪᓂᒃ. ᐋᓐᓂᐊᓯᐅᖅᑏᑦ ᓄᓇᓕᓐᓂ ᑕᐃᒪᓐᓇᐃᑑᔮᖅᑐᑦ. ᑕᒪᓐᓇ ᐊᓯᔾᔨᖅᑕᐅᔭᕆᐊᓕᒃ. 
 
ᐃᓗᐊᓂᓕ ᐱᓕᕆᕕᐊᑕ ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ, ᐊᑐᐃᓐᓇᖃᕐᓂᖅᓴᐅᔭᕆᐊᓖᑦ 
ᑭᒃᑯᑐᐃᓐᓇᕐᓄᑦ, ᐊᒻᒪᓗ ᐱᓗᐊᖅᑐᒥᒃ ᐊᑕᐅᓯᕐᒥᒃ ᐅᖃᐅᓯᓕᓐᓂᑦ ᐅᖃᓕᒫᕈᓐᓇᖏᑦᑐᑦ ᖃᓪᓗᓈᑎᑐᑦ, ᐊᒻᒪᓗ 
ᐃᓛᓐᓂᒃᑯᑦ ᐃᓄᐃᑦ ᐃᑉᐱᒋᐅᖃᑦᑕᖏᑦᑐᑦ ᐃᓪᓗᒋᔭᐅᔪᓂ, ᐊᒻᒪᓗ ᐃᓄᑑᕙᑦᑐᑎᒃ ᐃᓪᓗᒥ. 
 
ᑕᐃᒃᑯᓄᖓᓕ ᐋᓐᓂᐊᕕᓕᐊᖅᓯᒪᔪᓄᑦ ᐊᐅᓚᖃᑦᑕᖅᑐᑦ, ᐃᓛᓐᓂᒃᑯᑦ ᐊᑯᓂᐊᓗ ᐃᓚᒋᔭᐅᔪᓂᒃ 
ᖃᐅᔨᓇᓱᖃᑦᑕᖅᑐᑦ ᖃᓄᐃᓕᕐᒪᖔᑕ. ᐃᓱᒪᓪᓗᖓ, ᐱᓗᐊᖅᑎᒥᒃ ᓄᓇᓕᓐᓂ ᐊᕕᑦᑐᖅᓯᒪᔪᓂ, ᐱᑕᖃᕆᐊᓕᒃ 
ᑐᑦᑕᕕᒻᒥᒃ ᖃᓄᐃᑦᑐᒥᑭᐊᖅ ᑐᑭᓯᒋᐊᖅᕕᐅᒍᓐᓇᖅᑐᒥᒃ. 
 
ᖃᐅᔨᒪᔪᒍᑦ ᐱᑕᖃᕆᐊᖓᓂᒃ ᐋᓐᓂᐊᖅᑐᓕᕆᔨᒃᑯᑦ ᑲᑎᒪᔨᕋᓛᖏᓐᓂᒃ ᓄᓇᓕᓐᓂ ᐅᕝᕙᓘᓐᓃᑦ 
ᐃᒃᓯᕙᐃᑕᕆᔭᐅᔪᓂᒃ ᐅᖄᓚᕕᐅᖃᑦᑕᖅᑐᓂᒃ, ᐊᒻᒪᓗ ᐃᑲᔪᖅᑎᐅᔪᑦ ᐊᑐᐃᓐᓇᐅᖏᑦᑐᑎᒃ, ᑭᓯᐊᓂᓕ 
ᑖᒃᑯᐊᓘᓐᓃᑦ ᐸᓖᓯᒃᑯᑦ ᑲᒪᒋᔭᖃᕋᑎᑦᑕᐅᖅ. ᐃᓱᒪᓪᓗᖓ ᐋᖅᑭᒋᐊᕆᐊᖃᑦᑐᖅ ᑐᓴᖃᑦᑕᐃᓐᓇᕐᕋᒪ ᑕᐃᒪᖓᓂᒃ 
ᒪᓕᒐᓕᐅᖅᑎᐅᓕᓚᐅᕋᒪ. ᑕᒪᓐᓇ ᖃᐅᔨᒋᐊᖅᑕᐅᖁᓪᓗᒍ. 
 
ᐊᐱᕆᔪᒪᓪᓗᖓ ᐊᖓᔪᖅᑳᒥᒃ ᐃᓱᒪᓚᐅᖅᓯᒪᒻᒪᖔᖅ ᐋᖅᑭᒃᑎᕆᓂᕐᒥᒃ ᐅᕝᕙᓘᓐᓃᑦ ᐅᖃᐅᔾᔨᒋᐊᖅᑎᑖᕐᓗᓂ 
ᖃᓄᐃᑦᑐᒥᑭᐊᖅ ᐃᓗᐊᓂ ᐊᕕᑦᑐᖅᓯᒪᔪᑦ. ᐊᐱᕆᔪᒪᓪᓗᒍ ᑖᔅᓱᒥᖓ ᐊᐱᖅᑯᑎᒥᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐊᓚᕋᓚᒃ. ᐊᕐᓇᖅ ᐊᖓᔪᖅᑳ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᑉᐱᒋᕙᒃᑲᑦ ᐃᓱᒫᓘᑎᑎᑦ ᐊᒻᒪᓗ ᐊᒥᓱᓄᑦ 
ᐊᑐᖅᑕᐅᖃᑦᑕᖅᓯᒪᔪᑦ ᐃᓄᓐᓄᑦ. ᓇᓕᐊᙳᒻᒪᖔᖅ ᓄᓇᓖᑦ ᖃᓄᐃᖏᑦᑐᖅ; ᑕᒪᓐᓇ ᓴᖅᑮᕐᓇᐅᔭᖅᑐᖅ 
ᐊᒥᓱᐊᖅᑎᐊᓗᒃ ᖃᐅᔨᒪᖃᑦᑕᖏᓐᓇᑦᑕ ᑭᓇᒧᑦ ᐅᖃᕐᓂᐊᕐᕆᐊᔅᓴᑎᓐᓂᒃ ᖃᓪᓗᓈᓅᕋᐃᒻᒪᑕ. ᑐᑭᓯᔪᖓ ᑕᒪᑐᒥᖓ. 
 
ᐊᔪᓐᓇᖏᑉᐸᑦ, ᐊᐱᕆᓂᐊᕐᕋᒃᑯᑦ ᑐᒡᓕᕋ ᑭᐅᖁᓗᒍ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐅᐊᑦᑐᐊᕐᕈᐃ. ᒥᔅᑕ. ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓯᕗᓪᓕᕐᒥ, ᓇᓗᓇᐃᕈᒪᔭᒃᑲ ᐅᖃᐅᓯᐅᖃᑦᑕᖅᓯᒪᔪᑦ ᓇᓗᓇᕈᓐᓃᕐᒪᑦ 
ᐊᓯᕈᖅᑎᑎᕆᒋᐊᖃᓕᕆᐊᑦᑕ ᓄᓇᕗᒻᒥ ᓱᖅᑯᐃᖅᓯᓯᒪᒍᓐᓇᕐᓂᐊᖁᓪᓗᑕ ᐋᓐᓂᐊᕐᕕᓕᐊᖃᑦᑕᖅᑐᑦ ᖃᓪᓗᓈᓄᑦ 
ᐃᓚᖏᓪᓗ ᑐᓴᐅᒪᑎᑕᐅᖃᑦᑕᕈᒪᔪᑦ ᐃᓚᒥᓐᓂᒃ ᖃᓪᓗᓈᓃᑦᑐᓂᒃ ᑐᓴᐅᒪᑎᑕᐅᖃᑦᑕᕐᓗᑎᒃ. 

ᐃᓚᖓ ᑎᒥᐅᑉ ᓴᓇᒻᒪᐅᓯᖓ ᓴᓇᒻᒪᐅᓯᓕᐊᖑᖁᓯᒪᔭᕗᑦ ᐱᐊᓯᐅᑎᓗᒍ ᖃᓂᓐᓂᖅᓴᐅᓗᓂ ᐊᖏᕐᕋᒧᑦ 
ᐃᓂᖅᓯᓂᐊᕐᓗᓂ ᐋᓐᓂᐊᕐᕕᓕᐊᖅᓯᒪᔪᓄᑦ ᐱᔨᑦᓯᕈᑎᓂᒃ ᑐᑭᒧᐊᑦᑎᑦᓯᔨᒥᒃ ᐃᖅᑲᓇᐃᔮᖃᐅᔨᒪᔪᖓᔭᖅᑐᒥᒃ 
ᑯᓲᒪᑎᑦᓯᓂᕐᒥᒃ ᐃᓄᓐᓂᒃ ᑐᓴᐅᒪᖃᑎᒌᒍᒪᒍᓯᖏᓐᓂᒃ ᐱᑎᑦᓯᒐᔭᖁᓇᕋᓗᐊᖅᐳᖅ. 
 
ᐊᓯᐊ ᑕᐅᑐᒻᒥᔭᕗᑦ, ᐳᓚᕋᑦᓯᒪᓂᑦᑎᒍᑦ ᐊᔾᔨᒌᙱᑦᑐᓂ ᑐᔪᕐᒥᐅᕕᓐᓂ ᐊᕐᕌᒎᕋᑖᓚᐅᖅᑐᒥ, ᑕᐃᒃᑯᐊᑦᑕᐅᖅ 
ᒪᓕᒐᓕᐅᖅᑏᑦ ᐳᓚᕋᖃᑕᐅᓯᒪᒻᒥᑦᓱᑎᒃ, ᑐᓴᖅᓯᒪᔪᒍᑦ ᐊᒥᓱᐊᓗᓐᓂᑦ ᖃᕿᐊᖅᑐᐃᒍᑎᓂᒃ ᐱᔾᔪᑎᒋᔭᐅᑦᓱᑎᒃ 
ᑖᒃᑯᐊᓴᐃᓐᓇᐃᑦ ᐃᓱᒫᓘᑏᑦ. 
 
ᐱᓕᕆᖃᑎᒋᑦᓱᒋᑦ ᑐᔪᕐᒥᐅᕖᑦ, ᑕᐃᓐᓇᑦᑕᐅᖅ ᐋᓐᓂᐊᔭᖅᑐᑦᓯᒪᔪᓄᑦ ᑐᑭᒧᐊᑦᑎᑦᓯᔨᖓᑦ, 
ᐋᖅᑭᑦᓯᒪᓂᐊᕈᒪᒐᓗᐊᖅᐸᕗᑦ ᐃᓱᐊᓂ ᑖᑦᓱᒪ ᐊᕐᕌᒎᑉ ᑐᑭᓯᓐᓇᖅᑐᑦ ᐸᕐᓇᐅᑏᑦ ᐊᑐᐊᒐᐃᑦ ᖃᓄᖅ 
ᑐᓴᐅᒪᑎᑦᓯᑦᓯᐊᖃᑦᑕᕐᓂᕆᓂᐊᖅᑕᑎᓐᓄᑦ ᓄᓇᕗᒻᒥᐅᓂᒃ, ᖃᓪᓗᓈᓕᐊᖅᕋᑦᑐᓄᑦ ᐊᒻᒪᓗ ᐃᓚᖏᓐᓄᑦ 
ᑐᓴᐅᒪᖃᑦᑕᕈᒪᔪᓄᑦ ᖃᓄᐃᓕᕋᓗᐊᕐᒪᖔᑕ. 
 
ᑕᐃᒪ ᐱᓪᓚᕆᓐᓇᓱᐊᓇᖓᔭᕗᑦ ᓇᓗᓇᐃᖅᓯᒪᖁᓪᓗᒍ ᐱᑕᖃᓪᓚᕆᓕᕆᐊᖓ ᐃᓱᐊᓂ ᑖᑦᓱᒪ ᐅᓪᓗᖅᓯᐅᑏᑦ 
ᐊᕐᕌᒍᐊᓂ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᓚᕋᓛᒃ. 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑭᐅᔪᑎᑦ ᐃᓚᖓᒍᑦ, ᑭᓯᐊᓂ ᐅᖃᐅᓯᖃᒃᑲᓐᓂᕈᒪᔪᖓ 
ᐱᔭᕆᐊᑐᔪᕖᙶᓘᒋᐊᖓ ᓄᓇᓕᑦᑎᒍᑦ ᐋᓐᓂᐊᓯᐅᖅᑎᖃᕋᓱᐊᕆᐊᖅ ᐃᓄᑦᑎᑐᑦ ᐅᖃᓕᒪᒍᓐᓇᖅᑐᒥᒃ. 
 
ᐆᑦᑑᑎᒋᒍᒃᑯ ᐊᕐᕕᐊᑦ, ᓈᓚᒐᒧᒃᑲᒃᑯ ᓄᓇᓕᓐᓂ ᓈᓚᐅᑎᖓ ᐅᓐᓄᕋᑖᒃᑯᑦ ᐊᒥᓱᕖᙶᓗᐃᓪᓗ ᐅᖄᓚᕋᑉᐸᑦᓱᑎᒃ 
ᐋᓐᓂᐊᕐᕕᒃ ᒪᑐᓯᒪᓕᖅᑎᓪᓗᒍ ᕿᓈᔪᑦ ᐃᓄᓐᓂᒃ ᖃᓪᓗᓇᐅᔭᕈᓐᓇᖅᑐᓂᒃ. ᐅᖃᖅᐸᑦᑐᑦ ᐅᖃᓕᒪᒍᒪᒐᒥᒡᒎᖅ 
ᐋᓐᓂᐊᕐᕕᒻᒧᑦ, ᐅᐱᓐᓇᕋᓂᒎᖅ ᑐᐊᕕᕐᓇᖅᑐᖃᓯᒻᒪᑦ ᐅᕝᕙᓗ ᓱᔪᖃᓕᑐᐊᕋᐃᒻᒪᑦ ᐱᐊᕋᕐᒥᒃ, ᓅᓇᓕᓐᓂ 
ᓇᓚᐅᑎᖃᕐᕕᓕᐊᖃᑦᑕᖅᑐᑦ ᕿᓈᓂᕋᕆᐊᖅᑐᖅᓱᑎᒃ ᖃᓪᓗᓇᐅᔭᕈᓐᓇᖅᑐᒥᒃ ᐅᖃᓕᒪᕕᖃᕈᓐᓇᕐᓂᐊᕈᒪᒐᓗᐊᒧᑦ 
ᐋᓐᓂᐊᓯᐅᖅᑎᒥᒃ. 
 
ᑕᒪᓐᓇ ᖃᓄᑭᐊᖅ ᐊᐅᓚᔾᔭᒋᐊᕐᕕᒋᒋᐊᖃᓕᖅᑕᕗᑦ ᐊᒻᒪᓗ ᒥᓂᔅᑕ ᑕᒪᑐᒥᖓ ᐊᐅᓚᔾᔭᕝᕕᖃᕆᐊᖃᓕᖅᑐᖅ. 
ᑐᐊᕕᕐᓇᖅᑐᒦᒐᔪᒻᒪᑕ ᕿᓈᓕᕋᐃᒻᒪᑕ ᑭᓇᑐᐃᓐᓇᕐᒥᒃ ᖃᓪᓗᓇᐅᔭᕈᓐᓇᖅᑐᒥᒃ, ᐊᓱᐃᓪᓛᒃ ᑭᓇᑐᐃᓐᓇᕐᒨᒐᓗᐊᖅ 
ᑭᐅᔭᐅᓂᐊᓗᒐᑎᒃ. ᖃᓪᓗᓇᐅᔭᕈᓐᓇᖅᑐᖃᖅᑑᔮᕈᓐᓃᖃᑦᑕᖅᑐᖅ ᓄᓇᓕᓕᒫᖓᓂ ᐃᓘᓐᓇᖏᓐᓂᒃ. 
 
ᐃᑲᔪᒐᓛᒋᐊᖃᖅᓯᒪᒻᒥᔪᖓ ᐊᑕᐅᓯᐊᕐᓇᖓ ᑕᐃᒃᑯᓂᖓ ᖃᓪᓗᓇᐅᔭᕈᓐᓇᖏᑦᑐᓂᒃ. ᑕᐃᒃᑯᐊ ᓄᑖᑦ 
ᐋᓐᓂᐊᓯᐅᖅᑎᑖᖅᑲᐅᑦ ᑕᐃᒪᐃᒐᔪᑦᑐᑦ ᐊᑲᐃᓪᓕᐅᕈᑎᖃᕋᔪᑦᑐᑦ ᐃᓱᒪᕙᑦᑐᖓᓕ ᐅᖄᓚᐅᑎᖓ ᓂᐱᓕᐅᖅᓯᒪᔪᒥ 
ᑭᐅᔨᖃᑦᑕᖅᐸᓪᓘᓐᓃᑦ, ᐃᑲᔪᖅᓯᓇᔭᖅᑐᖅ ᑕᐃᒃᑯᓂᖓ ᐃᓄᓐᓂᒃ. 
 
ᑖᓐᓇ ᐅᖃᐅᓯᕆᒃᑲᓐᒻᓂᕈᒪᑐᐃᓐᓇᑲᐃᓐᓇᖅᑕᕋ ᐊᐱᖅᓱᑲᓐᓂᓂᐊᕐᒥᔪᖓ ᑕᐃᑯᖓᑦᓯᐊᕈᑦᑕ ᒪᑉᐱᒐᖏᓐᓄᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᑐᓴᙱᑦᑐᖓ ᐊᐱᖅᑯᒻᒥᒃ, ᒪᑉᓵᓚᕐᒨᓯᕗᖓ ᑕᐃᒪ. 
 
ᒪᑉᓴᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᖃᕈᒪᑲᐃᓐᓇᕋᒪ ᐊᒻᒪᓗ ᐊᐱᖅᑯᑎᑦᓴᖃᖅᓱᖓ. ᖃᐅᔨᒪᔪᖓ 
ᑕᒪᓐᓇ ᐃᓱᒫᓘᑕᐅᖏᓐᓴᓲᖑᒋᐊᖓ ᓄᓇᓕᓕᒫᒐᓚᓐᓄᑦ ᐅᐱᓐᓇᕋᓂ ᐅᖃᐅᓯᕇᓐᓇᓲᕆᒐᑦᑎᒍ ᐋᓐᓂᐊᓯᐅᖅᑏᑦ. 
ᓄᓇᕗᑦ ᓯᓚᑦᑐᓴᕐᕕᖓᓂ  

ᐃᓕᓐᓂᐊᒐᖁᑎᖃᖅᑐᒍ ᐋᓐᓂᐊᓯᐅᖅᑎᕈᕆᐅᖅᓴᓂᕐᒧᑦ ᐊᓯᖏᓪᓗ ᐃᓕᓐᓂᐊᕋᑦᓴᐅᑦᓱᑎᒃ, ᑕᑯᒋᐊᖏᑦ 
ᐱᐅᔪᐊᓗᐃᑦ. ᖁᕕᐊᑦᑐᐹᓘᔪᖓ ᓂᕆᐅᒋᑦᓯᐊᕐᓂᐊᕈᒪᑦᓱᒋᓪᓗ ᓄᓇᕗᒻᒥ ᐋᓐᓂᐊᓯᐅᖅᑏᑦ ᐃᓕᓐᓂᐊᖅᓯᒪᔪᑦ 
ᐃᖅᑲᓇᐃ.ᔨᕐᓗᑎᓪᓗ. 
 
ᑐᓴᐃᓐᓇᓲᖑᒧᒍᑦ ᐋᓐᓂᐊᓯᐅᖅᑏᓐᓂᐊᕆᐊᑦᑕ ᑕᒫᓂ. ᐊᐱᖅᑯᑎᒐ ᐅᓇ ᑕᐅᑐᒍᑦᑎᒍ ᓄᓇᕗᒻᒥ 
ᐋᓐᓂᐊᓯᐅᖅᑎᑦᓴᐃᑦ ᐃᓕᓐᓂᐊᒐᖓ, ᖃᐅᔨᒪᔪᖓ ᐃᓕᓐᓂᐊᕇᖅᑐᑦ ᓄᓇᒋᔭᒥᓐᓂ ᐃᖅᑲᓇᐃᔮᖃᓛᕈᒪᔪᑦ 
ᐃᓕᓐᓂᐊᕇᑐᐊᕈᑎᒃ. 
 
ᓄᑦᑎᖅᑕᐅᒋᐊᖃᑐᐊᕈᑎᒃ ᐅᕝᕙᓗ ᐊᐱᕆᔭᐅᓛᕐᒪᖔᑕ ᓄᑦᑎᕈᒪᒻᒪᖔᑕ ᓄᓇᓕᖏᑕ ᐊᓯᐊᓄᑦ 
ᐃᖅᑲᓴᐃᔮᑦᓴᖃᙱᑐᐊᖅᐸᑕ ᓄᓇᓕᒻᒥᓐᓂ. ᑕᐃᒪᐃᑉᐸᑦ ᓱᓇᔭᖅᐸ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒥᓂᔅᑕ 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ):ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᕐᕌᓂ, ᒪᕐᕉᓐᓂᒃ ᐱᐊᓂᒃᑐᖁᑎᖃᓚᐅᖅᑐᒍᑦ 
ᓄᓇᕗᒻᒥ ᐋᓐᓂᐊᓯᐅᖅᑎᒃᓴᐅᓂᕐᒧᑦ ᐃᓕᓐᓂᐊᖅᑐᓂᒃ ᐊᒻᒪᓗ ᒫᓐᓇᐅᔪᖅ ᐃᖅᑲᓇᐃᔭᕈᓐᓇᖅᓯᔫᒃ 
ᓇᒥᑐᐃᓐᓇᑦᑎᐊᖅ ᑲᓇᑕᒥ. 
 
ᐃᖅᑲᓇᐃᔮᖑᔪᖅ ᔭᒐᔾᔮᖏᑦᑐᖅ ᐊᒻᒪᓗ ᐅᖃᕈᓐᓇᖅᑐᖓ ᑕᑯᔪᒪᑦᑎᐊᕐᕋᑦᑕ ᒪᕐᕈᑲᓐᓃᓐᓂᒃ ᐱᐊᓂᒃᑑᓐᓂᒃ 2005-ᒥ 
ᐅᐱᓐᖔᖅ. ᓲᕐᓗ, ᐱᓕᕆᔪᒪᓐᓂᕋᓗᐊᖅᐸᑕ ᓄᓇᒋᔭᖓᓂ ᐊᒻᒪᓗ ᐃᓂᑕᖃᖏᓪᓗᓂ ᒪᑐᐃᖓᔪᒥᒃ, ᐊᓯᖏᓐᓂᒃ 
ᐱᑕᖃᐃᓐᓇᐅᔭᖅᑐᖅ ᐊᓯᖏᓐᓂᒃ ᓄᓇᓕᓐᓂ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᒪᑉᓴᓚᒃ. 
 
ᒪᑉᓴᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎᑦᑎᔨ. ᑕᑯᖃᑦᑕᕋᑦᑕ ᐊᒥᓱᓂᒃ ᐱᐊᓂᒃᑐᓂᒃ ᐊᓯᖏᓐᓂ ᐃᓕᓐᓂᐊᕐᕈᑎᓂᒃ 
ᐱᐊᓂᒃᑐᑦ ᐃᓕᓐᓂᐊᖅᑕᒥᓂᒃ ᑭᓯᐊᓂᓕ ᒪᑐᐃᖓᔪᖃᖏᑎᓪᓗᒍ ᓇᔪᕈᒪᔭᖓᓂ ᓄᓇᓕᓐᓂ, ᐊᓯᖏᓐᓂᒃ 
ᑕᑯᓇᖃᑦᑕᖏᒻᒪᑦ ᐃᖅᑲᓇᐃᔭᖅᕕᒋᔪᓐᓇᖅᑕᒥᓂᒃ. 
 
ᑕᐃᒪᓕ ᖃᓄᐃᑦᑐᖃᕐᓂᖅᐸᑦ ᑕᐃᒪᓐᓇ. ᐱᐊᓂᒃᑐᖅ ᐊᓯᐊᓅᕈᒪᖏᒃᑯᓂ ᑭᓯᐊᓂ ᓄᓇᒋᔭᒥᓂ. ᐊᐱᕆᔭᕆᐊᖃᑉᐸᑦ 
ᐃᓄᓐᓂᒃ ᒫᓐᓇᐅᔪᖅ ᐃᖅᑲᓇᐃᔭᖅᑐᓂᒃ ᑕᒪᒃᑯᓇᓂ ᐃᖅᑲᓇᐃᔮᓂ ᐊᐅᓛᖁᓗᒋᑦ ᐃᓕᔭᐅᓂᐊᕐᒪᑕ ᑖᒃᑯᐊ 
ᐃᓂᖏᓐᓄᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᐱᐊᓂᒃᑐᓪᓕ, ᐱᑕᖃᖏᑉᐸᑦ ᐃᖅᑲᓇᐃᔮᒃᓴᒥᒃ ᐊᑐᐃᓐᓇᐅᔪᒥᒃ 
ᓇᔪᖅᑕᐅᔪᒪᔪᒥ ᓄᓇᓕᓐᓂ, ᓇᓗᖏᓚᖓ ᓴᖅᑭᖅᑐᖃᕋᔭᖅᑐᖅ ᐊᖏᖃᑎᒌᒍᑎᑎᒍᑦ ᐊᒻᒪᓗ ᐃᓕᔭᐅᓗᑎᒃ 
ᒐᕙᒪᒃᑯᓐᓂᑦ ᐃᖅᑲᓇᐃᔮᒧᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐅᕙᓃᒃᑲᑦᑕ ᒪᑉᐱᖅᑐᒐᖅ H-5, H-6, H-7, ᐃᕝᔭᕈᑕᐃᓚᒃ. 
 
ᐃᕝᔭᕈᑕᐃᓚᒃ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᖃᐅᓯᖃᑦᑎᓪᓗᑎᑦ, ᐅᖃᐅᓯᖃᖅᑲᐅᒐᕕᑦ 100-ᖏᓐᓃᓐᓂᕋᑦᑐᒋᑦ 
ᐋᓐᓂᐊᓯᐅᖅᑏᑦ ᓄᓇᕗᒻᒧᑦ ᑎᑭᓐᓂᐊᖅᑐᑦ. 

ᐊᐱᕆᔪᒪᓪᓗᖓ ᐊᖓᔪᖅᑳᒧᑦ ᑕᒪᑐᒪ ᒥᒃᓵᓄᑦ. ᐅᖃᖅᑲᐅᒐᕕᓪᓗ ᑕᒪᒃᑯᐊ ᐃᕐᓂᓱᒃᓰᖃᑦᑕᖅᑐᑦ 
ᐱᒻᒪᕆᐅᒋᐊᖏᓐᓂᒃ ᓄᓇᕗᒻᒥ. ᐋᓐᓂᐊᓯᐅᖅᑎᑕᖃᒻᒪᑦ ᑳᑐᓛᖓ ᓄᑖᖑᕆᐊᖅᑕᐅᓚᐅᖏᑦᑐᖅ ᐊᒻᒪᓗ 
ᖃᐅᔨᒪᔪᑎᖅᑲᐃ ᑭᓇᐅᒻᒪᖔᖅ ᐅᖃᐅᓯᕆᔭᕋ, ᑭᓯᐊᓂᓕ, ᖁᓪᓗᖅᑑᒥᐅᑕᐅᓕᖅᑐᖅ ᐊᕐᕌᒍᓂᒃ ᐱᖓᓱᓂᒃ ᐊᒻᒪᓗ 
ᐃᕐᓂᖃᑦᑐᓂ ᑲᑎᑎᑕᐅᓯᒪᓪᓗᓂᓗ ᖁᓪᓗᖅᑑᒥᐅᑕᕐᒧᑦ. ᐃᕐᓂᖃᑦᑑᒃ. 
 
ᐃᓱᒪᓚᐅᖅᑑᒃ ᖃᓄᐃᓕᒋᐊᖅᓯᔪᖃᕈᓐᓇᕐᒪᖔᖅ. ᐃᓛᒃ ᐋᓐᓂᐊᓯᐅᖅᑏᑦ ᐱᒻᒪᕆᐊᓘᒻᒪᑕ ᓄᓇᓕᓐᓂ 
ᐃᖅᑲᓇᐃᔭᖅᑐᑦ ᓄᓇᕗᒻᒥ. ᑕᐃᒪᖓᑦ ᑳᑦᑐᓛᖓ ᐃᓱᓕᓚᐅᕐᒪᑦ, ᓅᓐᓂᐊᓕᓚᐅᖅᑐᖅ ᐊᓯᐊᓄᑦ ᓄᓇᓕᓐᓄᑦ. 
ᐊᐱᕆᓚᐅᕐᒪᖔᖅ ᐊᐱᕆᔪᓐᓇᕐᒪᖔᒻᒪᑦ ᐊᐱᖅᑯᑎᒋᓗᒍ ᖃᓄᐃᑦᑐᖃᕐᓂᐊᕐᒪᖔᖅ. 
 
ᖃᐅᔨᒪᒍᒪᓪᓗᓂ ᑳᑦᑐᓛᖓ ᓄᑖᙳᖅᑎᑕᐅᓂᐊᕐᒪᖔᖅ ᐋᒡᒐᓘᓐᓃᑦ. ᖃᐅᔨᒪᒍᒪᓪᓗᖓᑦᑕᐅᖅ 
ᐃᖅᑲᓇᐃᔭᖅᑎᑖᖅᑎᓪᓗᓯ ᐋᓐᓂᐊᓯᐅᖅᑎᓂᒃ ᓯᓚᑖᓂ ᓄᓇᕗᑦ, ᑮᓇᐅᔭᓂᒃ ᐃᓚᓕᐅᔾᔨᓯᒪᖃᑦᑕᕐᒪᑦᑕᐅᖅ. 
ᐊᑭᓖᖃᑦᑕᖅᑐᓯ ᐊᒥᓱᑲᓪᓚᓐᓂᒃ ᓅᑕᐅᓂᖏᓐᓄᑦ. ᐋᓐᓂᐊᓯᐅᖅᑎ ᓄᓇᓕᓐᓃᑦᑐᖅ ᐊᒻᒪᓗ ᐊᑭᓖᔭᕆᐊᖃᕐᓇᓯ 
ᖃᖓᑦᑕᐅᑎᖏᓐᓄᑦ ᐊᑭᓖᓂᐊᕐᓗᓯ ᑳᑦᑐᓛᒥᒃ ᐊᒻᒪᓗ ᑕᐃᒪᓐᓇᐃᑐᓄᑦ. 
 
ᖃᓄᐃᑕᐅᓂᐊᖅᐸ ᐋᓐᓂᐊᓯᐅᖅᑎ ᓄᓇᑦᑎᓃᑦᑐᖅ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᕝᔭᕈᑕᐃᓚᒃ. ᐊᕐᓇᖅ ᐊᖓᔪᖅᑳ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ):ᖁᔭᓐᓇᒦᒃ, ᐃᒃᓯᕙᐅᑕᖅ. ᑐᖏᓕᕋ ᐸᓚᐃᔅ ᑭᐅᑎᓐᓂᐊᖅᐸᕋ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᖅᐹᓗᒃ, ᐃᒃᓯᕙᐅᑕᖅ. ᑕᒪᒃᑯᓄᖓ ᐃᖅᑲᓇᐃᔭᖅᑎᓄᑦ ᐱᔾᔪᑎᖃᖅᑐᓄᑦ, ᓇᒻᒪᙱᑉᐸᑦ 
ᐅᖃᐅᓯᖃᕈᑦᑕ ᐊᑕᐅᓯᕐᒧᑦ ᐃᓄᒻᒧᑦ ᑐᕌᖓᔪᒧᑦ, ᐊᒻᒪ ᐱᔾᔪᑎᒋᔭᕗᑦ ᖃᓄᐃᒻᒪᑦ ᑕᒪᒃᑯᐊ ᑳᓐᑐᕌᖑᔪᑦ ᓱᒻᒪᑦ 
ᓄᑖᖑᖅᑎᑕᐅᒋᐊᖃᖅᑐᑎᒋᙱᒻᒪᖔᑦᑎᒍᑦ. ᒫᓐᓇᐅᔪᕐᓕ ᐅᖃᕈᓐᓇᖏᑦᒃᑐᒍ. ᑕᒪᓐᓇ ᑲᒪᒋᔭᐅᕙᓪᓚᐃᒻᒪᑦ ᓄᓇᕗᑦ 
ᒐᕙᒪᒃᑯᖏᓐᓄᑦ ᐊᒻᒪ ᐃᖅᑲᓇᐃᔭᖅᑎᒧᑦ ᑕᐃᒃᑯᐊ ᑳᓐᑐᕋᖃᖅᑐᑎᒃ ᐊᖏᖃᑎᒌᒍᑎᒃᑯᑦ ᑲᑐᔾᔨᖃᑎᒌᖏᑎᒍᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐸᓚᐃᔅ, ᐃᕝᔭᕈᑕᐃᓚᖅ. 
 
ᐃᕝᔭᕈᑕᐃᓚᖅ: ᖁᔭᓐᓇᒦᒃ. ᐄ. ᐊᑭᑭᓐᓂᕐᓴᐅᒐᔭᖅᑐᖅ ᓄᓇᓕᐅᔪᓂ ᐃᖅᑲᓇᐃᔭᖅᑎᑦᑎᖃᑦᑕᕐᓗᓂ 
ᐋᓐᓂᐊᓯᐅᖅᑎᐅᔪᓂᒃ ᓄᑖᓂ ᐱᓇᓱᐊᖓᖃᑦᑕᖏᓪᓗᑕ. ᖁᔭᓐᓇᒦᕈᒪᒋᒃᑭ ᐊᐱᖅᑯᑎᒐ ᑭᐅᒐᕕᐅᒃ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᐱᖅᑯᑎᒥᒃ ᑐᓴᙱᑦᑐᖓ (ᑐᓵᔨᒃᑯᑎᒎᕈᓐᓃᖅᑐᖅ) ᐅᕙᓃᑦᑐᒍ H-5. 
ᐋᓐᓂᐊᖅᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ ᓇᐃᓪᓕᒋᐊᕐᓯᒪᔪᑦ. ᐊᐅᓚᑦᓯᔨᒃᑯᑦ. ᑲᑎᑦᑐᒋᑦ ᐊᐅᓚᓂᖏᓐᓄᑦ 
ᒪᑭᒪᐃᓐᓇᕈᑎᖏᓐᓄ. $22,303,000. ᐊᖏᖅᐱᓯ? 
 
ᐃᓚᖏᑦ ᒪᓕᒐᓕᐅᖅᑏ: ᐊᖏᖅᐳᒍᑦ. 

ᐃᒃᓯᕙᐅᑕᖅ: ᖁᔭᓐᓇᒦᒃ. ᐅᕗᙵᕐᓗᑕ ᕼ-8. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᐃᓐᓇ ᐅᖃᐅᓯᕆᒋᐊᒃᑲᓐᓂᕈᒪᑐᐃᓐᓇᖅᑕᕋ ᒪᓕᒐᓕᐅᖅᑎᐅᖃᑎᒪ 
ᐊᐱᖅᑯᓯᕆᖅᑲᐅᔭᖓ ᐋᓐᓂᐊᓯᐅᖅᑎᓂᒃ ᐃᖅᑲᓇᐃᔭᖅᑎᑖᕐᓂᕐᒧᑦ. ᖃᓄᕐᒪᑯᐊ ᐋᓐᓂᐊᓯᐅᖅᑎᐅᔪᑦ 
ᐃᖅᑲᓇᐃᔮᖅᑖᖅᑎᑕᐅᕙᑉᐸᑦ? ᑕᐃᒪᐃᑦᑐᓂᒃ ᐊᒥᓱᓂᒃ ᓱᓕ ᐋᓐᓂᐊᓯᐅᖅᑎᑕᖃᕐᒪᑦ ᖃᓄᒃᑭᐊᖅ ᑕᐃᔭᕋᓗᐊᓯ, 
ᑲᓇᑕᐅᑉ ᓯᓚᑖᓂᒥᐅᑦ, ᑭᒡᒐᖅᑐᖅᑐᑦ ᑕᐃᒃᑯᐊ ᐊᓯᖏᑦ ᐋᓐᓂᐊᓯᐅᖅᑎᒋᓐᓇᖃᑦᑕᖅᑕᑦᑕ. ᖃᓄᑎᒋ ᐊᒥᓲᕙᑦ? 
ᖃᓄᖅ ᐃᖅᑲᓇᐃᔭᖅᑎᑖᖅᐸᒃᐱᓯ ᐋᓐᓂᐊᓯᐅᖅᑎᓂᒃ? ᐊᕐᕋᓂᓂᑦ ᐱᐅᓯᒃᑲᓐᓂᕐᓯᒪᓕᖅᐸ? ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᓇᓕᐊᒃ ᑭᐅᔪᒪᕙ? ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᖅᐸᓗᒃ, ᐃᒃᓯᕙᐅᑕᖅ. ᑕᒪᓐᓇ ᑲᓇᑕᐅᑉ ᓯᓚᑖᓂ ᐋᓐᓂᐊᓯᐅᖅᑎᑕᖃᖅᑕᕐᓂᒃ ᐊᕐᕌᓂᑎᑐᑦ ᓱᓕ 
ᐊᔾᔨᐸᓗᑐᐃᓐᓇᖓ, ᑭᓯᐊᓂᓕ ᓂᕆᐅᒃᑐᒍᑦ ᑕᖅᑭᓂᒃ 6-ᓂ 9-ᓄᑦ ᑕᒪᓐᓇ ᐊᓯᔾᔨᐸᓪᓕᐊᓂᐊᕆᐊᖓ 
ᓴᖅᑮᓯᒪᓕᕋᑦᑕ 28-ᖑᔪᓂ ᐃᖅᑲᓇᐃᔭᖑᐃᓐᓇᕐᓂᐊᓕᖅᑐᓂᒃ ᐋᓐᓂᐊᓯᐅᖅᑎᐅᔪᓄᑦ ᑲᓇᑕᐅᑉ 
ᓯᓚᑖᓂᖔᕐᓯᒪᔪᓄᑦ, ᐊᒻᒪᓗᖃᐃ 20-ᑲᓐᓂᐅᔪᑦ, ᑕᖅᑭᐅᓂᐊᖅᑐᒥ. ᓇᓗᓇᖅᑐᑦ ᖃᑦᑎᑦ ᐊᖏᕐᓂᐊᕐᒪᖔᑕ? 
ᑕᐃᒪᓕ ᓂᕆᐅᒃᑲᓗᐊᖅᑐᒍ 40 ᐋᓐᓂᐊᓯᐅᖅᑎᑖᕐᓂᐊᕆᐊᒃᓴᖅ ᓄᓇᕗᒻᒥ.  
 
ᑕᐃᒪᓕ ᒫᓐᓇᐅᔪᖅᑦ, ᐱᕙᓪᓕᐊᓂᖃᕐᔪᒃᓯᒪᔪᒍᑦ. ᐱᕙᓪᓕᐊᓂᖃᕐᓂᕐᓴᐅᓛᖅᑐᒍᑦ ᑕᐃᒃᑯᐊ ᐋᓐᓂᐊᓯᐅᖅᑎᐅᔪᑦ 
ᐃᖅᑲᓇᐃᔭᐃᓐᓇᓕᖅᐸᑕ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᒻᒪ ᐃᕝᕕᑦ ᐸᓚᐃᔅ ᖁᔭᓐᓇᒦᒃ. ᑕᐃᒃᑯᐊ ᑲᓇᑕᐅᑉ ᓯᓚᑖᓂ 
ᐃᖅᑲᓇᐃᖏᔭᖅᑎᑕᕆᔭᕋᐃᒐᑦᓯᐅᒃ ᐋᓐᓂᐊᓯᐅᖅᑎᐅᔪᑦ, ᖃᖓᒍᒃᑲᓐᓂᖅ ᑮᓇᐅᔭᓕᐊᒃᓴᖏᓐᓂᒃ ᐱᑎᑕᐅᕙᒃᐸᑦ 
ᐊᓐᓂᐊᓯᐅᖅᑎᖁᑎᑦᑕ ᐱᕙᙱᑕᖏᓐᓂᒃ ᑲᓇᑕᒥᐅᑕᐅᔪᑦ? ᖁᔭᓐᓇᒦᒃ. ᐃᒃᓯᕙᐅᑕᖅ 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐋᒃᑲ, ᑮᓇᐅᑦᔭᒃᓴᖏᑦ ᐃᑲᔪᓯᐊᖏᓪᓗ ᐊᔾᔨᒋᓪᓗᐊᑐᐃᓐᓇᖅᐸᒃᑐᑦ ᑕᐃᒃᑯᐊ 
ᐋᓐᓂᐊᓯᐅᖅᑎᐅᔪᑦ ᑮᓇᐅᔾᔭᒃᓴᕆᕙᒃᑕᖏᑕ ᓄᓇᓕᐅᔪᓂᒃ. ᖁᔭᓐᓇᒦᒃ. ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐸᓚᐃᔅ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᒃ. ᐸᓚᐃᔅ. ᑐᓴᖃᑦᑕᕐᓯᒪᒃᑕᒻᒥᒐᒪ ᑕᒪᒃᑯᐊ ᐃᓚᖏᑦ 
ᐋᓐᓂᐊᓯᐅᖅᑎᐅᔪᑦ ᐱᑎᑕᐅᒃᑲᓐᓂᖃᑦᑕᕐᒪᑕ $6,000 ᑲᓂᕐᓂᒃ ᐊᕐᕌᒍᑕᒫᑦ ᓄᓇᕗᒻᒦᓐᓂᐊᑐᐊᖅᐸᑕ ᐊᑯᓂᑲᓪᓚᒃ. 
ᑭᓯᐊᓂ ᖃᐅᔨᒪᙱᑦᑐᖓ ᖃᓄᐃᓕᖓᓪᓚᕆᒻᒪᖔᖅ ᑕᒪᓐᓇ. ᑕᐃᒃᑯᐊ ᖃᖓᒍᖅᐸᒃᐸᑦ ᑮᓇᐅᔾᔭᒃᓵᖏᑕ 
ᐃᓚᒋᕙᐅᓪᓗᓐᓂᒃ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ. ᐃᒃᓯᕙᐅᑕᖅ. ᐅᐊᑦᑎᐊᕈ ᐅᖃᖅᑲᐅᒐᒪ, ᐊᔾᔨᒌᙱᓐᓂᖃᙱᑦᑐᑦ ᑮᓇᐅᔾᔭᒃᓴᖏᑦ ᑕᐃᒃᑯᐊ 
ᒫᓐᓇᐅᔪᖅ ᐃᖅᑲᓇᐃᔭᖅᑐᑦ ᑕᐃᒃᑯᐊᓗ ᑎᑭᒃᐸᓐᓂᐊᖅᑐᑦ. ᒫᓐᓂᒍᑎᖏᓐᓂᒃ ᐱᑎᑕᐅᕙᙱᑦᑐᑦ. 
ᐊᑭᓕᖅᓱᖅᑕᐅᕙᒃᑐᑦ ᑕᐃᒪᐃᓐᓇᓪᓗᐊᖅ ᑕᒪᓐᓇ ᐊᖏᖃᑎᒌᒍᑎᐅᔪᑦ ᐃᓗᐊᓂᒻᒪᑦ. ᖁᔭᓐᓇᒦᒃ, ᐃᒃᓯᕙᐅᑕᖅ 

ᐃᒃᓯᕙᐅᑕᖅ: ᖁᔭᓐᓇᒦᒃ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᒃ, ᐸᓚᐃᔅ. ᓇᓗᓇᐃᑦᑎᐊᕐᓂᐊᕐᒪᑦ, ᑕᐃᒃᑯᐊ ᐋᓐᓂᐊᓯᐅᖅᑎᐅᔪᑦ 
ᐱᑎᑕᐅᑲᓐᓂᖅᐸᙱᑦᑐᑦ $6,000 ᐊᕐᕌᒍᑕᒫᑦ? ᖁᔭᓐᓇᒦᒃ, ᐃᒃᓯᕙᐅᑕᖅ 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᐃᒪᓕ ᐃᓚᖏᑦ ᐋᓐᓂᐊᓯᐅᖅᑎᐅᔪᑦ ᐊᑭᓕᕐᓱᖅᑕᐅᔪᑦ 
ᐊᖏᖃᑎᒌᒍᑎᑐᖃᖅᑎᒍᑦ ᐅᖃᐅᔾᔭᐅᓯᒪᓚᐅᖅᑐᑦ ᐊᑭᓕᖅᑕᐅᑲᓐᓂᖃᑦᑕᕐᓂᐊᕐᒪᑕ ᑕᒫᓂᒃᐸᑕ ᐅᑭᐅᓂᒃ 
ᐱᖓᓱᓂᒃ, ᑕᒪᓐᓇ ᐃᓱᓕᓛᓕᖅᑐᓂ ᒫᓐᓇᕈᓗᒃ. 
 
ᑕᐃᒪᓕ, ᑕᐃᓐᓇ ᐊᖏᖃᑎᒌᒍᑎ ᓄᖑᑉᐸᑦ, ᑭᓱᓕᒫᑦ ᐅᑎᕐᓂᐊᖅᑐᑦ, ᐋᓐᓂᐊᓯᐅᖅᑎᓕᒫᑦ ᐱᓕᐊᖅᑐᑦ 
ᐃᓗᐊᓃᑦᑐᒥᒃ ᐊᖏᖃᑎᒌᒍᑎᐅᑉ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑖᓐᓇ ᐊᑯᓂᐅᑎᒋᔪᖅ ᐋᓐᓂᐊᓯᐅᖅᑎᐅᓂᖏᓐᓄᑦ ᑳᑦᑐᓛᑎᒍᑦ. 
 
ᑐᓴᖅᓯᒪᓪᓗᖓᓗ ᐃᒪᐃᑦᑐᖃᑦᑎᓪᓗᒍ ᐋᓐᓂᐊᓯᐅᖅᑏᑦ ᑎᑭᑦᑎᓪᓗᒋᑦ ᐋᓐᓂᐊᓯᐅᖅᑎᐅᔭᖅᑐᖅᑐᑎᒃ ᐊᒻᒪᓗ 
ᐊᓯᐊᓅᖅᑕᐅᓪᓗᑎᒃ ᐃᖅᑲᓇᐃᔮᓄᑦ ᐃᓗᐊᓂ ᐋᓐᓂᐊᖅᑐᓕᕆᔨᒃᑯᑦ ᐱᓕᕆᕕᐊᓄᑦ ᐊᒻᒪᓗ 
ᐋᓐᓂᐊᓯᐅᖅᑎᐅᒍᓐᓃᖅᑐᑎᒃ, ᑭᓯᐊᓂᓕ ᓱᓕ ᐊᑭᓕᖅᓱᖅᑕᐅᔪᑦ. ᖃᓄᕐᓕ ᐱᓕᕆᐊᖃᖃᑦᑕᖅᑭᓯ ᑕᒪᑯᓂᖓ. 
ᖁᔭᓐᓇᒦᒃ, ᐃᒃᓯᕚᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ. ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖃᐃᔨᒪᖏᑦᑐᖓᓕ ᑕᒪᑦᓱᒥᖓ. ᑕᐃᒪᑦᑐᖅᑕᖃᕐᓂᖅᑲᑦ ᐅᕙᓐᓄᑦ 
ᖃᐅᔨᒃᑲᐅᑎᒐᔭᖅᐸᐃᑦ, ᕿᒥᕐᕈᒐᔭᕋᒃᑯᑦ. ᒫᓐᓇᐅᔪᖅ, ᖃᐅᔨᒪᖏᑦᑐᖓ ᑕᐃᒪᐃᑦᑐᖅᑕᖃᒻᒪᖔᖅ. ᐃᒃᓯᕙᐅᑕᖅ, 
ᖁᔭᓐᓇᒦᒃ.   
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᒃ, ᒥᔅᑕ. ᐸᓚᐃᔅ. ᐅᖃᐅᑎᑐᐃᓐᓇᕈᓐᓇᖅᑎᒍᑦ, ᖃᐅᔨᒪᔭᐅᓂᐊᕐᒪᑦ, 
ᓇᑭᑦ ᒫᓐᓇᐅᔪᖅ ᐃᖅᑲᓇᐃᔭᖅᑎᑖᑉᐸᒻᒪᖔᑦᓯ ᐋᓐᓂᐊᓯᐅᖅᑎᓂᑦ ᓄᓇᕐᔪᐊᕐᒥ. ᓱᓕᒍᒪ ᑎᓕᓯᓚᐅᖅᑐᓯ 
ᐃᖅᑲᓇᐃᔭᖅᑎᑖᕐᓂᕐᒧᑦ ᐱᓕᕆᔨᐅᔪᓂᒃ, ᓄᓇᕐᔪᐊᕐᓂ ᐃᖅᑲᓇᐃᔭᖅᑎᑖᕐᓂᕐᒧᑦ ᐱᓕᕆᔨᐅᔪᓂᒃ. 
ᑐᓴᖅᑎᑦᑎᒋᐊᕈᓐᓇᖅᑭᑦ ᐅᕙᑦᑎᓐᓂᒃ ᖃᓄᖅ ᐃᖅᑲᓇᐃᔭᖅᑎᑖᖃᑦᑕᕐᒪᖔᑕ ᓄᓇᕐᔪᐊᕐᓂ ᐋᓐᓂᐊᓯᐅᖅᑎᓂᒃ 
ᐊᒻᒪᓗ ᖃᓄᐃᑦᑐᓂᒃ ᑎᓕᐅᕆᓂᖃᒻᒪᖔᑦᓯ ᑖᒃᑯᓄᖓ ᑎᑭᑎᓐᓇᓱᐊᕐᓗᒋᑦ ᑲᓇᑕᒧᑦ ᐊᒻᒪᓗ ᑎᓕᐅᕐᓗᒋᑦ 
ᓄᓇᕗᒻᒦᖁᓗᒋᑦ ᐊᑯᓂᑲᓪᓚᒃ. 
 
ᑲᔪᓯᓂᐅᕙᑦᑐᖅ ᐋᓐᓂᐊᓯᐅᖅᑎᐅᓂᕐᒧᑦ ᓄᓇᕗᒻᒥ ᐱᒻᒪᕆᐊᓘᒻᒪᑦ. ᐱᓕᕆᕕᐅᔪᑦ ᐋᓐᓂᐊᓯᐅᖅᑎᓄᑦ, ᐊᒥᓱᑦ 
ᐱᐅᒻᒪᑕ, ᑭᓯᐊᓂᓕ ᓄᓇᓕᓐᓅᖃᑦᑕᖅᑐᑦ ᐊᒻᒪᓗ ᑎᑭᓯᒪᑲᐃᓐᓇᖅᑐᑎᒃ 3-5 ᐱᓇᓱᐊᕈᓯᕐᓂᒃ ᐊᒻᒪᓗ 
ᐊᐅᓚᖅᑐᑎᒃ. ᑐᓴᖅᓯᒪᔪᖓ ᐊᒥᓱᓂᒃ ᐊᑲᐅᒋᔭᐅᖏᑦᑐᓂᒃ ᓂᕈᐊᖅᑎᒋᓯᒪᔭᓐᓂᑦ ᑕᒪᒃᑯᐊ ᐋᓐᓂᐊᓯᐅᖅᑏᑦ 
ᖃᐅᔨᒪᖏᒻᒪᑕ ᑖᒃᑯᓂᖓ ᐅᕝᕙᓘᓐᓃᑦ ᑐᑭᓯᐅᒪᖏᒻᒪᑕ ᐅᕝᕙᓘᓐᓃᑦ ᐃᓕᙵᖏᒻᒪᑕ ᐃᓚᖏᑕ 
ᖃᓄᐃᓐᓂᕆᔭᖏᓐᓂᒃ ᐅᕝᕙᓘᓐᓃᑦ ᖃᓄᐃᑦᑑᓂᕆᔭᖏᓐᓂᒃ ᕿᑐᙵᖏᑕ. 

ᑐᓴᕈᒪᒐᔭᖅᑐᖓ ᐊᖓᔪᖅᑳᒥᒃ ᐅᕝᕙᓘᓐᓃᑦ ᒥᔅᑕ. ᐸᓚᐃᔅᒥᒃ ᐱᓇᓱᐊᖅᑕᐅᓂᐅᕙᑦᑐᒥᒃ ᐋᓐᓂᐊᓯᐅᖅᑎᑖᕐᓂᕐᒧᑦ 
ᓄᓇᖃᕐᓂᐊᖅᑐᓂᒃ ᓄᓇᕗᒻᒥ ᐊᒻᒪᓗ ᓄᓇᓕᓐᓃᓪᓗᑎᒃ ᒪᕐᕉᓐᓄᑦ ᑎᓴᒪᓄᓪᓘᓐᓃᑦ ᐊᔪᓐᓇᖏᑉᐸᑦ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᒥᔅᑕ. ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑎᓕᐅᕈᑎᑕᖃᖏᑦᑐᖅ ᑕᒪᒃᑯᓄᖓᓕ ᐊᑭᓕᖅᑕᐅᑲᓐᓂᕐᓂᕐᐅᕙᑦᑐᓄᑦ ᐊᒻᒪᓗ 
ᑕᐃᒪᓐᓇᐃᑦᑐᕈᔪᓄᑦ. 
 
ᐊᑭᓖᖃᑦᑕᖅᑐᒍᓪᓕ, ᐊᒻᒪᓗ ᓱᓕᒍᒪ ᐊᑭᓖᖃᑦᑕᖅᑐᒍᑦ ᐋᓐᓂᐊᓯᐅᖅᑎᑎᓐᓂᒃ ᑮᓇᐅᔾᔭᓵᑦᑎᐊᕙᓐᓂᒃ 
ᐊᑦᔨᖃᕈᓐᓇᖅᑐᒥᒃ ᐊᓯᖏᓐᓂ ᓴᙱᓂᖃᕝᕕᐅᔪᓂ. ᑎᓕᐅᕈᑎᐅᔪᕐᓕ ᐋᓐᓂᐊᓯᐅᖅᑎᓄᑦ ᐃᓚᖏᓐᓄᑦ; ᑲᓇᑕ 
ᐅᐸᒍᒥᓇᖅᑐᖅ ᐊᒥᓱᓄᑦ ᓄᓇᓕᕐᔪᐊᕐᓄᑦ. ᒫᓐᓇᐅᔪᖅ ᐋᓐᓂᐊᓯᐅᖅᑎᑖᖃᑦᑕᖅᑐᒍᑦ ᐱᓕᐲᒥᐅᑕᓂᒃ ᐊᒻᒪᓗ 
ᐃᓐᑎᐊᒥᐅᑕᓂᒃ. 
 
ᑲᑉᐸᓂᐅᔪᖅ ᐊᑐᖅᑕᕗᖅ ᓯᓚᑖᓃᑦᑐᖅ ᑐᕌᓐᑑᑉ. ᑲᓇᑕᒥᐅᑦ ᐱᓕᕆᕕᐅᔪᑦ ᑕᐃᒪᖓᑕᒫᑦ ᐱᓕᕆᔨᑖᖃᑦᑕᖅᑐᑦ 
ᐊᒥᓱᓂᒃ ᓄᓇᓕᕐᔪᐊᓄᑦ ᐊᒻᒪᓗ ᐋᓐᓂᐊᕕᓐᓄᑦ ᑲᓇᑕᓗᒃᑖᒥ. ᐊᑭᓕᖅᑕᐅᖃᑦᑕᖅᑐᑦ ᐋᖅᑭᒃᓯᒪᔪᒃᑯᑦ 
ᐊᑭᓖᔾᔪᑎᑎᒍᑦ. ᓱᓕᒍᒪ ᐊᑭᓕᖅᓱᐃᔪᒍᑦ ᒫᓂ $13 ᑕᐅᓴᓐ ᐊᑕᐅᓯᕐᒧᑦ ᐃᓄᒻᒧᑦ ᐋᓐᓂᐊᓯᐅᖅᑎᑖᕆᔭᐅᔪᒥᒃ 
ᓄᓇᕗᒻᒧᑦ. 
 
ᐱᑕᖃᑦᑎᑕᐅᕙᒻᒥᔪᖅᑕᐅᖅ, ᓱᓕᓂᕋᕈᑎᒥᒃ ᐋᓐᓂᐊᓯᐅᖅᑎ ᑎᑭᓐᓂᖅᐸᑦ ᐊᒻᒪᓗ ᐊᐅᓚᕐᓗᓂ ᐃᓗᐊᓂ 
ᐱᕕᒃᓴᕆᔭᐅᔫᑉ ᐊᓯᔾᔨᖅᑕᐅᓂᐊᖅᑐᑦ ᐊᑭᖃᖏᓪᓗᒍ ᓄᓇᕗᒻᒧᑦ ᑕᒪᓐᓇᓗ ᐊᑦᔨᐅᖏᒻᒥᔪᖅ. 
ᐃᓕᔭᐅᖁᓚᐅᖅᓯᒪᒐᑦᑎᒍᑦ ᑕᒪᓐᓇ ᓱᓕᓂᕋᕈᑎ ᑳᑦᑐᓛᖏᓐᓄᑦ ᐊᒻᒪᓗ ᐊᖏᖅᑐᑎᒃ ᑕᒪᑐᒥᖓ 
ᐅᑉᐱᕈᓱᑦᑎᐊᖅᑐᑎᒃ ᐊᑐᖅᑕᐅᔪᒥᒃ ᖃᐅᔨᓴᕐᓂᕐᒥᒃ ᐋᓐᓂᐊᓯᐅᖅᑎᓂᒃ ᑎᑭᖁᔭᒥᓂᒃ ᐃᖅᑲᓇᐃᔭᕆᐊᕐᓗᑎᒃ 
ᑲᓇᑕᒧᑦ. 
 
ᐱᑦᔪᑎᐅᔪᓕᒫᓄᑦ, ᐃᓄᐃᑦ ᑎᑭᖃᑦᑕᖅᑐᑦ ᑕᒪᐅᖓ ᐃᓱᒪᑦᑎᐊᕐᒥᓂᒃ ᓱᓕᒍᒪ ᐱᔪᒥᓇᖃᑦᑕᕐᒪᑖ ᑖᒃᑯᓄᖓ. 
ᑮᓇᐅᔾᔭᔅᓵᖏᑦ ᐊᑭᓕᖅᑕᐅᖃᑦᑕᖅᑐᑦ ᐊᑦᔨᑐᐃᓐᓇᖏᑦ ᑮᓇᐅᔾᔭᔅᓵᑦ ᐊᑭᓕᐅᑎᐅᕙᑦᑐᑦ ᐊᖏᕈᑎᑎᒍᑦ. ᐊᑭᖓ 
ᐊᑭᓕᐅᑎᒋᔭᐅᕙᑦᑐᖅ ᐱᓕᕆᔨᒃᑯᓐᓄᑦ ᐊᑭᓖᔾᔪᑎᑐᐃᓐᓇᑦᑎᐊᖅ ᓱᓕᓂᕋᕈᑎᒧᑦ. ᐃᓱᒪᒋᓪᓗᒍ ᐊᑭᖓ 
ᐱᓕᕆᕕᒃᑯᑎᒍᑦ ᐋᓐᓂᐊᓯᐅᖅᑏᑦ ᐊᒻᒪᓗ ᐊᑭᖓ ᐋᓐᓂᐊᓯᐅᖅᑎᓂᒃ ᑎᑭᑎᑦᑎᓗᓂ ᓄᓇᕗᒻᒧ ᐊᑯᓂᐅᖏᒃᑯᑎᒃ, 
ᑕᒪᕐᒥᐸᓗᒃ ᐊᑖᓂ 18 ᑕᖅᑮᑦ, ᑕᐃᒪᓕ ᐊᖏᔪᔾᔪᐊᕐᕌᓗᒻᒥᑦ ᑮᓇᐅᔭᖅᑐᕈᑎᖃᑉᐳᖅ ᐊᐅᓛᕐᓂᖏᓐᓄᑦ ᐊᒻᒪᓗ 
ᐊᓯᒃᑲᓐᓂᐊᓂᒃ ᑮᓇᐅᔭᖅᑐᕈᑎᓂᒃ ᑎᑭᑎᓐᓂᐊᕐᓗᒋᑦ ᐋᓐᓂᐊᓯᐅᖅᑏᑦ, ᐱᓕᕆᕕᒃᑯᑦ ᐋᓐᓂᐊᓯᐅᖅᑏᑦ ᐅᕝᕙᓘᓐᓃᑦ 
ᐋᓐᓂᐊᓯᐅᖅᑎᐅᑲᐃᓐᓇᑐᐃᓐᓇᖅᑐᑦ ᐊᓯᖏᓐᓂ ᓴᙱᓂᖃᕝᕕᐅᔪᓂ. 
 
ᐊᑭᓖᔾᔪᑎᒋᖃᑦᑕᖅᑕᕗᑦ, ᓱᓕᒍᒪ, ᑐᕆᓕᐅᒻ, ᓈᒻᒪᑎᐊᖅᑐᖅ ᐃᓱᒪᒋᓪᓗᒍ ᒫᓐᓇᐅᔪᖅ ᐊᑭᓖᓂᕆᕙᑦᑕᕗᑦ 
ᒫᓐᓇᐅᔪᑦ ᓱᓕᓂᕋᕈᑎᐅᖏᑐᒃᑯᑦ. ᐊᐱᖅᑯᑏᑦ ᑭᐅᔭᒃᓴᕆᒐᓗᐊᖅᐸᕋ. ᐃᒃᓯᕙᐅᑕᖅ, ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖃᑦᑎᓂᖅ ᐊᑭᓕᖅᓱᐃᒐᑦᑕ ᑖᒃᑯᓂᖓ ᑐᕆᓕᐅᒻ ᐃᖅᑲᓇᐃᔭᖅᑎᑖᓂᕐᒧᑦ 
ᐱᔨᑦᑎᕈᑎᓄᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᒥᔅᑕ. ᐸᓚᐃᔅ. 

ᐸᓚᐃᔅ: ᐅᖃᖅᑲᐅᔪᖓᖃᐃ, ᓱᓕ, ᒫᓃᓚᐅᖅᑐᖅ $13 ᑕᐅᓴᓐ ᐊᑕᐅᓯᕐᒧᑦ ᐋᓐᓂᐊᓯᐅᖅᑎᒧᑦ ᑎᑭᑎᑕᐅᔪᖅ. 
ᐃᖅᑲᓇᐃᔭᖅᑎᑖᕈᑦᑕ 40-ᓂᒃ ᑲᑎᓪᓗᒍ 13 40-ᕌᓪᓗᒍ. ᐃᖅᑲᓇᐃᔭᖅᑎᑖᕈᓐᓇᕐᓂᕈᑦᑕ ᑎᑭᐅᑎᓯᒪᓗᒍ 100 
ᐱᓇᓱᐊᕋᔭᖅᑐᒍᑦ ᑕᐃᒪᓐᓇᓂᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐱᑕᓴᓐ.  
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᓱᒪᖅᑲᐅᒐᒪ ᐃᒻᒪᖃ ᐅᖃᖅᑲᐅᔪᑎᑦ $13,000 ᐊᒻᒪ ᖃᖓᒍᒃᑲᓐᓂᖅ 
ᐊᑭᓕᐅᑕᐅᔪᓂᒃ. 
 
ᑕᒪᒃᑯᓄᖓ ᐱᔨᑦᑎᕈᑕᐅᔪᓄᑦ ᐅᖃᕐᓯᒪᓂᐊᖅᑐᑦ ᑕᒪᒃᑯᐊ ᐋᓐᓂᐊᓯᐅᖅᑎᐅᔪᑦ ᐃᖅᑲᓇᐃᔭᖃᑦᑕᕐᓂᐊᖅᑐᑦ 
ᐊᕐᕌᒍᓐᓂᒃ ᒪᕐᕈᓐᓂᒃ ᑕᒪᐅᖓ ᑎᑭᐅᑎᙱᑉᐸᑕ, ᐊᐅᓪᓚᖅᑎᑕᐅᖃᑦᑕᕐᓂᐊᖅᑐᑦ ᐊᑭᖃᙱᑦᑐᒥᒃ ᓄᓇᕗᑦ 
ᒐᕙᒪᒃᑯᖏᓐᓄᑦ. ᓄᓇᓕᓐᓄᕐᓂᖅ/ᐊᐅᓪᓚᕐᓂᖅ: ᑭᒃᑯᓐᓂᑦ ᐊᑭᓕᖅᑕᐅᕙᒃᐸᑦ? ᑕᐃᒃᑯᐊᖑᓂᐊᖅᐸᑦ ᑐᕆᓕᐊᒻᑯᑦ? 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐱᑐᓴᓐ ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᒪᒥᐊᓇᖅ ᑭᖑᕙᑲᐃᓐᓇᕋᒪ. ᑕᐃᒪᓕ, ᐊᑭᓕᕋᔭᖅᑕᕗᑦ ᑲᓇᑕᒧᐊᖅᐸᑕ, ᐊᒻᒪ 
ᑕᐃᒃᑯᐊ ᐊᑭᓖᕙᒃᑐᑎᒃ ᐊᐅᓪᓚᕈᑎᖏᓐᓂᒃ ᐃᖅᑲᓇᐃᔭᖅᑐᓕᕆᔨᒃᑯᑦ ᓇᒧᙵᖅᐸᑕ ᑲᓇᑕᒧᑦ, ᐅᐊᓂᐸᐃᒡᒧᖅᑲᐃ 
ᓄᓇᕗᒻᒧᑦᑕᓕᖅᑯᑦ. ᖁᔭᓐᓇᒦᒃ, ᐃᒃᓯᕙᐅᑕᖅ 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᒃ. ᐸᓚᐃᔅ. ᓇᓗᓇᐃᕐᓯᒋᐊᒃᑲᓐᓂᕈᓐᓇᕿᖅᑲᐃ 
ᐱᓕᕆᖃᑎᒌᓐᓂᖏᓐᓂᒃ ᑐᕆᓕᐊᒻᑯᑦ ᐊᒻᒪ ᐃᖅᑲᓇᐃᔭᖅᑐᓕᕆᔨᒃᑯᑦ. ᑕᐃᒃᑯᐊ ᖃᓄᖅ ᐱᓕᕆᖃᑎᒌᒃᐸᑦ 
ᐃᖅᑲᓇᐃᔭᖅᑎᑦᑎᓂᕐᒧᑦ ᑲᓇᑕᒧᖅᑎᓪᓗᒋᑦ, ᑕᐃᒪᓕ ᐃᖅᑲᓇᐃᔭᖅᑐᓕᕆᔨᒃᑯᑦ ᐃᓚᒋᔭᐅᓕᓱᖑᒋᕗᑦ 
ᓄᓇᕗᒻᒧᒃᑲᖅᑎᑦᓯᒋᐊᖏᓐᓂᑦ. 
 
ᖃᐅᔨᒪᔪᖓ ᓴᖅᑭᔮᖅᑎᑦᑎᔭᕆᐊᖃᕐᒪᑕ ᐃᖅᑲᓇᐃᔮᓂᒃ ᑲᓇᑕᒥ, ᓄᓇᕗᒻᒥᓗᓐᓂᑦ, ᐱᔪᓐᓇᖏᑉᐸᑕ 
ᓄᓇᕗᒻᒥᐅᑕᐅᔪᒥᒃ, ᐅᑭᐅᖅᑕᖅᑐᒨᕈᓐᓇᖅᑐᑦ, ᐅᑭᐅᖅᑕᖅᑐᒥ ᐱᔪᓐᓇᖏᑉᐸᑕ, ᖃᓪᓗᓈᑦ ᓄᓇᖓᓐᓂᑦ ᐱᓗᑎᒃ. 
 
ᑕᐃᒪᓕ ᐊᒥᓱᒻᒪᑕ ᑕᒪᒃᑯᐊ ᐊᐳᖅᑕᕈᑕᐅᔪᑦ ᒐᕙᒪᒃᑯᑦ ᐊᑐᐊᒐᖏᓐᓄᑦ. ᑕᒪᐅᓇᓕᖃᐃ 
ᓇᓗᓇᐃᕐᓯᕕᒋᒋᐊᕈᓐᓇᕈᑦᑎᒍᑦ ᑕᒪᓐᓇ ᑐᑭᓯᓂᐊᕋᒃᑯ ᖃᓄᐃᓕᐅᕐᒪᖔᖅ. ᖁᔭᓐᓇᒦᒃ, ᐃᒃᓯᕙᐅᑕᖅ 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ. ᐃᒃᓯᕙᐅᑕᖅ. ᐋᓐᓂᐊᓯᐅᖅᑎᑕᖃᑦᑕᕐᓂᖅ ᑲᒪᒋᔭᐅᓪᓗᐊᑕᕐᒪᑦ ᐋᓐᓂᐊᖅᑐᓕᕆᔨᒃᑯᓐᓂᑦ, 
ᑕᐃᒃᑯᐊᑐᐊ ᑲᒪᒋᓪᓗᐊᑕᕈᓐᓇᖅᑕᕗᑦ ᐃᖅᑲᓇᐃᔭᖅᑎᑖᕐᓂᕐᒧᑦ. ᐊᓯᖏᓪᓕ ᑲᒪᒋᔭᐅᒐᔪᒻᒪᑕ 
ᐃᖅᑲᓇᐃᔭᖅᑐᓕᕆᔨᒃᑯᓐᓂᑦ. ᑕᐃᒪᓕ, ᐆᒃᑐᑎᒋᓗᒍ, ᐃᖅᑲᓇᐃᔭᖅᑎᑖᕋᓱᐊᕈᑦᑕ ᐃᖅᑲᐃᓕᓴᐃᔨᐅᔪᒥᒃ, 
ᐊᖓᔪᖅᑳᒥᓪᓗᓐᓂᑦ ᑲᒪᒋᔭᐅᒐᔭᖅᑐᖅ ᐃᖅᑲᓇᐃᔭᖅᑐᓕᕆᔨᒃᑯᓐᓂᑦ. 
 
ᑕᒪᓐᓇ ᑲᒪᒋᔭᐅᓂᖓ ᐅᕙᑦᑎᓐᓂᒃ ᐱᕕᖃᖅᑎᑦᑎᔪᓐᓇᖅᑦᐳᖅ ᐊᐅᓪᓚᖅᑎᑦᑎᖃᑦᑕᕐᓂᕐᒧᑦ, ᓴᖅᑭᔮᖅᑎᑦᑎᓂᕐᒧᑦ 
ᐊᒻᒪᓗ ᐸᕐᓇᓂᕐᒧᑦ ᐃᖅᑲᓇᐃᔭᖅᑐᓕᕆᔨᒃᑯᙱᓪᓗᑎᒃ. ᑕᒪᒃᑯᐊ ᓇᒧᖓᖃᑦᑕᕐᓂᖏᑦ ᐃᖅᑲᓇᐃᔭᖅᑎᐅᔪᑦ 
ᐊᓯᖏᓐᓂᒃ ᑲᓇᑕᒥ. ᓱᓕᒃᑲᓐᓂᖅ, ᓱᓕ ᑕᒪᓐᓇ ᑲᒪᒋᔭᐅᔪᖅ ᓄᓇᕗᑦ ᒐᕙᒪᒃᑯᖏᑕ  

ᐊᑐᐊᒐᖏᑎᒍᑦ. ᐊᒃᓱᐊᓗᒃ ᐱᔭᕆᐊᑭᑦᑐᖅ. ᓇᒻᒥᓂᖅ ᐃᖅᑲᓇᐃᔭᖅᑎᑖᖃᑦᑕᕈᓐᓇᖅᑐᒍᑦ. ᐃᒻᒥᓂᒃ 
ᐃᖅᑲᓇᐃᔭᖅᑎᑖᕈᓐᓇᖅᑐᒍ ᐋᓐᓂᐊᓯᐅᖅᑎᐅᔪᓂᒃ ᓄᓇᕗᒻᒥ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ ᑕᐃᒪᓕ ᐊᑭᖃᕋᔭᖅᐳᖅ ᓄᓇᕗᒻᒧᑦ ᐋᓐᓂᐊᓯᐅᖅᑎᐅᔪᖅ ᑕᒪᐅᙵᖅᐸᑦ ᐊᒻᒪ 
ᑕᖅᑭ 6 ᐊᓂᒍᖅᐸᑕ, ᑎᓴᒪᓪᓗᓐᓃᑦ, ᑐᖓᓂᓘᓐᓃᑦ ᑕᒫᓂᒍᒪᙱᒃᑯᓂ. ᐃᖅᑲᓇᐃᔭᖅᑐᓕᕆᔨᒃᑯᑦ 
ᐋᓐᓂᐊᖅᑐᓕᕆᔨᒃᑯᓪᓗᓐᓂᑦ ᐊᐅᓪᓚᕈᑎᖓᓐᓂᒃ ᐊᑭᓕᒋᐊᖃᓕᕋᔭᖅᑐᑦ ᑕᐅᕗᖓ ᑲᓇᑕᒧᑦ ᐃᓯᕐᕕᒋᓚᐅᖅᑕᖓᓄᑦ, 
ᑐᕌᓐᑐᒥᐅᒃᐸᑦ, ᐅᐊᓂᐸᐃᒡᒥ, ᕚᓐᑯᕙᒥ, ᐃᐊᑦᒪᓐᑕᓐᒥ, ᑕᒪᓐᓇ ᓱᓕᕙ? 
 
ᖃᐅᔨᒪᓪᓚᕆᙱᑦᑐᖓ ᓄᑦᑎᕐᓂᐅᑉ ᐊᑭᖏᓐᓂᒃ. ᐊᔾᔨᒌᖅᐸᓪᓚᐃᙱᑦᑐᑦ, ᐃᖅᑲᓇᐃᔭᖅᑐᓕᕆᔨᒃᑯᓐᓂᑦ 
ᐊᑯᕐᖓᓐᓂ $10-15,000 ᐊᐅᓪᓚᖅᑎᑦᑎᓪᓗᓂ ᑕᒪᐅᖓ ᓯᓚᑖᓄᓪᓗ. ᑕᐃᒪᓕ ᓄᓇᕗᑦ ᒐᕙᒪᒃᑯᖏᑦ 
ᐊᑭᓖᔭᕆᐊᖃᕋᔭᖅᑐᑦ. ᖁᔭᓐᓇᒦᒃ. ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᑕᒪᓐᓇ ᐊᐱᖅᑯᑕᐅᕙ ᐅᖃᐅᓯᑐᐃᓐᓇᐅᕙᓘᓐᓃᑦ? ᐊᐱᖅᑯᑦ? ᐸᓚᐃᔅ. 
 
ᐸᓚᐃᔅ: ᓱᓕᔪᖅ. ᐃᒃᓯᕙᐅᑕᖅ. ᐃᖅᑲᓇᐃᔭᖅᑐᓕᕆᔨᒃᑯᑦ ᐋᓐᓂᐊᖅᑐᓕᕆᔨᒃᑯᓪᓗᑦ ᐊᑭᓕᒋᐊᖃᕋᔭᖅᑐᑦ ᓱᓕ. 
ᐃᓱᒪᓯᒪᒻᒥᔪᒍᑦ, ᑕᐃᒪᓕ ᐃᓐᓄᒃᓯᒪᙱᑦᑐᑦ 23%-ᖑᒐᓗᐊᖅᑎᓪᓗᒋᑦ ᐊᒻᒪ ᑕᐃᒃᑯᐊ ᐱᖓᓱᑦ ᐋᓐᓂᐊᕐᕕᒃᓴᐅᔪᒃ 
ᒪᑐᐃᖅᑕᐅᓂᐊᖅᑎᓪᓗᒋᑦ, ᐊᑭᒋᒐᔭᖅᑕᖓ ᖃᓄᐃᓕᙱᑎᐊᒻᒪᕆᓐᓂᕐᒧᑦ ᐊᒻᒪ ᑕᒪᒃᑯᐊ ᐊᒃᑕᕐᓇᕈᑎᒋᔭᖏᑦ 
ᐋᓐᓂᐊᖅᑐᓕᕆᔨᒃᑯᓐᓄᑦ ᓴᖓᔭᐅᔪᑦ. ᑕᐃᒪᓕ ᑕᐃᒪᐃᒃᑐᖃᖅᑎᓪᓗᒍ ᐃᓱᒪᓕᐅᕆᐊᖃᕋᔭᖅᑐᒍ ᓇᓕᐊᒃ 
ᓄᓇᕗᒻᒥᐅᓄᑦ ᐊᑲᐅᓂᖅᐸᐅᒻᒪᖔ ᐊᒻᒪ ᑕᐃᒃᑯᐊ ᐱᔨᑦᑎᐊᕋᓗᐊᕐᒪᖔᑦᑎᒍᑦ. 
 
ᐃᖅᑲᓇᐃᔭᖅᑎᑖᖅᐸᒃᑐᒍᑦ ᑲᓇᑕᒥ ᐃᓚᖓᒍ ᑲᔪᓯᑦᑎᐊᕐᓯᒪᓂᖃᖅᑐᑦ. ᑕᐃᒪᓕ ᐃᓚᖓᑦ ᑕᐃᓐᓇ ᐅᓂᒃᑳᖑᔪᖅ 
ᓴᖅᑭᑕᐅᓯᒪᔪᖅ ᑲᓇᑕᒥ ᐋᓐᓂᐊᓯᐅᖅᑎᓄᑦ ᑎᒥᐅᔪᓄᑦ ᐊᓯᖏᓐᓂ ᑲᓇᑕᒥ, ᓂᕆᐅᒻᒪᑕ ᐃᒪᓐᓇᐸᓗᔪᑦ 100,000 
ᐃᖅᑲᓇᐃᔭᒧᑦ ᓄᖅᑲᕐᓂᒃᓴᖏᑦ ᓂᕆᐅᒋᔭᐅᔪᑦ ᐅᑭᐅᓂ ᑕᓪᓕᒪᓂᒃ, ᑕᒪᓐᓇᓗ ᐊᒃᓱᕈᕈᑎᒋᒃᑲᓐᓂᓚᕆᓪᓗᑎᒍᑦ 
ᓄᓇᕗᒻᒥ. 
 
ᑕᐃᒪᓕ ᐃᓱᒪᔪᖓ ᑕᐃᒃᑯᐊ ᑐᕆᓕᐊᒻᑯᑦ ᓱᓕᔪᕐᓴᓕᓯᒪᓪᓗᑎᒃ ᑕᐃᒃᑯᐊ ᐋᓐᓂᐊᓯᐅᖅᑎᐅᔪᑦ ᓄᓇᕗᒻᒥᓂᐊᕐᒪᑕ, 
ᑕᐃᒃᑯᐊ ᖃᐅᔨᓴᖅᑕᐅᖃᑦᑕᕐᓂᖏᑦ ᑲᔪᓯᑦᑎᐊᕐᓗᑎᒃ, ᑲᔪᓯᑦᑎᐊᖏᑉᐸᑕ, ᑕᐃᒃᑯᐊ ᐱᓕᕆᕕᐅᔪᑦ 
ᑲᔪᓯᓂᖃᑦᑎᐊᔾᔮᖏᑦᑐᑦ. 
 
ᑕᐃᒪᓕ ᑕᒪᓐᓇ ᐱᔪᓐᓇᖅᐸᓪᓚᐃᔭᕗᑦ, ᐊᒻᒪ ᑕᐃᒃᑯᐊ ᐊᓯᖏᑦ ᐃᓄᐃᑦ ᑐᓂᓯᓚᐅᖅᑐᑦ ᐱᔪᒪᔾᔪᑕᐅᔪᓂᒃ 
ᐅᐸᓗᖓᐃᕐᓯᒪᓚᐅᖅᑐᑦ ᑕᒪᒃᓱᒥᖓ ᑲᔪᓯᓂᐊᕐᓂᕐᒥᒃ. ᖁᔭᓐᓇᒦᒃ, ᐃᒃᓯᕙᐅᑕᖅ 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᒃ, ᐸᓚᐃᔅ. ᐱᓕᕆᕝᕕᓯ ᐃᓚᐅᖃᑕᐅᓚᐅᖅᐸ Trillium-ᒥᒃ 
ᐃᖅᑲᓇᐃᔮᖅᑖᖅᑎᑦᑎᒻᒪᑕ ᑲᓇᑕᑉ ᓯᓚᑖᓃᙶᖅᓯᒪᔪᓂᒃ? ᓄᓇᕘᒥᐅᑕᓂᒃ ᐃᖅᑲᓇᐃᔮᖅᑖᖅᑎᑦᑎᔪᖃᕐᓂᖅᑲ? 
Philippines-ᒨᖅᑐᒃᓴᐅᓐᓂᕐᒪᑕ India-ᒧᓪᓗ (ᑕᕆᐅᑉ ᐊᑭᐊᓃᑦᑐᑦ) ᐊᐱᖅᓱᕆᐊᖅᑐᖅᑐᑎᒃ. 
ᑕᐅᕗᙵᖅᓯᒪᔪᖃᕐᓂᖅᐸ? ᖁᔭᓐᓇᒦᒃ, ᐃᒃᓯᕙᐅᑕᖅ.  

ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐄ’, ᐱᓕᕆᔨᕗᑦ, ᓄᕖᕝᕙ 15-ᒥᒃ ᐱᒋᐊᖅᑐᒍ ᑎᓰᕝᕙ 15-ᕈᕋᓱᐊᕐᓂᖓᓂᒃ, 
ᒪᕐᕉᓐᓂᒃ ᑕᐅᕗᙵᖅᑎᑦᑎᓚᐅᖅᓯᒪᔪᒍᑦ, ᐱᓕᕆᖃᑦᑕᕐᓂᑰᓪᓗᑎᓪᓗ ᐃᓚᐅᖃᑕᐅᔪᓐᓇᓚᐅᖅᑐᑎᒃ +ᑭᓂᓗᓗᓂᒥᒪ-
ᒃᑯᓐᓂᒃ ᐊᐱᖅᓱᕆᐊᖅᑐᖃᑕᐅᓪᓗᑎᒃ, ᑕᒪᒃᑯᐊᓗ ᖃᐅᔨᓴᖅᓯᓐᓈᕆᐊᖅᑐᖅᑐᑎᒃ ᐃᖅᑲᓇᐃᔭᖅᑎᒃᓴᓂᒃ. ᑕᒪᒃᑯᐊ 
100-ᖑᔪᔪᑦ ᐊᐱᖅᓱᖅᑕᐅᔪᑦ, 55-ᑐᐃᓐᓇᕐᓂᒃ ᑲᔪᓯᑎᑦᑎᔪᔪᑦ, ᐊᒻᒪᓗ ᑭᖑᓪᓕᕐᒥᒃ ᐊᐱᖅᓱᕐᓂᐅᔪᒥᒃ 58-
ᖑᔪᓅᖅᑐᒥᓃᑦ ᐊᐱᖅᓱᖅᑕᐅᔾᔪᓯᒃᑯᑦ. 
 
ᑕᐃᒪᐃᒻᒪᓪᓕ ᑕᒪᒃᑯᐊ ᖃᐅᔨᓴᕈᓐᓇᖅᑕᒥᓂᖅᐳᑦ ᐃᓱᒪᒋᔭᕗᑦ, ᐱᓕᕆᑦᑎᐊᒃᑲᐅᓛᖑᓱᒋᔭᕗᑦ, ᑕᒪᒃᑯᐊ 
ᐃᖅᑲᓇᐃᔭᕈᓐᓇᖅᑎᐊᖅᑐᒻᒪᕆᐅᔪᑦ ᖃᓪᓗᓈᑎᑑᕈᓐᓇᖅᑎᐊᖅᑐᑎᒃ. ᐃᒃᓯᕙᐅᑕᖅ, ᑕᒪᒃᑯᐊ ᑭᐅᔭᒃᓴᕆᒐᓗᐊᖅᐸᒃᑲ 
ᐊᐱᖅᑯᓯᕆᕋᑖᖅᑕᑎᑦ. ᖁᔭᓐᓇᒦᒃ, ᐃᒃᓯᕙᐅᑕᖅ.  
 
ᐃᒃᓯᕙᐅᑕᖅ: ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᒃ, ᐸᓚᐃᔅ. ᐱᓕᕆᕕᒻᒧᑦ ᖃᓄᐃᑦᑐᒥᒃ ᑳᓐᑐᕌᒃᑦ-ᑐᒥᓂᐅᕙᑦ? ᓲᕐᓗ 
ᐃᓇᑕᐅᓯᒪᕙᑦ ᐃᖅᑲᓇᐃᔮᕐᒥᒃ ᐅᕝᕙᓘᓐᓃᑦ ᑳᓐᑐᕌᒃᑦ-ᓚᑦᑖᖑᓐᓂᖅᐸᑦ? ᖁᔭᓐᓇᒦᒃ, ᐃᒃᓯᕙᐅᑕᖅ. , 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑭᐅᕙᕋ ᐊᖏᖅᑐᒍ. ᖁᔭᓐᓇᒦᒃ, ᐃᒃᓯᕙᐅᑕᖅ. , 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᑕᐃᒫ, ᐲᑕᓴᓐ? ᒪᑉᓴᓚᒃ. 
 
ᒪᑉᓴᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᖃᐅᔨᒃᑲᕐᓂᐊᖅᐸᒃᑲ ᐊᐱᖅᑯᑎᒐ ᐊᔾᔨᖃᙱᒃᑯᓂ ᒪᑉᐱᒐᕐᓃᑦᑐᓂᒃ. 
ᐅᖃᐅᓯᖃᒃᑲᓐᓂᕈᒪᒐᒪ ᐃᓄᓕᕆᔨᒃᑯᓐᓂᒃ ᐊᒻᒪᓗ ᐃᓄᓕᕆᔨᓂ. 
 
ᖃᓄᐃᑦᑑᒻᒪᑦ ᓂᕈᐊᕈᓯᓯ ᐃᓄᓕᕆᔨᑖᕋᓱᐊᓕᕋᐃᒐᔅᓯᒃ? ᐊᐱᕆᔪᒪᖅᑲᐅᒐᒪ ᐃᓄᓕᕆᔨᑉ ᒥᒃᓵᓄᑦ. ᐃᓄᓕᕆᔨᐅᔪᑦ, 
ᓄᓇᓕᐅᔪᓂᒃ ᐊᓯᖏᓐᓃᙶᓲᖑᕙᑦ ᐃᓄᓕᕆᔨᕈᕈᓐᓇᕋᔭᕐᓗᑎᑦ ᓄᓇᓕᐅᔪᓂᒃ? 
 
ᖃᐅᔨᒪᔪᖓ ᐃᓄᓕᕆᔨᐅᔪᑦ, ᐃᖅᑲᓇᐃᔮᖏᑦ ᐱᒡᒐᓇᖅᑐᒻᒪᕆᐅᓐᒻᒪᑕ, ᑭᓯᐊᓂᓕ ᐃᓄᓕᕆᔨᑖᓲᖑᒐᑦᑕ 
ᐃᓕᖅᑯᓯᑦᑎᓐᓂᒃ ᖃᐅᔨᒪᙱᑦᑐᒥᒃ. ᓄᓇᑦᑎᓐᓅᕋᐃᒻᒪᑕ, ᐃᓱᒪᖅᓱᖅᑐᐊᓘᔮᓲᖑᒻᒪᑕ. ᖃᐅᔨᒪᔪᖓ ᒪᓕᓲᖑᒻᒪᑕ 
ᒪᓕᒐᕐᓂᒃ ᐊᑐᐊᒐᕐᓂᓪᓗ ᑭᓯᐊᓂᓕ ᐃᓄᓕᕆᔨᒧᑦ ᑕᑯᔭᐅᔪᒪᙱᒐᐃᒻᒪᑕ ᐃᓄᐃᑦ ᓄᓇᓕᐅᔪᓂᒃ, ᐊᓯᐊᓄᑦ 
ᓵᕝᕕᒃᓴᖃᒃᑲᓐᓂᖅᐸᙱᒻᒪᑕ. 
 
ᐅᖃᐅᔾᔭᐅᖃᑦᑕᖅᓯᒪᒐᒪ ᓂᕈᐊᖅᑎᖁᑎᓐᓄᑦ ᐃᓱᒫᓘᑎᖃᕐᒪᑕ ᓂᕈᐊᖅᑎᖁᑎᕗᑦ ᓇᒧᙵᕕᒃᓴᖃᖅᐸᙱᒻᒪᑕ, 
ᐱᓗᐊᖅᑐᒥᒃ ᐅᖃᖃᑎᖃᕈᓐᓇᙱᒐᐃᒻᒪᑕ ᐃᓄᓕᕆᔨᓂᒃ. ᐸᓖᓯᒃᑯᓪᓕ ᐃᓄᓕᕆᔨᑉ ᐅᖃᐅᓯᒃᓴᖏᓐᓂᒃ 
ᓈᓚᑦᑎᐊᓲᖑᔮᕐᒪᑕ, ᐅᕝᕙᓘᓐᓃᑦ ᖃᓄᑐᐃᓐᓇᖅ ᐅᖃᑐᐊᕐᓂᕈᑎᑦ. 
 
ᑭᓲᒻᒪᑕ ᐊᐅᓚᓂᖓᑦ ᓂᕈᐊᕋᓱᐊᖅᑎᓪᓗᓯ ᐃᓄᓕᕆᔨᒃᓴᓂᒃ? ᖃᓄᖅ ᑕᒪᓐᓇ ᐊᐱᖅᑯᑎᒋᔪᓐᓇᖅᐸᕋ? ᐊᑐᐊᒐᓯ 
ᖃᓄᐃᑦᑑᒻᒪᑦ ᐃᓄᓕᕆᔨᑖᕐᓗᓯ ᓄᓇᓕᐅᔪᓂᒃ? ᖁᔭᓐᓇᒦᒃ. 

ᐃᒃᓯᕙᐅᑕᖅ: ᖁᔭᓐᓇᒦᒃ. ᑭᐅᔪᒪᕕᐅᒃ, ᐸᕋᐅᓐ? 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᐸᓚᐃᔅ ᑭᐅᑎᖔᕐᓂᐊᕋᒃᑯ ᐃᓚᖏᓐᓄᑦ ᐊᐱᖅᑯᑎᐅᔪᓄᑦ 
ᐊᔾᔨᒌᙱᑦᑑᒻᒪᑕ ᖁᕝᕙᓯᓐᓂᖏᑦ ᐃᓄᓕᕆᔩᑦ. ᖁᕕᐊᑉᐳᖓ ᒪᓕᒐᓕᐅᖅᑎᐅᖃᑎᒐ ᐊᐱᖅᑯᑎᖃᕐᒪᑦ 
ᐱᔾᔪᑎᒋᓪᓗᒋᑦ ᐃᓄᓕᕆᔩᑦ. 
 
ᐅᓂᒃᑳᓕᐊᖑᔪᖅ ᐊᒻᒪᓗ ᐊᑐᓕᖁᔭᐅᔪᑦ ᑕᕝᕙᓂ ᑲᒪᓂᖅ ᐊᖏᕐᕋᒥᒃ ᖃᓂᕐᓂᖅᓴᒥ, ᑕᒪᓐᓇ 
ᐊᑐᓕᖅᑎᑕᐅᕙᓪᓕᐊᓕᕈᓂ, ᖃᐅᔨᒪᔪᖓ ᐱᕚᓪᓕᕆᐊᖃᖃᑦᑕᓛᕐᒥᒻᒪᑦ ᐊᒻᒪᓗ ᑕᒪᒃᑯᐊ ᐊᖏᖅᑕᐅᑐᐃᓐᓇᔪᒻᒪᑕ 
ᒫᓐᓇᕈᓗᒃ.  
 
ᑕᓪᓕᒪᑦ ᐅᕝᕙᓘᓐᓃᑦ ᐱᖓᓲᔪᖅᑐᑦ ᐊᑕᐅᓯᕐᓗ ᐊᕐᕌᒍᐃᑦ ᐊᓂᒍᖅᐸᑕ, ᖃᐅᔨᒪᔪᖓ ᑕᒪᒃᑯᐊ ᐃᓗᓕᖏᑦ 
ᖃᐅᔨᓴᒃᓴᐅᓕᓛᖅᑐᑦ ᑭᓯᐊᓂᓕ ᒫᓐᓇ ᐊᑐᓕᖅᑎᒋᐊᖅᐸᓪᓕᐊᒐᑦᑎᒍ ᐃᓚᖏᑦ ᐊᑐᓕᖁᔭᐅᓯᒪᔪᑦ. ᐃᓚᖏᑦ 
ᓄᓇᓕᐅᔪᓂᓪᓕ, ᐃᓄᓕᕆᔨᐅᓂᕐᒧᑦ ᐃᓕᓐᓂᐊᕆᐊᖃᑦᑕᖁᒐᓗᐊᕋᑦᑎᒍ. 
 
ᐊᑕᐅᓯᕐᒥᒃ ᐃᓕᓐᓂᐊᕋᒃᓴᖅᑕᖃᓚᐅᖅᓯᒪᒻᒪᑦ ᐃᖃᓗᒃᑑᑦᓯᐊᕐᒥ ᐊᒻᒪᓗ ᑕᑯᒃᑲᓐᓂᕈᒪᒋᕗᖓ ᑕᐃᒪᐃᑦᑐᒥᒃ 
ᐃᓕᓐᓂᐊᕋᒃᓴᒥᒃ ᓄᓇᕗᑦ ᓯᓚᑦᑐᓴᕐᕕᒃᑯᓐᓂ ᖃᓄᖅᑑᕈᑎᒃᓴᐃᑦ ᐊᒥᓱᒻᒪᕆᐊᓘᒻᒪᑕ ᑕᒪᒃᑯᐊ ᐅᕙᑦᑎᓐᓂᒃ 
ᐃᑲᔪᕈᓐᓇᕋᔭᖅᑐᑦ ᐱᕙᓪᓕᐊᑎᑦᑎᓇᓱᐊᕐᓗᑕ. ᖁᕕᐊᑉᐳᖓ ᒪᓕᒐᓕᐅᖅᑎᐅᖃᑕᐅᔪᖅ ᐊᐱᕆᕋᑖᕐᒪᑦ ᑖᔅᓱᒥᖓ 
ᐊᐱᖅᑯᒻᒥᒃ. 
 
ᐸᓚᐃᔅ ᑭᐅᒃᑲᓐᓂᖁᓂᐅᓴᒐᒃᑯ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ) ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑐᑭᓯᐅᒪᒐᒪ, ᐊᐱᖅᑯᑎᐅᕋᑖᖅᑐᖅ ᖃᓄᖅ ᐊᐅᓚᓂᖃᕐᓚᖔᖅ ᐱᓕᕆᕝᕕᕗᑦ 
ᐃᓄᓕᕆᔨᑖᕋᓱᐊᓕᕋᐃᒻᒪᑕ, ᑕᒪᓐᓇ ᐊᔾᔨᒋᒋᕙᐅᒃ ᐊᐅᓚᓂᖓᑕ ᐃᖅᑲᓇᐃᔮᖅᑖᖅᑎᑦᑎᓇᓱᐊᓕᕋᐃᒐᑦᑕ 
ᐊᓯᖏᓐᓂᒃ ᐃᖅᑲᓇᐃᔭᖅᑎᒃᓴᓂᒃ. ᑕᒪᓐᓇ ᐊᔾᔨᒋᑐᐃᓐᓇᖅᑕᖓᑦ ᐃᖅᑲᓇᐃᔮᖅᑖᖅᑎᑦᑎᔾᔪᓯᐅᔪᖅ ᐃᓄᓕᕆᔨᓄᑦ. 
ᓈᒻᒪᓈᕋᐃᒻᒪᓪᓕ ᓄᓇᑖᕐᓂᕐᒧᑦ ᐃᓚᒋᔭᐅᖃᑕᐅᔪᒥᒃ ᑎᒃᑯᐊᖅᑕᐅᔪᖃᕈᓐᓇᕐᓂᖅᐸᑦ ᑎᒃᑯᐊᖅᑕᐅᑐᐃᓐᓇᓲᖑᔪᑦ 
ᐃᓄᓕᕆᔨᑉ ᐃᖅᑲᓇᐃᔮᒧᑦ, ᑕᐃᒪᐃᓚᐅᖅᓯᒪᓪᓗᑕᓗ, ᑎᒃᑯᐊᖅᓯᕋᑖᔪᒻᒥᔪᒍᑦ ᑲᖏᖅᖠᓂᕐᒥᒃ ᓯᓚᑦᑐᓴᕐᕕᔾᔪᐊᕐᒥ 
ᐃᓕᓐᓂᐊᕇᖅᓯᒪᔪᖅ Master's Degree-ᖑᓂᕋᖅᑕᐅᔪᒥᒃ ᐃᓕᓐᓂᐊᕇᖅᑐᒥᓂᐅᔪᒥᒃ British Columbia ᐳᕆᑎᔅ 
ᑲᓚᒻᐱᐊ-ᒥ ᑲᓇᑕᑉ ᐅᐊᓕᓂᖓᓂᒃ ᐊᕕᑦᑐᖅᓯᒪᔪᒥ ᐃᓕᓐᓂᐊᖅᑐᒥᓂᖅ. ᑕᐃᒫᒃ ᐱᔪᓐᓇᑐᐊᕋᐃᒐᑦᑕ, ᑕᒪᓐᓇ 
ᐊᑐᓲᕆᕙᕗᑦ. ᐃᖅᑲᓇᐃᔮᖅᑖᖅᑎᑦᑎᔾᔪᓯᐅᔪᖅ ᐊᑐᖅᑕᐅᑐᐃᓐᓇᓲᖑᒐᓗᐊᖅ ᐃᖅᑲᓇᐃᔮᒃᓴᖅ ᓴᖅᑭᔮᖅᑎᑦᑐᑎᒍ, 
ᐊᒻᒪᓗ ᐊᐱᖅᓱᑦᑕᓕᖅᑯᒍᑦ ᐃᖅᑲᓇᐃᔮᖅᑖᕈᓐᓇᕋᔭᖅᑐᒥᒃ. 
 
ᐊᔾᔨᒌᙱᑦᑐᓂᒃ ᐃᓄᓕᕆᔩᑦ ᖁᕝᕙᓯᓐᓂᖃᕈᓐᓇᕐᒪᑕ. ᐃᓄᓕᕆᔨᖃᕋᑦᑕ ᖁᕝᕙᓯᓐᓂᓕᒻᒥᒃ ᐃᖅᑲᓇᐃᔮᓕᒻᒥᒃ 1 
ᐊᒻᒪᓗ 2. ᐃᓄᓕᕆᔨᖃᕆᓪᓗᑕ ᖁᕝᕙᓯᓐᓂᓕᒻᒥᒃ 3, 4 ᐊᒻᒪᓗ 5. ᒪᓕᑦᑐᒋᑦ ᑕᒪᒃᑯᐊ ᐊᔾᔨᒌᙱᑦᑐᑦ 
ᖁᕝᕙᓯᓐᓂᖏᑦ ᕿᓂᖅᑐᒥᓂᐅᒍᑦᑕ ᑕᐃᒪᐃᑦᑐᒥᒃ, ᑕᐃᒪᓗ ᑕᒪᒃᑯᐊ ᐃᖅᑲᓇᐃᔭᖅᑎᒃᓴᐅᔪᑉ 
ᐃᖅᑲᓇᐃᔮᖅᑖᕈᓐᓇᕐᓂᖏᑦ ᐃᓱᒪᒋᒋᐊᖅᑕᓲᖑᓪᓗᑎᑦ ᐊᔾᔨᒌᙱᓐᓂᖃᐅᓲᖑᒻᒥᒻᒪᑕ. 
 
ᑭᐅᔪᒃᓴᕆᒐᓗᐊᖅᐸᒃᑲ ᐊᐱᖅᑯᑎᒋᕋᑖᖅᑕᑎᑦ. ᑕᒪᓐᓇ ᐃᓄᓕᕆᔨᑖᕐᓂᐅᔪᖅ ᐊᔾᔨᑐᐃᓐᓇᕆᒻᒪᒍ ᐊᓯᖏᓐᓂᒃ 
ᐃᖅᑲᓇᐃᔭᖅᑎᒃᓴᓂᒃ ᐃᖅᑲᓇᐃᔮᖅᑖᖅᑎᑦᑎᓇᓱᐊᓕᕋᐃᒐᑦᑕ ᒐᕙᒪᒃᑯᓐᓂ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐸᓚᐃᔅ. ᒪᑉᓴᓚᒃ. 
 
ᒪᑉᓴᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᓄᓇᓕᒻᒥᐅᑦ ᓇᓗᓕᓪᓚᕆᑉᐸᒻᒪᑕ ᐃᓄᓕᕆᔨᐅᔪᑦ 
ᑕᒻᒪᖅᑐᒥᓂᐅᒐᐃᒻᒪᑦ. ᖃᐅᔨᒪᕙᙱᒻᒪᕆᒻᒪᑕ ᓇᒧᙵᕐᓂᐊᓕᕐᒪᖔᕐᒥᒃ ᑕᐃᒪᐃᒻᒪᑦ ᒪᓕᒐᓕᐅᖅᑎᒥᓄᑦ 
ᓵᖔᓲᖑᕗᑦ. ᑕᒪᓐᓇ ᐃᖅᑲᓇᐃᔮᕆᙱᓐᓇᒃᑯ. ᐱᒡᒐᓇᖅᑐᒻᒪᕆᐅᓲᖑᒻᒪᑦ ᐃᑲᔪᕋᓱᐊᖅᑐᒋᑦ ᑕᐃᒃᑯᐊ ᐃᓄᐃᑦ 
ᐃᑲᔪᖅᑕᐅᔪᒪᓐᓂᕋᐃᒻᒪᑕ, ᐱᓗᐊᖅᑐᒥᒃ ᐅᑉᐱᕆᔭᐅᙱᑦᑐᒥᓂᐅᑎᓪᓗᒋᑦ. ᐃᓄᓕᕆᔨᒃᑯᑦ 
ᐅᑉᐱᕆᔭᐅᓂᖅᓴᐅᓂᐅᓴᑐᐃᓐᓇᕐᒪᑕ ᖃᓄᑐᐃᓐᓇᑦᑎᐊᖅ ᐅᖃᐅᓯᖃᖅᑐᒥᓂᐅᒐᓗᐊᖅᑎᓪᓗᒋᑦ ᐸᓖᓯᒃᑯᓐᓄᑦ. 
ᐃᓄᓐᓂᒃ ᖁᓅᕐᒥᖅᑎᑦᑎᑐᐃᓐᓇᓲᖑᒻᒪᑕ. 

ᑕᒪᒃᑯᐊ ᐊᑲᐅᙱᓕᐅᕈᑎᒃᑰᖅᑐᐃᓐᓈᓘᒐᓗᐊᖅᑎᓪᓗᑕ, ᐸᓖᓯᒃᑯᑦ ᐅᑉᐱᕈᓱᓐᓂᐅᓴᑐᐃᓐᓇᓲᖑᒻᒪᑕ ᐃᓄᓕᕆᔨᓂᒃ 
ᐅᕝᕙᓘᓐᓃᑦ ᐊᖓᔪᖅᑳᖃᕐᕕᒻᒥ, ᐊᖓᔪᖅᑳᖏᓪᓗ ᐅᑉᐱᕈᓱᓐᓂᐅᓴᑐᐃᓐᓇᓲᖑᕗᑦ ᐃᓄᓕᕆᔨᓂᒃ. ᓄᓇᓕᐅᔪᖅ 
ᐅᖃᕈᓐᓇᙱᑦᑎᑕᐅᑦᑕᑲᐅᑎᒋᕙᒻᒪᑦ ᐅᕝᕙᓘᓐᓃᑦ ᐅᖃᕈᓐᓇᖅᓯᑎᑕᐅᕙᙱᒻᒪᕆᒻᒪᑦ ᐃᓱᒫᓘᑎᒥᓐᓂᒃ. 
 
ᑭᒃᑯᓪᓕ ᑲᒪᒋᐊᖃᓲᖑᒐᓗᐊᕐᒪᑕ ᐃᓄᓕᕆᔨᓂᒃ ᓄᓇᓕᓐᓂ? ᑭᒃᑯᑦ ᐊᖓᔪᖅᑳᕆᔭᐅᒻᒪᑕ ᓄᓇᓕᓐᓂ 
ᐃᓄᓕᕆᔨᒃᑯᓐᓄᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒪᑉᓴᓚᒃ. ᒥᓂᔅᑕ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᖏᕈᑎᒋᕙᒃᑲ ᐅᖃᐅᓯᖅᑎᑦ. 
ᐊᖏᖃᑎᒋᕙᒋᑦ ᐃᓄᓕᕆᔨᐅᔪᑦ ᐱᒡᒐᓇᖅᑐᐊᓗᓐᓂᒃ ᐱᓕᕆᐊᒃᓴᖃᓲᖑᒻᒪᑕ ᐊᒻᒪᓗ ᐱᒡᒐᓇᖅᑐᒃᑰᖅᐸᑦᑐᑎᓪᓗ. 
ᑕᐃᒪᐃᑦᑐᐃᓐᓇᐅᔪᒃᓴᐅᒐᓗᐊᑦ ᓄᓇᓕᐅᔪᓂᒃ. ᖃᓪᓗᓈᓂᓗ, ᖃᐅᔨᒪᔪᖓ ᐃᓄᓕᕆᔨᐅᔪᑦ 
ᑕᐃᒪᐃᑦᑐᒃᑰᖅᑐᒃᓴᐅᕙᒻᒪᑕ. ᑕᐃᒪᐃᑦᑐᖃᕐᓂᖅᐸᓪᓕ, ᐅᕙᖓ ᓴᒻᒥᓂᖅ ᑐᓴᕈᒪᒐᔭᖅᑐᖓ ᑕᒪᒃᑯᐊ ᐱᔾᔪᑎᒋᓗᒋᑦ.  
ᑕᕝᕙ ᐅᑯᐊ ᐊᖓᔪᖅᑳᖏᑦ ᓴᓂᓪᓕᕆᕙᒃᑲ. ᐅᖃᖃᑎᒋᔪᓐᓇᒻᒪᕆᑉᐸᙵᓗ ᑕᒪᒃᑯᓂᖓ ᐊᑲᐅᙱᓕᐅᕈᑎᐅᔪᓂᒃ. 
 
ᐅᖃᖃᑎᒋᓂᐊᕐᓂᕈᕕᙵ, ᐋᖅᑭᒃᓱᐃᖃᑕᐅᓇᓱᓪᓚᕆᒃᑲᔭᖅᑐᖓ. ᒥᑭᓂᖅᓴᒥᒃ ᓄᓇᓕᓐᓃᙶᖅᓯᒪᔪ, ᐅᕙ, ᐊᒻᒪᓗ 
ᑕᒪᒃᑯᓂᖓ ᖃᐅᔨᖃᑦᑕᖅᓯᒪᔪᖓ. ᐃᓛᓐᓂᒃᑯᑦ ᐱᒡᒐᓇᖅᓯᓲᓪᓚᕆᐅᒻᒪᑦ ᐅᖃᖃᑎᖃᕐᓂᐅᓴᓗᓂ. 
ᖃᐃᔪᓐᓇᑦᑎᐊᖅᑐᑦ ᑐᖏᓕᓐᓄᓪᓘᓐᓃᑦ ᐅᐸᒍᑎᒍᓐᓇᑦᑎᐊᖅᑐᑦ ᐊᒻᒪᓗ ᖃᐅᔨᒃᑲᕐᓗᓂᑎᒍᑦ ᐊᒻᒪᓗ 
ᑐᓴᖅᑎᓪᓗᓂᑎᒍᑦ ᖃᓄᐃᑦᑐᖃᖅᑐᒥᓂᐅᑉᐸᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐱᔭᕇᖅᐱᑦ? ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᐃᒫᒃᓴᐃᓐᓇᖅᑕᐅᖅ, ᒪᑉᓴᓚᒃ ᓂᕈᐊᖅᑎᖁᑎᖏᑦ ᐅᕙᖓᓗ 
ᓂᕈᐊᖅᑎᖁᑎᒃᑲ, ᑕᒪᒃᑯᓂᖓᒃᓴᐃᓐᓇᖅ ᖃᓄᐃᓕᐅᖅᑐᖃᖃᑦᑕᖅᓯᒪᔪᕐᔫᔮᖅᑑᖅ, ᐱᓗᐊᖅᑐᒥᒃ ᐃᓄᓕᕆᔨᒃᑯᑎᒍᑦ. 
 
ᐃᓄᓕᕆᔨᐅᔪᑦ ᓄᓇᓕᓐᓂ ᐃᖅᑲᓇᐃᔭᑲᐃᓐᓇᑐᐃᓐᓇᓲᖑᒻᒪᑕ ᐊᒻᒪᓗ ᒐᕙᒪᒃᑯᑦ ᖃᐅᔨᑐᐊᕋᐃᒻᒪᑕ 
ᐱᔪᓐᓇᕐᓂᖏᓐᓂᒃ, ᑕᐃᒪᓕ ᐃᓄᓕᕆᔨᓂᒃ ᐊᐅᓪᓚᑎᑦᑎᓲᖑᒻᒪᑕ ᐊᖓᔪᖅᑳᖃᕐᕕᒻᒧᑦ. ᓅᒃᑎᖅᑕᐅᓪᓗᑎᒃ 
ᐃᓄᓕᕆᔨᐅᔪᑦ ᒐᕙᒪᖃᕐᕕᐅᔪᒧᑦ, ᑕᒪᓐᓇ ᐊᑲᐅᙱᓕᐅᕈᑕᐅᔪᒥᒃ ᓴᖅᑮᔪᓐᓇᕐᒪᑦ. ᑕᒪᓐᓇ ᐊᑯᓂᑲᓪᓚᒃ 
ᐊᑲᐅᙱᓕᐅᕈᑕᐅᓯᒪᓕᕐᒪᑦ ᐃᓄᓕᕆᔨᓄᑦ. ᑕᒪᒃᑯᐊ ᐃᓄᓕᕆᔨᓄᑦ ᐃᖅᑲᓇᐃᔭᒃᓴᐅᒐᓗᐊᖅᑎᓪᓗᒋᑦ, ᐊᑯᓂᐊᓗᒃ 
ᐃᓐᓄᒍᓐᓇᐃᓕᖃᕙᒻᒪᑕ. 
 
ᑕᐃᒪᐃᒃᑐᓂᒃᑕᐅᖅ ᖃᐅᔨᖃᑦᑕᕐᓯᒪᒻᒥᒐᑦᑕ ᑭᒡᒐᑐᖅᑕᕐᓂ. ᐊᒥᓱᒃ ᐃᑲᔪᖅᑕᐅᔭᕆᐊᖃᕋᓗᐊᖅᑎᓪᓗᒋᑦ 
ᐃᓄᓕᕆᔨᓄᑦ ᓇᓗᓕᖃᑦᑕᕐᒪᑕ ᑭᒃᑯᓐᓄᑦ ᓴᓐᓂᐊᕆᐊᒃᓴᖅ, ᐱᓗᐊᖅᑐᒥᒃ ᑕᒪᒃᑯᐊ ᓯᕿᙳᔭᖏᑦ ᐊᔾᔨᒌᑎᓐᓇᒋᑦ 
ᐅᐱᓐᓇᕋᓂ ᐅᕙᖓ ᑭᒡᒐᑐᖅᑕᖏᓐᓂ ᖁᑦᑎᑦᑐᒥ ᑕᐃᒃᑯᐊ ᐃᑲᕐᕋᓪᓗᐊᒥᒃ ᓯᕗᕙᓯᓐᓂᓴᐅᒻᒪᑕ, ᒫᓂ ᐊᓪᓚᕕᐅᔪᑦ 
ᒪᑐᕙᒃᑐᑦ ᐊᓪᓚᑦ ᑕᐃᒃᑯᐊ ᐊᓪᓚᕝᕕᕗᑦ ᑕᑉᐸᓂ ᒪᑐᓚᐅᖅᑎᓐᓇᒋᑦ. 
 
ᑕᐃᒪᓕ ᑕᒪᒃᑯᓄᐊ ᓄᓇᓕᐅᔪᑦ ᐃᓄᓕᕆᔨᖃᙱᑦᑐᓄᑦ. ᑕᒪᒃᑯᐊ ᐃᓐᓄᒃᑕᐅᓯᒪᙱᑦᑐᑦ ᐃᓐᓄᒃᑕᐅᔭᕆᐊᖃᓕᖅᑐᑦ 
ᒫᓐᓇᐅᔪᖅ ᑕᐃᒃᑯᐊ ᐱᔨᑦᓯᖅᑕᐅᕙᙱᒻᒪᑕ. 
 
ᐳᐃᒍᕐᓂᕋᒪ ᑐᙵᓱᑦᑎᑦᑕᕆᐊᒃᓴᕕᑦ ᐃᖅᑲᓇᐃᔭᖅᑎᑦᑎᓪᓗ. ᐊᖓᔪᖅᑳ, ᑕᐃᒃᑯᐊ ᐊᐱᖅᓱᖅᑕᐅᕕᒻᒥᑦᑐᑦ. 

ᐊᐱᖅᑯᑎᒋᔭᕋ ᐅᕙᓃᒃᑯᑦᑕ ᕼ-7 ᑕᐃᒃᑯᓄᖓ $150,000 ᓄᓇᕗᒻᒥ ᓯᓚᑦᑐᓴᕐᕕᒻᒧᑦ, ᓇᔾᔪᓂᒃ 
ᐋᓐᓂᐊᓯᐅᖅᑎᐅᓂᕐᒧᑦ ᑕᒪᒃᑯᓇᓂ ᓄᓇᕗᒻᒥ ᓄᓇᓕᓐᓂ ᐅᖓᓯᓐᓂᕐᓴᐅᔪᓂᒃ. ᖃᓄᐃᑦᑐᓂᒃ ᓄᓇᓕᐅᔪᓂᒃ 
ᐅᖃᐅᓯᖃᖅᐱᑕ? ᐅᖃᐅᓯᖃᖅᐱᑕ ᕿᑭᖅᑖᓗᒻᒥ ᐅᕝᕙᓗ ᐊᕕᒃᓯᒪᕙ ᐱᖓᓱᓂ ᐊᕕᒃᑐᕐᓯᒪᔪᓂᒃ? ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐹᓇᐸᔅ. ᑕᐃᒃᑯᐊ ᑭᐅᑎᓐᓂᐊᖅᐸᒃᑲ. ᑕᐃᓐᓇ ᒪᒃᐱᒐᐅᔪᖅ 
ᑲᒪᒋᔭᕆᖅᑲᐅᒐᓗᐊᖅᑐᑎᒍᑦ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᒃᓱᐊᓗᒃ ᑕᒪᓐᓇ ᐊᐱᖅᑯᑎᑦᑎᐊᕙᐅᔪᖅ. 
ᑕᒪᓐᓇ ᐊᑯᓂᑲᓪᓚᐅᔪᖅ ᐱᓕᕆᐊᕆᓯᒪᓕᖅᐸᑕᕗᑦ. ᑕᐃᒃᑯᐊ ᕿᓂᕐᒪᑕ ᐃᓕᓐᓂᐊᖅᑎᑦᑎᔨᒃᓴᒥᒃ ᐅᑭᐊᒃᓵᒧᑦ. 
ᑕᐃᒃᑯᐊ ᐃᓕᓴᐃᔨᑕᓚᖅᑐᑦ ᐅᑭᐊᒃᓴᖅ ᐱᒋᐊᕐᓗᑎᒃ ᐅᑭᐊᒃᓵᖅ. 
 
ᑕᐃᒪᓕ ᐃᖅᑲᓇᐃᔭᖅᑎᑕᕆᐊᖃᖅᐳᒍ ᐃᓕᓐᓂᐊᕋᔭᖅᑐᓂᒃ ᐱᓗᑕ ᐃᖅᑲᓇᐃᔭᖅᑎᓂᓪᓗ ᑕᐃᒪᐃᑦᑐᕈᔪᓐᓂᒃ. 
ᑕᐃᒪᓕᖓᓱᑦ, ᑕᐃᒪᐃᓕᐅᕐᓂᐊᖅᑐᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐹᓇᐸᔅ. 
 
ᐹᓇᐸᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐄ, ᖁᔭᓐᓇᒦᒃ ᑭᐅᒐᕕᑦ. ᑕᐃᒃᑯᓄᖓ ᐃᕐᓂᓱᒃᓯᔨᐅᓂᕐᒧᑦ 
ᐃᓕᓐᓂᐊᕐᓂᐅᔪᒧᑦ, ᐃᓕᓐᓂᐊᖅᑐᖃᖃᑦᑕᓚᐅᕐᓯᒪᔪᖅ ᐋᑐᕙᒥ, ᑭᓯᐊᓂ ᑐᓴᒃᑲᓐᓂᓚᐅᕐᓯᒪᙱᑕᕗᑦ. 
ᐊᐅᓪᓚᖅᑐᖃᓚᐅᕐᓯᒪᒻᒥᔪᖅ ᐃᓐᓇᑐᖃᐅᔪᒥᒃ ᐃᓄᒻᒥᒃ ᐃᓕᓐᓂᐊᖅᑎᑦᑎᔭᖅᑐᖅᑐᒥᒃ ᑕᐃᓐᓇᓗ 
ᐃᓕᓐᓂᐊᓚᐅᕐᓯᒪᔪᔭᕋᓂ. ᑕᒪᓐᓇ ᖃᓄᐃᓕᖓᓕᖅᐸ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᖓᔪᖅᑳ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᐃᓐᓇ ᐊᑎᖓ ᐃᓐᓇᐅᔪᑦ ᐱᔪᒪᔭᕋ 
ᑕᐃᒃᑯᐊᓗ ᒪᓂᑐᑉᐸᒥ ᒐᕙᒪᒃᑯᑦ ᐃᓚᒋᔭᐅᖃᑕᐅᔪᒻᒪᒥᔪᑦ ᐃᓕᓐᓂᐊᖅᑎᑦᑎᓂᕐᒧᑦ ᐃᕐᓂᓱᒃᓯᓂᕐᒥᒃ, ᑕᐃᒃᑯᐊᓗ 
ᑯᐸᐃᒃ.  
 
ᑕᒪᓐᓇ ᑲᔪᓯᓐᓇᖅᑐᖅ, ᑕᐃᒃᑯᐊᓗ ᐃᕐᓂᓱᒃᓯᔨᐅᔪᑦ ᐃᓕᑕᕆᔭᐅᓯᒪᖁᒻᒥᔭᕗᑦ, ᐊᓪᓚᑦ ᓄᓇᕗᑦ ᓯᓚᑖᓂᐅᒐᓗᐊᖅ. 
ᑕᐃᒪᐃᑦᑐᓐᓇᖅᑐᒡᒍᖅ ᑯᐸᐃᑉ ᑕᕐᕋᖓᓂ. ᑕᒪᓐᓇ ᐃᓕᓐᓂᐊᕐᓂᐅᓛᖅᑐᖅ ᐊᒃᓱᐊᓗᒃ ᐱᐅᔪᒐᔭᖅᐸᓪᓚᐃᔪᖅ 
ᑕᑯᔪᒪᔭᕋ ᑕᐃᓐᓇ ᐃᓂᕐᓱᒃᓯᓂᕐᒧᑦ ᐃᓕᓐᓂᐊᕐᓂᐅᔪᖅ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐹᓇᐸᔅ. 
 
ᐹᓇᐸᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᐃᓐᓇᖃᐃ ᐃᓐᓇᐅᔪᑦ ᐊᑎᖓ ᐱᒍᒃᑯ ᑐᓂᔪᓐᓇᓛᖅᑕᕋ ᐊᑎᖓ 
ᐃᓕᓐᓄᑦ. ᐊᖓᔪᖅᑳ, ᖃᐅᔨᒋᐊᕐᕕᒋᓚᐅᖅᑳᕐᓗᒍ. 
 
ᖃᐅᔨᔪᒪᑐᐃᓐᓇᖅᑐᖓ ᐅᕙᓃᒻᒪᖔᖅ ᕼ-8 ᐅᕝᕙᓗ ᕼ-10, ᖃᐅᔨᒃᑲᖅᑕᐅᓂᐊᖅᑯᖓ. ᖃᓪᓗᓈᑎᑐᑦ ᐅᖃᕐᓗᖓ. 
(ᑐᓵᔨᑎᒍᕈᓐᓃᖅᑐᖅ) ᐊᖓᔪᖅᑳᖑᔪᖅ ᐅᖃᐅᔾᔨᔪᓐᓇᖅᐸ ᒪᓕᒐᓕᐅᕐᕕᒻᒥ ᖃᓄᐃᑦᑐᓂᒃ ᐃᑲᔪᕈᑕᐅᔪᓂᒃ 
ᐊᑐᐃᓐᓇᐅᑎᑦᑎᕙᒻᒪᖓᑕ ᐃᓄᓐᓄᑦ ᐊᔾᔨᐅᖏᑦᑐᒃᑯᑦ ᐃᑲᔪᖅᑕᐅᔭᕆᐊᖃᖅᑐᓄᑦ ᐅᕝᕙᓘᓐᓃᑦ ᑎᒥᖏᒍᑦ 
ᐊᔪᕈᑎᖃᖅᑐᓂᒃ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐹᓇᐸᔅ, ᒪᑉᐱᖅᑐᒐᖅ H-9 ᐊᒻᒪᓗ H-10, ᐊᕐᓇᖅ ᐊᖓᔪᖅᑳ. 

ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᑐᒡᓕᕋ ᑭᐅᑎᓐᓂᐊᕐᕋᒃᑯᑦ ᐊᐱᖅᑯᑎᒥᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᒥᔅᑕ. ᐸᓚᐃᔅ. 
 
ᐸᓚᐃᔅ: ᐃᓱᒪᑐᐃᓐᓇᖅᑐᖓ ᐊᐱᖅᑯᑎᐅᔪᖅ ᐅᖃᑦᑕᐅᑲᓐᓂᕈᓐᓇᕐᒪᖔᖅ. ᑕᒪᕐᒥᒃ ᑐᑭᓯᕋᑖᖏᓇᒃᑯᑦ. ᒪᒥᐊᓇᖅ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐹᓇᐸᔅ, ᐅᖃᒃᑲᓐᓂᕈᓐᓇᖅᑭᐅᒃ ᐊᐱᖅᑯᑎᒋᔭᐃᑦ. 
 
ᐹᓇᐸᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᖓᔪᖅᑳ ᐅᖃᐅᔾᔨᒍᓐᓇᖅᑲ ᑲᑎᒪᕕᒻᒥ, ᖃᓄᐃᑦᑐᒥᒃ ᐃᑲᔪᕐᓂᖃᑉᐸᒻᒪᖔᖅ 
ᑖᒃᑯᓄᖓ ᐃᓄᓐᓄᑦ ᐃᑲᔪᖅᑕᐅᔭᕆᐊᓕᓐᓄᑦ ᐅᕝᕙᓘᓐᓃᑦ ᐱᒡᒐᕈᑎᖃᑦᑐᓄᑦ ᐊᑯᓂᒨᖓᔪᒃᑯᑦ. ᖁᔭᓐᓇᒦᒃ, 
ᐃᒃᓯᕙᐅᑕᖅ.  
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᒥᔅᑕ. ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᒥᓱᓂᒃ ᐱᓕᕆᐊᒃᓴᖃᑦᑐᒍᑦ ᐅᑯᑎᒎᓇ NIHB ᐊᖏᖃᑎᒌᒍᑎᖏᑎᒍᑦ, ᒪᑯᐊ 
ᐱᔨᑦᑎᕈᑕᐅᔪᑦ, ᐊᔭᐅᕈᑏᑦ, ᐊᓯᖏᓪᓗᑦ ᐱᑕᖃᑦᑎᑕᐅᕙᑦᑐᑦ ᐅᕝᕙᓘᓐᓃᑦᑎ ᐱᔭᐅᕙᑦᑐᑦ ᐃᑲᔪᑎᑎᒍᑦ. ᐊᒻᒪᑕᐅᖅ 
ᐱᓕᕆᕕᒃᑯᑦ ᐱᑕᖃᑦᑎᑦᑎᕙᒻᒥᔪᑦ ᐅᓪᓗᒥᐅᔪᖅ, ᐊᖏᕐᕋᒥᒃ ᐊᒻᒪᓗ ᓄᓇᓕᓐᓂ ᐱᔨᑦᑎᕈᑎᓂᒃ, ᐊᒻᒪᓗ ᐊᑐᓂᒃ 
ᓄᓇᓖᑦ ᓄᓇᕗᓗᒃᑖᒥ. ᐱᑕᖃᕆᓪᓗᓂᓗ ᐱᔨᑦᑎᕈᑎᓂᒃ ᐊᑐᐃᓐᓇᐅᔪᓂᒃ ᓱᕈᓯᕐᓄᑦ ᐃᑲᔪᖅᑕᐅᔭᕆᐊᓕᓐᓄᑦ 
ᐅᕝᕙᓘᓐᓃᑦ ᐃᓐᓇᐃᑦ ᐃᑲᔪᖅᑕᐅᔭᕆᐊᓖᑦᑕᐅᖅ. 
 
ᑕᒪᒃᑯᐊ ᐱᔨᑦᑎᕈᑎᐅᔪᑦ ᖃᐅᔨᒪᔭᒃᑲ ᒫᓐᓇᐅᔪᖅ ᐱᑕᖃᑦᑎᑕᕗᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᐃᔅᓱᒪᓂ ᓄᓇᑦᑎᐊᑉ ᒐᕙᒪᒃᑰᑎᓪᓗᒋᑦ, 
ᐃᑲᔪᖅᑕᐅᖃᑦᑕᓚᐅᖅᓯᒪᔪᑦ ᑕᒪᒃᑯᐊ ᐃᓄᐃᑦ. ᐱᑕᖃᖏᓐᓂᖓ ᐃᖅᑲᓇᐃᔮᒃᓴᓂᒃ ᐱᓗᐊᖅᑐᒥᒃ ᑕᒪᒃᑯᓇᓂ 
ᓯᐊᒻᒪᑎᖅᕕᐅᓯᒪᖏᑦᑐᓂ ᐊᔪᓐᓇᑎᑦᑎᓪᓚᕆᒻᒪᑦ ᐃᓄᓐᓄᒃ ᐃᖅᑲᓇᐃᔮᖃᖏᑦᑐᓂᒃ ᐊᑭᓖᒍᓐᓇᕐᓗᑎᒃ 
ᐱᖁᑎᒋᔭᐅᔪᓂᒃ ᒪᑯᓂᖓ ᓄᔭᙳᐊᓂᒃ. ᐃᓘᓇᑎᒃ ᐊᑐᐃᓐᓇᖃᖏᒻᒪᑕ ᖃᕋᓴᐅᔭᒃᑯᑦ ᑐᑭᓯᒋᐊᖅᕕᖓᓂᒃ 
ᑎᑭᓴᐃᒍᓐᓇᕐᓗᑎᒃ ᐋᖅᑭᒃᑕᐅᓯᒪᔪᓂᒃ ᐊᑐᖅᑕᐅᕙᒃᑐᓂᒃ ᑕᒪᒃᑯᓂᖓ ᓄᔭᙳᐊᑦ ᐊᒻᒪᓗ ᐊᓯᖏᑦ ᐃᓅᓯᕆᔭᐅᔪᒥᒃ 
ᐋᖅᑭᐹᓕᑎᑦᑎᔪᓂᒃ. 
 
ᐃᑲᔪᖅᑕᐅᔾᔪᑎᐅᔪᑦ ᐊᑐᐃᓐᓇᐅᔪᑦ ᐃᓄᓐᓄᑦ ᐃᑲᔪᖅᑕᐅᔭᕆᐊᓕᓐᓄᑦ ᑕᒪᒃᑯᐊ ᓄᔭᙳᐊᑦ ᐅᕝᕙᓘᓐᓃᑦ ᐊᓯᖏᑦ 
ᑐᕌᖓᔪᑦ ᐊᑯᓂᒨᖓᔪᑦ ᑎᒥᐅᑉ ᖃᓄᐃᑦᑑᓂᖓᓄᑦ ᐅᕝᕙᓘᓐᓃᑦ ᐊᔪᕈᑎᖃᑦᑐᓄᑦ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ. ᐸᓚᐃᔅ.  
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖃᐅᔨᒪᖏᑦᑐᖓ ᐊᑐᐃᓐᓇᐅᔪᖃᒻᒪᖔᖅ ᑕᐃᒪᓐᓇᐃᑦᑐᓂᒃ ᐱᔨᑦᑎᕈᑎᓂᒃ, 
ᑭᓯᐊᓂᓕ ᐅᖃᕋᔭᖅᑐᖓ ᐱᓕᕆᕕᕗᑦ ᐱᑕᖃᑦᑎᑦᑎᒍᓐᓇᐸᓪᓚᐃᔪᑦ ᑕᒪᒃᑯᓂᖓ ᑐᒃᓯᕋᖅᑕᐅᔪᓂᒃ ᐊᒡᒋᖅᑐᓂ 
ᐊᕐᕌᒍᓂ. ᑕᒪᒃᑯᐊ ᐋᓐᓂᐊᔪᑦ ᓄᔭᙳᐊᖃᕆᐊᓖᑦ ᐅᕝᕙᓘᓐᓃᑦ ᑭᓱᑐᐃᓐᓇᕐᓂᒃ ᐊᒻᒪᓗ ᐱᓇᓱᐊᕈᓐᓇᑎᐊᖅᑐᑕ 
ᐱᑕᖃᕈᓐᓇᕐᓗᑕ ᑕᒪᒃᑯᓂᖓ ᐊᑐᖅᑕᐅᔭᕆᐊᓕᓐᓂᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐹᓇᐸᔅ. 

ᐹᓇᐸᔅ (ᑐᓵᔨᒃᑯᑦ): ᐃᒃᓯᕙᐅᑕᖅ, ᐊᐱᕆᔪᓐᓇᑎᓐᓂᐊᕐᕋᒃᑯᑦ ᒪᓕᒐᓕᐅᖅᑎᐅᖃᑎᒐ. ᖁᔭᓐᓇᒦᕈᒪᓪᓗᒋᑦ 
ᐱᓕᕆᕕᐊ, ᐊᒻᒪᓗ ᖃᐃᔨᒃᑲᐃᓂᐊᖅᐳᖓ ᑕᐃᒃᑯᓂᖓ ᐃᓄᓐᓂᒃ ᓄᔭᙳᐊᖅᑖᕈᒪᔪᓂᒃ. ᖁᔭᓐᓇᒦᒻᒪᕆᐊᓗᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐹᓇᐸᔅ. ᐃᕝᔭᕈᑕᐃᓚᒃ. 
 
ᐃᕝᔭᕈᑕᐃᓚᒃ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᑎᕈᒪᓪᓗᖓ ᒪᑉᐱᖅᑐᒐᕐᒧᑦ H-7 ᐃᕐᓂᓱᒃᓲᓂᕐᒥᒃ, 
ᐅᖃᐅᓯᕆᖅᑲᐅᔭᐃᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐃᕝᔭᕈᑕᐃᓚᒃ ᐊᖏᕈᑎᖃᕇᖅᑲᐅᔪᒍᑦ ᑖᔅᓱᒥᖓ ᒪᑉᐱᖅᑐᒐᕐᒥᒃ. ᐅᕗᙵᕈᓐᓇᕈᑦᑕ 
ᒪᑉᐱᖅᑐᒐᖅ H-8. ᐃᕝᔭᕈᑕᐃᓚᒃ. 
 
ᐃᕝᔭᕈᑕᐃᓚᒃ: ᐃᒃᓯᕙᐅᑖᖅ, ᒪᓕᒐᓕᐅᖅᑎᐅᖃᑦᑎᒃᑲ ᐅᑎᖁᑲᐃᓐᓇᕈᕕᒋᑦ. ᑕᐃᒪᓐᓇ ᐊᐱᕆᕗᖓ 
ᐅᑎᑲᐃᓐᓇᕈᓐᓇᕐᒪᖔᑦᑕ ᐅᕗᖓ ᕼ-7. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑐᓂᓂᐊᕐᕋᒃᑭᑦ ᐃᒻᒪᖃ ᒪᕐᕉᓐᓂᒃ ᐊᐱᖅᑯᑎᖃᕈᓐᓇᕐᓗᑎᑦ, ᐃᓱᒪᔅᓱᕐᓗᓂ 
ᐃᒃᓯᕙᐅᑕᖅ, ᑲᔪᓯᓕᕆᑦ. ᖁᔭᓐᓇᒦᒃ.  
 
ᐃᕝᔭᕈᑕᐃᓚᒃ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᐱᕆᔪᒪᓪᓗᖓ ᐊᖓᔪᖅᑳᒧᑦ. ᐅᖃᖅᑲᐅᒐᕕᑦ ᑕᑯᓇᓐᓂᕋᖅᑐᑎᒃ 
ᐃᕐᓂᓱᒃᓰᔨᐅᔪᓂᒃ ᑎᑭᑦᑐᖃᕐᓗᓂ ᓄᓇᕗᒻᒧᑦ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᑭᐅᑲᐃᓐᓇᕆᑦ, ᐊᕐᓇᖅ ᐊᖓᔪᖅᑳ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᖃᖅᑲᐅᔪᖓ ᑕᑯᓇᓐᓂᕋᖅᑐᑕ 
ᐃᓕᓴᐃᔨᕐᓴᒥᒃ ᒫᓐᓇᐅᔪᖅ.  
 
ᐃᓕᓐᓂᐊᕐᓂᖅ ᐃᕐᓂᓱᒃᓰᓂᕐᒧᑦ ᐱᒋᐊᕐᓂᐊᖅᑐᖃᐃ ᐅᑭᐊᒃᓵᖅ ᐃᓕᓴᐃᔨᑖᕆᐊᖃᒻᒪᑕ ᐊᒻᒪᓗ ᐃᓕᓐᓂᐊᕐᕈᒪᔪᓂᒃ 
ᐱᓇᓱᐊᕐᓗᑎᒃ. ᐱᖃᓯᐅᔾᔨᓂᐊᕐᕆᓪᓗᓂᑦᑕᐅᖅ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐃᕝᔭᕈᑕᐃᓚᒃ. 
 
ᐃᕝᔭᕈᑕᐃᓚᒃ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᑕᐅᓯᐅᖏᑦᑐᒥᒃ ᐊᕐᓇᓂᒃ ᖁᓪᓗᖅᑑᒥ ᖃᐅᔨᒪᔫᓐᓂᒃ ᐱᑕᖃᑦᑐᖅ 
ᐃᕐᓂᓱᒃᓰᓂᕐᒥᒃ. 
 
ᐃᓚᖓ ᐃᕐᓂᓱᒃᓰᖃᑦᑕᖅᓯᒪᔪᖅ 1960-ᖏᓐᓂᓂᒃ, 70 ᐊᒻᒪᓗ 80-ᖏᓐᓂ. ᓇᓗᖏᓚᖓ ᐃᖅᑲᐅᒪᔪᖅ 
ᖃᐅᔨᒪᓂᓕᒫᒥᓂᒃ. ᐃᓅᓪᓗᓂ ᐊᒻᒪᓗ ᕿᑐᙵᖏᑦ ᐅᓪᓗᒥᐅᔪᖅ ᐃᓅᔪᑦ ᐃᓅᓚᐅᖅᓯᒪᔪᑦ ᐋᓐᓂᐊᕕᒻᒥ. 
ᐃᖅᑲᐅᒪᔪᖓ ᐃᕐᓂᖃᑦᑕᓚᐅᖅᓯᒪᒻᒪᑦ ᐊᖏᕐᕋᒥᓂ. 
 
ᕿᓂᕐᓂᕈᑦᓯ ᐃᓕᓴᐃᔨᒃᓴᓂᒃ, ᐊᑕᐅᓯᐅᖏᑦᑐᓂᒃ ᐊᑎᕐᓂᒃ ᖁᓪᓗᖅᑑᒥᒃ ᐱᑕᖃᑦᑐᖓ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᕝᔭᕈᑕᐃᓚᒃ. ᐅᖃᐅᓯᑐᐃᓐᓇᖅ. ᑭᓇᓗ ᐅᖃᐅᓯᒃᓴᖃᑉᐸ 
ᓴᙱᓂᖃᕝᕕᐅᔪᒧᑦ ᓇᒻᒪᓴᓚᐅᖏᓂᑦᑎᓐᓂᒃ ᕼ-7-ᐸᒥᒃ. 

ᐊᐱᖅᑯᑎᑕᖃᑉᐸ ᐅᕙᓂ ᕼ-7, ᕼ-5-6 ᐊᒻᒪᓗ 7 ᑲᑎᙵᔪᐃᓐᓇᐃᑦ. 2 ᒥᓂᔅᖃᑦᑎᓐᓂᐊᕐᕋᒃᑭᒃ, ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ ᐃᒃᓯᕙᐅᑕᖅ. ᐊᐱᕆᑦᑎᐊᕐᓂᐊᖅᐳᖓ.  
 
ᐊᐱᕆᔪᒪᓪᓗᖓ ᐊᖓᔪᖅᑳᕐᒥᒃ ᑐᓴᖅᑎᑦᑎᒋᐊᕈᓐᓇᕐᒪᖔᖅ ᑲᑎᒪᕕᒻᒥᒃ ᐊᑐᓗᐊᖅᑕᐃᓕᒪᓂᕐᒧᑦ ᐃᑲᔪᖅᑕᐅᓂᒃ 
ᖃᓂᕐᓂᖅᓴᒧᑦ ᐊᖏᕐᕋᒥᑦ ᐱᔨᑦᑎᕋᕐᓂᕐᒧᑦ ᐸᕐᓇᒍᑎᐅᔪᑦ ᓄᓇᕗᒻᒨᖅᑕᐅᓂᐊᖅᑐᖅ ᐊᕐᕌᒎᓐᓂᖃᐃ ᒪᕐᕉᓐᓂᒃ, 
ᑮᓇᐅᔭᑎᒍᑦ ᐊᑐᓗᐊᖅᑕᐃᓕᒪᓂᕐᒧᑦ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ. ᐸᓚᐃᔅ.  
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑭᐅᒍᓐᓇᖏᒃᑭᒃᑭᑦ ᑖᔅᓱᒥᖓ ᐊᐱᖅᑯᑎᓐᓂᒃ. ᒪᓕᑐᐃᓐᓇᓂᐊᖅᑐᖃᐃ 
ᐊᒥᓲᓂᖏᓐᓄᑦ ᐱᑦᔪᑎᐅᔪᑦ; ᑲᔪᓯᑦᑎᐊᕐᕈᑦᑕ ᐃᖅᑲᓇᐃᔭᖅᑎᑖᕐᓂᕐᒥᒃ ᐊᒻᒪᓗ ᐊᑐᓕᕈᓐᓇᕐᓂᕈᑦᑕ 
ᐸᕐᓇᒍᑎᑦᑎᓐᓂᒃ ᓂᕈᐅᒋᔭᕗᑦ ᒪᓕᓪᓗᒍ. ᒪᓕᑐᐃᓐᓇᓂᐊᖅᑐᖅᑕᐅᖅ ᓴᖅᑭᑕᐅᓂᖓᓄᑦ ᐃᓄᐃᑦ 
ᐃᖅᑲᓇᐃᔭᖅᑐᐃᑦ ᐃᓚᒋᔭᖓ ᐹᕐᓇᒍᑎᑦᑕᑦᑕᐅᖅ. ᐋᖅᑭᒃᑎᕆᓕᖅᑭᓂᐊᖅᑐᒍᖅᑲᐃ ᐱᖁᑎᑦᑎᓐᓂᒃ 
ᑲᔪᓯᑦᑎᐊᕐᕈᒪᓪᓗᑕ ᑎᑭᓐᓇᓱᐊᖅᑕᓯᓐᓂᒃ.  
 
ᐱᒻᒪᕆᐅᔪᕐᓕ ᓂᕆᐅᒋᔭᕗᑦ ᓵᓕᑎᕆᔪᓐᓇᕐᕋᑦᑕ ᐅᕝᕙᓘᓐᓃᑦ ᑕᐃᒪᐃᓗᐊᓕᖅᑎᑦᑎᓗᑕ ᐅᓄᖅᓯᒋᐊᕈᑎᓂᒃ 
ᐃᓱᒫᓘᑎᓪᓗᐊᖑᓯᒪᔪᓂᒃ ᑖᒃᓱᒧᖓ ᒐᕙᒪᒃᑯᓐᓂᑦ ᐊᒻᒪᓗ ᓯᕗᓪᓕᐅᓚᐅᖅᑑᑉ. ᑎᑭᓐᓇᓱᐊᖅᑕᕗᓪᓗ ᒫᓐᓇᐅᔪᖅ 
ᓵᓪᓕᑎᕆᓇᓱᒃᑐᑕ ᑮᓇᐅᔭᖅᑐᕈᑎᑦ ᐅᓂᖅᓯᒋᐊᕈᑎᖏᓐᓂᒃ ᑕᒪᒃᑯᑎᒎᓇ ᐅᑎᖅᑎᑕᐅᓂᖅ ᓄᓇᖓᓄᑦ. 
 
ᐊᒻᒪᑕᐅᖅ, ᖃᐅᔨᒪᒋᐊᖃᑦᑐᒍᑦ ᑐᑭᒧᐊᑦᑎᕆᒃᑲᓐᓂᕆᐊᖃᕋᑦᑕ ᐱᖁᑎᑦᑎᓐᓂᒃ ᐃᓕᓐᓂᐊᕐᓂᖃᑦᑎᑦᑎᒍᒪᓪᓗᑕ 
ᐃᓄᓐᓂᒃ ᐃᖅᑲᓇᐃᔭᖅᑐᓂᒃ ᑕᒪᒃᑯᐊᓗ ᐃᓄᓕᕆᔩᑦ, ᓯᖓᐃᔪᓂᒃ ᐸᖅᑭᔨᐅᔪᑦ ᐱᓕᕆᔩᑦ ᐊᒻᒪᓗ ᐃᕐᓂᓱᒃᓰᔩᑦ. 
ᑕᐃᒪᓕ, ᖃᐅᔨᒪᓪᓚᕆᖏᑦᑐᖓ ᐱᖓᓲᓂᐊᖅᑐᓂᒃ ᑕᓪᓕᒪᓂᓗᑭᐊᖅ ᐊᕐᕌᒍᓂ ᑕᑯᓂᐊᕐᒪᖔᑦᑕ 
ᐊᑐᓗᐊᖅᑕᐃᓕᒪᓂᕐᒥᒃ ᑕᒪᒃᑯᐊ ᐱᖁᑎᒋᔭᐅᔪᑦ ᑲᔪᓯᔭᐅᓂᐊᖅᐸᑕ ᐃᓘᓇᖓᑎᒍᑦ ᐱᓕᕆᐊᖑᔪᑦ ᖃᓂᕐᓂᖅᓴᒧᑦ 
ᐊᖏᕐᕋᒥᑦ ᐱᔨᑦᑎᕋᕐᓂᕐᒧᑦ. 
 
ᓴᓇᒋᐊᖃᑦᑐᒍᑦ ᐃᖅᑲᓇᐃᔭᖅᕕᐅᔪᒥᒃ ᐱᑕᖃᑦᑎᑦᑎᓂᐊᖅᑐᒥᒃ ᐱᔨᑦᑎᕈᑎᓂᑦᑕᐅᖅ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ. ᐸᓚᐃᔅ. ᐲᑕᓴᓐ, ᑭᖑᓪᓕᖅᐹᖅ ᐊᐱᖅᑯᑏᑦ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᖃᐅᓯᖃᓚᐅᖅᑐᒍᑦ ᑖᓐᓇ KPMG ᐅᓂᒃᑳᖅ ᑮᓇᐅᔭᖅᑐᕈᑎᖃᓚᐅᕐᒪᑦ 
ᐊᒃᓱᑲᓪᓚᒃ. ᓴᖅᑮᓚᐅᖅᑐᓂᓗ ᐊᒥᓱᓂᒃ ᐊᑐᓕᖁᔭᐅᔪᓂᒃ. ᐅᖃᐅᓯᖃᓚᐅᖅᑐᒍᑦ ᖃᓂᕐᓂᖅᓴᒧᑦ ᐊᖏᕐᕋᒥᑦ 
ᐱᔨᑦᑎᕋᕐᓂᕐᒧᑦ ᐸᕐᓇᒍᑎᒥᒃ. 
 
ᑕᒪᓐᓇ ᐊᑐᙱᑎᑦᑎᓂᖅᓴᐅᒋᐊᓕᐅᒐᓗᐊᖅ ᑮᓇᐅᔭᓂᒃ, ᑮᓇᐅᔭᖅᑐᖖᒋᓐᓂᖅᓴᕈᑎᒋᒐᔭᖖᒍᐊᖅᑕᕗᑦ. 
ᐋᓐᓂᐊᕕᓐᓂᓪᓗ ᒪᑐᐃᖅᓯᓛᓕᖅᑐᑕ ᒫᓐᓇᕈᓗᒃ. ᐋᓐᓂᐊᓯᐅᖅᑎᖃᑦᑐᓯᓗ ᐃᖅᑲᓇᐃᔭᖅᑎᑖᕆᕙᓪᓕᐊᔭᒃᓯᓐᓂᒃ 
ᓂᕆᐅᒋᔭᓯ ᒪᕐᕉᓐᓄᑦ ᑕᓪᓕᒪᓄᓪᓘᓐᓃᑦ ᑕᒫᓃᓐᓂᐊᖅᑐᓂᒃ ᐊᒻᒪᓗ ᐊᓯᕈᓘᔭᖏᑦᑕᐅᖅ. ᑭᓯᐊᓂᓗ, 
ᐋᓐᓂᐊᖅᑐᓕᕆᓂᕐᒧᑦ ᑮᓇᐅᔭᖅᑐᕈᑎᐅᔪᑦ ᖁᕝᕙᐸᓪᓕᐊᖏᓐᓇᖅᑐᑎᒃ. 
 
ᐃᖅᑲᓇᐃᔭᖅᑎᑖᖅᐸᓪᓕᐊᔪᓯ ᐊᒥᓲᓂᖅᓴᓂᒃ ᐃᖅᑲᓇᐃᔭᖅᑎᓂᒃ. ᐃᓚᓯᕙᓪᓚᐃᓪᓗᓯᓗ 39-ᓂᑦ ᐃᖅᑲᓇᐃᔮᓂᒃ 
ᑕᒫᓂ ᐊᕐᕌᒍᒥ ᐊᖓᔪᖅᑳᖃᕝᕕᒻᒥ. ᖃᐅᔨᔪᒪᑐᐃᓐᓇᖅᑐᖓ, ᐅᕙᓐᓄᐃᓐᓇᖅ ᐃᓚᖏᓪᓗᖃᐃ ᒪᓂ 
ᒪᓕᒐᓕᐅᖅᑎᐅᔪᑦ, ᓱᓕᔪᕐᓇᖅᑐᒥᒃ ᖃᓄᐃᑦᑐᒥᒃ ᐊᖓᔪᖅᑳᖑᔪᖅ ᐅᕙᑦᑎᓐᓄᑦ ᐅᖃᕈᓐᓇᖅᐸ ᐊᑐᓗᐊᔾᔭᖏᒻᒪᑕ 
ᑮᓇᐅᔭᐃᑦ ᐊᑐᖅᑐᒃᓴᐅᔪᓂ 2005/06. ᖁᔭᓐᓇᒦᒃ, ᐃᒃᓯᕙᐅᑕᖅ. 

ᐃᒃᓯᕙᐅᑕᖅ: ᖁᔭᓐᓇᒦᒃ. ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓱᓕᔪᖅᓴᖅᑐᖓ ᑖᒃᑯᐊ ᑮᓇᐅᔭᐃᑦ ᐊᑐᖅᑐᒃᓴᐅᔪᑦ ᑕᒫᓂ ᐱᓂᐊᖅᑕᕗᑦ 
ᓇᒻᒪᓐᓂᐊᖅᑐᑦ ᐱᓕᕆᐊᕆᔭᕆᐊᖃᖅᑕᑎᓐᓂᒃ ᓄᓇᕗᒻᒥ. 
 
ᐅᖃᕈᓐᓇᖅᑐᖓ ᐊᕐᕌᓂᓂ ᖁᓚᓐᓂᕐᓴᐅᓚᐅᕋᓗᐊᖅᑐᖓ. ᑭᓱᑐᐃᓐᓇᐃᑦ ᑕᐃᒪᐃᓪᓚᕆᒍᓐᓇᖏᒻᒪᑕ. ᑕᐃᒪᓕ 
ᐋᓐᓂᐊᖅᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ ᖃᐅᔨᒪᓇᓪᓚᕆᓐᓂᖅᐸᑕ, ᖃᐅᔨᒪᔪᓐᓇᕐᓂᕈᑦᑕ ᓯᐊᒻᒪᕐᓴᕋᐃᑦᑐᒥᒃ 
ᐋᓐᓂᐊᒥᒃ ᓴᖅᑭᖅᑐᖃᔾᔭᖏᑦᑐᖅ ᑕᒫᓂ ᐊᕐᕌᒍᒥ ᐅᕝᕙᓘᓐᓃᑦ ᑕᒪᒃᑯᐊ ᐋᓐᓂᐊᖅᑐᓕᕆᔨᐅᔪᑦ ᓂᕆᐅᒃᐸᑕ 
ᑐᖁᓐᓇᖅᑐᐊᓗᒻᒥ ᐋᓐᓂᐊᑕᖃᓚᕆᐊᖓ ᓯᕗᓂᒃᓴᑦᑎᓐᓂ. 
 
ᑕᒪᒃᑯᓄᖓ ᐅᐸᓗᖓᐃᔭᕐᓯᒪᓇᓱᐊᖅᑐᒍᑦ. ᑕᒪᓐᓇ ᐋᓐᓂᐊᖅᑐᓕᕆᓂᐅᔪᖅ ᑭᒃᑯᑐᐃᓐᓇᕐᓄᑦ ᓱᓕᔪᒥ 
ᓂᕆᐅᖏᔭᐅᔪᓐᓇᖅᐸᓪᓚᐃᖏᒻᒪᑦ. ᑕᐃᒪᐃᑦᑐᓄᑦ ᐃᖅᑲᓇᐃᔭᖅᑎᖃᙱᓐᓇᑦᑕ. ᑭᓯᐊᓂᓕ ᓱᓕᔪᕐᓴᖅᑐᖓ ᑕᒪᒃᑯᐊ 
ᐃᓱᒪᒋᓪᓗᒋᑦ ᐱᔨᑦᑎᕈᑎᕗᑦ ᐋᖅᑭᒃᓯᒪᔪᑦ, ᓘᒃᑖᑕᒃᑲᓐᓂᓛᖅᑐᒍ 8-ᖑᔪᓂᒃ ᐅᐱᓐᓇᕋᓂ ᐊᒥᓱᐊᓗᓐᓂ 
ᐊᐅᓪᓚᖅᑎᑦᑎᕙᑦᑐᓄᑦ ᓄᓇᕗᑦ ᓯᓚᑖᓄᑦ ᓘᒃᑖᖑᔪᓄᑦ ᑕᑯᔭᐅᔭᖅᑐᖅᑐᓂᒃ ᐊᒥᒐᕐᓯᖏᒃᑯᑕ ᑕᒫᓂ 
ᑲᒪᒋᔭᐅᔪᓐᓇᖅᑐᑎᒃ.  
 
ᑕᑯᒃᓴᐅᑎᑦᑎᓯᒪᓕᖅᑐᒍᑦ ᑭᒍᑎᓕᕆᓂᕐᒥ, ᐆᒃᑐᑎᒋᓗᒍ, 757-ᖑᒻᒪᑕ ᓱᕈᓯᐅᔪᑦ ᑭᒍᑎᓕᕆᔭᐅᒋᐊᖃᒻᒪᕆᑦᑐᑦ. 
ᑐᑭᓯᐅᒪᓪᓗᖓ ᑕᐃᒃᑯᐊ 60%-ᖏᑦ ᑲᒪᒋᔭᐅᔭᕆᐅᓛᖅᑐᑦ ᓄᓇᕗᒻᒥ ᓯᕗᓪᓕᖅᐹᑦᑎᐊᒥ. ᑕᐃᒪᓕ ᕿᒥᕐᕈᓕᖅᑐᒍ 
ᐊᒥᓱᑲᓪᓚᐅᔪᓂᒃ ᑕᒫᓂ ᐱᓕᕆᐊᖑᔪᓐᓇᕐᓯᓚᓕᖅᑐᓂᒃ ᑲᒪᒋᔭᐅᔪᓐᓇᖅᐸᓚᐃᔅᙱᑦᑐᓂᒃ.  
 
ᐅᖃᕈᓐᓇᖅᑐᖓ ᓱᓕᔪᖅᓴᖅᑐᖓ ᖃᓂᕐᓂᖅᓴᒧᑦ ᐊᖏᕐᕋᒥᑦ ᐱᔨᑦᑎᕋᕐᓂᕐᒧᑦ ᐊᒻᒪᓗ ᑕᒪᒃᑯᐊ 
ᐱᒋᐊᕐᓯᒪᓕᖅᑐᑎᒍᑦ, ᐊᓯᖃᕐᓂᐊᖅᐸᑕ, ᓯᕗᓂᑦᑎᓐᓂᒃ ᐊᑭᓕᐅᑎᔪᒃᓴᐅᔪᑦ. ᑕᐃᒪᓕ ᒪᓕᒐᓕᐅᖅᑎᐅᔪᑦ 
ᐅᖃᐅᑎᔪᒪᔪᓐᓇᖅᑕᕋᓗᐊᒃᑲ ᑕᐃᒪᐃᓪᓚᕆᓐᓂᐊᖅᑐᓂᒃ. ᑭᓯᐊᓂᓕ ᐅᕙᖓ ᐊᖓᔪᖅᑳᕐᓗᓐᓂ 
ᑕᐃᒪᐃᓪᓚᕆᓐᓂᕋᕐᓗᒍ ᐅᖃᕈᓐᓇᖅᐸᓪᓚᐃᖏᓐᓇᓐᓄᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐸᓚᐃᔅ. ᐋᕆᐊᒃ ᑭᖑᓪᓕᐅᓕᕐᒥᔪᖅ. 
 
ᐋᕆᐊᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᖓᔪᖅᑳᖑᔪᖅ ᐅᖃᖅᑲᐅᒻᒪᑦ ᖃᓂᕐᓂᖅᓴᒧᑦ ᐊᖏᕐᕋᒥᑦ 
ᐱᔨᑦᑎᕋᕐᓂᕐᒧᑦ ᑕᓪᓕᒪᐃᕋᖅᑐᓂᖃᐃ ᐊᒻᒪᓗ ᐃᒃᓯᕙᐅᑕᐅᔪᖅ ᑲᑎᒪᔨᕋᓛᓄᑦ ᐅᖃᐅᓯᕆᕙᖅᑲᐅᒋᓪᓗᐅᒃ. 
 
ᐅᖃᐅᓯᕆᔭᐅᓯᒪᒻᒥᔪᖅ ᐱᓕᕆᓂᕐᒧᑦ ᐸᕐᓇᒍᑕᐅᔪᒥᒃ. ᑲᖏᖅᑐᒑᐱᒻᓐᒥ, ᑕᐃᒃᑯᐊ ᐱᓕᕆᓇᓱᐊᕐᒪᑕ 
ᐃᒥᐊᓗᓕᕆᓂᕐᒧᑦ ᐊᖓᔭᕐᓇᖅᑐᓕᕆᓂᕐᒧᑦ ᐃᑲᔪᕋᓱᐊᕐᓂᕐᒧᑦ. ᑕᒪᓐᓇ ᑲᒪᒋᔭᐅᕙᓪᓕᐊᓇᓱᐊᖅᑐᓂᒃ ᓄᓇᓕᐅᔪᓂᒃ. 
ᑮᓇᐅᔭᖅᑖᕋᓱᐊᖅᐸᑦᑐᑦ ᐊᔾᔨᒌᙱᑦᑐᓂᒃ. ᑕᐃᒪᐃᑦᑐᓂᒃ ᐱᓕᕆᔪᖃᕋᓱᐊᖅᑎᓪᓗᒍ. ᑕᒪᔾᔭ ᐱᓕᕆᐊᖑᓂᕋᖅᑕᐅᕙᑦ 
ᖃᓂᕐᓂᖅᓴᒧᑦ ᐊᖏᕐᕋᒥᑦ ᐱᔨᑦᑎᕋᕐᓂᕐᒧᑦ ᐱᓕᕆᐊᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐋᕆᐊᒃ. ᐸᓚᐃᔅ.  
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᒪᓐᓇ ᐊᖏᖃᑎᒋᔭᕋ. ᓱᓕᒃᑲᓐᓂᖅ, ᓂᕆᐅᒃᑲᓗᐊᕋᑦᑕ ᐃᑲᔪᖅᑐᐃᓇᓱᐊᕐᓂᕐᒥ 
ᓄᓇᓕᐅᔪᓂ ᐱᒋᐊᖅᑕᐅᕙᓪᓕᐊᔪᓂᒃ ᐃᑲᔪᖅᐸᓪᓕᐅᑎᓂᐊᖅᑐᒋᒍᑦᑎᒍᑦ ᖃᓄᐃᙱᑦᑎᐊᕐᓂᕐᒧᑦ ᐅᕝᕙᓗ 
ᖃᑦᑎᓐᓇᕈᕆᐊᖅᑎᑦᑎᓂᕐᒧᑦ ᐊᑐᕐᓂᓗᒃᑕᐅᕙᒃᑐᓂᒃ ᐃᒥᐊᓗᓐᓂ ᐊᖓᔭᕐᓇᖅᑐᓂᒃ. ᑕᐃᒪᓕ ᖃᖏᖅᑐᓂᒃ 
ᐊᑐᐃᓐᓇᖃᖃᑦᑕᕐᓯᒪᙱᓐᓇᑦᑕ ᑕᐃᒪᐃᑦᑐᓂᒃ. ᑭᓯᐊᓂᓕ ᓂᕆᐅᒃᑐᒍ ᑕᐃᒪᐃᑦᑐᓂᒃ ᐱᓇᓱᐊᕈᒪᓪᓗᑕ, 
ᑭᒃᑯᑐᐃᓐᓇᕐᓄᑦ ᐋᓐᓂᐊᖅᑐᓕᕆᓂᕐᒧᑦ ᐊᒻᒪᓗ ᐱᐅᓯᕙᓪᓕᑎᑦᑎᓂᕐᒧᑦ ᖃᓄᐃᙱᑦᑎᐊᖅᑐᓂᒃ ᓄᓇᑦᑎᓐᓂᒃ 
ᐃᑲᔪᖅᑐᐃᕙᓪᓕᐊᓗᑕᓗ. 

ᑕᐃᒪᓕ ᑕᒪᓐᓇ ᐃᒃᐱᒋᒋᐊᕐᓂᐊᕋᒃᑯ, ᑕᒪᒃᑯᐊ ᐱᔪᓐᓇᕐᓂᕆᔭᕗᑦ ᐊᒻᒪᓗ ᐊᑐᐃᓐᓇᕆᔭᕗᑦ ᑭᒃᑯᑐᐃᓐᓇᕐᓄᑦ 
ᐋᓐᓂᐊᖅᑐᓕᕆᓂᕐᒧᑦ. ᓱᓕᒃᑲᓐᓂᖅ, ᑕᒪᓐᓇ ᑎᓕᓯᔾᔪᑕᐅᒻᒪᑦ ᐱᓕᕆᕕᒃᑎᓐᓂᒃ, ᐅᐊᑦᑎᐊᕈ ᐊᑐᖃᑦᑕᕐᓯᒪᔭᑦᑕ 
ᐊᔾᔨᒋᑦᑎᐊᖏᑕᖓ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐋᕆᐊᒃ. 
 
ᐋᕆᐊᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐄ, ᑕᒪᓐᓇ ᐃᓚᒋᔭᖓ ᑭᒃᑯᑐᐃᓐᓇᕐᓄᑦ ᐋᓐᓂᐊᖅᑐᓕᕆᓂᕐᒧᑦ. 
ᑕᐃᒃᑯᐊ ᐊᖓᔪᖅᑳᖑᖃᑦᑕᓚᐅᖅᑐᑦ ᑲᑎᒪᖃᑎᖃᖅᐸᑦᑐᑎᒃ ᐊᔾᔨᒌᙱᑦᑐᓂᒃ ᑲᑐᔾᔨᖃᑎᒌᖑᔪᓂᒃ ᐊᒻᒪᓗ ᓄᓇᓖᑦ 
ᐊᑲᐃᓪᓕᐅᓇᖅᑐᒦᓕᕋᐃᒻᒪᑕ, ᑮᓇᔭᖅᑑᑎᑦᓴᖅᓯᐅᓯᕙᑦᑐᑦ ᑎᒥᑦᓯᐊᕆᓐᓂᖅᓴᒥᒃ ᓄᓇᓕᖃᕆᐊᖃᓐᓂᕈᑎᑦᓴᓂᒃ, 
ᐃᓘᓐᓇᖓᓄᑦ ᓄᓇᓕᓕᒫᒧᑦ. 
 
ᑕᐃᒪᐃᑦᑐᑦ ᐱᔨᑦᓯᐅᑎᑦ ᐱᒋᐊᖅᑎᑕᐅᑐᐊᖅᐸᑕ ᓄᓇᓕᓐᓂ, ᐃᑲᔪᖅᑐᖅᑕᐅᖃᓐᓂᕆᐊᓖᑦ, ᐅᓃᑦ 
ᑐᓂᔭᐅᓯᒪᒐᓗᐊᖅᑎᓪᓗᒋᑦ $949,000-ᓂᒃ, ᐃᓚᖓᖅᑕᐅᒍᓐᓇᑐᑦᓴᐅᔪᑦ ᑖᒃᑯᐊ ᓄᓇᓕᓐᓄᑦ 
ᑮᓇᐅᔭᖅᑑᑎᓪᓚᕆᑦᓴᐅᓗᑎᒃ. ᖁᔭᓐᓇᒦᒃ  
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐸᓚᐃᔅ 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᑯᒍᓐᓇᖅᐳᑎᑦ ᑮᓇᐅᔭᓂᒃ ᑐᓂᐅᖅᑲᐃᓂᖏᓐᓂ ᑲᓇᑕᐅᑉ ᒐᕙᒪᖓᑕ, 
ᑐᓂᓯᔭᐅᓯᒪᔪᑦ $50,000-ᓂᒃ ᑲᖏᖅᑐᒑᐱᒻᒥᐅᑦ, ᑕᐃᒪ ᓱᔾᔪᑎᖏᑦ ᓇᓗᓇᐃᖅᑕᐅᓯᒪᔪᑦ ᐅᕙᓂ ᒪᑉᐱᒐᕐᒥ 
ᑐᓂᔭᑦᓴᒫᖑᓕᕇᖅᑐᑦ ᒫᓐᓇᒥ. 
 
ᐃᒃᓯᕙᐅᑕᖅ: ᐋᕆᐊᒃ 
 
ᐋᕆᐊᒃ (ᑐᓵᔨᒃᑯᑦ): ᖃᓄᐃᙱᑦᑐᖅ. 
 
ᐃᒃᓯᕙᐅᑕᖅ: ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ. ᐊᐱᖅᑯᑎᖃᕐᕕᒋᒻᒥᔭᕋ ᑖᓐᓇᓴᐃᓐᓇ ᑲᑎᒻᒪᐅᑎ, ᓱᒻᒪᑦ ᑖᓐᓇ 
ᐊᒥᓱᙳᕆᐊᓚᐅᖅᓯᒪᙱᓚᑦ, ᑕᒪᓐᓇ ᐱᓕᕆᐊᖑᓯᒪᒐᓗᐊᕐᒪᑦ ᐱᔨᑦᓯᕐᓂᖅ ᓄᓇᓕᑦᑎᒍᑦ ᐃᓄᐃᑦ 
ᑎᑭᒋᐊᖃᓲᖑᑦᓱᑎᒃ ᓄᓇᓖᑦ ᐊᓯᖏᓐᓂᒃ ᐊᒻᒪ ᐊᒡᒍᖅᑕᐅᒃᑲᕈᑦᑎᒍ ᐊᑐᓂᑦ 26-ᓄᑦ ᓄᓇᓕᓐᓄᑦ $44,000-
ᑖᕋᔭᖅᑐᑦ ᐊᑐᓂᑦ ᓄᓇᓖᑦ. 
 
ᖃᓄᑭᐊᖅ ᐊᒥᓱᙳᕆᐊᕈᓐᓇᕋᔭᖅᐸᕗᑦ ᑮᓇᐅᔭᖅᑑᑎᑦᓴᐃᑦ ᐅᐱᓐᓇᕋᓂ ᓄᓇᓖᑦ ᐃᓚᖏᑦ ᐊᑦᓱᐊᓗᒃ 
ᐱᔭᕆᐊᑐᔪᒃᑰᖅᑐᑦ ᐃᓅᓯᓕᕆᔨᑖᕋᓱᐊᕆᐊᖅ, ᑕᐃᒪᑭᐊᖅ ᖃᓄᖅ ᐊᒥᓱᙳᕆᐊᕈᓐᓇᖅᐸᕗᑦ ᖃᑦᓯᐅᓂᖏᑦ ᐊᒻᒪᓗ 
ᐊᒥᓱᐊᓘᒻᒪᑕ ᐅᕕᒃᑲᐃᑦ ᐃᓅᓯᓕᕆᔭᐅᒋᐊᓖᑦ ᐊᒻᒪᓗ ᐃᓕᓐᓂᐊᖅᑎᑕᐅᑦᓯᐊᕆᐊᖃᖅᓱᑎᒃ, ᑕᒪᒃᑯᐊᓗ 
ᐊᑐᐃᓐᓇᐅᒐᑎᒃ. 
 
ᒥᓂᔅᑕᐅᑉ ᐅᖃᐅᑎᒍᓐᓴᑐᑦᓴᐅᔮᑎᒍᑦ ᖃᓄᖅ ᐊᒥᓱᙳᕆᐊᕈᓐᓇᕐᒪᖔᑦᑎᒍ ᖃᑦᓯᐅᓂᖏᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑖ ᑭᐅᒋᐊᕈᒪᕕᑦ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᔭᒐᓯᒪᔪᕐᔫᔮᓕᖅᑐᒍᑦ, 
ᐅᖃᒃᑲᓐᓂᕈᓐᓇᖅᑐᑦᓴᐅᔪᖅ ᐊᐱᖅᑯᑎᒥᓂᒃ. 
 
ᐃᒃᓯᕙᐅᑕᖅ: ᑰᓖ. 

ᑰᓕ (ᑐᓵᔨᒃᑯᑦ): ᒪᓕᒐᓕᐅᖅᑎᐅᖃᑎᒻᒪ ᐅᖃᐅᓯᕆᓯᒪᔭᖏᓐᓂ, ᐃᒥᐊᓗᓐᓂᒃ ᐋᖓᔮᕐᓇᖅᑐᓂᓪᓗ ᐊᔪᓕᖅᓯᒪᔪᓄᑦ 
ᐃᑲᔪᖅᑕᐅᒍᑏᑦ, ᖃᑦᓯᐅᓂᖏᑦ ᐊᒥᓱᙳᕆᐊᖅᓯᒪᙱᑦᑐᑦ ᐊᕐᕌᒍᓂ ᐱᖓᓱᓂ, $949,000. 40-ᑕᐅᓴᓐ 
ᐅᖓᑖᓃᕌᕐᔪᑐᐃᓐᓇᖅᑐᑦ ᐊᑐᓂᑦ ᓄᓇᓕᓐᓄᑦ. 
 
ᓱᒻᒪᒃᑭᐊᖅ ᑕᐃᒪᐃᓪᓗᐊᖏᓐᓇᓲᖑᕙᑦ, ᐊᒻᒪᓗ ᑕᐃᒃᑯᐊ ᐃᓄᐃᑦ ᐃᑲᔪᖅᑕᐅᒋᐊᓖᑦ ᐃᓅᓯᓕᕆᔭᐅᒋᐊᓖᓪᓗ, 
ᐱᔨᑦᓯᖅᑕᐅᒍᑎᖃᙱᑦᑐᑦ ᓄᓇᓕᓐᓂ, ᖃᐅᔨᒪᙱᑦᑐᑦ ᑭᓇᒥᒃ ᐅᐸᒋᐊᖅ, ᐋᖓᔮᕐᓇᖅᑐᑐᖃᑦᑕᕐᓂᖅ 
ᐃᒥᐊᓗᖃᑦᑕᓂᕐᓗ ᓂᐅᖅᓯᑳᖃᑦᑕᕐᓂᕐᓗ ᐱᕙᓪᓕᐊᑐᐃᓐᓇᖅᑐᖅ. 
 
ᖃᓄᑭᐊᖅ ᑖᒃᑯᐊ ᐊᒥᓱᙳᕆᐊᕈᓐᓇᖅᐸᕗᑦ ᖃᑦᓯᐅᓂᖏᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ ᐊᑦᓱᐊᓗᒃ, ᐃᒃᓯᕙᐅᑖᖅ. ᐊᐱᖅᑯᑎᑦᓯᐊᕚᓘᕙᓪᓚᐃᔪᖅ ᑖᓐᓇ, 
ᑭᐅᑦᓯᐊᕈᓐᓇᙱᑐᐃᓐᓇᕆᐊᓕᒐ, ᓱᓖᓛᒃ ᐃᓚᖓ ᕿᒥᕐᕈᓯᒪᔭᑦᑕ ᐅᕙᓂ ᐊᕐᕌᒍᒥ ᖃᓂᓐᓂᖅᓴᒥᒃ ᐊᖏᕐᕋᒧᑦ 
ᐃᓱᒪᓐᓂᐊᓯᐅᕐᓂᐅᕗᖅ. ᒪᕐᕈᐃᓕᖓᔫᒃ ᐱᒻᒪᕆᐊᓘᒃ ᓇᓗᓇᐃᖅᓯᒪᔭᕗᑦ ᓯᕗᓪᓕᐅᑎᒋᐊᖃᕆᐊᖏᒃ, ᐊᐃᑉᐸᖓ 
ᐊᔪᓕᖅᓯᒪᒍᑎᓕᓐᓄᑦᑕᐊᐃᑉᐸᖓ ᓴᐳᒪᑦᓯᓇᓱᐊᕐᓂᖅ ᐃᒻᒥᓂᐊᕐᓂᕐᓂᒃ. 
 
ᐱᕙᓪᓕᐊᑎᑦᓯᓯᒪᓕᕇᖅᑐᒍᑦ ᐃᑲᔪᖅᑐᖅᓯᒪᑦᓱᑕᓗ ᐱᒻᒪᕆᐊᓗᒻᒥᒃ ᐱᒋᐊᕈᒻᒥᒃ ᓴᐳᒻᒥᒋᐊᓯᓂᕐᒥᒃ ᐃᒻᒥᓂᐊᕐᓂᕐᓂᒃ, 
ᐊᒻᒪᓗ ᐱᓕᕆᐊᕆᓚᖓᔭᕗᑦ ᐅᕙᓂ ᐊᕐᕌᒍᒥ, ᓴᓇᓗᑕ ᑐᑭᓯᓐᓇᓂᖅᓴᒥᒃ ᐸᕐᓇᐅᑎᒥᒃ ᐅᓱᒪᒃᑯᑦ 
ᐋᓐᓂᐊᖃᑦᑕᐃᓕᓂᕐᓄᑦ ᓂᕆᐅᒍᑎᒋᔪᒪᑦᓱᒍᓗ ᐃᖅᑕᓇᐃᔭᐅᑎᓂᒃ ᑐᕌᖓᔪᓂᒃ ᑕᕝᕗᖓ. 
 
ᐱᓕᕆᔨᕐᔪᐊᖃᕐᒥᒧᒍᑦ ᓄᓇᕗᑦ ᑐᙵᕕᒃᑯᓐᓃᙶᖅᓯᒪᔪᓂᒃ, ᑕᐅᑐᒍᒪᓂᖃᕋᓗᐊᖅᓱᑕ ᐊᑑᑎᒋᔪᓐᓇᕋᔭᖅᑕᖏᓐᓂᒃ 
ᐅᕝᕙᓗ ᐱᔪᓐᓇᕋᔭᑦᑕᖏᒃᑲᓗᐊᕐᒪᖔᑦᑕ ᐊᔪᓕᖅᓯᒪᔪᓄᑦ ᐃᑲᔪᖅᑕᐅᕕᒻᒥᒃ ᓄᓇᕗᒻᒥ. ᐱᕙᓪᓕᐊᓂᖅ 
ᐊᐅᓚᓕᖅᑐᖅ, ᓂᕆᐅᒋᔪᒪᕙᕗᓪᓗ ᑭᐅᔭᐅᒍᑎᒋᒋᐊᖓ ᐅᐱᓐᕐᖓᖑᓂᐊᖅᑐᖅ.  
 
ᐱᓕᕆᐊᖃᖅᑐᒻᒪᕆᐅᕗᑦ, ᑭᓯᐊᓂᓕ ᐅᖃᕐᓂᕋᓗᐊᕈᒪ ᒫᓐᓇ ᑕᒪᒃᑯᐊ ᐊᐅᓪᓛᖅᑕᐅᔪᓐᓇᕐᒪᖔᑕ, ᑕᒪᓐᓇ 
ᒪᓕᑐᐃᓐᓇᕋᔭᕐᒪᑦ ᐱᓕᕆᐊᕆᔭᐅᔫᑉ ᐱᔭᕇᖅᑕᐅᓯᒪᓂᖏᓐᓂᒃ ᐃᓱᒪᓕᕆᓂᕐᒧᑦ ᑲᒪᒋᔭᐅᔪᓂᒃ. ᖁᔭᓐᓇᒦᒃ, 
ᐃᒃᓯᕙᐅᑕᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑰᓕ. 
 
ᑰᓕ: ᖁᔭᓐᓇᒦᒃ. (ᑐᓵᔨᒃᑯᑦ) ᐄ', ᑕᒪᓐᓇ ᐃᓱᒪᒃᓴᖅᓯᐅᕈᑎᒋᔭᐅᒃᑲᓐᓂᕆᐊᓕᒃ ᐊᑯᓂᒧᑦ 
ᐊᐅᓚᓂᕆᔭᐅᔪᓐᓇᕋᔭᕐᓗᓂ ᐸᕐᓇᑕᐅᓗᓂ ᐃᓱᒪᒧᑦ ᖃᓄᐃᑦᑕᐃᓕᓂᕐᒧᑦ ᑐᕌᖓᓂᖃᑐᐃᓐᓇᙱᒻᒪᑦ; ᑭᓯᐊᓂᓕ 
ᑕᐃᒃᑯᓄᖓ ᐃᓄᓐᓄᑦ ᐊᔪᕈᑎᖃᓕᖅᑐᓄᑦ ᓄᖅᑲᕈᓐᓇᐃᓕᓯᒪᔪᓄᑦ. (ᑐᓵᔨ ᓄᖅᑲᖅᐳᖅ) ᐃᓚᖏᑦ ᐃᓱᒪᖏᑦ 
ᖃᓄᐃᙱᑦᑑᓲᖑᒻᒪᑕ, ᑭᓯᐊᓂᓕ ᑕᒪᒃᑯᓂᖔᓗᒃ ᖃᐅᔨᓴᕆᐊᖃᙱᑦᑐᒍᑦ ᖃᐅᔨᓇᓱᐊᕐᓗᒋᑦ ᐃᓚᖏᑦ ᐃᓄᐃᑦ 
ᐋᓐᓂᐊᕐᕕᒃᑯᑦ ᑲᒪᒋᔭᐅᖃᑦᑕᕆᐊᓕᓐᓂᒃ. 
 
ᖃᓄᐃᓕᐅᕆᐊᖃᖅᐸᓪᓕ ᐃᓚᖏᓐᓄ ᐃᓄᓐᓄᑦ ᐃᑲᔪᖅᑕᐅᓪᓚᑦᑖᕈᒪᒐᐃᒻᒪᑕ? ᖃᐅᔨᒪᔪᖓ ᓄᓇᕘᑉ ᓯᓚᑖᓂ 
ᐸᓂᖅᓰᕕᓕᐊᖅᑎᑦᑎᓲᖑᒐᔅᓯᒃ. ᖃᓄᐃᓕᐅᕆᐊᖃᖅᐸ ᐃᓄᒃ ᓄᓇᕗᑉ ᓯᓚᑖᓅᕈᓐᓇᓕᕐᓗᓂ ᐸᓂᖅᓰᒋᐊᖅᑐᕐᓗᓂ 
ᐋᙵᔮᕐᓇᖅᑐᓄᑦ ᓄᖅᑲᕈᓐᓇᐃᓕᓯᒪᓂᖓᓄᑦ ᐅᕝᕙᓘᓐᓃᑦ ᐃᒥᐊᓗᒻᒧᑦ ᑕᒪᒃᑯᓄᖓ ᐃᑲᔪᖅᑕᐅᔪᓐᓇᖁᓪᓗᒋᑦ 
ᐊᔪᕈᑎᒋᔭᖏᓐᓄᑦ ᑐᕌᖓᓂᓕᐅᔪᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑰᓕ. ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒻᒪᕆᐊᓗᒃ, ᐃᒃᓯᕙᐅᑕᖅ. ᑕᒪᓐᓇ ᐱᔭᕆᐊᑭᑦᑐᕈᓘᒻᒪᑦ ᐱᔾᔪᑎᒋᔭᐅᔪᖅ, ᐅᕙᓐᓄᓪᓕ, ᑖᓐᓇ 
ᐃᓄᒃ ᐃᒥᐊᓗᓕᕆᔨᒥᒃ ᑕᑯᓯᒪᓚᐅᖅᑎᓪᓗᒍ ᐊᒻᒪᓗ ᐃᑲᔪᖅᑕᐅᔭᕆᐊᖃᕐᓂᖓᑦ ᓇᓗᓇᐃᖅᑕᐅᓚᐅᕐᓗᓂ,  

ᐋᖅᑮᓲᖑᔪᒍᑦ ᐱᔨᑦᑎᖅᑕᐅᓂᕆᒋᐊᖃᖅᑕᖓᓄᑦ ᑕᐃᔅᓱᒪᑉ ᐃᓅᑉ. ᖁᔭᓐᓇᒦᒃ, ᐃᒃᓯᕙᐅᑕᖅ.  
 
ᐃᒃᓯᕙᐅᑕᖅ: ᑰᓕ. 
 
ᑰᓕ: ᖁᔭᓐᓇᒦᒃ. ᖃᐅᔨᓇᓱᐊᖅᑐᖓ ᖃᐅᔨᒪᒐᒪ ᑕᖅᑲᒃᑯᓇᙵᑦ ᐃᓄᑦᑕᖃᕐᒪᑦ ᐃᑲᔪᖅᑕᐅᔭᕆᐊᓕᓐᓂᒃ, ᓇᒻᒥᓂᖅ 
ᐸᓂᖅᓰᕕᒻᒨᖅᑎᒋᐊᖃᓲᖑᕙᑦ ᓄᓇᕗᑉ ᓯᓚᑖᓄᑦ? ᖃᐅᔨᖃᑦᑕᖅᓯᒪᒐᒪ ᐃᓄᓐᓂᒃ ᐊᐅᓪᓚᖅᐸᑦᑐᓂᒃ 
ᐸᓂᖅᓯᕆᐊᖅᑐᖅᑐᓂᒃ. ᐃᑲᔪᖅᑕᐅᓲᖑᕙᑦ ᐱᓕᕆᕝᕕᔅᓯᓐᓄᑦ ᐅᕝᕙᓘᓐᓃᑦ ᓇᒻᒥᓂ 
ᐊᐅᓪᓚᖅᑎᖃᑦᑕᕆᐊᖃᓲᖑᕙᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑰᓕ. ᒥᓂᔅᑕ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᖅᑲᓇᐃᔭᖃᑎᒻᒪ ᐅᖃᐅᓯᕆᕋᑖᖅᑕᖏᑦ 
ᖃᐅᔨᒪᒐᒃᑭᑦ. ᖃᓪᓗᓈᓅᖅᑎᑕᐅᓲᖑᒻᒪᑕ ᑖᒻᓴᓐᒧᑦ, ᐅᕝᕙᓘᓐᓃᑦ ᓯᓚᑖᓄᑦ ᕕᓂᐱᒡ-ᒥ, ᐊᒻᒪᓗ 
ᐸᓂᖅᓰᕕᒻᒦᑉᐸᑦᑐᑎᒃ 28-ᓂᒃ ᐅᓪᓗᓂᒃ. ᐊᓂᒐᐃᒻᒪᑕ, ᑎᑎᕋᖃᑦᑕᕆᐊᖃᓲᖑᔪᑦ ᐃᓯᖅᑐᒥᓂᐅᓚᐅᖅᑎᓪᓗᒋᑦ 
ᖃᑦᑎᒥ ᐅᑎᕐᓂᕐᒪᖔᑕ, ᐅᐊᑦᑎᔭᐅᓪᓗᑎᓪᓗ ᐃᓄᒻᒧᑦ, ᑕᐃᒫᓪᓕ ᐱᖃᑦᑕᓚᐅᖅᓯᒪᔪᑦ. 
ᐃᑲᔪᖅᑕᐅᓪᓚᕆᒍᒪᑐᐊᕋᐃᒻᒪᑕᓕ, ᐊᒻᒪᓗ ᐊᒥᓱᐊᖅᑎᖅᑐᑎᒃ ᐅᑎᖅᑐᒥᓂᐅᓲᖑᕗᑦ ᓄᓇᒥᓄᑦ, ᐊᒻᒪᓗ 
ᐃᑲᔪᖅᑕᐅᑦᑎᐊᖃᑦᑕᕋᑎᑦ ᐅᑎᖅᑐᒥᓂᐅᑎᓪᓗᒋᑦ. 
 
ᐊᒥᐊᓱᖅᑎᖅ, ᐅᑎᕆᐊᖃᓲᖑᒻᒪᑕ, ᑭᓯᐊᓂᓕ ᖃᐅᔨᓴᖅᑕᐅᖏᓐᓇᓕᒫᖅᑐᑦ, ᐊᒻᒪᓗ ᑐᖏᓕᕋ 
ᑭᐅᒃᑲᓐᓂᖁᓂᐅᓴᕙᕋ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐃᓚᒋᐊᕈᒪᕕᐅᒃ? 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑭᐅᒃᑲᓐᓂᕈᓐᓇᖅᑕᕋ. ᓄᓇᕗᑉ ᓯᓚᑖᓂ ᖃᓄᐃᓕᐅᖅᑐᒥᓂᐅᑎᓪᓗᒋᐅᙱᓚᕐᓕ; 
ᐃᓱᒪᒋᒐᒃᑯᓕ ᑕᐃᒪ ᐅᑎᖅᑐᒥᓂᐅᖔᖅᑎᓪᓗᒋᑦ ᓄᓇᖏᓐᓄᑦ. ᐃᑲᔪᖅᑕᐅᕙᙱᓐᓂᖏᑦ ᐸᓂᖅᓯᕋᓱᐊᖅᑎᓪᓗᒋᑦ 
ᐊᑐᐃᓐᓇᐅᒪᔪᖅᑕᖃᙱᓐᓂᐅᓴᑐᐃᓐᓇᕐᒪᑦ, ᐅᕝᕙᓘᓐᓃᑦ ᐃᑲᔪᖅᑕᐅᒃᑲᓐᓂᕈᓐᓇᕋᓗᐊᕈᓂ, 
ᐃᑲᔪᖅᑕᐅᒃᑲᓐᓂᕆᐊᖃᓲᖑᒐᓗᐊᕐᒪᑕ. 
 
ᑕᒪᒃᑯᐊ ᐱᔨᑦᑎᕋᕈᑎᖏᑦ ᖃᓪᓗᓈᓂ, ᐅᕙᓐᓄᓪᓕ ᐃᓱᒪᒋᔭᒃᑯᑦ, ᓈᒻᒪᑉᐳᑦ, ᑭᓯᐊᓂᓕ ᓄᓇᕘᒧᑦ 
ᐅᑎᖅᑐᒥᓂᐅᒐᐃᒻᒪᑕ ᑕᒪᓐᓇ ᐊᐅᓚᓂᕆᔭᖓᑦ ᓴᙲᓐᓂᖃᕐᒪᑦ ᑕᒪᒃᑯᓂᖓ ᖃᐅᔨᒋᐊᕐᕕᐅᔭᕆᐊᖃᖅᐸᒃᑲᓗᐊᕐᒪᑕ 
ᐅᑎᖅᓯᒪᓕᖅᑎᓪᓗᒋᑦ. ᑕᒪᓐᓇ ᑲᒪᒋᓇᓱᐊᖅᑕᕋᓗᐊᕗᑦ. ᖁᔭᓐᓇᒦᒃ, ᐃᒃᓯᕙᐅᑕᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑰᓕ. 
 
ᑰᓕ: ᖁᔭᓐᓇᒦᒃ, ᐄ', ᖁᔭᓐᓇᒦᒃ ᑭᐅᒐᕕᑦ. ᐊᐱᖅᑯᑎᒐᓕ ᓇᐃᓈᕐᓗᒍ ᓇᓗᓇᐃᖅᓯᑎᑦᑎᓇᓱᐊᕋᑖᖅᐳᖓ 
ᐃᑲᔪᖅᑕᐅᔪᓐᓇᕐᒪᑕ ᐃᓅᓯᓕᕆᔨᒃᑯᑎᒍᑦ ᓄᓇᓕᓐᓂᒃ ᑕᒪᓐᓇ ᑲᔪᓯᓂᖃᖅᑎᒐᓱᐊᕐᓗᒍ ᖃᐅᔨᒪᒐᒪ Hay River-ᒥ 
ᑕᒪᓐᓇ ᐋᖅᑭᒃᓯᒪᒻᒪᑦ. 
 
ᐱᓕᕆᕝᕕᐅᔪᒧᑦ ᐃᑲᔪᖅᑕᐅᓲᖑᕙᑦ? ᐅᕝᕙᓘᓐᓃᑦ ᑭᖑᓪᓕᐅᖅᑲᐅᔫᑉ ᐊᐱᖅᑯᑎᒻᒪᑦ, ᐅᕝᕙᓘᓐᓃᑦ ᓇᒻᒥᓂᖅ 
ᐋᖅᑭᒃᓱᐃᒋᐊᖃᓲᖑᕙᑦ? ᑕᒪᒃᑯᓂᖓ ᖃᐅᔨᓇᓱᐊᖅᑐᖓ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐸᓚᐃᔅ. 

ᐸᓚᐃᔅ: ᖁᔭᓐᓇᒦᒻᒪᕆᐊᓗᒃ, ᐃᒃᓯᕙᐅᑕᖅ. ᐋᒡᒐᐃ, ᐱᓕᕆᕝᕕᐅᔪᖅ ᑕᒪᒃᑯᓂᖓ ᐋᖅᑭᒃᓱᐃᓲᖑᕗᖅ 
ᐸᓂᖅᓯᕆᐊᕈᓐᓇᖁᓪᓗᒋᑦ. ᑕᒪᓐᓇ ᐱᓕᕆᕝᕕᑦᑎᓐᓄᑦ ᑲᒪᒋᔭᐅᔭᕆᐊᖃᓲᖅ. ᖁᔭᓐᓇᒦᒃ, ᐃᒃᓯᕙᐅᑕᖅ.  
 
ᐃᒃᓯᕙᐅᑕᖅ: ᑰᓕ. 
 
ᑰᓕ: ᖁᔭᓐᓇᒦᒃ. ᖁᔭᒋᕙᕋ. ᑭᖑᓪᓕᖅ ᐊᐱᖅᑯᑎᒋᔭᕋ ᐱᔾᔪᑎᖃᕐᓂᐊᖅᑐᖅ ᑭᒍᓐᓂᐊᖅᑎᓂᒃ 
ᑳᓐᑐᕌᒃᑯᑎᒎᕐᓂᖅᓴᐅᕙᓪᓚᐃᒐᔅᓯᒃ ᐊᒥᓲᓪᓗᑎᒃ $13,451,000ᓂᑦ. ᐃᓱᒪᒐᒋᔭᖅᐸᕋ ᑖᒃᑯᐊ ᐱᓕᕆᔨᐅᔪᑦ ᐊᑭᖓᑕ 
ᐊᖏᓛᖑᒋᐊᒃᓴᖓᓂᒃ. 
 
ᑕᐃᒪᓕ ᖃᑦᑎᐅᕙᑦ ᑖᒃᑯᐊ ᑭᒍᓯᕆᔩᑦ ᐱᔨᑦᑎᕋᐅᑎᑦ ᖃᐅᔨᒪᔭᑎᑦ ᑳᓐᑐᕌᖃᖅᑐᑦ ᑭᒍᓯᕆᓂᐊᕐᓗᑎᑦ ᓄᑕᖅᑲᓂᑦ 
ᐊᒻᒪᓗ ᐃᓐᓇᕐᓂᑦ ᓄᓇᕘᑉ ᐊᕕᑦᑐᖅᓯᒪᔪᖁᑎᖏᓐᓂ ᐱᖓᓱᓂᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐱᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᓐᓇ ᑲᓇᑕᒥ ᐃᓄᓐᓄᑦ ᓇᓪᓕᐅᒃᑯᒫᖃᙱᑦᑐᓄᑦ ᐱᓕᕆᔨᒃᑯᓐᓄᑦ 
ᑲᒪᒋᔭᐅᔪᖅ, ᑎᓴᒪᐅᖅᑰᖅᑐᑦ ᑭᒍᓯᕆᔨᖁᑎᖃᖅᑎᑦᑎᔪᑦ ᓄᓇᕗᒥ, ᐊᒻᒪ ᒫᓐᓇᑦᑕᐅᑎᒋ ᐃᖅᑲᕈᓐᓇᙱᑕᒃᑲ 
ᐊᑎᖏᑦ, ᑭᓯᐊᓂ ᑎᓴᒪᐅᖅᑰᖅᑐᐃᑦ ᑭᒍᓯᕆᔨᖃᖅᑎᑦᑎᔩᑦ ᓄᓇᕗᒥ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᑰᓖ. 
 
ᑰᓕ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᖅᑯᑎᒪ ᑐᓪᓕᐊ: ᑭᒍᓯᕆᓂᐅᔪᑦ ᓄᑕᖅᑲᓄᑦ ᐊᒻᒪ ᐃᓐᓇᕐᓄᑦ 
ᕿᒥᕐᕈᔭᐅᖃᑦᑕᕋᓗᐊᖅᐹᑦ ᐱᐅᓛᖑᒐᓗᐊᕐᒪᖔᑕ? 
 
ᑕᑯᓯᒪᕗᖓ, ᐊᒻᒪᓗ ᑐᓴᓪᓚᑦᑖᖅᓯᒪᓪᓗᖓ ᑭᒍᓯᕆᔨᓂᑦ, ᐃᓗᐊᙱᓕᐅᕈᑎᑕᖃᖅᑐᒻᒪᕆᐅᒻᒪᑦ ᐃᓚᖏᓐᓂᑦ 
ᐱᓕᕆᐊᖑᔪᓂᑦ, ᐊᒻᒪ ᑐᓴᐅᒪᒍᑦᑕ ᐃᖅᑲᖅᑐᕈᑕᐅᓲᓂᑦ ᑕᒪᒃᑯᐊ ᐊᒥᓱᑦ ᐱᓕᕆᐊᖑᒍᓐᓇᕐᒪᑕ, ᑭᓯᐊᓂᓕ 
ᐊᒥᐊᓕᒐᒃᑯᑦ ᓄᓇᖓᓐᓃᙱᓐᓇᑦᑕ ᐃᖏᕐᕋᑦᑎᐊᖅᐳᒍᑦ. 
 
ᑕᐃᒪᐃᓛᒃ, ᐱᓕᕆᕕᒃᑯᑦ ᐃᓱᒪᖅᓴᖅᓯᐅᖅᓯᒪᕚᑦ ᐅᕝᕙᓘᓐᓃᑦ ᑲᔪᓯᑎᑦᑎᓯᒪᕚᑦ ᕿᒥᕐᕈᓂᖃᕐᓗᑎᑦ ᑕᒪᒃᑯᓂᖓ 
ᐱᔨᑦᑎᕋᐅᑎᓂᑦ, ᖃᓄᑭᐊᖅ ᐋᒡᒐᓘᓐᓃᑦ, ᑭᒍᓯᕆᓂᐅᔪᑦ ᐱᐅᔫᑦᑎᐊᕋᓗᐊᕐᒪᖔᑕ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᑰᓖ. ᐱᓚᐃᕝ. 
 
ᐸᓚᐃᔅ: ᖁᔭᓐᓇᒦᒻᒪᕆᐊᓗᒃ ᐃᒃᓯᕙᐅᑖ. ᖁᕕᐊᓱᑉᐳᖓ ᑕᐃᒪᓐᓇᐃᑦᑎᒪᒐᑦᑕ. ᒫᔾᔨ 2004ᒥ, ᐊᑐᕐᓗᒋᑦ 
ᑕᑯᓚᐅᖅᑕᒃᑲ, ᐃᖅᑲᓇᐃᔭᖅᑎᖁᑎᒃᑲ ᐊᑕᖏᖅᑐᒥᒃ ᕿᒥᕐᕈᖁᓚᐅᖅᐸᒃᑲ ᑭᒍᓯᕆᔭᐅᔪᓕᒫᓂᑦ ᓄᓇᕗᒥ 
ᑭᒍᓯᕆᔭᐅᔪᒃᓴᓂᑦ ᐊᖏᔪᒥᒃ ᐅᑕᖅᑭᔪᓂᑦ. ᑕᖅᑭᓂᑦ ᐱᖓᓲᔭᖅᑐᓂᑦ ᕿᒥᕐᕈᓂᖃᕆᐊᖃᓚᐅᖅᐳᑦ. ᑕᐃᒪᓐᓇᓗ 
ᓄᑕᖅᑲᓕᒫᓂᑦ ᐃᓐᓇᓕᒫᓂᓪᓗ ᐳᓚᕋᖅᑕᐅᔪᖃᕆᐊᖃᓚᐅᖅᑐᖅ, ᕿᒥᕐᕈᔭᐅᓗᑎᑦ ᐊᒻᒪ ᓇᓗᓇᐃᔭᖅᑕᐅᓗᑎᑦ. 
 
ᐱᓕᕆᔪᒃᓴᓂᑦ ᐋᖅᑮᓕᓚᐅᖅᐳᒍᑦ ᐊᒻᒪ ᑲᑎᖃᑎᒋᓪᓗᒋᑦ ᐋᓐᓂᐊᖅᑐᓕᕆᔨᒃᑯᑦ ᑲᓇᑕᒥ ᑕᖅᑭᓂᑦ 
ᐱᖓᓲᔭᖅᑐᒃᑲᓐᓂᕐᓂᑦ. ᑮᓇᐅᔭᒃᑲᓐᓂᕐᓂᑦ ᐊᖏᖅᑎᔪᓐᓇᓚᐅᖅᑕᕗᑦ ᑕᐃᒃᑯᐊ  

ᐊᖑᒻᒪᑎᒋᐊᖅᑕᐅᖁᓪᓗᒋᑦ ᓄᑕᖅᑲᐃᑦ 757 ᓇᓗᓇᐃᖅᑕᐅᓯᒪᔪᐃᑦ, ᒪᕐᕉᖏᓛᒃ ᐃᓐᓇᐅᓪᓗᑎᒃ ᑭᓯᐊᓂ 
ᐊᒥᓲᓂᖅᓴᐃᑦ ᓄᑕᖅᑲᐅᓪᓗᑎᑦ, ᐊᒻᒪ ᑕᖅᑭᑦᑕ ᓄᙳᐊ ᑎᑭᑉᐸᑦ ᑖᒃᑯᓇᓐᖔᖅᑐᑦ 757ᓂᑦ 500ᖏᑦ 
ᐱᓕᕆᐊᖑᓯᒪᓕᕐᓂᐊᖅᑐᑦ, ᐊᒥᐊᒃᑯᖏᓪᓗ ᐱᔭᕇᖅᑕᐅᓗᑎᑦ ᓯᑎᐱᕆ ᑎᑭᓯᒪᓕᕈᓂ. 
 
ᑕᐃᒪᓕ ᐅᑕᖅᑭᔭᕆᐊᖃᖅᑐᑦ ᓄᖑᒐᔭᙳᐊᖅᐳᑦ. ᑕᐃᒪᐃᓛᒃ ᐋᓐᓂᐊᖅᑐᓕᕆᔨᒃᑯᑦ ᑲᓇᑕᒥ ᖃᖓᑐᖄᓗᓂᒃ 
ᓯᕗᒧᐊᖅᓯᒪᕗᑦ ᐃᓕᑕᖅᓯᓪᓗᑎᓪᓗ ᑕᒪᑐᒥᙵ ᐱᔭᕆᐊᖃᖅᑐᒥᒃ. 
 
ᐊᓯᐊᑦᑕᐅᖅ ᐱᓕᕆᐊᕆᓚᐅᖅᑕᕗᑦ ᐊᕐᕌᓂ ᑭᒍᓯᕆᔾᔪᑕᐅᔪᑦ ᑖᕗᙵᓕᒫᖅ ᐱᐅᓂᕆᔭᖏᓐᓂᑦ ᓄᓇᕗᒥ. 
ᖃᐅᔨᒪᓇᕐᒪᑦ ᑭᒍᓯᕆᔨᓂᑦ ᑎᑭᑦᑐᖃᖅᐸᒻᒪᑦ, ᑖᒃᑯᐊᓴᐃᓐᓇᐅᖏᒃᑲᓗᐊᖅᑎᓪᓗᒋᑦ, ᓄᓇᓕᖁᑎᑦᑎᓐᓄᑦ. 
 
ᐋᓐᓂᐊᖅᑐᓕᕆᔨᒃᑯᑦ ᑲᓇᑕᒥ ᐃᑲᔪᖅᑎᒋᓪᓗᒋᑦ ᑐᒃᓯᕋᐅᑎᓕᐅᕈᓐᓇᓚᐅᖅᐳᒍᑦ ᑎᑭᑎᑦᑎᔪᒪᓪᓗᑕ ᑭᒍᓯᕆᔨᓂᑦ 
ᓄᓇᑖᕆᐊᖅᑐᕋᔭᖅᑐᓂᑦ, ᐊᒻᒪᓗ ᑭᕙᓪᓕᕐᒥᐅᖅᑰᖅᑐᖅ ᐆᑦᑑᑎᒋᓂᐊᓚᐅᖅᑕᕗᑦ. 
 
ᖁᕕᐊᓱᓚᐅᙱᓚᖓ, ᐃᓛᒃ ᐱᐅᒋᑦᑎᐊᓚᐅᖅᑐᒍ ᑐᒃᓯᕋᐅᑎᓕᐊᖑᓚᐅᖅᑐᖅ, ᐊᑕᐅᓯᕐᒥᓘᓐᓃᑦ 
ᐱᔪᒪᔪᖅᑕᖃᓚᐅᙱᒻᒪᑦ ᓄᓇᑖᕈᒪᒐᔭᖅᑐᒥᒃ ᑭᕙᓪᓕᕐᒥ. ᑕᐃᒪᓐᓇᐃᒻᒪᑦ ᐊᑐᓚᐅᖅᑕᑎᓐᓄᑦ 
ᐅᑎᕆᐊᖃᓕᓚᐅᖅᐳᒍᑦ. 
 
ᑕᐃᒪᓐᓇᐃᒃᑲᓗᐊᖅᑎᓪᓗᒍ, ᒫᓐᓇ ᐊᓯᐊᒍᑦ ᐆᑦᑐᕋᓱᒍᒪᓕᕐᒥᔪᒍᑦ ᓂᕆᐅᒃᑲᓂᕐᓗᑕ ᑎᑭᑎᑦᑎᔪᓐᓇᕆᐊᒃᓴᖅ 
ᓄᓇᑖᕋᔭᖅᑐᓂᑦ ᑭᒍᓯᕆᔨᓂᑦ ᓄᓇᕗᒥ. 
 
ᐱᖓᔪᐊᑦ ᑕᒪᑐᒨᓇ ᑭᒍᓯᕆᔨᓄᑦ ᐃᑲᔪᖅᑏᑦ, ᑕᒪᓐᓇ ᑭᒍᓯᕆᑦᑕᐃᓕᓂᕐᒧᐊᖓᕙᒻᒪᑕ ᑲᓇᑕᒥ. 
ᐊᒥᒐᖅᓯᔪᒻᒪᕆᐅᕗᒍᑦ ᑭᒍᓯᕆᔨᓄᑦ ᐃᑲᔪᖅᑎᒃᓴᓂᑦ ᓄᓇᕗᒥ ᐊᒻᒪᓗ ᑕᐃᒪᓐᓇᐃᒃᑯᓪᓗᓂ ᑲᓇᑕᓕᒫᒥ. 
17ᖑᓚᐅᖅᑐᓂᑦ, 6ᓂᑦ 7ᓂᓗᑭᐊᖅ ᑭᒍᓯᕆᔨᓄᑦ ᐃᑲᔪᖅᑎᖃᑐᐃᓐᓇᖅᑐᒍᑦ ᓄᓇᕗᒥ. ᐊᕐᕌᒎᔪᓂᑦ ᐊᓯᐅᓯᒪᕗᒍᑦ 
ᑕᒪᒃᑯᓂᙵ ᐊᑑᑎᖃᖅᑐᒻᒪᕆᐊᓗᓐᓂᑦ. 
 
ᖁᕕᐊᓱᑉᐳᖓ ᐊᕐᕌᓂ ᑎᓴᒪᓂᒃ ᐱᔪᓐᓇᓚᐅᕋᑦᑕ ᑭᒍᓯᕆᔨᓄᑦ ᐃᑲᔪᖅᑎᒃᓴᓂᑦ ᑭᕙᓪᓕᕐᒧᑦ. ᒪᐃᒥ 
ᐊᐅᓪᓚᑎᑦᑎᓂᐊᕐᒥᔪᒍᑦ, ᐊᒻᒪ ᓂᕆᐅᑉᐳᖓ ᐱᔪᒪᓕᖅᑎᑦᑎᔪᓐᓇᕐᓂᐊᖅᑐᒍᑦ ᑭᒍᓯᕆᔨᐅᓂᕐᒧᑦ ᐃᓕᓐᓂᐊᖅᑎᓂᑦ 
ᐱᔭᕇᖅᓯᔪᓂᑦ ᓴᔅᑳᑦᑎᐅᐊᒥ. ᐊᑕᐅᓯᑑᕗᖅ ᐃᓕᓐᓂᐊᕐᕕᒃ ᑭᒍᓯᕆᔨᐅᓂᕐᒧᑦ ᑲᓇᑕᓕᒫᒥ ᐊᒻᒪᓗ ᑲᔪᓯᑦᑎᐊᕐᓂᕈᑦᑕ 
ᑕᒪᓐᓇᑲᓐᓂᐅᒐᔭᕐᒥᔪᖅ. 
 
ᐊᒻᒪ ᑎᓴᒪᖓᓐᓂ, ᐋᓐᓂᐊᖅᑐᓕᕆᔨᒃᑯᓐᓂᑦ ᑲᓇᑕᒥ ᐱᓕᕆᖃᑎᖃᖅᐳᒍᑦ, ᓂᕆᐅᑦᑐᑕᓗ, 
ᑮᓇᐅᔭᖃᖅᑎᑦᑎᓂᐊᖅᑐᑦ ᐃᓕᓐᓂᐊᑎᑦᑎᔪᓐᓇᖁᓪᓗᑕ ᑭᒍᓯᕆᔨᓄᑦ ᐃᑲᔪᖅᑎᒃᓴᓂᑦ ᓄᓇᕗᒥ. ᑕᒪᓐᓇ ᐃᓄᓐᓄᑦ 
ᐱᓕᕆᐊᖑᓂᐊᖅᑐᖅ. ᓂᕆᐅᓐᓂᖃᑦᑎᐊᖅᑐᒍ ᑕᖅᑭᓐᓂᒃ ᒪᕐᕈᓐᓂᒃ ᐱᖓᓱᓂᓘᓐᓃᑦ, ᐊᖏᖃᑎᒋᓐᓂᐊᖅᑐᒋᓪᓗᑕ 
ᑮᓇᐅᔭᑎᒍᑦ ᐊᑐᐃᓐᓇᖃᑦᑎᑦᑎᓂᐊᕐᓗᑎᒃ ᐃᓕᓐᓂᐊᖅᑎᑦᑎᓂᕐᒧᑦ ᑭᒍᓐᓂᐊᖅᑎᐅᔪᓄᑦ ᐃᑲᔪᖅᑎᓄᑦ ᓄᓇᕗᒻᒥ. 
 
ᑕᒪᔾᔭ ᑎᓴᒪᐅᔪᑦ ᐱᓪᓗᐊᑕᐅᔪᑦ ᑲᒪᒋᓯᒪᓕᖅᑕᕗᑦ ᐱᔾᔪᑎᖃᖅᑐᑦ ᑭᒍᑎᓕᕆᓂᕐᒧᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᑰᓕ 

ᑰᓕ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᒋᔭᕋ ᑐᖏᓕᖓᑕ ᑭᒡᒍᓯᖓ. ᑕᒪᒃᑯᐊ ᐱᔨᑦᓯᕈᑕᐅᔪᑦ ᐱᒻᒪᕆᐅᒻᒪᑕ ᐊᒥᓱᓄᑦ 
ᓄᓇᓕᐅᔪᓄᑦ ᐊᒻᒪ ᐅᒃᐱᕈᓱᒃᑐᖓ ᑕᒪᒃᑯᐊ ᑕᑕᒐᔪᒻᒪᑕ ᓄᓇᓕᓐᓂᑐᐃᓐᓇᐅᖏᑦᑐᖅ ᑭᓯᐊᓂᓕ ᐱᓗᐊᖅᑐᓂ 
ᐱᔨᑦᓯᖅᑎᓪᓗᒋᑦ ᐊᕕᒃᑐᕐᓯᒪᔪᓄᑦ. 
 
ᐊᐃᒃᐸᖓ ᐅᖃᐅᓯᕆᔪᒪᔭᕋ ᑕᒪᒃᑯᐊ ᕿᒥᕐᕈᓂᕐᒧᑦ ᐊᑐᓕᖁᔭᐅᓯᒪᔪᑦ ᐊᒻᒪᓗ ᖁᕕᐊᓱᒃᑲᔭᖅᑐᖓ ᑕᐃᓐᓇ 
ᐊᖓᔪᖅᑲᖑᔪᖅ ᐊᒻᒪ ᑐᖏᓕᖓ ᐅᓂᒃᑳᕆᐊᕈᓐᓇᕐᒪᖔᑎᒃ ᖃᓄᐃᓕᖓᓕᕐᓂᖏᓐᓂᒃ ᑕᐃᒃᑯᐊ ᐱᔨᑦᑎᕈᑕᐅᔪᑦ 
ᑕᖅᑲᒃᑯᐊ ᐃᓄᐃᑦ ᐊᒻᒪᓗ ᒪᓕᒐᓕᐅᖅᑎᐅᔪᑦ ᖃᐅᔨᒪᑦᑎᐊᕋᔭᕐᒪᑕ ᖃᓄᐃᓕᐅᖅᑐᖃᓕᕐᒪᖔᖅ. ᑕᒪᒃᑯᐊ 
ᐱᓕᕆᐊᕆᔭᐅᔪᑦ ᐋᓐᓂᐊᖅᑐᓕᕆᔨᒃᑯᓐᓂᑦ ᐊᒃᓱᐊᓗᒃ ᐱᐅᔪᔭᕐᒪᑦ ᑕᒪᓐᓇᓗ ᖁᕕᐊᒋᓪᓗᒍ. ᑕᒪᓐᓇ ᑭᖑᓪᓕᖅᐹᒥᒃ 
ᐅᖃᐅᓯᕆᑲᐃᓐᓇᓕᖅᑕᕋ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑕᒪᓐᓇ ᐅᖃᐅᓯᑐᐃᓐᓇᐅᕋᑖᖅᑐᖅ. ᐃᕝᔭᕈᑕᐃᓚᒃ. 
 
ᐃᕝᔭᕈᑕᐃᓚᒃ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐱᓕᕆᓂᕐᒧᑦ ᐸᕐᓇᒍᑕᐅᔪᓂ ᒪᒃᐱᒐᖅ ᕼ-12, ᖁᕐᓗᖅᑐᒥ 
ᐋᓐᓂᐊᖅᑐᓕᕆᔨᒻᒪᕆᐅᔪᖅ, 2004/05, ᐃᒪᓐᓇᐅᒻᒪ $53,000 ᐊᒻᒪ 2005/06, ᐱᑕᖃᕐᓇᓂ. ᖃᓄᐃᒻᒪᑦ, 
ᐃᒃᓯᕙᐅᑕᖅ? 
 
ᐃᒃᓯᕙᐅᑕᖅ: ᐊᒃᓱᐊᓗᒃ ᐊᐱᖅᑯᑎᑦᑎᐊᕙᒃ. ᐸᓚᐃᔅ.  
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖃᐅᔨᒍᒪᒐᓗᐊᖅᑐᖓ ᐅᐃᑦᐅᐊᑦ ᑭᐅᔪᓐᓇᕐᒪᖔᒍ ᐅᐱᓐᓇᕋᓂ ᑕᒪᓐᓇ 
ᑕᐃᒪᐃᑦᑐᓕᕆᔨᓄᑦ ᑲᒪᒋᔪᓐᓇᖏᑕᕋ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᐅᐃᑦᐅᐊᑦ.  
 
ᐅᐃᑦᐅᐊᑦ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖃᑦᑎᓐᓇᕈᕆᐊᕐᓯᒪᔪᖅ ᑕᐃᓐᓇ ᐊᐅᓚᑦᓯᔨᐅᔪᖅ ᐋᓐᓂᐊᖅᑐᓕᕆᓂᕐᒧᑦ, 
ᓘᒃᑖᖅ ᓴᓐᑎ ᒪᒃᑖᓄᑦ ᕿᑭᖅᑖᓗᑉ ᐋᓐᓂᐊᕕᖓᓂᖔᓕᕐᒪᑦ ᐊᒻᒪ ᐊᐅᓚᑦᑎᔨᐅᕙᒃᑐᓂ ᓘᒃᑖᖑᔪᓂ ᑕᒫᓂ 
ᓄᓇᕗᒻᒥ. ᑕᐃᒫᖑᓇ ᖃᑦᑏᓐᓇᕈᕆᐊᕐᓯᒪᔪᖅ. ᖁᔭᓐᓇᒦᒃ, ᐃᒃᓯᕙᐅᑕᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐃᕝᔭᕈᑕᐃᓚᒃ. 
 
ᐃᕝᔭᕈᑕᐃᓚᒃ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᐃᒪᓕ ᐸᕐᓇᓯᒪᔪᖃᖅᐸ ᑖᓐᓇ ᑮᓇᐅᔭᓂᒃ 
ᐃᓕᓯᕕᐅᒃᑲᓐᓂᓛᕆᐊᖓᓂᒃ ᓯᕗᓂᑦᑎᓐᓂ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᕝᔭᕈᑕᐃᓚᒃ. ᐅᐃᑦᐅᐊᑦ. 
 
ᐅᐃᑦᐅᐊᑦ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐄ, ᐊᖓᔪᖅᑳᖑᔪᖅ ᐅᖃᖅᑲᐅᒻᒪᑦ ᒪᑐᐃᕐᓯᓪᓗᓂ ᐅᖃᐅᓯᕐᒥᓂ, 
ᐊᒥᓱᕈᕆᐊᖅᑕᐅᒻᒪᑕ ᑮᓇᐅᔭᐃᑦ ᐊᑐᖅᑐᒃᓴᐃᑦ $3ᒥᓕᐊᓄᑦ ᑕᒫᓂᓂ ᐊᕐᕌᒍᒥ ᑕᒪᓐᓇᓗ ᑲᒪᒋᔭᐅᓱᖑᓪᓗᓂ 
ᐋᓐᓂᐊᖅᑐᓕᕆᔨᐅᔪᒧᑦ, ᓄᓇᕗᒻᒧᑎᑦᑎᑲᓐᓂᓂᕐᒧᑦ ᓘᒃᑖᖑᔪᓂᒃ. ᑭᐅᔭᒃᓴᕆᒐᓗᐊᖅᐸᕋ ᒪᓕᒐᓕᐅᖅᑎᐅᑉ 
ᐊᐱᖅᑯᑎᖓ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐃᕝᔭᕈᑕᐃᓚᒃ.  
 
ᐃᕝᔭᕈᑕᐃᓚᒃ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐄ. ᐅᕙᓂ ᕼ-13, ᐱᓕᕆᓂᕐᒧᑦ ᐸᕐᓇᒍᑕᐅᔪᓂ, ᕿᑎᓪᓗᐊᐸᓗᐊᓂ, 
ᐃᓐᓄᒃᑕᐅᓗᓂ ᐃᕐᓂᓱᒃᓯᓂᕐᒧᑦ ᑲᒪᔨᐅᔪᒥᒃ ᐊᒻᒪ ᓄᓇᓕᓐᓂ ᐊᖏᕐᕋᐅᔪᓂ ᐊᐅᓚᑦᑎᔨᒧᑦ ᐃᖅᑲᓇᐃᔮᖑᔪᖅ  

ᖁᕐᓗᖅᑐᒥ, ᐱᔭᕇᕐᓯᒪᙱᐊᔪᒻᒪᑦ ᐅᐱᓐᓇᕋᓂ ᐃᖅᑲᓇᐃᔭᖅᑎᒃᓴᒥ ᓇᓂᓯᔪᓐᓇᐃᓕᖃᔪᑦ. ᖃᐅᔨᒍᒪᒐᓗᐊᖅᑐᖓᓕ 
ᑕᐃᒃᑯᐊ ᐃᖅᑲᓇᐃᔮᖑᔪᑦ ᒪᕐᕉᒃ ᐃᓐᓄᒃᓯᒪᓕᕐᒪᖔᑎᒃ? ᖁᔭᓐᓇᒦᒃ, ᐃᒃᓯᕙᐅᑕᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐃᕝᔭᕈᑕᐃᓚᒃ. ᐸᓚᐃᔅ.  
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᐃᓐᓇ ᖃᐅᔨᒪᔨᒋᔭᐅᒐᔭᖅᑐᖅ ᐃᕐᓂᓱᒃᓯᓂᕐᒧᑦ, ᒪᓕᓪᓗᒋᑦ ᐊᖏᕋᒧᑦ 
ᖃᓐᓂᓐᓂᕐᓴᐅᔪᒥᒃ ᑲᒪᓂᕐᒧᑦ ᐊᖅᑭᒋᐊᖅᑕᐅᓂᐊᖅᐸ ᐊᐅᓚᑦᑎᔨᒧᑦ ᐊᓇᓇᐅᔪᓄᑦ ᓱᕈᓯᓕᕆᓂᕐᒧᑦ ᑕᐃᒪᐃᑦᑐᒥᒃ 
ᐊᖅᑭᒃᓯᓯᒪᔪᓐᓇᕐᓂᐊᕋᑦᑕ ᐋᖅᑭᒃᓱᐃᔾᔪᑎᒋᓂᐊᖅᑕᑎᓐᓂᒃ ᐸᕐᓇᓂᕐᒧᑦ ᐊᕐᕌᒍᓄᑦ ᑕᓪᓕᒪᓄᑦ 
 
ᑭᐅᓗᒍ ᐄ ᑖᒃᓱᒧᖓ. ᑕᐃᓐᓇ ᐃᖅᑲᓇᐃᔮᖑᔪᖅ ᐃᓐᓄᒐᓱᐊᓚᖅᑐᖅ. ᐊᐃᒃᐸᖓ. ᐊᐃᒃᐸᖓ ᑐᓴᙱᓐᓇᒃᑯᑦ. 
ᑐᓴᙱᑕᕋ, ᐃᒃᓯᕙᐅᑕᖅ.  
 
ᐃᒃᓯᕙᐅᑕᖅ: ᓄᓇᓕᓐᓂ ᐊᖏᕐᕋᕆᔭᐅᔪᓄᑦ ᑲᒪᔨᐅᔪᖅ. 
 
ᐸᓚᐃᔅ: ᖃᐅᔨᒪᔭᒃᑯᑦ, ᓱᓕ ᐃᖅᑲᓇᐃᔮᖑᔪᖅ ᑕᕝᕙᓃᑦᑐᖅ ᐃᓐᓄᓚᖅᑐᒃᓴᐅᓕᖅᑯᖅ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᓱᓕᒃᑲᓐᓂᖅ ᐃᕝᔭᕈᑕᐃᓚᒃ.  
 
ᐃᕝᔭᕈᑕᐃᓚᒃ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᐃᒪᓕ ᐅᖃᕋᓱᐊᖅᐱᑦ ᐃᕐᓂᓱᒃᓯᕐᓂᕐᒧᑦ ᖃᐅᔨᒪᔨᐅᒐᔭᖅᑐᒥᒃ 
ᓇᓂᓯᓯᒪᓕᕆᕋᕕᒃ? 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᔪᓯᒋᑦ.  
 
ᐸᓚᐃᔅ: ᐋᒡᒐᐃ, ᐅᖃᖅᑐᖓᓕ ᐃᖅᑲᓇᐃᔮᖅᑖᖅᑎᑦᑎᓇᓱᐊᕐᓂᐊᕋᑦᑕ ᐊᐅᓚᑦᑎᔨᐅᒐᔭᖅᑐᒧᑦ ᑕᕝᕙᓂ 
ᐃᕐᓂᔭᖅᑐᖅᑐᓄᑦ ᐊᒻᒪᓗ ᓱᕈᓯᓕᕆᓂᕐᒧᑦ ᐊᕕᑦᑐᖅᓯᒪᓂᖓᓂᒃ, ᐃᕐᓂᓱᒃᓰᓂᑐᐃᓐᓇᐅᙱᑦᑐᒧᑦ. ᐃᕐᓂᓱᒃᓰᓂᖅ 
ᐃᓚᒋᔭᐅᑐᐃᓐᓇᕋᔭᖅᑐᖅ, ᑭᓯᐊᓂᓕ ᑖᓐᓇ ᐃᖅᑲᓇᐃᔮᒃᓴᖅ ᖁᕐᓗᖅᑑᒦᒃᑲᔭᖅᑐᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐃᕝᔭᕈᑕᐃᓚᒃ. 
 
ᐃᕝᔭᕈᑕᐃᓚᒃ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐋᓐᓂᐊᓯᐅᖅᑎᑕᖃᓚᐅᖅᓯᒪᒻᒪᑦ ᖃᐅᔨᒪᓚᐅᖅᓯᒪᔪᖅ ᐃᕐᓂᓱᒃᓰᓂᕐᒥᒃ 
ᑕᐃᓐᓇᓗ ᖃᐅᔨᒋᐊᕈᓐᓇᖅᑕᓯ. ᐊᒻᒪᓗ ᐊᑎᖓᑦ ᐱᔪᒪᒍᔅᓯᐅᒃ ᐅᖃᕈᓐᓇᕐᒥᔭᕋ ᐊᑎᖓᑦ. ᑕᐃᒫᒃ, ᑮᓇᐅᔭᓂᒃ 
ᐊᑐᕆᐊᖃᕋᔭᙱᓐᓇᒃᓯᒃ ᐊᐅᓪᓚᐅᑎᒃᓴᓯᓐᓂ ᐊᒻᒪᓗ ᐊᐅᓪᓛᖅᑎᑦᑎᒋᐊᖃᕋᔭᙱᓐᓇᔅᓯᒃ, ᖃᐅᔨᒪᔪᖓ ᑕᒪᓐᓇ 
ᖁᕕᐊᒋᒐᔭᕋᔅᓯᐅᒃ. ᖁᔭᓐᓇᒦᒃ, ᐃᒃᓯᕙᐅᑕᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ ᐃᕝᔭᕈᑕᐃᓚᒃ. ᒥᓂᔅᑕᐅᖅᑲᐃ ᑭᐅᑉᐸᒍ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᑎᖓᓐᓂ ᐃᓕᓐᓂᒃ ᐱᒍᒪ 
ᖁᕕᐊᓱᓪᓚᕆᒃᑲᔭᖅᑐᖓ, ᐊᑎᖓ ᐱᔪᒪᓪᓚᕆᑦᑕᕋ. ᖁᔭᓐᓇᒦᒃ, ᐃᒃᓯᕙᐅᑕᖅ.  
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐱᔭᕇᖅᐱᑦ, ᐃᕝᔭᕈᑕᐃᓚᒃ?  
 
ᐃᕝᔭᕈᑕᐃᓚᒃ: ᐄ', ᖁᔭᓐᓇᒦᒃ, ᒥᓂᔅᑕ, ᖁᔭᓐᓇᒦᒃ, ᐃᒃᓯᕙᑕᖅ. 

ᐃᒃᓯᕙᐅᑕᖅ (ᑐᓵᔨᒃᑯᑦ): ᐱᔭᕇᖅᐱᑦ? ᒪᑉᐱᒐᖅ 8-ᒦᑦᑐᒍᑦ, ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᒥᓂᔅᑕᐅᔪᖅ ᐊᐱᕆᔪᒪᕙᕋ ᑐᓴᖅᑎᒍᓐᓇᕐᒪᖔᕐᒪ ᓄᓇᓕᓐᓂ 
ᐋᓐᓂᐊᓇᙱᑦᑐᓕᕆᔨᒃᑯᓐᓂ ᐱᓕᕆᔨᑉ ᒥᔅᓵᓄᑦ. ᖃᐅᔨᔪᒪᔪᖓ ᖃᑦᑎᐅᒻᒪᖔᑕ ᑕᒫᓂ ᓄᓇᕘᒥ, 
ᖃᑦᑎᐅᒋᐊᖃᕐᒪᖔᑕᓗ ᓄᓇᕘᒥ, ᓄᓇᓕᖏᒍᑦ, ᖃᓄᐃᑦᑐᓪᓚᑦᑖᓂᒃ ᐱᓕᕆᐊᖃᓲᖑᒐᓗᐊᕐᒪᖔᑕ ᓄᓇᓕᓐᓂ. 
ᖁᔭᓐᓇᒦᒃ, ᐃᒃᓯᕙᐅᑕᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖃᐅᔨᒪᙱᑦᑐᖓ ᖃᑦᑎᐅᒐᓗᐊᕐᒪᖔᑕ, ᑭᓯᐊᓂᓕ ᖃᐅᔨᒋᐊᕈᓐᓇᖅᑕᕗᑦ 
ᐃᓕᓐᓄᑦ, ᑕᒪᓐᓇ ᐊᔪᕐᓇᙱᑉᐸᑦ. 
 
ᑭᖑᓪᓕᕐᓕ ᐊᐱᖅᑯᑎᒋᔭᐃᑦ, ᖃᐅᔨᓴᕋᑦᑕ ᓄᓇᓕᓕᒫᓂᒃ ᐃᖅᑲᓇᐃᔭᖅᑐᑦ ᐱᔾᔪᑎᒋᓪᓗᒋ5 ᐊᒻᒪᓗ ᕿᒥᕐᕈᓪᓗᑦ 
ᖃᓄᐃᑦᑐᓂᒃ ᐃᖅᑲᓇᐃᔭᖅᑎᖃᕆᐊᖃᕋᔭᕐᒪᖔᑕ 5-ᓂᒃ 10-ᓂᓪᓘᓐᓃᑦ ᐊᕐᕌᒎᓛᖅᑐᓂᒃ. 
 
ᖃᑦᑎᓂᒃ ᓄᓇᓕᓐᓂ ᐋᓐᓂᐊᓇᙱᑦᑐᓕᕆᔨᓂ ᐃᖅᑲᓇᐃᔭᖅᑎᖃᕆᐊᖃᕐᒪᖔᑦᑕ, ᑕᒪᓐᓇ ᐱᔾᔪᑎᒋᒋᕙᐅᒃ 
ᖃᐅᔨᓴᕐᓂᑉ, ᑎᓴᒪᓂᒃ ᑕᓪᓕᒪᓂᓪᓗᑭᐊᖅ ᐊᑯᓂᐅᑎᒋᔪᖅ ᖃᐅᔨᓴᕋᔭᖅᑐᑎᑦ, ᑕᒪᒃᑯᐊ 
ᓇᓗᓇᐃᖅᓯᓪᓚᕆᒐᓱᐊᙳᓱᑉᐳᑦ ᐊᐱᖅᑯᑎᓪᓗᐊᕆᕋᑖᖅᑕᓐᓄᑦ, ᑖᒃᑯᓄᖓᑑᙱᑦᑐᖅ ᓄᓇᓕᓐᓂ 
ᐋᓐᓂᐊᓇᙱᑐᓕᕆᔨᓂᒃ ᑭᓯᐊᓂᓕ ᐊᓯᖏᓐᓂᒃ ᐃᖅᑲᓇᐃᔮᕆᔭᐅᔪᓂᒃ, ᓲᕐᓗᒃ ᐃᓄᓕᕆᔨᓂᒃ, ᐃᓱᒪᓕᕆᔨᓂᒃ 
ᐊᒻᒪᓗ ᑕᒪᒃᑯᓂᖓᕈᓘᔭᖅ. ᖁᔭᓐᓇᒦᒃ, ᐃᒃᓯᕙᐅᑕᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐲᑕᓴᓐ.  
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. 2001-ᒥ ᐅᕝᕙᓘᓐᓃᑦ 2002-ᒥ ᐃᖃᓗᒃᑑᑦᓯᐊᕐᒥ, ᓯᓚᑦᑐᓴᕐᕕᒻᒥ 
ᐃᓕᓐᓂᐊᕋᒃᓴᖅᑕᖃᓚᐅᖅᓯᒪᒻᒪᑦ, ᑎᓴᒪᐅᔪᖅᑑᓚᐅᖅᓯᒪᓪᓗᑎᖅᑲᐃ ᓄᓇᓕᓐᓂ ᐋᓐᓂᐊᓇᙱᑦᑐᓕᕆᔨᐅᔪᑦ, 
ᐅᕝᕙᓘᓐᓃᑦ ᐃᓕᓐᓂᐊᖅᑐᑦ ᑕᐃᒪᐃᑦᑐᓄᑦ ᐱᔭᕇᖅᑐᒥᓃᑦ. Hᐊᒻᒪᓚᒃᑯᑦ ᑲᑎᒪᔨᖏᓐᓅᓚᐅᖅᓯᒪᔪᑦ ᐊᒻᒪᓗ 
ᑐᒃᓯᕋᖅᑐᑎᑦ ᐃᑲᔪᖅᑕᐅᔪᒪᓪᓗᑎᑦ ᐃᖅᑲᓇᐃᔮᖅᑖᕋᓱᐊᕐᓂᖏᓐᓂᒃ ᓄᓇᕘᒥ, ᑕᐅᕙᓂ ᓄᓇᖏᓐᓂᒃ 
ᐃᖅᑲᓇᐃᔮᖅᑖᕈᒪᓪᓗᑎᒃ. 
 
ᑕᒪᓐᓇ ᓂᕆᐅᙱᓈᕐᓇᑦᑕᓚᐅᖅᓯᒪᕗᖅ ᑕᐃᒪᐃᓕᐅᕆᐊᖃᖅᑐᒥᓂᐅᓪᓗᑎᒃ. ᐊᖓᔪᖅᑳᖑᓚᐅᖅᓯᒪᒐᒪ ᓄᓇᕘᒥ 
ᑲᑐᔾᔨᖃᑎᒌᑦ ᓄᓇᓕᓐᓂ ᒐᕙᒪᒃᑯᓐᓄᑦ ᑕᐃᔅᓱᒪᓂ ᐃᑲᔪᖅᑕᐅᔪᒪᒻᒪᑕ, ᑕᒪᒃᑯᐊ ᐱᔾᔪᑎᖏᑦ ᒪᐃᔭᓄᑦ ᓄᓇᕘᓕᒫᒥ 
ᐃᑲᔪᖅᑕᐅᖁᓪᓗᒋᑦ ᐊᐅᓪᓚᖅᑎᓚᐅᖅᓯᒪᔭᒃᑲ. 
 
ᐃᖅᑲᓇᐃᔮᖅᑖᖅᑐᐃᓐᓇᐸᓘᔪᔪᑦ. ᑕᒪᒃᑯᐊ ᐃᓕᓐᓂᐊᕇᖅᑐᒥᓃᑦ ᓄᓇᕗᑦ ᓄᓇᖏᓐᓃᙶᕐᓂᑰᔪᒻᒪᑕ, 
ᖃᐅᔨᒪᓪᓗᓂᒋᓪᓗ ᐃᓄᖏᑦ, ᖃᐅᔨᒪᔭᐃᓐᓇᕆᓪᓗᓂᒋᑦ. ᖃᐅᔨᒪᔪᖓ ᒪᕐᕉᓐᓂᒃ ᓄᓇᑦᑎᓐᓃᙶᓚᐅᖅᓯᒪᓪᓗᑎᑦ 
ᐱᓕᕆᑦᑎᐊᖅᑐᒥᓂᐅᔮᖅᑐᑎᓪᓗ. 
 
ᑕᒪᒃᑯᐊ ᐃᑲᔪᕈᓐᓇᑦᑎᐊᕐᒪᑕ ᐋᓐᓂᐊᓯᐅᖅᑎᑉ ᐱᓕᕆᐊᒃᓴᖏᓐᓂᒃ ᐊᒻᒪᓗ ᐊᓯᖏᓐᓂᒃ ᐃᖅᑲᓇᐃᔭᖅᑎᓂᒃ, 
ᐃᓄᓕᕆᔨᓂᒃ, ᑭᓯᐊᓂ ᑕᒪᓐᓇ ᐳᐃᒍᕈᓐᓇᙱᓐᓇᒃᑯ, ᓈᒻᒪᑦᑐᒋᒐᒃᑭᑦ ᓄᓇᓕᓐᓂ ᐋᓐᓂᐊᕐᓇᙱᑦᑐᓕᕆᔨᐅᔪᑦ 
ᐊᒥᓲᓂᖏᑦ ᓄᓇᓕᓐᓂ ᐃᖅᑲᓇᐃᔮᖃᖅᑐᐃᓐᓇᐅᑉᐸᑕ. ᐊᖏᓂᖅᓴᐅᔪᑦ ᓄᓇᓖᑦ ᐱᖓᓱᓂᒃ ᑎᓴᒪᓂᓪᓗᑭᐊᖅ 
ᐋᓐᓂᐊᕐᓇᙱᑦᑐᓕᕆᔨᖃᕆᐊᓖᑦ ᐊᒻᒪᓗ ᒥᑭᓐᓂᖅᓴᐃᑦ ᓄᓇᓕᐅᔪᑦ ᐊᑕᐅᓯᕐᒥᒃ ᒪᕐᕉᓐᓂᓪᓗᑭᐊᖅ 
ᐃᖅᑲᓇᐃᔭᖅᑎᖃᕆᐊᖃᖅᑐᑎᑦ, ᐊᔾᔨᒋᕙᖏᑦ ᑕᒪᒃᑯᐊ ᐊᒥᓲᓂᖏᑦ ᐋᓐᓂᐊᕐᓇᙱᑦᑐᓕᕆᔨᐅᔪᑦ 
ᐃᖅᑲᓇᐃᔮᖃᖅᑎᑕᐅᒍᓐᓇᖅᑐᑎᑦ ᓄᓇᓕᓕᒫᓂᑦ ᑕᕝᕙᓂ ᐊᑐᐊᒐᖏᓐᓃᑦᑐᑦ ᒪᓕᓪᓗᒋᑦ. 
 
ᑐᑭᓯᒋᐊᕈᑎᖃᕈᒪᒐᓗᐊᖅᑐᖓ ᑲᑐᔾᔨᒐᔭᕐᓗᖓ ᐃᓕᔅᓯᓐᓂᒃ, ᑭᓯᐊᓂᓕ ᐅᕙᓐᓄᑦ. ᐅᖃᐅᓯᖃᖅᑲᐅᒐᕕᑦ 
ᐱᓕᒻᒪᒃᓴᖅᑎᑕᐅᓪᓗᑎᑦ ᐋᓐᓂᐊᓯᐅᖅᑏᑦ. ᓄᓇᕘ ᓯᓚᑦᑐᓴᕐᕕᒻᒥ ᐃᓕᓐᓂᐊᕋᒃᓴᖅᑕᖃᕆᐊᖃᖅᑐᒋᒐᒃᑯ ᓄᓇᓕᓐᓂ 
ᐋᓐᓂᐊᕐᓇᙱᑦᑐᓕᕆᔨᐅᓂᕐᒧᑦ ᑖᒃᑯᐊ ᐃᖅᑲᓇᐃᔮᒃᓴᑦᑎᐊᕙᒻᒪᕆᐅᒻᒪᑕ ᓄᓇᓕᓐᓂ ᖃᓄᐃᑦᑕᐃᓕᓂᐅᔪᖅ 
ᐱᔾᔪᑎᒋᓪᓗᒍ. 



ᓇᒃᑲᔾᔭᐅ, ᒫᑦᓯ 14, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᖃᐅᔨᔪᒪᔪᖓ, ᐃᒃᓯᕙᐅᑕᖅ, ᒥᓂᔅᑕᐅᔪᖅ ᐅᕝᕙᓘᓐᓃᑦ ᐸᓚᐃᔅ ᑕᒪᔅᓱᒥᖓ ᐅᖃᐅᓯᖃᑲᐃᓐᓇᖅᐸᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᐅᖃᐅᓯᕆᑲᐃᓐᓇᕈᒃ, ᒥᓂᔅᑕ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᕈᒪᕙᕋ ᒪᓕᒐᓕᐅᖅᑎᐅᖃᑕᐅᔪᖅ 
ᑕᒪᔅᓱᒥᖓ ᐱᔾᔪᑎᐅᔪᒥᒃ ᓴᖅᑮᒍᓐᓇᕋᑖᕐᒪᑦ ᓄᓇᓕᓐᓂ ᐋᓐᓂᐊᕐᓇᙱᑦᑐᓕᕆᔨᓂᒃ ᓯᑕᒪᑦ ᐃᓕᓐᓂᐊᕇᔪᔪᑦ 
ᐃᓕᓐᓂᐊᖅᑕᒥᓂᒃ ᐸᓐᓂᖅᑑᒥ ᐊᕐᕌᓂ. ᐊᕐᕌᒎᒃ ᒪᕐᕈᑕᒫᑦ, ᐃᓕᓐᓂᐊᕇᖅᑐᖃᐃᓐᓇᓲᖅ. ᑕᐃᒪ, ᐊᒥᓱᙳᐸᓪᓕᐊᕗᑦ 
ᐃᓕᓐᓂᐊᕇᖅᓯᒪᔪᑦ. ᐸᓚᐃᔅ ᐅᖃᕆᐊᒃᑲᓐᓂᑯᒻᒥᔭᕋ ᓇᐃᓈᕐᓗᒋᑦ ᐅᖃᐅᓯᕆᑲᐃᓐᓇᖅᑕᒪ ᒥᑦᓵᓐᓄᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᓇᐃᓈᕆᐊᓪᓚᒍᓐᓇᕈᕕᐅᒃ ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓚᒋᐊᕆᒍᑎᑦᓴᖃᕈᓐᓃᖅᑐᖓ ᒫᓐᓇ. ᒥᓂᔅᑕ ᐅᖃᑲᐃᓐᓇᖅᑐᖅ ᐊᕐᕌᒎᒃ 
ᒪᕐᕈᑕᒫᑦ ᐱᓕᕆᐊᖃᖅᐸᑦᑐᒍᑦ ᐱᔪᓐᓇᖅᑕᐅᖁᑦᓱᒍ ᓄᓇᓕᓐᓂ ᑎᒥᖃᑦᓯᐊᖅᑐᓕᕆᔨᖃᕐᓂᖅ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐅᖃᐅᓯᐅᑲᐃᓐᓇᖅᑐᖅ ᑖᓐᓇ. ᐊᐱᖅᑯᑎᑦᓴᖃᒃᑲᓐᓂᖅᑮᑦ ᐲᑕᓴᓐ? 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᓐᓇ ᐱᐅᔪᖅ ᖃᐅᔨᒋᐊᖓ. ᖃᐅᔨᒪᙱᑦᑐᖓ ᐊᕐᕌᒎᒃ ᒪᕐᕈᑕᒫᒃ 
ᐱᐅᒻᒪᖔᑎᒃ. ᐱᔪᓐᓇᕋᔭᖅᑐᑦᓴᐅᒧᒍᑦ 10-ᒥᓂᑦ 12-ᒧᓄᑦ ᐊᕐᕌᒎᓂᒃ ᒪᕐᕉᐃᑕᒫᑦ. ᑖᒃᑯᐊ 
ᐃᖅᑲᓇᐃᔭᕈᓐᓇᖅᓯᔪᒥᓇᕋᔭᖅᐳᑦ. 
 
ᐊᐱᖅᑯᑎᑦᓴᖃᕋᒪ ᑐᕌᓪᓚᕆᑦᑐᓂᒃ ᐃᖃᓗᑦᑑᑦᓯᐊᕐᒧᑦ, ᐃᓛᖃᐃ ᐊᑐᕈᓐᓇᕐᒥᔪᑦ ᓄᓇᕗᒥᐅᓕᒫᓂ. ᐊᕐᓇᒧᑦ 
ᐅᕕᒃᑲᕐᒧᑦ ᐅᐸᑦᑕᐅᔪᔪᖓ ᐊᕐᕌᓂ. ᐊᕐᓇᖅ ᐅᕕᒃᑲᐅᓗᐊᔪᔪᖅ ᐅᕙᓐᓄᑦ ᐅᖃᖃᑎᖃᕆᐊᖅᑐᖅᑐᓂ. 
ᐅᕕᒃᑲᑐᐃᓐᓇᐅᔪᒻᒪᑦ, 18-ᕈᕋᑖᖅᑐᓂ. ᐱᓇᓱᐊᕈᒪᔪᔪᖅ ᐃᓅᕕᐊᓂ ᐊᑎᓪᓚᕆᖓᓂᒃ ᐃᖅᑲᓇᐃᔭᖅᑐᖅᓯᐅᒻᒥᒃ 
ᓈᓴᐅᑎᒥᒃ ᐱᓇᓱᒍᒪᓪᓗᓂ. ᑕᐸᐃᕐᓇᖅᑐᐹᓘᔪᔪᖅ, ᐃᒪᐃᔾᓚᕆᓐᓂᕋᒥ, ᐊᕐᕌᒎᓐᓂᒃ ᒪᕐᕉᓐᓂᒃ ᕿᓈᔪᒥᓂᖅ 
ᐅᑎᕆᐊᖅᑕᖅᑎᑕᐅᑐᐃᓐᓇᖅᓱᓂ ᒐᕙᒪᐃᑦ ᐊᖏᕈᓐᓇᖏᑦᑐᑦᓴᔭᖏᓐᓄᑦ ᓄᓇᓄᒻᒥ, ᓄᓇᑦᓯᐊᕐᒥᓗ ᐋᑐᕚᒥᓗ. 
 
ᐃᓱᒪᔪᔪᖓ ᐱᕕᑭᐅᓗᐊᖅᓱᒋᓪᓗᒍ ᐅᖄᓚᒻᒪᑦ ᐅᕙᓐᓄᑦ ᐃᑲᔪᖅᑎᑦᓴᖅᓯᐅᖅᓱᓂ, ᐱᔪᓐᓇᕐᓂᐊᖅᑐᕆᔪᒍᓐᓃᖅᑐᖓ. 
ᓱᓇᐅᕝᕙᓕ ᑎᑎᖅᑲᖁᑎᓕᒫᒥᓂᒃ ᓇᑦᓴᖅᑐᖅ, ᓂᕆᐅᒋᒐᓛᙱᑕᒃᑲ. ᓇᑦᓴᖅᑐᓂᒋᑦ 
ᑎᑎᕋᖅᓯᒪᑦᓯᐊᖅᑕᐃᓐᓇᕆᔭᒥᓂᖏᓐᓂᑦ, ᐱᔭᕆᐊᑭᓪᓕᐅᔪᕗᖓ ᓱᓇᓱᐊᕐᒪᖔᖅ. 
 
ᐅᖄᓚᒋᐊᖃᔪᔪᖓ ᐃᓅᕕᒻᒧᑦ, ᐊᒻᒪᓗᑕᐃᒪ ᑖᕙᓂᓗ ᒪᓕᖅᓱᐊᖃᕆᐊᖃᓯᒻᒥᑦᓱᑎᒃ. ᑕᐃᒪ ᐅᖄᓚᒋᐊᖃᓚᐅᖅᑐᖓ 
ᑲᖏᖅᖠᓂᕐᒧᑦ, ᑕᐃᒪ ᑲᖏᖅᓯᓂᕐᒥᐅᑦ ᓱᒋᐊᖃᕐᓂᐊᓕᕐᒥᒻᒪᑕ. ᑕᐃᒪ ᐱᑖᕋᑕᔪᔪᖅ ᐸᐃᑉᐹᓂᒃ ᑭᙴᒪᒋᔭᒥᓂᑦ 
ᐃᖅᑲᓇᐃᔭᕈᓐᓇᖅᓯᒍᑎᑖᕈᒻᒥᒃ ᐱᓇᓱᐊᕈᑎᒋᔪᓐᓇᖅᑕᒥᓂᒃ. 
 
ᐃᓱᒪᔪᖓ ᒥᓂᔅᑖ ᐅᕝᕙᓗ ᐸᓚᐃᔅ, ᑎᒍᐊᖅᑐᓕᕆᓂᖅ ᖃᓄᖅ ᐊᐅᓚᓂᖃᖅᑲ ᓄᓇᕗᒻᒥ ᐃᓄᐃᑦ 
ᐃᖏᕐᕋᑎᒋᐊᖃᓕᕋᐃᒐᑦᑎᒍ ᓇᓗᓇᖅᑐᑎᒍᑦ ᐅᖄᓚᖃᑦᑕᕆᐊᖃᖅᑐᑎᑦ ᐱᖓᓱᒧᑦ ᓯᑕᒪᓄᓪᓘᓐᓃᑦ ᐊᔾᔨᒌᙱᑦᑐᓄ 
ᓄᓇᓄᑦ ᐅᑭᐅᖅᑕᖅᑐᒥ ᖃᓪᓗᓈᓄᓪᓗ, ᐱᓇᓱᐊᕐᓗᓂ ᑎᒍᐊᕋᓱᐊᕐᓂᕐᒧᑦ ᑎᑎᖅᑳᒥᒃ ᐱᓇᓱᐊᕈᑎᒥᒃ 
ᐃᖅᑲᓇᐃᔭᕈᓐᓇᖅᓯᒍᒻᒥᒃ. ᑕᐃᓐᓇ ᐃᖅᑲᓇᐃᔭᕈᓐᓇᐅᑏᑦ ᐊᑐᐃᓐᓇᐅᖏᒻᒪᑦ, ᐃᖅᑲᓇᐃᔭᕈᓐᓇᖏᑦᑐᑎᑦ ᒪᓕᒐᐃᑦ 
ᒪᓕᓪᓗᒋᑦ. 
 



ᓇᒃᑲᔾᔭᐅ, ᒫᑦᓯ 14, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    
 

 

1674

ᑕᒪᓐᓇ ᐱᓇᐃᓗᑕᐅᔪᔪᖅ. ᑭᙴᒪᑦᓯᔪᔪᖅ ᐃᖅᑲᓇᐃ.ᕈᓐᓇᐅᒻᒥᒃ ᐊᑭᓕᖅᑕᐅᒍᓐᓇᖅᓯᒍᒪᒐᒥ ᒐᕙᒪᖓᓂᒃ ᓄᓇᕗᑦ. 
ᑕᐃᒫᑎᒋ ᐊᑯᓂᐅᑎᒋᔪᒥᒃ ᐱᓇᓱᐊᖅᓯᒪᔪᖅ ᐃᖅᑲᓇᐃᔭᕈᓐᓇᐅᑎᑖᕋᓱᐊᑐᐃᓐᓇᖅᓱᓂ. ᑕᐃᒪ 
ᑐᓂᓐᓂᙱᑐᐊᖅᐸᒋᑦ ᑐᓂᓯᒪᑦᓯᕕᐅᒋᐊᖃᕈᑖᓂ ᑭᖑᕙᖅᑎᑕᐅᑐᐃᓐᓇᕆᐊᖃᔪᔪᖅ ᐊᑐᐃᓪᓛᑦ 
ᐊᑭᓕᖅᑕᐅᒐᔭᕗᙱᑦᑐᖅ. ᐅᖁᒪᐃᓪᓕᐅᕈᑎᕖᙶᓗᒋᔪᔭᖓ. ᑕᐃᒪ ᖁᐊᖅᓵᕈᑎᒋᒃᑲᓐᓂᔪᔭᕋ ᐊᕐᕌᒎᓐᓂᒃ 
ᒪᕐᕈᐊᓘᓐᓂᒃ ᐱᒐᓱᐊᕐᓂᕐᒪᑦ. 
 
ᐅᕙᓐᓄᑦ ᐃᓱᒪᓇᔪᒻᒪᑦ ᑕᖅᑭᓕᒫᒥᒃ ᒪᕐᕉᓐᓂᓪᓘᓐᓃᑦ ᐱᓇᓱᐊᕐᓂᖃᖅᓱᕆᔪᔭᕋ ᐊᕐᕌᒎᓐᓂᒃ ᒪᕐᕉᓐᓂᐅᖏᑦᑐᖅ. 
ᐃᓂᖁᓇᐃᑉᐳᕐᓕ, ᐱᓯᒪᙱᓇᒃᑭᑦ ᑎᑎᖅᑲᐃᑦ ᑕᒫᓂ. ᐊᓚᒃᑲᕋᔭᓕᖅᓱᒋᑦ ᑎᑎᖅᑲᐃᑦ ᖃᐅᔨᒍᑎᒋᓇᔭᖅᑕᑦᓯᓐᓂ 
ᓱᓕᔪᕐᓇᕈᑎᒋᓪᓚᕆᑐᐃᓐᓇᕐᓂᐊᕐᓗᒋᑦ. 
 
ᐃᓱᒪᔪᖓ ᒥᓂᔅᑕ, ᐸᓚᐃᔅᓘᓐᓃᑦ, ᐅᖃᕈᓐᓇᖅᑐᑦᓴᐅᔫᒃ ᐱᓕᕆᕕᖓ ᓱᓕᕆᐊᖃᕐᒪᖔᖅ ᓱᑲᓐᓂᖅᓴᒥᒃ 
ᐱᓕᕆᐊᖃᕈᓐᓇᕐᓯᒍᓐᓇᕐᒪᖔᑕ ᑕᐃᒃᑯᐊ ᑎᒍᐊᖅᑕᐅᒍᑎᒥᓂᕐᒥᓐᓂᒃ ᕿᓈᔪᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐸᓚᐃᔅ 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᓕᕆᐊᖑᕙᓪᓕᖓᓂᖓ ᐱᓇᓱᐊᕐᓗᒍ ᐃᖅᖃᓇᐃᔭᕈᓐᓇᖅᓯᒍᑦ ᓈᓴᐅᑎ, 
ᐱᓕᕆᐊᕆᙱᑕᖓ ᐱᓕᕆᕕᑦᑕ. ᐅᖃᕈᓐᓇᑐᐃᓐᓇᖅᑐᖓ ᓯᕗᓪᓕᖅᐹᒥ ᑐᓴᕆᐅᕆᐊᒃᑯ 
ᑕᐃᒪᐃᑦᑐᒥᓂᐅᔪᖃᕆᐊᖓ ᐊᐅᔨᒋᐊᓛᖅᓱᑎᒍᓗ, ᑭᓯᐊᓂ ᖃᐅᔨᒪᙱᑦᑐᖓ ᐱᓕᕆᐊᕆᒋᐊᖃᕐᒪᖔᑦᑎᒍ 
ᒫᓐᓇᐅᓂᖓᓂ. 
 
ᑕᐃᒪ ᐱᑎᒍᓐᓇᕈᑦᑎᒍᑦ ᐊᑎᖓᓂᒃ ᑕᐃᓐᓇ ᑭᓇᐅᓐᓂᕐᒪᖔᖅ, ᖃᐅᔨᒋᐊᓪᓚᕆᓐᓇ.ᔭᖅᑕᕗᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ ᐸᓚᐃᔅ, ᒥᓂᔅᑕᓗ. ᖃᐃᓛᖅᑕᒃᑲ. ᖃᐅᔨᒪᔪᖓ ᐋᓐᓂᐊᖃᕐᓇᖏᑦᑐᓕᕆᓂᖅ 
ᐱᓕᕆᐊᖃᕆᐊᖃᕆᐊᖓ ᐃᒪᒐᒍᑦ ᐅᐱᓐᓇᕋᓂ ᑕᖅᓴᓕᖅᓯᒪᔭᓯ ᐱᓕᕆᐊᑦᓴᓯᓐᓄᑦ ᐸᕐᓇᐅᑎᑦᓯᓐᓂ ᒪᑉᐱᒐᕐᒦᑦᑐᖅ 
ᕼ-18, ᑎᒍᐊᖅᑐᓕᕆᓂᖅ. ᐱᓕᕆᐊᖃᕆᐊᖃᕐᓂᓯ ᑕᕝᕙᓃᑉᐳᖅ. ᑖᓐᓇ ᐱᒋᐊᕈᑎᐅᕙᓪᓚᐃᕗᖅ. 
 
ᐱᓕᕆᔭᐅᑦᓯᐊᖅᐸᑦ ᓯᕗᓂᖓᓂ, ᑕᐃᒪ ᐸᐃᑉᐹᓕᕆᒍᓯᓯ ᐱᓕᕆᔭᐅᑦᓯᐊᕐᓂᐊᖅᑐᖅ ᐊᒻᒪᓗ ᔭᒐᐃᒍᓐᓇᖏᑦᑐᓯ 
ᑎᑎᖅᑲᓂᒃ. ᐃᓄᐃᑦ ᐃᕙᑦᓯᐊᕈᕐᓂᑕᐅᑉᐸᑕ ᕿᓂᕆᐊᖃᓕᕐᓗᑎᓪᓗ ᑎᑎᖅᑲᖁᑎᓂᖏᓐᓂᑦ, 
ᑐᖅᑯᑦᓯᒪᔭᐅᑦᓯᐊᕐᓂᙱᑐᐊᖅᐸᑕ, ᐊᑲᐃᓪᓕᐅᕈᑎᑕᖃᖅᐸᓪᓕᐊᓕᕐᓂᐊᖅᑐᖅ. 
 
ᐊᓯᐊ ᐊᐱᖅᖁᑦ ᐊᐱᕆᒍᑕᐅᐊᑦᑕᖅᓯᒪᓕᖅᑐᖅ ᓂᕈᐊᖅᑕᐅᓯᒪᕕᓐᓃᑦᑐᓄᑦ ᐱᐊᕋᕐᓂᒃ ᑎᒍᓯᖃᑦᑕᕐᓃᑦ, ᐱᓗᐊᑦᑐᒥᒃ 
ᐊᑦᑐᐃᓂᖃᕐᒪᑦ ᓱᕈᓯᖅᓯᐅᑎᑖᖑᓲᓂᒃ ᑮᓇᐅᔭᓂᒃ ᐊᖏᔪᖅᑳᑦ ᐱᕙᑦᑕᖏᓐᓂᑦ ᑲᓇᑕᐅᑉ ᒐᕙᒪᖓᓂᒃ. ᐃᓄᐃᑦ 
ᖃᐅᔨᔪᒪᖃᑦᑕᖅᓯᒪᒻᒪᑕ ᐊᖓᔪᖅᑳᕆᔭᐅᔪᑦ ᐊᖅᓵᖅᑕᒥᓃᑦ ᐃᓄᓕᕆᔨᒃᑯᓐᓄᑦ, ᓱᕈᓯᐊᕿᑖᑐᐃᓐᓇᓲᖑᒻᒪᖔᑕ ᓱᓕ 
ᑕᐃᒃᑯᓄᖓ ᕿᑐᕐᖓᕆᔭᖏᓐᓄᑦ ᐊᖅᓵᖅᑕᐅᓯᒪᔪᓄᑦ ᑕᖅᑭᑕᒫᑦ. ᐅᕝᕙᓘᓐᓃᑦ ᑕᒪᒃᑯᐊ ᓇᑲᑕᐅᓲᖑᕙᑦ ᐊᒻᒪᓗ 
ᑖᒃᑯᐊ ᑮᓇᐅᔭᐃᑦ ᓄᓇᕗᑦ ᒐᕙᒪᒃᑯᓐᓅᖅᑕᐅᕙᑦᑐᑎᒃ ᐃᑲᔪᖅᑕᐅᔪᓐᓇᖁᓪᓗᒍ ᐸᖅᑭᔭᐅᓂᖓᓂᒃ 
ᕿᑐᕐᖓᕆᔭᐅᔪᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐸᓚᐃᔅ. 
 
ᐸᓚᐃᔅ: ᐃᒃᓯᕙᐅᑕᖅ, ᖃᐅᔨᒪᙱᓐᓇᒃᑯᓂᓛᒃ. ᑕᒪᔅᓱᒥᖓ ᐊᐱᕆᔭᐅᒋᐅᕋᒪ. ᖃᐅᔨᒋᐊᒃᑲᓐᓂᓚᐅᕐᓗᖓ 
ᐅᑎᕐᕕᒋᔪᓐᓇᓛᖅᑕᕗᑦ ᑭᐅᔪᓐᓇᖅᓯᒍᒪ. ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐸᓚᐃᔅ. ᖃᐅᔨᒃᑲᓛᕌᑎᒡᒎᖅ. ᐊᑏ, ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓄᖅᑲᖅᑎᑕᐅᑐᐃᓐᓇᔾᔭᙱᑦᑐᒃᓴᐅᕗᖓ ᐱᖓᓱᐊᖅᑎᖅ ᐱᕕᒃᓴᖃᓚᐅᖅᑐᖓ 
ᐊᒻᒪᓗ ᓄᖅᑲᖅᑎᑕᐅᑐᐃᓐᓇᑦᑕᓕᖅᐳᖓ. ᐊᐱᖅᑯᑎᒃᑲᓐᓂᕋᓕ ᐱᔾᔪᑎᖃᖅᑐᖅ ᓂᕈᐊᖅᑕᐅᓯᒪᕕᒋᔭᓐᓄᑦ. ᑕᒪᓐᓇ 
ᐱᔾᔪᑎᖃᖅᑐᖅ, ᐊᒻᒪᓗ ᑭᐅᔭᐅᔪᒪᖃᑦᑕᖅᓯᒪᓕᖅᑐᖓ ᐊᒥᓱᓂᒃ ᐊᑕᖅᑭᓂᒃ ᐱᓕᕆᕕᔅᓯᖕᓄᑦ, ᑭᓯᐊᓂ ᒥᓂᔅᑕᐅᔪᖅ 
ᐊᖓᔪᖅᑳᖑᔪᓪᓗ ᐃᖅᑲᓇᐃᔭᖅᑎᖏᑦ ᐅᕙᓃᓐᓂᖏᓐᓂᒃ ᐊᐱᕆᑐᐃᓐᓇᙳᓱᑦᑕᕋ ᐅᕙᓂ. ᐋᓐᓂᐊᕐᕕᓕᐊᖅᐸᑦᑐᑦ 
ᐊᒻᒪᓗ ᐃᓅᓕᓴᖅᑕᐅᓂᖏᑕ ᐱᔨᑦᑎᖅᑕᐅᖃᑦᑕᕐᓂᖏᑦ ᐅᒥᖕᒪᒃᑑᑉ ᐊᒻᒪᓗ ᕿᖓᐅᒻᒥ. ᒥᓂᔅᑕᐅᔪᒧᑦ 
ᐃᖅᑲᓇᐃᔭᖅᑎᖏᓐᓄᓪᓘᓐᓃᑦ ᓇᓗᓇᐃᔭᐃᕕᐅᒍᒪᒐᓗᐊᖅᐳᖓ ᖃᓄᖅ ᐊᕕᒃᑐᖅᓯᒪᔪᓂᒃ ᐱᓕᕆᕕᐅᔪᖅ, ᖃᓄᖅ 
ᐃᖃᓗᒃᑑᑦᓯᐊᖅ ᐋᓐᓂᐊᕐᓂᓕᕆᓂᕐᒥᒃ ᐱᔨᑦᑎᕋᓲᖑᒐᓗᐊᕐᒪᖔᑕ ᑖᒃᑯᓄᖓᒃ ᒪᕐᕉᓐᓄᒃ ᓄᓇᓕᐅᔫᓐᓄᒃ 
ᐋᓐᓂᐊᕐᕕᓕᐊᕆᐊᖃᕋᐃᒻᒪᑕ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐸᓚᐃᔅ. 
 
ᐸᓚᐃᔅ: ᒪᒥᐊᓇᖅ. ᐅᖃᐅᓯᖃᖅᐱᑕ ᒪᕐᕉᓐᓂᒃ ᓄᓇᓕᐅᕋᓛᖑᔫᓐᓂᒃ? 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐲᑕᓴᓐ. 
 
ᐲᑕᓴᓐ: ᐄ', ᓄᓇᓕᕋᓛᖑᓂᕋᕈᒪᒍᓂᒋᑦ. ᖃᐅᔨᒪᙱᑦᑐᖓ ᐃᒻᒥᓂᒃ ᓄᓇᓕᕋᓛᖑᓂᕋᓲᖑᒻᒪᖔᑕ ᑭᓯᐊᓂᓕ 
ᑖᒃᑯᐊᒃ ᓄᓇᓕᐅᔫᒃ ᒪᕐᕉᒃ ᓯᓚᑎᑦᑎᐊᖓᓃᑦᑑᒃ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓕᖅᑯᓯᖃᕋᑦᑕ, ᑖᒃᑯᐊ ᑕᑯᔭᐅᕙᑦᑐᑦ ᓄᓇᓕᕋᓛᓃᙶᖅᓯᒪᔪᑦ 
ᐃᖃᓗᒃᑑᑦᓯᐊᕐᒨᕈᔾᔭᐅᕙᑉᐳᑦ, ᐅᕝᕙᓘᓐᓃᑦ ᔭᓗᓇᐃᑉ-ᒨᕈᔾᔭᐅᔭᕆᐊᖃᕋᐃᒻᒪᑕ ᑕᐅᕗᙵᖅᑎᑕᐅᓲᖑᓪᓗᑎᑦ, 
ᐅᕝᕙᓘᓐᓃᑦ ᐃᐊᑦᒪᓐᑕᓐ-ᒧᑦ, ᐋᓐᓂᐊᓯᐅᖅᑕᐅᔭᖅᑐᖅᑐᑎᒃ ᑲᒪᒋᔭᐅᔭᕆᐊᖃᕋᐃᒻᒪᑕ. 
 
ᐅᐊᑦᑎᐊᕈᓕ ᑲᒪᓂᕆᕙᓚᐅᖅᓯᒪᔭᕗᑦ ᑕᒪᒃᑯᓂᖓ, ᒪᕐᕉᓐᓂᒃ ᐊᕐᕌᒎᓕᖅᑑᓐᓂᒃ ᖃᐅᔨᓴᕈᓐᓇᖅᓯᓯᒪᒐᒃᑯ, 
ᐋᓐᓂᐊᕐᕕᖤ ᐃᖅᑲᓇᐃᔭᖅᑐᓂᒃ ᑕᐅᕗᖓ ᐊᐅᓪᓚᖅᑐᖃᖃᑦᑕᖅᑐᓂ ᑲᐱᓯᒋᐊᖅᑐᖅᑐᓂᒃ ᐊᒻᒪᓗ ᐊᓯᖏᓐᓂᒃ 
ᑕᐅᕙᓂ ᓄᓇᓖᓐᓂᒃ ᑲᒪᒋᔭᐅᔭᕆᐊᖃᖅᑐᓂᒃ ᒪᕐᕈᐊᖅᑎᖅᑐᑎᒃ ᐊᕐᕌᒍᒥ. 
 
ᑕᐃᒪᐃᒻᒪᑦ, ᐃᓛᓐᓂᒃᑯᑦ ᐊᐅᓪᓚᑎᑦᑎᔭᕆᐊᖃᓲᖑᕗᒍᑦ ᐋᓐᓂᐊᓯᐅᖅᑎᓂᒃ ᖃᖓᑕᓲᕐᒥᒃ 
ᐊᐅᓪᓚᑎᑦᑎᔭᕆᐊᖃᖅᐸᑦᑐᑕ ᑕᒪᒃᑯᐊ ᐃᓄᐃᑦ ᐱᔨᑦᑎᖅᑕᐅᔪᓐᓇᖁᓪᓗᒋᑦ ᐊᒥᓲᓂᖏᑦ ᓈᒻᒪᑦᑐᒋᑐᐊᕋᐃᒐᑦᑎᒍ 
ᑕᑯᔭᐅᔭᕆᐊᓖᑦ ᑕᐅᕙᓂ ᒪᕐᕉᓐᓂᒃ ᓄᓇᓕᐅᔫᓐᓂᒃ, ᐊᒥᓱᐊᖅᑎᖅᑐᑕᓕ ᐊᐅᓪᓚᖅᑎᓲᕆᕙᕗᑦ ᐃᖃᓗᒃᑑᑦᓯᐊᕐᒧᑦ 
ᐅᕝᕙᓘᓐᓃᑦ ᓄᓇᕗᑉ ᓯᓚᑖᓄᑦ ᑲᒪᒋᔭᐅᔭᖅᑐᖅᑐᑎᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐊᑏ ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᖅᐸᕋ ᐸᓚᐃᔅ. 
 
ᐄ', ᐃᓄᑦᑕᖃᐃᓐᓇᐅᔭᕐᒪᑕ ᑕᐅᓇᓂ, ᐅᒥᖕᒪᒃᑑᕐᒥ, 20-ᓂᒃ 25-ᓄᐸᓗᒃ ᑕᑯᔭᐅᔭᕆᐊᖃᐃᓐᓇᖅᐸᒻᒪᑕ. ᐃᓚᖏᑦ 
ᐃᓐᓇᑐᖃᐅᓪᓗᑎᒃ. ᐊᒻᒪᓗ ᕿᖓᐅᒻᒥ, ᖁᓕᐅᓲᖑᒻᒪᑕ, ᐊᒻᒪᓗ ᐃᓚᖏᑦ ᐃᓐᓇᑐᖃᐅᓪᓗᑎᓪᓗ. 
ᑕᑯᔭᐅᔭᕆᐊᖃᖅᑐᖃᐃᓐᓇᐅᔭᕐᒪᑦ. ᑕᐅᕙᓐᓇ ᐊᖏᕐᕋᕆᔭᐅᒻᒪᑦ. 
 
ᐅᖃᐅᓯᕆᓇᓱᐊᖅᑕᕋᓕ ᑕᐃᒪ ᓄᓇᓕᓐᓃᑎᑦᑎᓲᖑᕕᓯᒃ, ᑭᓇᑐᐃᓐᓇᕐᒥᒃ ᐃᓄᒻᒥᒃ 
ᐋᓐᓂᐊᓕᖅᑐᖃᑲᓪᓚᑦᑐᒥᓂᐅᓐᓂᖅᐸᑦ, ᓄᕙᓕᖅᑐᖃᕐᓂᖅᐸᑦ ᐅᕝᕙᓘᓐᓃᑦ ᑭᒍᓯᕆᓕᖅᑐᖃᕐᓂᖅᐸᑦ ᐅᕝᕙᓘᓐᓃᑦ 
ᐋᓐᓂᐊᔪᖃᓕᕐᓂᕈᓂ, ᐃᓄᒻᒥᒃ ᐋᓐᓂᐊᓯᐅᑦᑕᑲᐅᑎᒋᒍᓐᓇᕋᔭᖅᑐᒥᒃ  

ᐊᑐᐃᓐᓇᐅᒪᔪᖅᑕᖃᓲᖑᕙ ᐅᕝᕙᓘᓐᓃᑦ ᐋᓐᓂᐊᓯᐅᖅᑎᓂᒃ ᓗᒃᑖᓂᓪᓘᓐᓃᑦ ᖃᐅᔨᒃᑲᐃᑦᑕᑲᐅᑎᒋᔪᓐᓇᕋᔭᖅᑐᒥᒃ 
ᐃᖃᓗᒃᑑᑦᓯᐊᕐᒥᐅᒥᒃ ᐅᖃᐅᔾᔨᒋᐊᕈᓐᓇᖃᑦᑕᕋᔭᖅᑐᒥᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐲᑕᓴᓐ. ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑭᐅᓗᒍ, ᐄ'. ᐃᓄᒻᒥᒃ ᐊᑐᓂ ᓄᓇᓕᓐᓃᑦᑐᒦᑦᑐᖅᑕᖃᖅᐸᑉᐳᖅ 
ᐃᓕᓐᓂᐊᖅᓯᒪᔪᒥᒃ ᐃᑲᔪᕈᓐᓇᕋᔭᖅᑐᓂ. ᑲᒪᒋᐊᖃᓕᕋᐃᒻᒪᑕ, ᑕᐃᒪᓕ ᑕᐃᓐᓇ ᐃᓄᒃ ᐃᖃᓗᒃᑑᑦᓯᐊᕐᒧᑦ 
ᐊᐅᓪᓚᖅᑎᑕᐅᒐᔭᖅᑐᖅ ᐅᕝᕙᓘᓐᓃᑦ ᓄᓇᕗᑉ ᓯᓚᑖᓄᑦ. ᑕᒪᓐᓇ ᐱᔨᑦᑎᕋᕈᑎᒋᕙᕗᑦ ᑕᒪᒃᑮᓐᓄᒃ ᓄᓇᓕᐅᔫᓐᓄᒃ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐸᓚᐃᔅ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ, ᐸᓚᐃᔅ. ᑖᒃᑯᐊ ᐃᓄᐃᑦ ᓄᓇᓕᓐᓃᑦᑐᑦ ᐃᓕᓐᓂᐊᖅᑎᑕᐅᓲᖑᕙᑉᐸ 
ᐋᓐᓂᐊᓯᐅᖅᑎᓕᕆᓂᕐᒧᑦ ᐃᖃᓗᒃᑑᑦᓯᐊᕐᒥ, ᐅᕝᕙᓘᓐᓃᑦ ᐃᖃᓗᓐᓂ ᐅᕝᕙᓘᓐᓃᑦ ᓇᒥᑐᐃᓐᓇᖅ 
ᑐᐊᕕᕐᓇᖅᑐᖃᓕᕐᓂᖅᐸᑦ ᐃᑲᔪᕈᓐᓇᕋᔭᕐᒪᑕ ᑭᓇᑐᐃᓐᓇᕐᒥᒃ ᐃᑲᔪᖅᑕᐅᔭᕆᐊᓕᒻᒥᒃ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐲᑕᓴᓐ. ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑭᐅᒃᑲᓐᓂᕐᓗᒍ ᐄ'. ᕿᒥᕐᕈᓪᓗᒋᑦ ᑕᒪᒃᑯᐊ ᐊᕐᕌᓂ, ᖃᐅᔨᔪᒐᒪ ᐊᑕᐅᓯᕐᒥᒃ 
ᓄᓇᓕᒻᒥ, ᐃᓕᓐᓂᐊᖅᑎᑕᐅᒃᑲᓐᓂᖅᑐᖃᓚᐅᖅᓯᒪᙱᒻᒪᑦ. ᑕᐃᒪᐃᒻᒪᑦ ᐃᖅᑲᓇᐃᔭᖅᑎᒃᑲ ᑎᓕᓚᐅᖅᓯᒪᕙᒃᑲ 
ᐋᖅᑮᖁᓪᓗᒋᑦ ᐸᕐᓇᒍᑎᒥᒃ ᖃᐅᔨᒪᓇᑦᑎᐊᖁᓪᓗᒋ ᑕᒪᒃᑯᐊ ᐃᓕᓐᓂᐊᖅᓯᒪᓂᖏᑕ ᖁᕝᕙᓯᖏᓐᓂᒃ 
ᐱᔭᕇᖅᑎᐊᖅᓯᒪᒐᓗᐊᕐᒪᖔᕐᒥᒋᑦ ᐊᒻᒪᓗ ᐅᑉᐱᕈᓱᒃᑲᒪ ᒫᓐᓇ ᐃᓕᓐᓂᐊᖅᐸᓪᓕᐊᒻᒪᑕ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐸᓚᐃᔅ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ ᐸᓚᐃᔅ. ᒪᑉᐱᕈᒪᑐᐃᓐᓇᖅᑕᕋ ᐱᓕᕆᐊᑦᓴᓯᓐᓄᑦ ᐸᕐᓇᐅᑎ 
ᐃᑲᕐᕋᕈᓯᒐᓛᓄᑦ ᒪᑉᐱᒐᕐᒥ ᕼ-20. ᓯᕗᓪᓕᐅᑎᒋᐊᓖᑦ ᐊᕐᕌᒍᐊᓂ 2005/06 ᐅᖃᓕᒪᐅᑎᓖᑦ ᐊᓚᒃᑲᐃᒋᐊᒥᒃ 
ᓄᓇᕗᒻᒥ ᑎᒍᐊᙳᐊᓕᕆᓂᑦᒧᑦ ᑲᑐᔾᔨᖃᑎᒌᓂᒃ ᐊᑕᐅᑎᖃᑎᖃᖅᓱᑎᒃ ᐱᖓᓱᓂ ᓄᓇᓕᓕᖃᐅᖅᑐᓂᒃ. 
ᐅᖃᐅᑎᒋᐊᒃᑲᓐᓂᒐᓛᒍᓐᓇᖅᐱᑎᒎᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐅᖃᐅᑎᒋᒋᐊᒃᑲᓐᓂᕈᖅ, ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᓕᕆᕕᕗᑦ ᐃᖅᑲᓇᐃᔭᖅᓯᒪᔪᕖᙶᓗᒃ ᑕᒪᑐᒥᖓ ᑎᒍᐊᙳᐊᓕᕆᓂᕐᒥᒃ, 
ᐊᒻᒪ ᖃᐅᔨᒪᔪᖓ ᓯᕗᓕᕆᐊᖏᒃ ᑲᓱᑦᔨᐊᑎᒌᖏᑦ ᑎᒍᐊᙳᐊᓕᕆᓂᕐᒧᑦ ᐃᖃᓗᓐᓂ ᐃᖃᓗᑦᑑᑦᓯᐊᕐᒥᓗ. 
 
ᐃᓱᒪᒋᔪᖅ ᐅᕙᑦᓯᐊᕈᒃᑲᓐᓂᖅ ᐱᑕᑦᓯᕋᔭᕆᐊᖓ ᑎᒍᐊᙳᓖᑦ ᑲᑐᔾᔨᖃᑎᒌᖏᓐᓂᒃ ᓄᓇᕗᒻᒦᒐᔭᖅᑐᒥᒃ, 
ᓯᓚᓗᑦᑕᐅᒌᒃᑯᑎᑎᑐᑦ ᑲᑐᔾᔨᖃᑎᒌᕝᕕᐅᓗᓂ ᑕᐃᒫᒃ ᐊᓚᒃᑲᐃᒍᓐᓇᖁᓪᓗᑕ, ᑕᐃᑦᓱᒨᓇᑦᓴᐃᓐᓇᖅ, 
ᐃᖅᑲᓇᐃᔮᓕᐅᕐᓗᑕ ᓄᓇᕗᒻᒥ ᐅᐱᓐᓇᕋᓂ ᖃᐅᔨᒪᔪᒍᑦ ᑎᒍᐊᙳᖅᑐᑦᓴᐃᓐᓂᐊᖅᑐᒍᑦ. ᐃᒫᒃ ᑭᓯᐊᓂ 
ᐱᔪᓐᓇᖅᓯᒍᓐᓇᖅᑕᕗᑦ ᐊᓚᒃᖃᐃᓂᖅ ᓂᕆᐅᒋᔪᒪᑦᓱᑎᒍᓗ ᐃᓄᐃᑦ ᓴᓇᓗᑎᒃ ᑕᐃᒪᐃᑦᑐᓂ ᑲᑐᔾᔨᖃᑎᒌᓐᓂᕐᓂᒃ. 
ᒫᓐᓇᑦᓴᐅᑎᒌᙱᑦᑐᒥᒃ, ᐊᓯᕈᐃᖁᓇᕋᔭᕋᓗᐊᕐᐳᑦ ᒫᓐᓇ ᐊᐅᓚᓂᕆᔭᖓᓂᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᐸᓚᐃᔅ. ᐲᑕᓴᓐ.  

ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ ᐸᓚᐃᔅ. ᒪᓕᒐᓕᐅᖅᑎᐅᖃᑎᒐ ᑲᖏᖅᓯᓂᕐᒥ ᐅᖃᐅᓯᕆᔪᔭᖓᓂ 
ᐱᓇᓱᐊᕈᓰᒃ ᒪᕐᕉᒃ ᓈᓕᖅᑑᒃ ᒪᓕᒐᓕᐅᕐᕕᒻᒥ ᑎᒍᐊᙳᐊᑦ ᒥᑦᓵᓐᓄᑦ, ᐊᒻᒪᓗ ᐃᓱᒫᓘᑕᐅᕙᓪᓚᐃᒻᒥᑦᓱᓂ 
ᐃᖃᓗᑦᑑᑦᓯᐊᕐᒥ ᑎᖑᐊᙳᐊᖅᑐᑦᓴᐃᓐᓂᐊᕋᑦᑕ ᖃᐅᔨᓇᓱᐊᕋᔭᖅᑐᓂᒃ ᑎᒍᐊᙳᐊᖅᑎᐅᒍᒪᔪᓂᒃ ᓱᕈᑦᓯᓂᒃ 
ᐃᑉᐱᒍᓱᐊᖃᕋᓱᐊᕐᓂᖅ ᐱᔭᕆᐊᑐᔪᑲᓪᓚᐅᒻᒪᑦ ᐃᒪᖏᓐᓂ ᓄᓇᓖᑦ. 
 
ᒥᓂᔅᑕ, ᐸᓚᐃᔅᓗᓐᓃᑦ ᐅᖃᕈᓐᓇᑐᑦᓴᐅᒨ4 ᓱᑦᑕᓕᕐᒪᖔᖅ ᐱᓕᕆᕕᖓ ᐱᔪᒐᖅᓴᐅᑎᓇᓱᐊᕐᓗᒍ 
ᑎᒍᐊᙳᐊᑎᖑᒍᒪᓂᖅ ᓄᓇᕗᑦ ᓄᓇᓕᖏᓐᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ ᐲᑕᓴᓐ. ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐅᑐᒃᑯᕕᑦ ᓱᑦᑕᓂᕐᒪᖔᑕ ᐱᓇᓱᐊᕈᓰᒃ ᒪᕐᕉᒃ ᓈᓕᖅᑎᓪᓗᒋᒃ ᑲᖏᖅᓯᓂᕐᒥ. 
ᐊᔭᐅᖅᑐᖅᑕᕗᑦ ᐃᖅᑲᓇᐃᔭᖅᑎᕗᑦ ᑲᑎᒻᒪᑎᑦᓯᖃᑦᑕᑯᑦᓱᒋᑦ ᓄᓇᓕᓐᓂ, ᐅᖃᓕᒪᐅᑎᒋᓗᒍ ᑭᙴᒪᓇᕆᐊᖓ 
ᑎᒍᐊᙳᐊᖅᑎᖃᕆᐊᖃᕐᓂᖅ, ᑐᓴᐅᒪᑎᑦᓯᓐᓈᕐᒥᕗᑦ ᖃᓄᐃᑦᑑᒋᐊᖃᕋᔭᕐᒪᖔᖅᐱᑦ ᑎᒍᐊᙳᐊᖅᑎᐅᓗᑎᑦ. 
 
ᐱᔭᕇᑕᐅᓐᓇᓚᐅᖅᑐᒍᑦ ᑎᒍᐊᙳᐊᓂᕐᒧᑦ ᐅᖃᓕᒫᒐᕐᓂᒃ ᐅᓂᒃᑳᓕᐹᓗᓐᓂᒃ ᖃᐅᔨᒍᑎᓂᒃ. 
ᐃᓄᑦᑎᑑᓕᖅᓯᒪᓕᕇᖅᐸᓪᓚᐃᔪᑦ ᐱᔭᐅᑎᑕᐅᕙᓕᕇᖅᓱᑎᓪᓗ. ᑕᐃᑦᓱᒨᓇᑦᓴᐃᓐᓇᖅ, ᑕᐅᑐᑦᓯᒪᒻᒥᔪᒍᑦ ᐊᑭᑦᓴᓂᒃ, 
ᒫᓐᓇ ᐊᑐᖅᑐᑦ, ᐅᐱᓐᓇᕋᓂ ᒪᓕᓪᓗᒍ ᖃᓄᐃᑦᑑᓂᖓ ᐃᓅᑉ ᐃᓕᓐᓄᑦ ᑎᒍᐊᖅᑕᐅᖁᔭᕗᑦ, ᐃᒪᐃᒐᔪᑦᑐᑦ, ᐊᒥᓱᑦ 
ᑖᒃᑯᐊ ᐊᖏᓵᕐᓂᑦᓴᒥᒃ ᑭᙴᒪᑦᓯᒍᑎᓖᑦ ᐱᔭᕆᐊᑐᓂᖅᓴᐃᑦ. 
 
ᑕᐃᒪ, ᑕᐃᒪᐃᒻᒪᑦ, ᑐᑦᓯᕋᕐᓂᐊᖅᐳᒍᑦ, ᒫᓐᓇᒫᕈᓗᒃ, ᓄᑖᒥᒃ ᑎᒍᐊᖑᐊᓂᕐᒧᑦ ᐊᑭᓂᒃ, ᐊᑭᓕᐊᓂᓪᓘᓐᓃᑦ, 
ᐊᑭᓂᓪᓗᑦᑕᐅᖅ ᐱᑐᐃᓐᓇᐅᖏᑦᑐᒥᒃ ᐃᑉᐱᒋᔭᐅᒋᐊᓕᓐᓄᑦ ᓱᕈᑦᓯᓄᑦ ᐊᔪᕐᓇᓂᖅᓴᓄᑦ. ᓂᕆᐅᒍᒪᕗᒍᑦ 
ᐊᑭᓕᐊᕗᑦᑕᐅᖅ ᑐᙵᕕᖃᕐᓗᓂ ᐅᖓᓯᓐᓂᖅᓴᐅᑐᐊᖅᐸᑦ ᓄᓇᓖᑦ ᐊᑭᑐᓂᖅᓴᐅᓗᓂ, ᐊᔾᔨᒐᓚᒋᓗᓂᐅᖅ 
ᐅᑭᐅᖅᑕᖅᑐᒥ ᐃᑲᔪᖅᑕᐅᒍᑎᐅᑉ. 
 
ᑕᒪᓐᓇ ᐱᔭᕇᑕᐅᒪᓕᖅᑐᖅ. ᒥᓂᔅᑕᑦᑎᒍᑦ, ᐋᒍᒪᕙᕗᒃ ᒥᓂᔅᑕᓄᑦ ᕿᒥᕐᕈᔭᐅᓂᐊᖅᑎᓪᓗᒋᑦ ᓯᕗᓂᑦᓯᐊᑎᓐᓂ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐲᑕᓴᓐ 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ ᐸᓚᐃᔅ. ᐱᓕᕆᕖᒃ ᓈᓴᐅᑎᖃᖅᑲ ᖃᑦᓯᐅᒻᒪᖔᑕ ᑎᒍᐊᙳᐊᕆᔭᐃᑦ 
ᓄᓇᕗᒻᒥ ᐃᓪᓗᒦᑎᑕᓂᓪᓘᓐᓃᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒪᐃᑦᑐᖃᖅᐸᓪᓚᐃᔪᒍᑦ, ᑕᒪᓐᓇ ᑐᙵᕕᖃᖅᐸᓪᓚᐃᔪᖅ ᖃᐅᑕᒫᑦ, ᑭᓯᐊᓂ 
ᑐᓴᖅᑎᓂᐊᖅᑕᒋᑦ ᖃᑦᓯᐅᒻᒪᖔᑕ ᐱᓯᒪᓚᐅᖅᑕᒃᑲ ᐱᓇᓱᐊᕈᓰᒃ ᒪᕐᕉᓚᐅᖅᑐᓂ. 293 ᒥᑦᓵᓃᓚᐅᖅᑐᑦ ᓱᕈᓰᑦ 
ᐱᓯᒪᔭᐅᔪᑦ, ᐊᒻᒪ 30-ᖑᓪᓗᑎᑦ ᓱᕈᓰᑦ ᐃᓕᖅᑯᓯᖅᓱᖏᑦᑐᑦ, ᑖᒃᑯᐊᓕᒫᓪᓗ 30-ᖑᔪᑦ ᓄᓇᕘᑉ 
ᓯᓚᑖᓄᐊᖓᒐᔭᖅᑐᑎᑦ ᐋᓐᓂᐊᓯᐅᕈᑎᓂᑦ ᖃᓄᑭᐊᖅ ᐃᑲᔪᖅᑕᐅᔭᕆᐊᖃᕐᒪᑕ ᐊᒻᒪ ᐊᑐᐃᓐᓇᐅᒐᑎᑦ ᑕᒪᒃᑯᐊ 
ᓄᓇᕗᒥ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 



ᓇᒃᑲᔾᔭᐅ, ᒫᑦᓯ 14, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᐃᒃᓯᕙᐅᑕᖅ: ᖁᔭᓐᓇᒦᒃ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ, ᐸᓚᐃᔅ. ᒪᑉᐱᒐᖅ H-21ᒥ, ᐸᓚᐃᔅ ᒥᓂᔅᑕᓘᓐᓃᑦ ᐅᓂᒃᑳᕈᓐᓇᖅᐸᑦ 
ᖃᓄᖅ ᐃᓕᖅᑯᓯᖅᓱᙱᑦᑐᑦ ᐃᓐᓇᐅᔪᐃᑦ ᒥᐊᓂᖅᓯᑎᑕᐅᓂᖏᓐᓂᑦ ᐋᓐᓂᐊᖅᑐᓕᕆᔨᒃᑯᑦ ᐱᓕᕆᕕᖏᓐᓂ. 
ᓄᑕᕋᒃ 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᐲᑕᓴᓐ. ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᓇᓱᐊᖅᑐᒍᑦ ᑕᒪᑐᒨᓇ 37-ᓂᒃ ᓱᕈᓯᕐᓂᒃ ᓄᓇᕗᑉ ᓯᓚᑖᓃᑎᑦᑎᔪᒍᑦ 
ᐃᑲᔪᖅᑕᐅᒃᑲᓐᓂᕆᐊᖃᖅᑐᒋᔭᕗᑦ ᐊᒻᒪᓗ 54 ᐃᓐᓇᐃᑦ ᐃᑲᔪᖅᑕᐅᒃᑲᓐᓂᕆᐊᖃᕐᓂᖏᓐᓄᑦ ᓯᓚᑖᓃᑦᑐᑦ ᓄᓇᕘᑉ, 
ᑭᓯᐊᓂᓕ ᑭᓇᑐᐃᓐᓇᖅ ᐅᖓᑖᓂ 19-ᓂᒃ ᐅᑭᐅᓕᒃ. 
 
ᐅᑎᖅᑎᒃᑯᑎᒍᒪᒐᔭᖅᑕᕗᑦ ᑕᒪᒃᑯᐊ ᐱᔨᑦᑎᕋᕈᑎᐅᔪᑦ ᓄᓇᕘᒧ. ᐅᑎᖅᑎᒍᓐᓇᖁᓪᓗᒋᓪᓕ, ᑕᐃᒪ 
ᐱᔭᕇᖅᓯᔭᕆᐊᖃᕋᔭᕋᑦᑕ ᐊᔪᕐᓇᙱᒃᑲᓗᐊᕐᒪᖔᖅ ᖃᐅᔨᓴᕈᑎᒥᒃ ᐊᑐᓂ ᐃᓄᓐᓂᒃ ᓇᓗᓇᐃᕈᓐᓇᖁᓪᓗᒋᑦ 
ᐅᑎᖅᑎᑕᐅᔪᓐᓇᕐᓂᖏᑦ. ᑕᐃᒫᒃᓴᐃᓐᓇᕐᓗ ᓇᓗᓇᐃᕋᔭᖅᑐᒋᑦ ᖃᓄᐃᑦᑐᓂᒃ ᐱᔨᑦᑎᕋᕆᐊᖃᕋᔭᕐᒪᖔᑦᑕ ᐊᒻᒪᓗ 
ᓂᕆᐅᓐᓂᖃᖅᑐᖓ ᓄᓇᓕᐅᔪᑦ ᓇᓕᐊᑦ ᑕᐃᒪᓐᓇᐃᑦᑐᒥᒃ ᐱᔨᑦᑎᕋᕈᓐᓇᕋᔭᕐᒪᖔᑕ ᖃᐅᔨᓴᕐᒥᓗᑕ ᑕᒪᒃᑯᐊ ᓱᕈᓰᑦ 
ᐅᑎᖅᑕᐅᖁᓪᓗᒋ5, ᐅᐱᓐᓇᕋᓂᓗ, ᑕᒪᒃᑯᐊ ᐃᓐᓇᐃᑦ ᓄᓇᕘᒧᑦ ᐅᑎᖁᓪᓗᒋᑦ. ᑕᐃᒪᐃᒻᒪᑦ ᑕᒪᓐᓇ 
ᖃᓄᐃᓕᐅᕈᑎᒋᓇᓱᐊᖅᑕᕗᑦ ᑕᐃᒫᓪᓕ ᐅᖃᐅᓯᕆᒐᔭᖅᑕᕋ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᐃᑉᐸᖓᓄᑦ ᑭᖑᓪᓕᖅ ᐅᖃᖁᓂᐊᓕᕆᕙᕋ. ᑲᑦᑐᒃ. 
 
ᑲᑦᑐᒃ: ᐃᒃᓯᕙᐅᑕᖅ, ᐃᓱᒫᓘᑎᖃᕐᒥᒐᒪ ᐃᒥᐊᓗᓕᕆᔨᒃᑯᑦ ᐋᙵᔮᕐᓇᖅᑐᓕᕆᔨᒃᑯᓪᓗ ᐱᓕᕆᐊᖏᓐᓂᒃ. 
ᓄᓇᓕᓐᓃᙶᕋᒪ ᐃᓕᓴᐃᔨᒧᑦ ᓱᕈᓰᑦ ᐋᓐᓂᖅᑕᐅᕙᓚᐅᖅᓯᒪᔪᓂᒃ. ᒫᓐᓇ ᐃᓐᓇᐅᓕᕐᒪᑕ ᐊᒻᒪᓗ 
ᐃᓐᓇᕈᖅᐸᓪᓕᐊᓪᓗᑎᑦ ᖁᐊᖅᓵᕐᓂᕆᓯᒪᔭᖏᑦ ᐊᖏᓪᓕᕙᓪᓕᐊᓂᖃᕐᓂᐅᓴᑐᐃᓐᓇᕐᒪᑕ, 
ᖃᓄᐃᑕᐅᓚᐅᖅᓯᒪᓂᖏᓐᓄᑦ ᓱᕈᓯᐅᑎᓪᓗᒋᑦ. ᑕᐃᒪᐃᒻᒪᑦ ᑕᒪᒃᑯᐊ ᑮᓇᐅᔭᑦ ᐊᒥᓱᕈᕆᐊᖅᑕᐅᖁᕙᒃᑲ ᓄᓇᑦᑎᓐᓂ 
ᐱᓕᕆᐊᓄᑦ ᐊᓚᑦᑎᔨᐅᔪᖅ, ᑕᑯᕙᒃᑲᒃᑭᑦ ᓈᒻᒪᒋᙱᑕᕋ ᑎᒥᒥᒍᑦ ᐊᔪᕈᑎᓕᓐᓄᑦ ᓇᔪᒐᖓᑦ ᑕᒪᒃᑯᐊ ᐊᒥᓲᓂᖏᑦ 
ᐃᓕᓯᒪᔭᖏᑦ ᑕᐃᑯᖓ $34,000-ᖑᒻᒪᑕ ᑕᒪᒃᑯᐊᓗ ᐊᒥᒐᖅᓯᓗᐊᕐᒪᑕ. 
 
ᑕᐃᒪᖃᐃ, ᐊᐱᖅᑯᑎᒐ ᐱᓕᕆᕝᕕᓯᓐᓄᑦ ᑐᕌᖓᓂᖃᖅᐸ, ᐃᑲᔪᖅᑕᐅᔪᓐᓇᖅᐸ ᓄᓇᓕᐅᔪᑦ ᑕᒪᒃᑯᓂᖓ 
ᐊᑐᐃᓐᓇᐅᒪᑎᑦᑎᔪᓐᓇᕋᔭᖅᑐᑦ ᐱᓕᕆᕝᕕᓯᓐᓃᙶᕐᓗᑎᑦ ᐃᑲᔪᖅᑕᐅᔪᓐᓇᖁᓪᓗᒍ ᑕᐃᓐᓇ ᐊᐅᓚᑦᑎᔨᒃᓴᐅᒐᔭᖅᑐ 
ᓄᓇᓕᓐᓂ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑲᑦᑐᒃ. ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑭᐅᒐᔭᖅᑕᕋᓕ, ᐄ' ᑖᔅᓱᒧᖓ. ᓂᕆᐅᓐᓂᖃᕋᓗᐊᖅᑐᖓ 
ᓄᓇᒃᓯᖕᓅᕈᓐᓇᓛᕐᓗᖓ ᒪᕐᕉᒃ ᑕᖅᑮᒃ ᐊᓂᒍᖅᐸᑎᒃ. ᐱᓕᕆᐊᖅᑕᖃᕐᒪᑦ ᐊᒻᒪᓗ ᑕᒪᓐᓇ ᑲᒪᒋᔭᐅᓪᓗᓂ ᐱᖓᓱᓄᑦ 
ᐃᓄᓐᓂᒃ ᒪᓐᑐᕌᓪ-ᒥ ᐊᒻᒪᓗ ᐊᓪᓚᒡᕕᓐᓃᓚᐅᖅᓯᒪᒻᒪᑕ ᑕᖅᑭᐅᓚᐅᖅᑐᒥᒃ ᐅᖓᑖᓂᓘᓐᓃᑦ ᐊᒻᒪᓗ 
ᐃᑲᔪᖅᑕᐅᔪᒪᓯᒪᒻᒪᑕ ᐊᒻᒪᓗ ᑲᔪᓯᓂᖃᖁᔭᐅᓪᓗᓂ ᐱᓕᕆᐊᖑᔪᖅ. ᑕᒪᓐᓇᓗ ᕿᒥᕐᕈᓛᕆᓪᓗᑎᒍ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐊᑏ ᑲᑦᑐᒃ. 
 
ᑲᑦᑐᒃ: ᐊᒻᒪᓗ, ᑲᒪᒋᔭᖃᓕᕋᐃᒐᔅᓯᒃ ᐃᓄᒻᒥᒃ ᐅᖃᖃᑎᖃᕈᒪᔪᒥᒃ ᐃᓄᑑᓗᓯ ᐅᕝᕙᓘᓐᓃᑦ ᐊᓪᓚᒡᕕᒻᒥ, ᑭᓯᐊᓂᓕ, 
ᑕᐃᓐᓇ ᐊᓪᓚᒡᕕᐅᔪᖅ ᓄᓇᑦᑎᓐᓂ ᐅᖄᓚᐅᑎᑕᖃᙱᒻᒪᓘᓐᓃᑦ ᑕᐃᑲᓂ ᐊᓪᓚᒡᕕᒻᒥ. ᑕᒪᓐᓇ ᓈᒻᒪᙱᒻᒪᑦ. 

ᑕᐃᒪᐃᒻᒪᑦ ᐅᖃᖃᑎᒋᔪᒪᑐᐊᕈᕕᐅᒃ ᐊᐅᓚᑦᑎᔨᐅᔪᖅ, ᑭᓇᑐᐃᓐᓇᕐᓘᓐᓃᑦ ᐅᕙᓃᑦᑐᖅ ᐅᖃᖃᑎᖃᕈᓐᓇᖅᑐᖅ, 
ᐅᕝᕙᓘᓐᓃᑦ ᓄᓇᑦᑕ ᓯᓚᑖᓂ ᐅᖄᓚᒍᒪᓐᓂᕈᕕᑦ, ᑕᐃᒪᓕ, ᐊᓯᐊᓂᒃ ᐅᖄᓚᐅᒻᒥᑦ ᕿᓂᕆᐊᖃᕋᔭᖅᑐᑎᑦ 
ᓲᖃᐃᒻᒪᑦ ᐅᖄᓚᐅᑎᖃᙱᒻᒪᑦ ᐊᓪᓚᒡᕕᐅᔪᖅ. ᐱᓕᕆᕝᕕᐅᔪᕐᓕ ᑕᒪᔅᓱᒥᖓ ᖃᐅᔨᓴᖁᓪᓚᕆᑉᐸᕋ ᐊᒻᒪᓗ 
ᐊᐅᓚᑦᑎᔨᑖᖅᑎᑦᑎᓗᑎᑦ ᓇᔪᖅᑕᐅᔪᓐᓇᑦᑎᐊᕋᔭᖅᑐᓂᓪᓗ ᓴᖅᑮᓗᑎᑦ. ᑕᒪᓐᓇ ᐅᖃᐅᓯᕆᑐᐃᓐᓇᖅᑕᕋ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑲᑦᑐᒃ. ᑭᐅᔪᒪᕕᐅᒃ ᑖᓐᓇ ᐸᓚᐃᔅ? 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᓐᓇ ᖃᐅᔨᒋᐊᑦᑕᐅᑎᒋᓂᐊᖅᐸᕋ ᐅᖄᓚᐅᑎᖃᙱᔾᔪᑎᒋᔭᓯ. 
ᐃᓱᒫᓗᑦᑕᐃᓕᑦᑎᐊᕆᑦ, ᐃᖅᑲᓇᐃᔭᖅᑎᒃᑲ ᖃᐅᔨᒋᐊᖅᑎᑦᑕᑲᐅᑎᒋᑎᓐᓂᐊᖅᐸᒃᑲ ᑕᒪᔅᓱᒥᖓ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐸᓚᐃᔅ. ᑲᑦᑐᒃ. 
 
ᑲᑦᑐᒃ: ᖁᔭᓐᓇᒦᒃ. ᒫᓐᓇ ᑕᐃᒪᑲᓚᐅᖅ. ᐅᖃᐅᓯᒃᓴᖃᒃᑲᓐᓂᕐᓂᐊᖅᑐᖓ ᐃᓄᓕᕆᔨᓂᒃ ᐅᖃᐅᓯᖃᕈᓐᓇᖅᓯᒻᒥᒍᑦᑕ. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑲᑦᑐᒃ. ᐊᓚᕋᓚ 
 
ᐊᓚᕋᓚᒃ (ᑐᓵᔨᒃᑯᑦ): ᑲᔪᓯᓂᐊᖅᐱᑕ ᐅᕝᕙᓘᓐᓃᑦ ᓄᖅᑲᖓᑲᐃᓐᓇᓂᐊᖅᐱᑕ? 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖃᐃᑕᐅᖏᒻᒪᑕ ᓱᓕ ᓂᕆᓂᐊᖅᑕᕗᑦ, ᖃᐅᔨᑎᓐᓂᐊᕐᐸᑦᓯ ᖃᐃᑕᐅᑉᐸᑕ. ᐊᓚᕋᓚ. 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᕙᓃᑉᐸᓪᓚᐃᒐᑦᑕ ᕼ-8 ᐊᒻᒪᓗ ᐃᓚᒋᓪᓗᓂᐅᒃ ᕼ-9 ᐊᒻᒪᓗ ᕼ-
10. ᐅᑯᓇᓂ ᐃᓄᓕᕆᓂᕐᒧᑦ ᐱᓕᕆᐊᒃᓴᓂ, ᐊᐱᖅᑯᑎᒃᓴᖃᕋᒪ. 
 
ᕿᒫᕕᐅᔪᑦ ᑮᓇᐅᔭᖃᑦᑎᑕᐅᔪᑦ, ᖃᑦᑎᐅᕙᑦ ᕿᒫᕕᐅᔪᑦ ᓄᓇᕗᒻᒥ ᐱᑕᖃᑦᑐᑦ, ᐊᒻᒪᓗ ᑕᐃᒃᑯᐊ ᐊᑐᖅᑕᐅᔪᑦ 
ᓄᓇᕗᒻᒥ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ. ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓇᓚᐅᒃᑖᑐᐃᓐᓇᖅᑐᖓ 7, ᑖᓐᓇ ᑭᓯᐊᓂ ᓈᓴᐅᑎ ᐃᖅᑲᖅᑕᕋ ᒫᓐᓇᐅᔪᖅ 
ᐱᒋᐊᖅᓯᒪᓕᕋᑦᑕ ᕿᒥᕐᕈᓂᕐᒥᒃ ᐃᓘᓇᖏᓐᓂᒃ ᕿᒫᕕᐅᔪᓂᒃ, ᐃᓐᓇᑐᖃᐃᑦ ᐊᖏᕐᕋᖏᓐᓂᒃ, ᐱᒡᒐᖅᑐᓄᑦ 
ᐊᖏᕐᕋᐅᔪᓂᒃ, ᐊᒻᒪᓗ ᑲᑎᑕᒃᓴᕆᔭᕋᓗᐊᒃᑲ, ᑭᓯᐅᓂᓕ ᐃᓱᒪᒋᔭᒃᑯᓪᓕ, 7-ᐸᐅᔪᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᖃᐅᔨᒪᓪᓚᕆᖏᑦᑐᖓ, ᐊᐱᖅᓱᕈᑎᒋᕙᕋ ᐊᕐᓇᓄᑦ ᕿᒫᕖᑦ, 
ᐊᓯᒋᖏᑕᖏᑦ. 7-ᐸᖑᕙᑦ ᐊᕐᓇᓄᑦ ᕿᒫᕖᑦ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᒥᔅᑕ. ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓱᓕᒍᒪ 7-ᐸᖑᔪᑦ ᐊᕐᓇᓄᑦ ᕿᒫᕖᑦ. ᖃᐅᔨᒪᓪᓗᖓ 11-ᖑᒻᒪᑦ ᕿᒫᕖᑦ, 
ᑭᓯᐊᓂᓕ ᐅᖃᐅᓯᖃᑉᐸᓪᓚᐃᒐᑦᑕ ᐊᕐᓇᓄᑦ ᕿᒫᕖᓐᓂᒃ. 7-ᐸᖑᖅᑰᖅᑐᑦ. ᐃᖅᑲᓇᐃᔭᖅᑎᓐᓄᑦ  

ᓇᓗᓇᐃᖅᑕᐅᑎᓐᓂᐊᖅᐸᕋ ᓱᓕᒻᒪᖔᖅ ᓈᓴᐅᑎᖓ, ᐃᖅᑲᐅᒪᔪᖓ ᑭᓯᐊᓂ ᑕᐃᒪᓐᓇᐅᒋᐊᖏᓐᓂᒃ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐊᓚᕋᓚᒃ. 
 
ᐊᓚᕋᓚ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᓱᒪᓯᒪᔪᖃᑉᐸ ᓴᓇᔪᖃᒃᑲᓐᓂᕆᐊᖓᓂᒃ ᐊᕐᓇᓄᑦ ᕿᒫᕕᓐᓂᒃ 
ᓄᓇᕗᒻᒥ ᓄᓇᓕᓐᓂ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᒥᔅᑕ. ᐸᓚᐃᔅ. ᐊᖓᔪᖅᑳ.  
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. 7-ᐸᖑᒻᒪᑕ ᐊᕐᓇᓄᑦ ᕿᒫᕖᑦ ᓄᓇᕗᒻᒥ, 
ᐊᒻᒪᓗ ᐊᑭᑐᔪᒻᒪᕆᐊᓘᒻᒪᑦ ᐊᐅᓚᑦᑎᓇᓱᐊᖅᑐᓂ ᐃᓪᓗᒥᒃ, ᐊᑭᓕᖅᓱᐃᓪᓗᓂ ᐋᖅᑭᐅᒪᔾᔪᑎᖏᓐᓂᒃ ᐊᒻᒪᓗ 
ᐊᓯᖏᓐᓂᒃ ᑮᓇᐅᔭᖅᑐᕈᑎᓂᒃ. 
 
ᐃᑲᔪᖅᑐᐃᒐᔭᖅᑐᖓ ᓴᓇᔪᖃᒃᑲᓐᓂᕐᓗᓂ ᕿᒫᕕᓐᓂᒃ, ᑭᓯᐊᓂᓕ ᖃᐅᔨᒪᓪᓚᕆᖏᑦᑐᖓ ᓇᑭᒃ ᑮᓇᐅᔭᓂᒃ 
ᐱᔪᖃᕋᔭᕐᒪᖔᖅ. ᖃᐅᔨᒪᖁᑐᐃᓐᓇᖅᑐᑎᒃ ᐃᑲᔪᖅᑐᐃᔪᖓ ᐱᑕᖃᒃᑲᓐᓂᕆᐊᖃᕐᓂᖓᓂᒃ ᕿᒫᕕᓂᒃ ᐊᕐᓇᓄᑦ 
ᐊᒻᒪᓗ ᐊᑐᖅᑐᕐᒪᕆᐊᓘᒻᒪᑦ ᓄᓇᓕᓐᓄᑦᑕᐅᖅ. ᑕᐃᒪᓐᓇᑲᓚᐅᖅ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐄ, ᖁᔭᓐᓇᒦᒃ ᑭᐅᒐᕕᑦ, ᐅᖃᐅᓯᖃᕈᒪᓪᓗᖓᓗ 
ᑕᕝᕙᓂᒃᓴᐃᓐᓇᖅ ᑕᒪᑐᒧᖓ ᐃᓐᓇᑐᖃᐃᑦ ᐊᖏᕐᕋᖏᑦ. 
 
ᐊᒥᓲᒻᒪᑦ ᐊᑦᔨᒌᖏᑦᑐᑦ ᐊᐅᓚᑕᐅᓂᖏᑦ ᐃᓐᓇᑐᖃᒃᑯᕖᑦ ᐊᒻᒪᓗ ᐃᓄᓐᓂᒃ ᐅᖃᑦᑐᖃᖃᑦᑕᖅᓯᒪᒻᒪᑦ ᐊᒥᓱᐊᓗᓂᒃ 
ᐊᑲᐅᖏᓕᐅᕈᑎᖃᕐᓂᕋᐃᓪᓗᑎᒃ ᑕᒪᑐᒧᖓ. ᐃᓚᖏᑦ ᐃᓐᓇᑐᖃᐃᓐ ᐃᓂᖃᑦᑐᖅ ᐃᓐᓇᑐᖃᒃᑯᕕᒻᒥ 
ᐊᑭᓖᖃᑦᑕᖅᑐᑦ ᐅᖓᑖᓄᑦ $700. 
 
ᐅᖃᓚᐅᖅᓯᒪᒐᒪ ᑲᑎᒪᓂᖃᑦᑎᓪᓗᑕ ᒪᐃᒥ ᐊᕐᕌᒎᓕᕐᒪᑦ ᐊᒻᒪᓗ ᖃᓄᐃᓕᓯᔪᖃᓚᐅᖅᓯᒪᓇᓂ. 
ᓴᓇᒋᐊᖅᑕᐅᓚᐅᕐᒪᑦ ᐃᓐᓇᑐᖃᒃᑯᕕᒃ, ᐊᒻᒪᓗ ᑐᓴᓚᐅᖅᑐᑕ ᐊᑭᓖᔾᔮᕈᓐᓃᕐᒪᑕ ᐃᓪᓗᒨᖅᑲᑦᑕᕐᒥᓂᒃ ᐃᓐᓇᑐᖃᐃᑦ. 
ᒪᕐᕉᑐᐃᓐᓇᐅᖅᑰᒪᑎ ᐃᓐᓇᑐᖃᒃᑯᕖᒃ, ᐊᑕᐅᓯᐅᖏᒃᑯᓂ, ᐊᒻᒪᓗ ᑖᓐᓇᑐᐊᑎᐊᖅ ᐊᑭᓖᔭᕆᐊᖃᑦᑐᑎᒃ 
ᐃᓪᓗᒨᖃᑦᑕᐅᔪᓂᒃ. 
 
ᐊᕐᕕᐊᓂ ᐸᖅᑭᔭᐅᖃᑦᑕᓚᐅᕐᒪᑕ, ᑭᓯᐊᓂᓕ ᑕᕝᕙᓴᐃᓐᓴᖅ ᐃᒪᓐᓇᐃᓚᐅᕐᒥᔪᑦ, ᐊᑭᓖᔭᕆᐊᖃᓕᕋᒥᒃ 
ᑕᐃᑲᓃᒍᒪᒍᓐᓃᓚᐅᖅᑐᑦ. ᖃᐅᔨᑐᐊᕐᕋᒥᒃ ᐊᑭᓖᔭᕆᐊᖃᕐᓂᕐᒥᓂᒃ ᑕᐃᑲᓂ, ᐅᑎᓕᓚᐅᖅᑐᑦ ᐊᖏᕐᕋᒥᓄᑦ, ᐊᒻᒪᓗ 
ᐊᖏᕐᕋᒥᓃᑐᐃᓐᓇᓕᖅᑐᑎᒃ ᐊᒻᒪᓗ ᐸᖅᑭᔭᐅᒍᓐᓃᖅᑐᑎᒃ. 
 
ᑕᐃᒪᓕ ᖃᓄᐃᒋᐊᖅᓯᓂᐊᖅᑲᑦ ᐱᓕᕆᕕᒃᑯᑦ ᑖᒃᑯᓂᖓ ᐃᓐᓇᑐᖃᒃᑯᕕᓐᓂᒃ ᐊᒻᒪᓗ 
ᐊᑭᓖᑎᑦᑎᖃᑦᑕᕐᓂᐊᕐᒪᖔᕐᒥᒃ ᐃᓪᓗᖃᑦᑎᒥᓂᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐸᓚᐃᔅ. 

ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐱᓕᕆᕕᒃᑯᑦ ᕿᒥᕐᕈᓯᒪᔪᑦ ᓄᓇᓕᓐᓂ ᑲᓇᑕᓗᒃᑖᒥ ᖃᐅᔨᓴᕈᒪᓪᓗᑎᒃ 
ᐅᓪᓗᒥᐅᔪᖅ ᐊᑐᖅᑕᐅᕙᒃᑐᒥᒃ ᑖᒃᑯᓇᓂ ᐃᓘᓇᖏᓐᓂᒃ ᓄᓇᓕᓐᓂ. ᒫᓐᓇᐅᔪᖅ ᑕᒪᓐᓇ ᕿᒥᕐᕈᔭᕗᑦ. ᒫᓐᓇᐅᔪᕐᓗ, 
ᒪᕐᕉᓐᓂᒃ ᐱᖓᓲᑎᓪᓗᒋᑦ ᐃᓐᓇᑐᖃᒃᑯᕕᐅᔪᑦ, ᑖᒃᑯᐊ 24/7 ᐃᓐᓇᑐᖃᒃᑯᕖᑦ, ᑖᒃᑯᐊᓕ ᐃᒻᒥᒃᑯᑦ 
ᓇᔪᖅᑕᐅᖏᑦᑐᑦ, ᒪᕐᕉᓪᓕ ᒫᓐᓇᐅᔪᖅ ᐊᑭᓖᑎᑕᐅᖃᑦᑕᖅᑐᑦ. ᑕᒪᓐᓇᓗ ᑕᐃᒪᐃᑦᑐᓂ ᐊᑐᐊᒐᖅ 
ᐋᖅᑭᒃᑕᐅᓚᐅᕐᓂᖓᓄᑦ ᐊᒻᒪᓗ ᓱᓕᒍᒪ ᐊᑎᓕᐅᖅᑕᐅᓚᐅᖅᓯᒪᔪᖅ ᐊᕐᕌᒍᑲᓪᓚᐅᓕᖅᑐᓂ. 
 
ᓈᒻᒪᖏᑦᓯᒪᔪᖅ ᐊᑐᖅᑕᐅᓂᖓ ᐊᑐᐊᒐᐅᑉ ᐅᓪᓗᒥᐅᔪᖅ ᐊᑐᖅᑕᐅᔪᖅ. ᓴᖅᑮᓯᓂᐊᖅᑐᒍᑦ ᓯᕗᓕᖅᑏᑦ 
ᑲᑎᒪᔨᖏᓐᓄᑦ ᐊᑐᓕᖁᔨᔾᔪᑎᒥᒃ ᑲᒪᒋᔭᐅᓂᐊᕐᓂᖓᓄᑦ ᑕᒪᓐᓇ, ᓯᕗᒧᐊᒋᐊᕈᑦᑕ ᓯᕗᓂᑦᑎᓐᓄᑦ ᐊᒻᒪᓗ 
ᐃᓪᓗᓕᐅᑲᓂᕐᓗᑕ ᐊᒥᓲᓂᖅᓴᓂᒃ ᐃᓐᓇᑐᖃᒃᑯᕕᓐᓂᒃ, ᑖᒃᑯᐊ 24-ᓂᑦ ᐃᑲᕐᕋᓂᒃ ᐅᓪᓗᐃᑦ, 7-ᐸᑦ ᐅᓪᓗᐃᑦ 
ᐱᓇᓱᐊᕐᕈᓯᕐᒥ ᐃᑲᔪᖅᑐᐃᓂᖅ ᐋᓐᓂᐊᓯᐅᖅᑎᖃᕐᓂᒃᑯᑦ ᐊᒻᒪᓗ ᑕᒪᓐᓇ, ᖃᓄᖅᑑᕆᐊᖃᑦᑐᒍᑦ ᑕᒪᑐᒥᖓ ᐊᒻᒪᓗ 
ᐃᓘᓇᖏᓐᓄᑦ. 
 
ᐱᓕᕆᕕᕗᑦ ᑕᒪᑐᒥᖓ ᐱᓕᕆᐊᖃᕐᓂᐊᖅᐳᖅ ᑕᖅᑭᐅᓂᐊᖅᑐᓂ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᓱᒪᓪᓗᖓ ᐃᓄᓐᓄᒃ ᐃᓪᓗᒋᔭᐅᔪᑦ, ᐊᑭᓖᑎᑕᐅᖃᑦᑕᖏᒻᒪᑕᓕ 
ᐃᓪᓗᒧᑦ ᑕᒪᒃᑯᐊ ᐃᓐᓇᑐᖃᐃᓐ ᐊᒻᒪᓗ ᑐᓴᕈᒥᓇᖏᓪᓚᕆᒻᒪᑦ ᐃᓚᖏᑦ ᑲᒪᒋᔭᐅᑦᑎᐊᖏᑎᓪᓗᒋᑦ, ᐊᒻᒪᓗ 
ᐱᔭᐅᑐᐃᓐᓇᖃᑦᑕᑎᓪᓗᒋᑦ ᐃᑦᑐᐊᕿᖏᑦ/ᓂᖏᐅᕿᖏᑦ. ᒪᕐᕉᒃ ᑕᖅᑮᒃ ᐊᓂᒍᖅᐸᑎ ᐊᐱᖅᓱᑲᓐᓂᕈᑎᒋᓛᕋᒃᑯᑦ 
ᐱᓕᕆᕕᒃᑯᓐᓄᑦ ᓱᓕ. 
 
ᑕᑯᔪᒪᓪᓗᖓᐅᒐᓗᐊᖅ ᐊᖏᖃᑎᒌᒍᑎᒥᒃ ᐃᒪᐃᓕᔪᒥᒃ ᐊᖏᖃᑎᒌᒍᑎᑕᖃᑦᑐᖅ ᑕᒪᒃᑯᐊ ᐃᓪᓗᖃᑦᑎᐅᔪᑦ 
ᐊᑎᓕᐅᖅᐸᑦᑕᖓᓂᒃ ᐊᒻᒪᓗ ᒐᕙᒪᒃᑯᑦ. ᐊᖏᖃᑎᒌᒍᑎᑕᖃᕆᓪᓗᓂ ᐃᒪᐃᓕᔪᒥᒃ ᐃᓪᓗᖃᑦᑎᐅᔪᑦ ᐊᑭᓖᔭᕆᐊᓖᑦ 
ᐃᒪᓐᓇᓂᒃ ᐃᑲᔫᓯᐊᖅᑖᒥᓂᒃ. ᑐᓴᖅᓯᒪᒐᒪ ᐃᓐᓇᑐᖃᐃᓐ ᐊᑭᓖᓂᕆᖃᑦᑕᖅᑕᖏᑦ ᑮᓇᐅᔭᓪᓚᑦᑖᒃᑰᔭᕆᐊᖃᑦᑐᑎᒃ. 
ᐃᓕᔭᐅᖃᑦᑕᖅᑲᑦ ᒐᕙᒪᒃᑯᑦ ᑮᓇᐅᔭᖃᐅᑎᖓᓄᑦ? ᑕᑯᓯᒪᖏᑦᑎᐊᕐᕋᒪ ᐸᐃᑉᐹᒃᑯᑦ ᐊᖏᖁᑎᒥᒃ ᐊᑐᖅᑕᐅᔪᒥᒃ 
ᒐᕙᒪᒃᑯᓐᓂ. ᑕᑯᒍᒪᑐᐃᓐᓇᖅᑐᖓ ᖃᓄᐃᑦᑑᒻᒪᖓ ᐊᖏᖃᑎᒌᒍᑕᐅᔪᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᒥᔅᑕ. ᐸᓚᐃᔅ. ᒪᒥᐊᓇᖅ. ᒥᔅᑕ. ᐅᐃᑦᐅᐊᑦ 
 
ᐅᐃᑦᐅᐊᑦ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖃᐅᔨᒪᔭᒃᑯᓪᓕ, ᑕᑯᓚᐅᖅᓯᒪᖏᑎᐊᖅᑐᖓ ᐊᑎᓕᐅᖅᑕᐅᓯᒪᔪᒥᒃ 
ᐊᖏᖃᑎᒌᒍᑎᒥᒃ ᑭᓯᐊᓂᓕ ᒪᓕᒐᓕᐅᖅᑎ ᐅᖃᕋᑖᕐᒪᑦ ᐊᑐᖅᑕᐅᕙᑦᑐᒥᒃ ᐱᑕᖃᕆᐊᖓᓂᒃ ᑕᒪᒃᑯᐊ 
ᐃᓐᓇᑐᖃᐃᓐ ᐊᑎᓕᐅᖅᐸᑦᑐᑎᒃ ᓯᒃᑭᒥᒃ ᐊᖏᕐᕋᒧᑦ, ᐊᖏᕐᕋᐅᔪᖅ ᓂᐅᕕᖅᕕᓕᐊᖅᑐᓂ, ᐊᒻᒪᓗ ᓂᐅᕕᖅᕕᒃᑯᑦ 
ᑮᓇᐅᔭᕈᖅᑎᑎᑦᑕᖅᑯᑦ ᓯᒃᑭᒥᒃ, ᐊᐅᓚᑎᑦᑎᓪᓗᑎᒃ $721, ᑕᐃᒫᖑᕙᓪᓚᐃᔪᖅ, ᐅᑎᖅᑎᑕᐅᓪᓗᓂ ᐊᒥᐊᒃᑯᖓ 
ᐃᓐᓇᑐᖃᕐᒧᑦ ᐊᒻᒪᓗ ᒐᕙᒪᒃᑯᓅᖅᑕᖅᑯᖅ ᐊᒻᒪᓗ ᐴᖅᑕᐅᓪᓗᓂ ᑮᓇᐅᔭᖃᐅᑎᖓᓄᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᑐᓴᖅᓯᒪᒐᒪ ᐃᓱᒪᔅᓱᖏᑦᑎᐊᖅᑐᑦ, ᐱᕕᖃᖏᑦᑐᑦ, 
ᑕᐃᒪᐃᒋᐊᖃᕐᓂᕋᑦᑕᐅᔪᑦ, ᐊᑎᓕᐅᖁᔭᐅᓪᓗᑎᒃ ᓯᒃᑭᒥᓂᒃ ᐊᒻᒪᓗ ᑐᓂᔭᐅᓪᓗᓂ ᑕᐃᒃᓱᒧᖓ ᑲᒪᒋᔭᖃᑦᑐᒧᑦ 
ᓯᒃᑭᖏᓐᓂᒃ. ᐃᓱᒪᔅᓱᖏᑎᓪᓗᒋᑦ, ᑭᓇᑭᐊᖅ, ᐊᓯᐊ ᐃᓐᓇᑐᖃᐅᑉ ᐃᓚᖓᑕᓘᓐᓃᑦ, ᓯᒃᑭᒃ ᐱᔭᐅᖃᑦᑕᖅᑐᖅ 
ᑮᓇᐅᔭᓪᓚᑦᑖᑎᑐᑦ ᐊᑎᓕᐅᖅᑕᐅᓯᒪᒻᒪᑦ ᐃᓐᓇᑐᖃᕐᒧᑦ, ᓂᐅᕕᖅᕕᓕᐊᕈᔾᔭᐅᓪᓗᓂ, ᐊᒻᒪᓗ ᑕᐃᓐᓇ ᐊᖓᔪᖅᑳᖓ 
ᑭᓇᑭᐊᖅ,  

ᐅᖃᐅᔾᔨᒋᐊᓕᒃ ᐃᒪᐃᒋᐊᖃᕐᓂᕋᐃᓗᓂ ᑮᓇᐅᔭᖓᓂᒃ. ᐊᒥᐊᒃᑯᐊ ᖃᑦᑎᒃᑭᐊᖅ ᐊᒻᒪᓗ ᑐᓂᔭᐅᓕᖅᑐᓂ 
ᐃᓐᓇᑐᖃᕐᒧᑦ, ᐊᒻᒪᓗ ᐊᒥᐊᒃᑯᖏᑉᐸᑦ ᐊᒻᒪᓗ ᐃᓕᔭᐅᑐᐃᓐᓇᓕᖅᑐᓂ ᑭᖑᓪᓕᕐᒧᑦ ᑮᓇᐅᔭᖃᐅᑎᒧᑦ, 
ᑎᑎᕋᖅᑕᐅᖏᑦᑎᐊᖅᑐᓂ ᐅᕝᕙᓘᓐᓃᑦ ᐃᓐᓇᑐᖃᓐᓄᑦ ᐱᓯᒪᑦᑎᖏᑦᑎᐊᖅᑐᑎᒃ. ᑕᒪᓐᓇ ᑕᒻᒪᕐᓂᐅᒻᒪᑦ. 
ᐊᒃᓱᓪᓚᕆᖅ ᐱᑦᑎᐊᓂᐅᖏᑦᑐᖅ ᒐᕙᒪᒃᑯᓐᓂᑦ ᐃᓱᒪᒋᕙᕋᓕ. 
 
(ᑐᓵᔨᒃᑯᑦ): ᓴᙱᓈᕆᐊᒃᑲᓂᕐᓗᒍ ᐅᖃᕈᒪᓪᓗᖓ ᐱᓕᕆᐊᖑᓂᖏᑉᐸᖅ ᐃᐳᕈ 1-ᒥ ᑎᑭᓪᓗᒍ, ᑎᑎᕋᖅᓯᒪᔪᒃᑯᑦ 
ᐱᑕᖃᕆᐊᓕᒃ. ᑕᕝᕙᓂᒃᓴᐃᓐᓇᖅ ᒪᑉᐱᖅᑐᒐᕐᒥ, ᐃᒥᐊᓗᖕᒧᑦ ᐊᒻᒪᓗ ᐋᖓᔮᓐᓇᖅᑐᒧᑦ ᐱᓕᕆᐊᖑᔪᑦ. 
ᐊᐱᕆᔪᒪᓪᓗᖓ. 
 
ᓯᕗᓪᓕᖅᐹᒥ, ᑮᓇᐅᔭᖅ ᐃᓕᔭᐅᖃᑦᑕᖅᑐᖅ ᑖᒃᓱᒧᖓ, ᐊᒻᒪᓗ ᕼᐋᒻᓚᒃᑯᑦ ᐅᖃᖃᑦᑕᕐᒪᑕ ᕼᐋᒻᓚᒃᑯᑦ 
ᑮᓇᐅᔭᖅᑖᖃᑦᑕᕐᒪᑕ ᑕᕝᕙᙵᑦ ᐊᒻᒪᓗ ᐅᖃᖅᓯᒪᒐᓂ ᑭᓱᒧᑦ ᐊᑐᖅᑕᐅᒍᓐᓇᕐᒪᖔᖅ. ᑐᓂᔭᐅᑐᐃᓐᓇᖅᑐᑎᒃ 
ᑮᓇᐅᔭᓂᒃ ᓇᓗᓇᐃᖅᓯᓯᒪᖏᑎᐊᖅᑐᑎᒃ ᖃᓄᐃᓕᐅᕈᑕᐅᓂᐊᕐᒪᖔᖅ. ᐅᖃᖅᓯᒪᔪᑦ ᓄᓇᕗᒻᒥ ᑲᑐᔾᔨᖃᑎᒌᖏᑦ 
ᓄᓇᓖᑦ ᑮᓇᐅᔭᖏᑦ ᐊᑐᖅᑕᐅᓂᐊᖅᑐᑦ ᐃᒥᐊᓗᖕᒧᑦ ᐊᒻᒪᓗ ᐋᖓᔮᓐᓇᖅᑐᓄᑦ ᑲᒪᔾᔪᑕᐅᓪᓗᑎᒃ 
ᐃᑲᔪᖅᑕᐅᔭᕆᐊᓕᓐᓄᑦ. 
 
ᐱᑕᖃᕐᒪᑦ ᐃᓄᓐᓂᒃ ᐊᔪᓕᖅᓯᒪᔪᓂᒃ ᑕᖅᑳᓂ ᐋᖓᔮᓐᓇᑐᖅᑐᐸᑦᑐᓂᒃ ᐊᒻᒪᓗ ᐃᒥᐊᓗᖃᑦᑕᖅᑐᓂᒃ 
ᐃᑲᔪᖅᑕᐅᔭᕆᐊᓕᓐᓂᒃ ᐊᔪᓕᖅᓯᒪᓂᖏᓐᓄᑦ ᐋᖓᔮᓐᓇᖅᑐᓂᒃ ᐃᒥᐊᓗᒻᒧᓪᓗ. ᓄᓇᓕᓐᓅᕋᐃᒻᒪᑦ, 
ᐅᖃᖅᓯᒪᖃᑦᑕᖏᒻᒪᑦ ᕿᓱᒧᑦ ᐊᑐᖅᑕᐅᔭᕆᐊᖃᕐᒪᖔᖅ. ᒪᓕᒐᒃᓴᓂᒃ ᐱᑕᖃᕋᓂᓗ ᑭᓱᑐᐃᓐᓇᕐᒥᒃ. ᐱᔪᒪᓚᐅᖅᑐᒍᑦ 
ᒪᓕᒋᐊᓕᓐᓂᒃ ᑖᒃᑯᐊ ᑮᓇᐅᔭᑦ ᐊᑐᖅᑕᐅᑦᑎᐊᖁᓪᓗᒋᑦ. ᐱᑕᖃᖏᓚᒃ ᒪᓕᒐᒃᓴᓂᒃ ᒫᓐᓇᐅᔪᖅ ᐱᓕᕆᕕᑦᓯᓐᓂ? 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᓚᕋᓚᒃ. ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑮᓇᐅᔭᖅ ᐃᖏᕐᕋᓂᖃᑉᐸᑦᑐᖅ ᓄᓇᓕᓐᓄᑦ ᐅᕝᕙᓘᓐᓃᑦ ᐊᓯᖏᓐᓄᑦ 
ᐱᓕᕆᕕᐅᔪᓄᑦ ᑐᓂᕐᕈᑎᓄᑦ ᐊᖏᖃᑎᒋᒍᑎᑎᒍᑦ. ᐊᒻᒪᓗ ᑖᒃᑯᓇᓂ ᑐᓂᕐᕈᑎᓄᑦ ᐊᖏᖃᑎᒌᒍᑎᓂ, 
ᓇᓗᓇᐃᖅᓯᒪᔪᓂᒃ ᐊᑐᖅᑕᐅᔭᕆᐊᓕᓐᓂᒃ ᐱᑕᖃᑦᑐᖅ ᓇᓗᓇᐃᖅᑕᐅᓂᐊᕐᓗᑎᒃ ᑮᓇᐅᔭᑦ ᐊᑐᖅᑕᐅᓂᐊᕐᓂᖓᓂᒃ 
ᑭᓱᒧᑦ ᐊᒻᒪᓗ ᐅᓂᒃᑳᖃᑦᑕᕆᐊᖃᕐᓂᖏᓐᓄᑦ ᐊᑐᖅᑕᐅᓂᖏᓐᓄᑦ ᑖᒃᑯᐊ ᑮᓇᐅᔭᐃᑦ. 
 
ᐃᓗᐊᓃᑦᑐᑦ ᑐᓂᕐᕈᑎᓄᑦ ᐊᖏᖃᑎᒌᒍᑎᓂᒃ ᐊᑐᓂᒃ ᑲᑐᔾᔨᖃᑎᒌᑎᒍᑦ ᑮᓇᐅᔭᖅᑖᖃᑦᑕᖅᑐᑦ ᑕᒪᒃᑯᐊᓗ ᓄᓇᓖᑦ 
ᒐᕙᒪᕋᓛᖏᑦ ᐱᔨᑦᑎᕈᑕᐅᓂᐊᖅᑐᖅ ᓇᓗᓇᐃᖅᑕᐅᓯᒪᑎᓪᓗᒍ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᓚᕋᓚᒃ.  
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᖓᔪᖅᑳ ᐅᓂᒃᑳᓂᒃ ᑐᓂᔭᐅᖃᑦᑕᖅᐸ ᖃᑦᑎᓂᒃ ᐃᓐᓄᒃ 
ᐃᑲᔪᖅᑕᐅᓯᒪᔪᓂᒃ ᐋᖓᔮᓐᓇᖅᑐᒧᑦ ᐃᒥᐊᓗᒻᒧᑦ ᐊᔪᓕᖅᓯᒪᔪᓄᑦ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᖃᐅᔨᒪᖏᑦᑐᖓ ᓇᓕᐊᒃ ᑭᐅᓂᐊᕐᒪᖔᖅ ᐊᐱᖅᑯᑎᒧᑦ. ᐊᕐᓇᖅ ᐊᖓᔪᖅᑳ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᒪᒥᐊᓇᖅ. ᖃᐅᔨᓚᐅᖅᓯᒪᖏᑦᑐᖓ 
ᑕᒪᑐᒥᖓ ᐊᒻᒪᓗ ᖃᐅᔨᒪᓂᖅᓴᐅᓕᕋᒪ ᖃᓄᐃᓕᐅᖅᑐᖃᕐᓂᖓᓂᒃ ᑖᒃᓱᒧᖓ ᑮᓇᐅᔭᒧᑦ. ᐃᒻᒪᖃ ᐱᓕᕆᔨᕗᑦ 
ᑭᐅᑎᓐᓂᐊᕐᕋᒃᑯᑦ ᐊᐱᖅᑯᑎᓐᓂᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐅᐃᑦᐅᐊᑦ.  
 
ᐅᐃᑦᐅᐊᑦ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐱᑕᖃᑦᑐᖅ ᒪᕐᕉᓐᓂᒃ ᐊᑐᖅᑕᐅᔭᕆᐊᓖᓐᓂᒃ ᑐᓂᕐᕈᑎᓄᑦ 
ᐊᖏᖃᑎᒌᒍᑎᑎᒍᑦ; ᐊᑕᐅᓯᖅ ᑮᓇᐅᔭᓕᕆᓂᕐᒧᑦ ᐅᓂᒃᑳᖃᑦᑕᕐᓂᖅ ᐊᒻᒪᓗ ᐊᐃᑉᐸᖓ ᐊᐅᓚᔾᔪᑎᓄᑦ 
ᐅᕝᕙᓘᓐᓃᑦ ᐱᔨᑦᑎᕈᑎᓅᖓᓂᖓ ᑕᕝᕙᓂ ᑐᓂᕐᕈᑎᓄᑦ ᐊᖏᖃᑎᒌᒍᑎᒥ. 

ᐅᕙᖓᓕ ᑲᒪᒋᔭᖓᑎᒍᑦ, ᑮᓇᐅᔭᓕᕆᓂᒃᒧᑦ ᐅᓂᒃᑳᓂᒃ ᐱᖃᑦᑕᖅᑐᒍᑦ. ᑕᐃᒪᓐᓇᐃᑦᑐᒋᓪᓗᒍ, ᐊᒻᒪᓗ 
ᑲᖐᓱᓐᓂᐊᕐᕋᒪ ᐱᑦᔪᑎᒋᓪᓗᒍ ᐃᖅᑲᓇᐃᔭᖏᓐᓇᒪ ᑕᒪᑐᒧᖓ, ᐊᐅᓚᑦᑎᔪᑦ ᐃᓄᐃᑦ ᐊᑐᓂᒃ ᐊᕕᑦᑐᖅᓯᒪᔪᑦ 
ᐊᓪᓚᕕᖏᓐᓂ ᑐᓂᔭᐅᖃᑦᑕᖅᑐᖅ ᐱᓕᕆᐊᕐᒧᑦ ᐅᓂᒃᑳᒥᒃ ᑕᒪᒃᑯᓄᖓ ᐱᔨᑦᑎᕈᑎᐅᔪᓄᑦ 
ᐊᑐᐃᓐᓇᐅᑎᑕᐅᕙᑦᑐᓄᑦ ᐊᒻᒪᓗ ᐊᑐᖅᑕᐅᖏᑦᑐᓄᑦ ᑐᓂᕐᕈᑎᓄᑦ ᐊᖏᖃᑎᒌᒍᑎᒥ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᐃᑦᐅᐊᑦ. ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᒃᑯᑦ): ᐅᖃᖅᑲᐅᒐᒪᐃᓛᒃ, ᐱᑕᖃᖏᑎᓪᓗᒍ ᐊᑐᐊᕋᔅᓴᓂᒃ, ᐃᓱᒪᓇᕐᒪᑦ ᑖᒃᑯᐊ ᓄᓇᕗᑦ ᒐᕙᒪᒃᑯᑦ 
ᑮᓇᐅᔭᐃᔭᑐᐃᓐᓇᖅᑑᔮᖅᑐᑦ ᑭᐅᑦᑕᖃᑦᑕᕆᐊᖃᕋᑎᒃ ᑕᒪᒃᑯᓇᙵᑦ ᕼᐋᒻᓚᒃᑯᑦ ᑲᑎᒪᔨᖏᓐᓂᒃ. 
ᑐᓂᔭᐅᖃᑦᑕᖏᒻᒪᑦ ᒪᓕᒐᒃᓴᖏᓐᓂᒃ ᐊᒻᒪᓗ ᖃᐅᔨᓴᖅᑕᐅᖃᑦᑕᕋᑎᓪᓘᓐᓃᑦ ᐊᑑᑎᖃᑦᑎᐊᕐᒪᖔᖅ 
ᐊᑐᖅᑕᐅᑎᐊᖏᒻᒪᖔᑕᓗ ᒫᓐᓇᐅᔪᕐᓕ ᑕᑯᔭᒃᑯᑦ ᐃᒋᑕᐅᔫᔮᑐᐃᓐᓇᕐᒪᑕ. 
 
ᐊᐱᕆᔪᒪᓪᓗᒍ ᐊᖓᔪᖅᑳ ᐋᖅᑭᒃᓱᐃᒍᓐᓇᕐᒪᖔᖅ ᒪᓕᒐᒃᓴᓂᒃ ᐃᑲᔫᑎᓂᐊᖅᑐᓂᒃ ᓄᓇᓕᓐᓂᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᐊᕐᓇᖅ ᐊᖓᔪᖅᑳ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᒪᒃᑯᓂᖓ ᑐᓴᕈᒪᕗᖓ ᐃᓱᒫᓘᑎᐅᔪᓂᒃ 
ᐃᓱᒫᓗᒋᒻᒥᒐᒃᑭᑦᑕᐅᖅ. ᖃᐅᔨᒪᑦᑎᐊᕐᕈᒪᓪᓗᖓ ᑖᒃᑯᐊ ᑮᓇᐅᔭᑦ ᐊᑐᐃᓐᓇᐅᖃᑦᑕᖅᑐᑦ 
ᐊᑐᖅᑕᐅᑦᑎᐊᕐᕋᓗᐊᕐᒪᖔᑕ. ᖃᓰᑦ ᐃᓄᐃᑦ ᐃᑲᔪᖅᑕᐅᓯᒪᕙᑦ? 
 
ᐊᖏᖃᑎᒌᑦᑎᐊᖅᑐᒍ ᒪᓕᒐᓕᐅᖅᑎᐅᖃᑎᒐ, ᐊᒻᒪᓗ ᖃᐅᔨᒋᐊᒃᑲᓂᕐᓂᐊᖅᐸᕋ ᑕᒪᓐᓇ ᐊᒻᒪᓗ 
ᖃᐅᔨᓇᓱᒃᑎᐊᕐᓗᒋᑦ ᑭᓱᓂᒃ ᐃᓗᓕᖃᒻᒪᖔᑕ, ᐃᖅᑲᓇᐃᔭᖅᑎᕗᓪᓗ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᐱᖅᑯᑎᒐᓗ ᑕᑭᔫᓪᓗᓂ, ᑭᓯᐊᓂᓕ ᐅᐊᑦᑎᐊᕈ ᐃᓵᓐᓂᐊᖅᐳᖓ. 
ᖁᔭᓐᓇᒦᒃ, ᐸᕋᐅᓐ ᐊᒻᒪᓗ ᐸᓚᐃᔅ ᑭᐅᖃᑦᑕᕌᑖᕌᑦᓯᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐱᑕᖃᕈᓐᓃᕋᒪ ᐊᑎᕐᓂᒃ ᑎᑎᕋᖅᓯᒪᔪᓐᓂᒃ. ᐊᓚᕋᓚᒃ, ᑲᔪᓯᒍᓐᓇᖅᑐᑎᑦ. 
 
ᐊᓚᕋᓚᒃ (ᑐᓵᔨᒃᑯᑦ): ᐅᖄᔾᔪᒍᒪᓪᓗᖓ ᑲᑎᒪᔩᑦ ᐱᒡᒐᖅᑐᓄᑦ ᑎᒥᖏᑎᒍᑦ. ᑕᐃᒃᑯᓂᖓ ᐃᓄᐃᑦ ᐊᔭᐅᕈᑎᓂᒃ 
ᐃᒃᓯᕙᐅᑕᓖᑦ ᐱᑕᖃᕐᒪᑦ ᐱᖓᓱᓂᒃ ᐊᕐᕕᐊᓂ ᐊᒻᒪᓗ ᑕᑯᔭᖅᑐᖃᑦᑕᖅᑐᑎᒃ ᐅᕙᓐᓂᒃ ᐃᓛᓐᓂᒃᑯᑦ. 
 
ᓱᓕᒍᒪ ᐊᕐᕌᓂ ᐃᖃᓗᓐᓄᑦ ᐊᐅᓚᖅᑎᑕᐅᓚᐅᖅᑐᑦ ᑲᑎᒪᔭᖅᑐᖅᑐᑎᒃ. ᐊᒃᓱᐊᓗᒃ ᑕᒪᓐᓇ ᐊᑑᑎᖃᓚᐅᖅᑐᓂ 
ᑖᒃᑯᓄᖓ ᐃᓄᓐᓄᒃ ᐱᒡᒐᖅᑐᓄᑦ. ᐊᐅᓚᔾᔪᑎᑐᐊᕆᒻᒪᒋᑦ ᐃᒃᓯᕙᐅᑕᐃᑦ ᐊᔭᐅᕈᑎᓖᑦ. ᑕᐃᒃᓱᒪᓂ, ᑲᑎᒪᑎᓪᓗᒋᑦ 
ᐃᖃᓗᓐᓂ, ᐅᖃᓚᐅᖅᑐᑦ ᐊᒥᓱᑲᓪᓚᓐᓂᒃ ᐊᑐᓕᖁᔨᔾᔪᑎᓕᐅᕐᓂᕋᖅᑐᑎᒃ ᐋᖅᑭᐹᓪᓕᖁᓪᓗᒍ ᐱᔨᑦᑎᕈᑎᐅᕙᑦᑐᑦ. 
 
ᐃᓱᒪᑐᐃᓐᓇᖅᑐᖓ ᖃᓄᐃᑦᑕᓂᕐᒪᖔᑕ ᑕᐃᒃᑯᐊ ᐊᑐᓕᖁᔨᔾᔪᑎᒥᓂᐅᔪᑦ ᑲᑎᒪᑎᓪᓗᒋᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐊᓚᕋᓚᒃ. ᐸᓚᐃᔅ. 

ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᐅᓚᑦᑎᔨ ᐃᓄᓐᓄᑦ ᐋᓐᓂᐊᖅᑐᓕᕆᓂᕐᒧᑦ ᓱᓕᒍᒪ ᑕᐃᓐᓇ 
ᐱᒋᐊᖅᑎᑦᑎᓚᐅᖅᑐᖅ ᐱᓇᓱᐊᖅᑕᐅᒍᒪᔪᒥᒃ, ᐊᑐᓕᖁᔨᔾᔪᑎᐅᔪᓕᒫᓂᒃ ᐱᓯᒪᔪᖅ ᐊᒻᒪᓗ ᑕᑯᓇᒃᑐᒍᑦ ᖃᓄᖅ 
ᐊᑐᓕᖅᑎᑕᐅᓂᐊᕐᒪᖔᑕ ᑕᐃᒃᑯᐊ ᐊᕐᕌᒎᓂᐊᖅᑐᓂ. ᐱᔭᐅᓯᒪᑐᐃᓐᓇᖏᑦᑑᓂᒃᑯᐊ ᑐᓴᖅᑕᐅᑐᐃᓐᓇᖅᓯᒪᓪᓗᑎᒃ. 
 
ᐊᒻᒪᑕᐅᖅ ᓇᓗᓇᐃᖅᑎᕆᓇᓱᐊᖅᑐᒍᑦ ᐊᑐᖅᑕᐅᒍᓐᓇᖅᑐᓂᒃ ᐊᑐᓕᖅᑎᑦᑎᑎᓪᓗᒋᑦ ᑖᒃᑯᓂᖓ ᐊᑐᓕᖁᔨᔾᔪᑎᓂᒃ, 
ᐊᒻᒪᓗᒃᑕᐅᖅ ᐸᕐᓇᒍᑎᓕᐅᕐᓗᑎᒃ ᖃᐅᔨᒪᑦᑎᐊᖁᓪᓗᒋᑦ ᐃᓚᖏᑦ ᐊᑐᓕᖁᔨᔾᔪᑎᐅᔪᑦ ᐊᑐᓕᖅᑎᑕᒃᓴᐅᔪᖏᔭᕗᑦ, 
ᐱᓕᕆᐊᖑᓗᑎᒃ ᒪᕐᕉᓐᓂᒃ ᐊᕐᕌᒎᓂᐊᖅᑑᓂ ᐱᖓᓱᓂᓪᓗᑭᐊᖅ. 
 
ᐅᓂᒃᑳᖅᓴᖃᖏᓐᓇᒪ ᐅᓪᓗᒥ, ᐅᖃᐅᑎᒍᓐᓇᑐᐃᓐᓇᕆᑦᓯ ᐱᓕᕆᐊᕆᔭᕗᑦ ᑕᒪᓐᓇ ᒫᓐᓇᐅᔪᖅ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᖃᐅᔾᔭᐅᓚᐅᕐᕋᒪ ᐅᐱᓐᖔᒍᓚᐅᖅᑐᒥ, ᑕᐃᒃᑯᐊ ᐃᓚᖏᑦ 
ᐊᑐᓕᖁᔨᔾᔪᑎᐅᔪᑦ ᐊᑐᓕᖅᑎᑕᐅᑦᑕᐅᑎᒋᓂᐊᕐᓂᖏᓐᓂᒃ. ᐱᕚᓪᓕᖅᑐᖃᕆᐊᖃᕐᓂᖓᓂᒃ ᐃᒃᓯᕙᐅᑕᖃᑦᑐᑦ 
ᐊᔭᐅᕈᑎᓕᓐᓂᒃ ᐅᕝᕙᓘᓐᓃᑦ ᐊᔭᐅᑉᐱᐊᖅᑐᑦ ᑭᓯᐊᓂᓕ ᐅᓇ ᕿᒥᕐᕈᓪᓗᒍ, ᐅᖃᕐᒪᑦ $90,000. 
ᑲᑎᒪᓂᑐᐃᓐᓇᕐᒧᑦ ᐊᑐᖅᑕᒥᓂᐅᔮᕐᒪᑦ. ᓯᕗᓂᐊᒍᓪᓕ 2005-2006 ᐃᓚᖏᑦ ᑖᒃᑯᐊ 
ᐊᑐᓕᖅᑎᑕᐅᒍᓐᓇᖅᑐᒥᓂᐅᒐᓗᐊᕐᒪᑕ. ᑕᐃᒪᓐᓇ ᑲᔪᓯᑐᐃᓐᓇᓂᐊᖅᑑᔮᕐᒥᒐᑦᑕ ᐊᑐᓕᖅᑎᑦᑎᔪᖃᖏᒥᓪᓗᓂ 
ᑖᒃᑯᓂᖓ ᐊᑐᓕᖁᔨᔾᔪᑎᓂᒃ. 
 
ᐃᓛᖃᐃ ᐊᖓᔪᖅᑳ ᑐᓂᓯᒍᓐᓇᖅᑲ ᑖᒃᑯᓂᖓ ᐊᑐᓕᖁᔨᔾᔪᑎᒥᓂᕐᓂᒃ ᐊᒻᒪᓗ ᖃᓄᐃᓕᐅᕈᑕᐅᓯᒪᓕᕐᒪᖔᑕ 
ᐊᑐᓂᒃ ᐊᑐᓕᖁᔭᐅᓯᒪᔪᑦ ᐅᓪᓗᒥᒧᑦ. ᖃᓄᕐᓗ ᐊᓯᖏᓐᓂᒃ ᐸᕐᓇᒍᑎᖃᒻᒪᖔᖅ? ᑐᓂᓯᒍᓐᓇᖅᑲ ᑲᑎᒪᕕᒻᒧᑦ? 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᓚᕋᓚᒃ. ᐊᖓᔪᖅᑳ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐄ, ᑐᑭᓯᔭᕋ ᒪᓕᒐᓕᐅᖅᑎᐅᖃᑎᒻᒪ 
ᐃᓱᒫᓘᑎᖓ. ᑭᖑᕙᓯᓕᕋᑦᑕ ᐃᓄᓐᓄᑦ ᐃᑲᔪᖅᑕᐅᔭᕆᐊᓕᓐᓄᑦ, ᑭᓯᐊᓂᓕ ᒫᓐᓇᐅᔪᖅ ᐱᓕᕆᖃᑎᖃᑦᑐᒍᑦ 
ᓄᓇᕗᑦ ᑐᙵᕕᒃᑯᓐᓂᑦ ᐊᒻᒪᓗ ᑭᐅᑎᓐᓂᐊᕐᕋᒃᑯᑦ ᑐᒡᓕᐊ ᐊᖓᔪᖅᑳᑉ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᒡᒍᐊᓇᖅᑑᒐᓗᐊᖅ ᒫᓐᓇᐅᔪᖅ, ᐊᐅᓚᑦᑎᔨ ᑖᒃᓱᒧᖓ ᐊᐅᓚᖅᓯᒪᒻᒪᑦ ᐃᐳᕈ 
4-ᒧᑦ. ᐱᑕᖃᖏᑦᑐᖓ ᖃᐅᔨᒋᐊᕈᓐᓇᖅᑐᒥᒃ ᑕᒪᑐᒥᖓ ᑐᓴᖅᑎᑦᑎᒍᓐᓇᖅᑐᒥᒃ ᒫᓐᓇᐅᔪᖅ. 
 
ᐸᕐᓇᒍᑎᖃᕋᓗᐊᓗᐊᖅᑐᒍᑦ; ᐱᓕᕆᖃᑎᖃᑦᑎᐊᖅᑐᑕᓗ ᓄᓇᕗᑦ ᑐᙵᕕᒃᑯᓐᓂᑦ, ᐱᓕᕆᑎᑕᐅᑲᐃᓐᓇᖅᑐᓂᒃ  
ᐱᑕᖃᑦᑐᖅ ᑲᒪᒋᔭᖃᓗᐊᖅᑐᑦ ᐱᓕᕆᕕᑦᑎᓐᓂᒃ ᐊᒻᒪᓗ ᓄᓇᕗᑦ ᑐᙵᕕᒃᑯᓐᓂᑦ, ᐃᓘᓇᖓᓂᒃ ᑕᑯᓇᒃᑐᑎᒃ 
ᐃᓄᓐᓄᒃ ᐱᒡᒐᕈᑎᖃᑦᑐᓂᑦᑕᐅᖅ. 

ᖁᓚᖁᖏᓚᒋᑦ ᐱᓕᕆᐊᖑᖏᓐᓂᖓᓅᖓᖏᒻᒪᑦ. ᐱᓕᕆᕕᕗᑦ ᐃᖅᑲᓇᐃᔭᖅᑎᑭᑦᑐᒻᒪᕆᐊᓘᒻᒪᑕ, ᐊᒻᒪᓗ ᑕᐃᓐᓇ 
ᐅᑎᑐᐊᑦᑎᐊᖅᑲᑦ, ᑭᐅᒍᓐᓇᓂᖅᓴᐅᓕᓛᕋᓗᐊᖅᑐᖓ ᐃᓘᓇᖓᑎᒍᑦ ᑕᐅᑐᒃᑕᐅᓂᖓᓄᑦ ᐊᑐᓕᖁᔨᔾᔪᑎᒃ ᐊᒻᒪᓗ 
ᓇᒦᓕᕐᒪᖔᑦᑕ ᐊᑐᓕᖅᑎᑕᐅᓂᖏᓐᓄᑦ. ᑕᐃᒪᓐᓇᐃᓕᐅᕈᓐᓇᖏᓐᓇᒪ ᑭᓯᐊᓂᓕ ᑕᐃᓐᓇ ᐅᑎᖅᐸᑦ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᑲᔪᓯᒋᑦ, ᐊᓚᕋᓚᒃ. 
 
ᐊᓚᕋᓚᒃ: ᐅᖃᖅᑮᑦ ᐊᖏᖅᓯᒪᓂᕋᖅᑐᑎᑦ ᑐᓴᖅᑎᑦᑎᓛᕐᕋᕕᑦ ᐱᔪᓐᓇᖅᓯᑐᐊᕐᕈᕕᑦ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐸᓚᐃᔅ. 
 
ᐸᓚᐃᔅ: ᐅᖃᕋᓱᖃᖅᑐᖓ ᑐᓂᓛᖅᐸᕋ ᐊᖓᔪᖅᑳᒧᑦ, ᐊᒻᒪᓗ ᐃᓱᒪᔅᓲᑎᒋᓛᖅᐹ ᐊᖓᔪᖅᑳᑉ 
ᓇᓗᓇᐃᖅᑎᕆᔪᒪᒍᓂ ᖃᓄᖅ ᑖᓐᓇ ᑐᓴᐅᒪᔾᔪᑎ ᐱᓕᕆᐊᕐᖑᓂᐊᕐᓂᖓᓂᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᓚᕋᓚᒃ. 
 
ᐊᓚᕋᓚᒃ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᓛᖃᐃ ᐊᖓᔪᖅᑳ ᐊᖏᖅᓯᒪᒍᓐᓇᖅᑐᖅ ᑐᓴᖅᑎᑦᑎᓗᓂ ᐅᕙᑦᑎᓐᓂᒃ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐊᐱᖅᑯᑎᐅᖏᒻᒪᑦ, ᖁᔭᓐᓇᒦᒃ. ᑰᓕ. 
 
ᑰᓕ (ᑐᓵᔨᒃᑯᑦ): ᐊᐱᕆᔪᒪᓪᓗᖓ ᐊᖓᔪᖅᑳᒥᒃ ᐊᒻᒪᓗ ᐱᓕᕆᔨᖏᓐᓂᒃ. ᔫᓂ 23-ᖑᑎᓪᓗᒍ ᐅᐃᑦᐅᐊᑦ 
ᐅᖃᐅᓚᐅᖅᓯᒪᒻᒪᑦ ᐃᓐᓇᑐᖃᐃᑦ ᒥᒃᓵᓄᑦ ᐃᓐᓇᑐᖃᒃᑯᕕᒻᒦᑦᑐᓂᒃ. ᐅᖃᓚᐅᖅᓯᒪᒐᕕᑦ 
ᖃᐅᔨᓴᖅᑐᖃᕐᓂᐊᕐᓂᕋᐃᓪᓗᑎᒃ ᐊᒻᒪᓗ ᐊᐱᕆᔪᒪᓪᓗᑎᑦ ᐊᑐᐊᒐᐃᑦ ᐊᑦᔨᒋᒻᒪᖔᒋᑦ. ᓇᒦᓕᖅᐸᑦ ᒫᓐᓇᐅᔪᖅ? 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑭᐅᑎᓐᓂᐊᕐᕋᒃᑯᑦ ᐊᐱᖅᑯᑎᒥᒃ ᐊᒻᒪᓗ ᓄᖅᑲᖓᑲᐃᓐᓇᕐᓂᐊᕐᕋᑦᑕ ᓂᕆᓂᑦᑎᓐᓂ. 
ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖃᓄᐃᑦᑐᖃᕋᐃᒻᒪᑦ ᑕᐃᒪᖓᑕᒫᑦ, ᕿᓂᓲᖑᒐᑦᑕ ᐱᓕᕆᔨᐅᖃᑦᑕᖅᑐᓂᒃ 
ᕿᒥᕐᕈᖁᓪᓗᒋᑦ ᐅᕝᕙᓘᓐᓃᑦ ᖃᐅᔨᓴᖁᓪᓗᒋᑦ ᒪᓕᒃᑐᒍ ᐱᒻᒪᕆᐅᓂᖓᓂᒃ ᖃᓄᐃᑐᖃᑦᑎᓪᓗᒍ. ᐅᓂᒃᑲᒦᒃ 
ᐊᓪᓚᕕᒃᑎᓅᖅᓯᔪᖃᑦᑐᓂ ᐊᒻᒪᓗ ᑐᑭᒧᐊᒍᑎᖃᑦᑎᑦᑎᓕᖅᑐᑕ ᐊᑐᖅᑕᐅᑦᑎᐊᕈᓐᓇᖅᑐᓂᒃ. 
 
ᓱᓕᒍᒪ ᑕᒪᓐᓇ ᐅᖃᐅᓯᕆᔭᐅᒧᖅ ᐱᓕᕆᐊᖑᓯᒪᔪᖅ ᐊᒻᒪᓗ ᖃᓄᐃᓕᒋᐊᖅᑕᐅᓯᒪᓪᓗᓂ ᐋᖅᑭᒋᐊᕈᑎᑎᒍᑦ 
ᐊᑐᓕᖅᑎᑕᐅᓯᒪᔪᑦ ᐊᑐᓕᖁᔭᐅᔪᑎᑎᒍᑦ ᕿᒥᕐᕈᔨᓂᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᓄᖅᑲᖓᑲᐃᓐᓇᕐᓂᐊᕐᕋᑦᑕ ᐃᑲᕐᕋᐅᑉ ᐊᕐᕙᖓᓂᒃ. ᐅᑎᕐᓂᐊᕐᒥᔪᒍᑦ. ᖁᔭᓐᓇᒦ. 
 
>>ᑲᑎᒪᔩᑦ ᓄᖅᑲᖓᑲᐃᓐᓇᖅᑐᑦ 18:23ᒥ ᐊᒻᒪ ᐅᑎᒃᑲᓐᓂᖅᑐᑦ 18:58ᒥ 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑰᓕ. 

ᑰᓕ (ᑐᓵᔨᒃᑯᑦ): ᐅᐊᑦᑎᐊᕈ ᖁᔭᓐᓇᒦᓐᓂᐊᕐᐸᒃᑲ. ᐊᐃᑉᐸᖓ ᐊᐱᖅᑯᑎᒻᒪᑦ ᑎᒍᐊᕐᓂᕐᒧᑦ ᑲᒥᓴᓇᐅᔪ, 
ᐃᖅᑲᓇᐃᔮᖏᑦ ᖃᓄᑎᒋᑦ ᐱᔭᕆᐊᑐᕙᑦ. ᖃᓄᐃᑦᑐᓂᓪᓕ ᑲᒪᒋᔭᖃᑉᐸᑦ. 
 
ᓇᓗᖏᑦᑐᖓ ᐊᑯᓂᑲᓪᓚᒃ ᐃᑲᕐᕋᓂ ᐱᓕᕆᖃᑦᑕᖅᑐᑦ ᑕᐃᒪᓕ ᐊᐱᕆᔪᒪᓪᓗᒍ ᐊᖓᔪᖅᑳ ᓱᓇᐅᒻᒪᖔᑕ 
ᑲᒪᒋᔭᕆᐊᓕᖏᑦ ᐊᒻᒪᓗ ᖃᓄᖅ ᐱᔭᕆᐊᑐᒻᒪᖔᑕ ᐃᖅᑲᓇᐃᔮᖏᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑖᖅ, ᐃᓛᖃᐃ ᑭᐅᓪᓚᑦᑖᕈᓐᓇᖏᑕᕋ ᐊᐱᖅᑯᑏᑦ. 
 
ᐱᓕᕆᖃᑕᐅᖃᑦᑕᖅᓯᒪᖏᓐᓇᒪ ᑕᐃᒪᖓᓂᒃ ᓄᓇᕗᒻᒨᓚᐅᕐᕋᒪ ᑕᒪᑐᒧᖓ ᐱᓗᐊᖅᑐᒥᒃ ᐊᓯᖏᓐᓄᑦ 
ᐱᓕᕆᐊᒃᓴᖃᕐᓂᑯᓐᓄᑦ. ᖃᐅᔨᒪᓪᓗᖓ, ᑎᒃᑯᐊᖅᑕᐅᖃᑦᑕᕐᒪᑕ ᓯᕗᓕᖅᑏᑦ ᑲᑎᒪᔨᖏᑎᒍᑦ ᐊᒻᒪᓗ ᐱᓕᕆᐊᖏᑦ 
ᖃᓄᐃᓗᐊᖅᑑᔮᕐᓇᑎᒃ ᐊᒻᒪᓗ ᐱᔭᕆᐊᑭᑦᑐᑎᒃ ᑭᓯᐊᓂᓕ ᑕᒪᓐᓇᓕ ᐅᑦᔨᓱᕐᓂᒃᑯᑦ ᐅᕙᖓ ᒫᓐᓇᐅᔪᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᐱᕆᔪᒪᓪᓗᖓ ᐊᖓᔪᖅᑳᕐᒥᒃ ᐅᕝᕙᓘᓐᓃᑦ ᑐᒡᓕᐊᓂᒃ. 
ᖃᐅᔨᒪᖏᑦᑐᖓ, ᐃᒻᒪᖃ ᖃᐅᔨᒪᖏᑐᖅᑲᐃ ᖃᓄᖅ ᐱᔭᕆᐊᑐᓂᖓᓂᒃ ᑎᒍᐊᕐᓂᐊᖅᑐᓂᒃ ᐊᒻᒪᓗ 
ᐊᐱᖅᓱᖅᑕᐅᒐᔭᕐᒪᖔᑕ ᑎᒍᐊᖅᑎᐅᓂᐊᖅᑐᓂᒃ. ᐅᖃᖅᑲᐅᒻᒪᑦ ᐱᔭᕆᐊᑭᑦᑐᒋᓪᓗᓂᐅᒃ, ᐃᒻᒪᖃ 
ᐸᐃᑉᐹᓕᕆᓗᐊᕆᐊᖃᖏᒻᒪᑦ. ᐃᓱᒪᓪᓗᐊ ᖃᓄᐃᒻᒪᑦ ᐱᔭᕆᐊᑭᓐᓂᖅᓴᐅᒪᖔᖅ ᑎᒍᐊᖅᑐᖏᓐᓄᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᖃᖅᑲᐅᒐᒪᐃᓛᒃ, ᐅᑦᔨᓱᖅᑕᒃᑯᑦ, ᐊᒻᒪᓗ ᐃᓛᖃᐃ, ᕿᒥᕐᕈᓯᒪᖏᑦᑎᐊᕐᕋᒪ 
ᑕᒪᑐᒧᖓ ᐱᓕᕆᐊᖑᓂᖓᓂᒃ, ᑭᓯᐊᓂᓕ ᕿᒥᕐᕈᓪᓗᓂ ᑎᑎᕋᖅᑕᐅᔭᕆᐊᖃᑉᐸᑦᑐᓂᒃ ᐊᒻᒪᓗ 
ᐱᓕᕆᐊᕐᖑᓂᖓᓂᒃ, ᐅᕙᓐᓄᓪᓕ ᐱᔭᕆᐊᑐᔫᔮᖏᒻᒪᑦ ᐱᓯᒪᑦᑎᔨᐅᓗᓂ, ᑭᓯᐊᓂᓕ ᖃᐅᔨᒪᔪᒻᒪᕆᐊᓘᓗᖓ 
ᓂᓪᓕᐊᖏᑦᑐᖓ ᑕᒪᑐᒥᖓ. 
 
ᓱᓕᓗ, ᖃᐅᔨᒪᔭᑐᐃᓐᓇᒃᑯᓪᓕ ᑕᑯᓇᒃᓯᒪᓪᓗᖓ ᑎᑎᖅᑲᓂᒃ ᐊᑐᖅᑕᐅᓲᓂᒃ. ᑕᐃᒪᓐᓇᓗᐊᑐᐊᖅ ᐅᖃᕈᓐᓇᖅᑐᖓ 
ᑕᒪᑐᒧᖓ ᒫᓐᓇᐅᔪᖅ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᑰᓕ. 
 
ᑰᓕ: ᖁᔭᓐᓇᒦᒃ. ᐊᐱᖅᑯᑎᒐ ᐅᖃᖅᑲᓂᕐᓂᐊᖅᐸ. ᐊᐱᕆᔪᖓ, ᐊᒃᓱᒻᒪᕆᐊᓗᒃ.. ᑎᒍᐊᕋᓱᐊᕐᓂᖅ 
ᑖᓐᓇᐅᒐᓗᐊᖅᑎᓪᓗ, ᐸᐃᑉᐹᓕᕆᓂᖅ ᐃᓚᐅᑎᑦᑎᕙ ᐃᓄᓕᕆᓂᕐᒥᒃ ᐅᕝᕙᓘᓐᓃᑦ ᐅᖃᖃᑎᖃᖃᑦᑕᓂᕐᒥᒃ, 
ᖃᓄᑭᐊᖅ. ᐃᓱᒪᒋᔭᒃᑯᓪᓕ, ᐊᑕᐅᓯᑐᐃᓐᓇᐅᔪᒃᓴᐅᖏᒻᒪᑦ ᐅᓪᓗᖅ ᐅᕝᕙᓘᓐᓃᑦ ᐊᑕᐅᓯᕐᒥᒃ ᐃᑲᕐᕋᒥᒃ ᐊᒻᒪᓗ 
ᐱᓕᕆᐊᖑᓚᐅᖅᑎᓪᓗᒋᑦ ᑕᒪᒃᑯᐊ, ᑎᒍᐊᕈᒪᔪᑦ ᐊᖏᖅᑕᐅᖏᑎᓪᓗᒋᑦ, ᑎᒍᐊᕈᒪᔾᔪᑎᐅᔪᖅ ᖃᓄᐃᑕᐅᓕᕋᔭᖅᐸ? 
 
ᐃᒃᓯᕙᐅᑕᖅ: ᐸᓚᐃᔅ. 

ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓱᓕ, ᑭᐅᒍᓐᓇᖏᑕᕋ ᐊᐱᖅᑯᑎᖓ ᐱᑦᔪᑎᒋᓪᓗᒍ ᐅᖃᖅᑲᐅᒐᒪ, ᑕᒪᓐᓇ 
ᐱᓕᕆᐊᕆᓚᐅᖅᓯᒪᖏᓇᒃᑯᑦ ᑕᐃᒪᖓᑦ ᑎᑭᓚᐅᕐᕋᒪ 21-ᓂᑦ ᑕᖅᑭᐅᓕᖅᑐᓂ. ᐱᓕᕆᐊᕆᓯᒪᖏᑕᕋ ᐅᕝᕙᓘᓐᓃᑦ 
ᐱᓗᐊᖅᑐᒥᒃ ᐃᓱᒫᓘᑎᐅᓯᒪᖏᑦᑐᑦ ᐅᕙᓐᓄᓪᓕ ᑐᓂᔭᐅᓗᓂ. ᑕᐃᒪᓗ,  
 
ᑲᒪᖃᑦᑕᖅᓯᒪᖏᓗᐊᖅᑐᖓ ᑭᐅᔭᕆᐊᔅᓴᖅ ᐊᐱᖅᑯᑎᒥᒃ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᑰᓕ. 
 
ᑰᓕ: ᖁᔭᓐᓇᒦᒃ. ᑭᓯᐊᓂᓕ ᐅᑉᐱᕈᓱᒃᑲᒪ ᑐᒡᓕᐊ ᐊᖓᔪᖅᑳᑉ ᑲᒪᒋᔭᖃᑦᑐᖅ ᖃᐅᔨᒪᓇᓱᐊᑦᑎᐊᕐᓂᕐᒥᒃ 
ᑕᒪᒃᑯᓂᖓᓕᒫᖅ ᒪᓕᒃᑕᐅᔭᕆᐊᓕᓐᓂᒃ ᐊᒻᒪᓗ ᒪᓕᒐᕋᓛᓂᒃ ᐃᓗᐊᓂ ᐱᓕᕆᕕᐊᑕ ᐋᓐᓂᐊᖅᑐᓕᕆᔨᒃᑯᑦ 
ᐃᓄᓕᕆᔨᒃᑯᓪᓗ ᒪᓕᒃᑕᐅᒐᓗᐊᕐᒪᖔᑕ, ᑕᒪᓐᓇᑦᑕᐅᖅ ᑎᒍᐊᕐᓂᕐᒧᑦ ᑲᒥᓇᓴᐅᔪᑦ ᐱᖃᑕᐅᓪᓗᑎᒃ. 
 
ᐅᖃᐅᓯᕆᓇᓱᐊᖅᑕᕋ: ᐱᓕᕆᐊᖑᔭᕆᐊᖃᑉᐸᑦᑐᑦ ᐸᕐᓇᑎᕆᓪᓗᑎᒃ ᑎᒍᐊᕐᓂᕐᒥᒃ, ᑲᔪᓯᖏᑎᓪᓗᒍ, 
ᐅᖃᕋᓱᐊᖅᑐᖓ ᑲᒥᓴᓇ ᑎᒍᐊᕐᓂᕐᒧᑦ ᐊᑭᓕᖅᑕᐅᖃᑦᑕᖏᑦᑐᖅ, ᐱᓗᐊᖅᑐᒥᒃ ᐃᓄᒃᑎᒍᑦ ᑎᒍᐊᕐᓂᕐᒧᑦ ᑲᒥᓴᓇ. 
 
ᑕᒪᓐᓇ ᐱᑦᔪᑎᒋᓪᓗᒍ, ᑎᓕᐅᖅᐸᕋ ᐊᖓᔪᖅᑳᑉ ᑐᒡᓕᐊ, ᐃᒃᓯᕙᑖᖅ, ᖃᐅᔨᒪᖃᑦᑕᖁᓪᓗᒍ ᑎᑎᖅᑲᒃᑯᑦ, 
ᓈᓴᐅᑎᖏᑎᒍᐃᓐᓇᓘᓐᓃᑦ ᖃᑦᑎᓚᑦᑖᑦ ᑎᒍᐊᕐᓂᐅᔪᑦ ᐃᓄᒃᑎᒍᑦ ᑎᒍᐊᖅᑕᐅᔪᒥᓂᐅᒻᒪᖔᑕ, ᓄᓇᕗᒻᒥ ᐊᒻᒪᓗ 
ᐱᓕᕆᐊᖑᓂᖓ ᐃᓱᒫᓘᑎᒋᒐᒃᑯ ᐱᑦᔪᑎᒋᓪᓗᒍ ᑕᒪᓐᓇ ᐊᑭᓖᖃᑦᑕᕐᓂᐅᔪᖅ ᑲᒥᓴᓇᒧᑦ ᑐᙵᕕᖃᑦᑎᓪᓗᒍᐃᓐᓇᖅ 
ᑎᒍᐊᖅᑖᕆᔭᐅᕙᑦᑐᓄᑦ, ᑕᐃᒪᓕ ᑎᓕᐅᕆᓇᓱᐊᖅᐳᓪᓕ ᐊᒥᓲᑎᑕᐅᓇᓱᖃᑦᑕᕐᓗᑎᒃ ᐊᔪᓐᓇᖏᑉᐸᑦ ᑕᒪᒃᑯᐊ 
ᑎᒍᐊᕐᓂᐅᔪᒧᑦ ᑲᒥᓴᓇᐅᔪᑦ ᐊᓯᖏᓐᓂᒃ ᐃᖅᑲᓇᐃᔮᖃᑦᑐᓴᐅᒻᒥᒻᒪᑕ, ᐃᓚᖓᑎᒍᓪᓗ, ᐊᑕᐅᓯᕐᒥᖑᓐᓃᑦ 
ᑎᒍᐊᖅᕈᒪᔪᓂᒃ ᐊᓂᒍᖅᑕᐅᔪᖃᕐᓗᓂ ᐊᑭᓕᖅᑕᐅᓂᐊᕐᕋᒥᒃ. 
 
ᐊᔪᓐᓇᕋᔭᖏᓚᖅ ᐊᖓᔪᖅᑳᑉ ᑐᒡᓕᐊ ᐅᓂᒃᑳᒥᒃ ᖃᐃᑦᑎᒍᓂ ᐱᖃᓯᐅᑎᓯᒪᓗᒋᑦ ᓈᓴᐅᑎᖏᑦ ᐊᒻᒪᐅᖅ 
ᑎᒍᐊᖅᑕᐅᓯᒪᔪᑦ ᓈᓴᐅᑎᖏᑦ ᐊᓯᖏᓐᓂᓪᓗ, ᐃᒻᒪᖃᓗ ᕿᒥᕐᕈᔪᖃᕐᓗᓂ ᐊᑭᓖᔾᔪᑎᖓᓂᒃ ᐃᓱᒪᒋᔭᐅᓂᐊᖏᒻᒪᑦ 
ᑎᒍᐊᖅᑎᑦᑎᓇᓱᓐᓂᑐᐃᓐᓇᕐᒥᒃ ᐊᑭᓕᖅᑕᐅᖃᑦᑕᕐᓂᐊᕐᕋᒥᒃ ᐊᒥᓲᓂᖏᑦ ᑎᒍᐊᖅᑐᑦ ᒪᓕᓪᓗᒋᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᐸᓚᐃᔅ.  
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐄ, ᐊᖏᕈᓐᓇᖅᑐᒍᑦ ᐊᖓᔪᖅᑳᕗᑦ ᐅᓂᒃᑳᒥᒃ ᐱᑎᓪᓗᒍ ᑎᒍᐊᖅᐸᑦᑐᐃᑦ 
ᐊᒥᓲᓂᖏᓐᓂᒃ ᐊᒻᒪᓗ ᐊᓯᖏᓐᓂᒃ ᑐᑭᓯᐅᒪᔾᔪᑎᓂᒃ ᑐᕌᖓᔪᓂᒃ ᑕᒪᑐᒧᖓ, ᐊᒻᒪᓗ ᐊᐃᑉᐸᖓ, 
ᑕᑯᓇᓐᓂᐊᕐᕆᕗᒍᑦ ᐊᑭᓖᔾᔪᑎᖓᓂᒃ ᒫᓐᓇᐅᒧᖅ ᐊᑐᖅᑕᐅᔪᒥᒃ. 
 
ᐊᒻᒪᓗ ᖃᓄᐃᑦᑐᖃᑉᐸᒻᒪᖔᖅ ᑭᓇᑐᐃᓐᓇᖅ, ᓲᕐᓗ, ᑎᒍᐊᕈᒪᔪᒥᒃ ᑲᔪᓯᖏᑦᑐᖃᑦᑎᓪᓗᒍ, ᖃᐅᔨᒪᓇᑦᑎᐊᖁᓪᓗᒍ 
ᑎᒍᐊᕐᓂᕐᒧᑦ ᑲᒥᓴᓇ, ᐱᓕᕆᓯᒪᑦᑎᐊᖅᑐᓂ, ᐊᒻᒪᓗ ᐊᑭᓕᖅᑕᐅᖃᑦᑕᕐᒪᖔᑕ . ᐊᖏᖃᑎᒋᓪᓗᒍ ᓈᒻᒪᖏᑦᑑᔮᕐᒪᑦ 
ᐅᕙᓐᓄᓪᓕ ᐱᓕᕆᐊᖃᑦᑎᐊᕐᓚᐅᕐᓗᖓ, ᐊᒻᒪᓗ ᑲᔪᓯᖏᑦᑐᖃᑦᑎᓪᓗᒍ, ᖃᓄᑭᐊᖅ ᐋᖅᑭᒃᓯᒪᔪᖃᕆᐊᓕᒃ 
ᐊᑭᓕᖅᑕᐅᔾᔪᑎᒥᒃ. 
 
ᑕᒪᑐᒥᖓ ᑕᑯᓇᓐᓂᐊᖅᑯᒍᑦ, ᐊᒻᒪᓗ ᑐᓴᖅᑎᓪᓗᒍ ᐊᖓᔪᖅᑳ ᑐᑭᓯᐅᒪᔾᔪᑎᒥᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᑰᓕ. 

ᑰᓕ: ᐊᑉᐸᖓ ᐊᐱᖅᑯᑎᒐ, ᐃᒃᓯᕙᐅᑕᖅ. ᑐᓴᓚᐅᕐᕋᒪ ᑐᒡᓕᐊ ᐊᖓᔪᖅᑳᑉ ᓇᓗᓇᐃᖅᓯᖃᐅᒻᒪᑦ 7-ᐸᖑᓂᕋᑦᑐᑎᒋᑦ 
24-ᓂᑦ ᐃᑲᕐᕋᓄᑦ ᐃᓐᓇᑐᖃᒃᑯᕕᓐᓂᒃ. ᖃᐅᔨᒪᓪᓚᕆᖏᑦᑐᖓ ᑕᐃᒪᓐᓇᐅᒪᖔᑕ. 
 
ᖃᖏᖅᖠᓂᖅ ᑎᓴᒪᓂᒃ ᐃᓪᓗᖁᑎᓕᒃ ᑲᑎᒪᙵᔪᓂᒃ, ᐃᓐᓇᑐᖃᒃᑯᕖᑦ, ᑭᓯᐊᓂᓕ 24-ᓄᑦ ᐃᑲᕐᕋᓄᑦ 
ᐸᖅᑭᕕᐅᖏᑦᑐᖅ. ᓇᓗᓇᐃᖅᓯᕕᒋᔪᓐᓇᕿᙵ ᐱᑕᖃᕐᒪᖔᖅ 24-ᓄᑦ ᐃᑲᕐᕋᓄᑦ ᐃᓐᓇᑐᖃᒃᑯᕕᓐᓂᒃ ᐊᓯᐊᓂᒃ 
ᐃᖃᓗᐃᑦ ᓇᓪᓕᐊᒃ ᓄᓇᓖᑦ ᐱᑕᖃᐅᒻᒪᖔᑕ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᖃᖅᑲᐅᔪᖓ 7-ᐸᐅᓚᐅᕐᓂᕋᖅᑐᒋᑦ ᐊᕐᓇᓄᑦ ᕿᒫᕕᐅᔪᑦ ᐊᒻᒪᓗ 
ᐊᐱᖅᑯᑎᐅᖅᑲᐅᔪᖃᐃ ᕿᒫᕖᑦ ᒥᒃᓵᓄᑦ. ᐅᖃᐅᓯᖃᖅᑲᐅᖏᑦᑐᖓ ᑕᐃᒃᓱᒪᓂ ᐃᓐᓇᑐᖃᒃᑯᕖᑦ ᒥᒃᓵᓄᑦ. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᑰᓕ. 
 
ᑰᓕ: ᖁᔭᓐᓇᒦᒃ. ᑕᐃᒪᓕ ᐱᕙᓪᓕᐊᓂᑦᑎᐊᖅᑭᓯ ᑕᒪᑐᒧᖓ 24-ᓄᑦ ᐃᑲᕐᕋᓄ ᐃᓐᓇᑐᖃᒃᑯᕖᑦ 
ᐱᔨᑦᑎᖅᑕᐅᓂᖏᓐᓄᑦ, ᐃᓪᓗᒋᔭᐅᔪᑦ ᐱᓗᐊᖅᑐᒥᒃ ᐃᓐᓇᑐᖃᐃᑦ, ᖃᐅᔨᒪᓪᓗᖓ ᓂᕈᐊᖅᑕᐅᕕᒋᓯᒪᔭᓐᓂ 
ᐅᖃᐅᓯᕆᔭᒻᒪᕆᐅᓚᐅᕐᒪᑦ ᑭᓯᐊᓂᓕ ᐃᓱᒪᓇᖅᓯᔪᖅ ᑎᓕᐅᕆᔾᔪᑕᐅᒋᐊᖓᓂᒃ ᓂᐅᕐᕈᑎᖃᕐᓂᕐᒧᑦ ᖃᐅᔨᓴᕐᓂᒃᑯᑦ 
ᑕᒪᒃᑯᐊ ᐃᓐᓇᑐᖃᒃᑯᕖᑦ 24-ᓄᑦ ᐃᑲᕐᕋᓄᑦ ᐱᑕᖃᕆᐊᖃᕐᒪᖔᑕ. 
 
ᖃᐅᔨᓴᕐᓂᐅᓂᐊᕐᓚᐅᖅᑲᑦ ᐱᑕᖃᕆᐊᖃᕐᒪᖔᑕ? ᐋᖅᑮᓯᒪᒻᒪᖔᑦᓯ ᖃᐅᔨᒋᐊᖅᑎᓂᒃ, ᐊᑭᓕᖅᑕᐅᓯᒪᔪᒃᑯᑦ, 
ᐃᓱᒪᓪᓗᖓ ᐱᑕᖃᓚᐅᕐᕆᐊᖓᓂᒃ ᐃᓚᒋᔭᐅᔪᓂᒃ ᑕᕝᕙᓂ ᖃᐅᔨᒋᐊᖅᑎᓂ ᐃᖅᑲᓇᐃᔭᖅᑎᐅᖏᑦᑐ ᒐᕙᒪᒃᑯᓐᓄᑦ, 
ᑭᓯᐊᓂᓕ ᐊᑭᓕᖅᑕᐅᓯᒪᔪᑦ ᑭᒃᑯᑐᐃᓐᓇᕐᓄᑦ ᐊᖏᕈᑕᐅᓚᐅᖅᑐᓄᑦ ᑕᕝᕙᓂ ᑲᑎᒪᕕᒻᒥ. ᐊᒻᒪᑕᐅᖅ, 
ᖃᐅᔨᒋᐊᖅᑏᑦ ᑭᒃᑯᑐᐃᓐᓇᒨᖓᖏᑦᑐᒃᑯᑦ ᑲᒪᒋᔭᖃᑦᑑᔮᖅᑐᑎᒃ. ᖃᓄᐃᒻᒪᑦ. 
 
ᐃᒃᓯᕙᐅᑕᖅ: ᐸᓚᐃᔅ. 
 
ᐸᓚᐃᔅ: ᐃᓛᒃ, ᑭᐅᓇᓱᓐᓂᐊᕐᕋᒃᑯ. ᑐᑭᓯᑦᑎᐊᐸᓪᓚᐃᔪᖓ ᐊᐱᖅᑯᑎᒥᒃ. ᓯᕗᓪᓕᖅᐹᒥ ᖃᐅᔨᒋᐊᖅᑏᑦ 
ᑭᒡᒐᖅᑐᐃᔪᑦ ᐃᓘᓇᖏᓐᓂᒃ ᐱᓕᕆᕕᐅᔪᓂᒃ. ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ, ᐱᓕᕆᕕᐊ 
ᐃᓕᖅᑯᓯᓕᕆᔨᒃᑯᑦ, ᐃᓕᓐᓂᐊᖅᑐᓕᕆᔨᒃᑯᑦ, ᑕᒪᑐᒧᖓᓕ ᐃᓄᓕᕆᓂᕐᒧᑦ ᐃᑲᔪᖅᑐᐃᓂᕐᒧᑦ ᐊᒻᒪᑕᐅᖅ ᓄᓇᕗᑦ 
ᑐᙵᕕᒃᑯᑦ ᐊᒻᒪᓗ ᐃᓪᓗᓕᕆᔨᒃᑯᑦ. 
 
ᑖᒃᑯᐊ ᑭᒡᒐᖅᑐᐃᔨᓪᓗᐊᑕᕆᔭᐅᔪᑦ ᖃᐅᔨᒋᐊᖅᑎᓄᑦ ᐊᒻᒪᓗ ᓲᖃᐃᒻᒪ ᖃᐅᔨᒪᔪᓯ ᖃᐅᔨᒋᐊᖅᑏᑦ ᐱᓕᕆᐊᕆᔭᖓ 
ᕿᒥᕐᕈᑐᐃᓐᓇᕐᓗᑎᑦ ᐊᒻᒪᓗ ᐅᑎᕐᓗᑎᒃ ᐊᑐᓕᖁᔨᔾᔪᑎᓂᒃ ᓴᖅᑮᓗᑎᒃ ᐸᖅᑭᔭᐅᖃᑦᑕᕐᓂᖏᓐᓄᑦ ᐃᓐᓇᑐᖃᐃᑦ. 
ᐊᒻᒪᓗ ᐊᓯᐊᒎᖓᔪᖃᕋᔭᕆᓪᓗᓂ ᑕᒪᑐᒧᖓ ᑕᐅᑐᓐᓂᕆᔭᐅᔪᖅ ᐃᓐᓇᑐᖃᐃᑦ ᐸᖅᑭᔭᐅᓂᖏᓐᓄᑦ. 
 
ᐱᐊᓂᒃᑕᐅᓯᒪᔪᖅ ᕿᒥᕐᕈᓂᖅ. ᐅᓂᒃᑳᖅ ᑎᑎᕋᖅᑕᐅᕙᓪᓕᐊᔪᖅ ᐊᒻᒪᓗ ᐊᑐᓕᖁᔨᔾᔪᑎᐅᔪᑦ ᐊᒻᒪᓗ 
ᓂᕆᐅᒍᓐᓇᖅᑐᒍᑦ, ᐱᒋᐊᓕᕋᑖᖅᑎᓪᓗᒍᖃᐃ ᕿᑎᐊᓃᓘᓐᓂᑦ ᐃᐳᕈ ᑐᓂᓯᓗᑕ ᐊᑐᓕᖁᔨᔾᔪᑎᓂᒃ ᓯᕗᓕᖅᑏᑦ 
ᑲᑎᒪᔨᖏᓐᓄᑦ ᐃᓱᒪᔅᓴᖅᓯᐅᕈᑎᒃᓴᓂᒃ. ᑕᐃᒪᐃᓕᖓᕗᒍᑦ ᒫᓐᓇᐅᔪᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᑰᓕ. 

ᑰᓕ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒪᐃᓕᒐᓱᖅᑲᐅᔪᖓ, ᑖᒃᑯᐊ ᒐᕙᒪᒃᑯᑎᒎᖏᑦᑐᖅ ᐱᓕᕆᔨᐅᔪᑦ 
ᐱᓕᕆᔨᐅᒍᓐᓇᖅᐸᑕ ᐅᖃᓕᒫᕈᓐᓇᕐᓗᑎᒃ ᐊᒻᒪᓗ ᑎᑎᕋᕈᓐᓇᕐᓗᑎᒃ, ᐅᖃᓕᒫᕈᓐᓇᓗᑎᖑᓐᓃᑦ ᐊᑐᓕᖁᔭᐅᔪᓂᒃ 
ᐊᒻᒪᓗ ᐅᓂᒃᑳᒥᒃ, ᖃᓄᐃᒻᒪᓪᓕ ᒪᓕᒐᓕᐅᖅᑏᑦ ᑐᑭᓯᐅᒪᔾᔪᑎᖃᑦᑎᑕᐅᖏᓚᑦ ᐊᑑᑎᖃᕈᓐᓇᖅᑐᓂᒃ ᖃᐅᔨᓴᕐᓂᒃᑯᑦ 
ᐊᒻᒪᓗ ᐃᓚᐅᓂᖏᑎᒍᑦ ᐊᑐᓕᖁᔨᓗᑎᒃ ᖃᓄᖅ ᐃᓱᒪᖃᒻᒪᖔᑕ ᑐᑭᒧᐊᒍᑎᖏᑕ ᐃᓐᓇᑐᖃᒃᑯᕕᓐᓄᑦ 
ᐋᖅᑭᒃᑕᐅᔭᕆᐊᖃᕐᓂᖏᓐᓄᑦ ᐅᕝᕙᓘᓐᓃᑦ ᑮᓇᐅᔭᖃᑦᑎᑕᐅᓂᖏᓐᓄᑦ ᓄᓇᕗᒻᒥ. 
 
ᐃᒃᓯᕙᐅᑕᖅ: ᐸᓚᐃᔅ. ᒪᒥᐊᓇᖅ. ᐊᕐᓇᖅ ᐊᖓᔪᖅᑳ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᑐᓴᕈᑦᑕ ᑭᓯᐊᓂ ᐃᓄᓐᓂᒃ, ᑕᐃᒪᓕ 
ᐅᕙᑦᑎᓅᖅᑕᐅᓕᑕᐃᓐᓇᖅᐳᖅ. 
 
ᒪᓕᒐᓕᐅᖅᑎᐅᖃᑎᒻᒪ ᐅᖃᐅᓯᕆᔭᖓ ᑐᑭᖃᑦᑎᐊᖅᑐᖅ ᐊᒻᒪᓗ ᖃᐅᔨᒋᐊᖅᑏᑦ ᑎᓕᔭᐅᓯᒪᓚᐅᖅᑐᑦ ᓯᕗᓕᖅᑏᑦ 
ᑲᑎᒪᔨᖏᓐᓂᒃ ᐊᒻᒪᓗ ᑐᒡᓕᖓᑕ ᐊᖓᔪᖅᑳᑉ ᐅᖃᐅᓯᕆᖃᐅᔭᖏᑦ. ᐊᓯᔾᔩᔪᖃᕈᓐᓇᖅᑐᖃᐃ ᐃᓱᒪᒋᔭᖃᕈᓂ ᑭᒃᑯᑦ 
ᑕᐃᑲᓃᑦᑕᕆᐊᖃᕐᒪᖔᑕ ᐊᒻᒪᓗ ᐱᖃᓯᐅᔾᔭᐅᓗᑎᒃ ᐃᓄᐃᑦ ᖃᐅᔨᒪᔭᑐᖃᖏᑦ ᑕᕝᕙᓂ. ᑕᒪᓐᓇ 
ᐊᔭᐅᖅᑐᕋᓱᓐᓂᐊᖅᐸᕋ. 
 
ᑕᐃᒪᓐᓇ ᐋᖅᑭᒃᑕᐅᓯᒪᓂᐊᖅᑐᖅ ᑐᑭᖃᑦᑎᐊᓂᖅᓴᐅᒻᒪᑦ ᐅᖃᖃᑎᖃᖃᑦᑕᕐᓗᓂ ᐃᓄᓐᓂᒃ ᓄᓇᖃᑦᑐᓂᒃ 
ᓄᓇᓕᓐᓂ ᐊᒻᒪᓗ ᑕᒪᓐᓇ ᐅᖃᐅᓯᕆᔪᒪᑐᐃᓐᓇᕋᑖᖅᑐᒍ ᐃᑲᔪᖅᑐᕋᒃᑭᑦ ᐅᖃᐅᓯᖏᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑰᓕ. 
 
ᑰᓕ: ᖁᔭᓐᓇᒦᒃ, ᐊᖓᔪᖅᑳ ᑭᐅᒐᕕᑦ. ᐅᖃᐅᓯᕆᓇᓱᒃᑕᕋᓕ ᐊᖓᔪᖅᑳ ᓇᓗᓇᐃᖅᓯᖃᐅᒻᒪᑦ ᐅᓪᓗᒥ 
ᑐᓴᖅᑎᑦᑎᒍᓐᓇᓚᐅᖏᓐᓇᒥ ᐃᓄᓐᓂᒃ ᐅᕝᕙᓘᓐᓃᑦ ᓴᖅᑮᔪᓐᓇᖏᓐᓇᒥ ᐊᑐᓕᖁᔭᐅᔪᓂᒃ ᖃᐅᔨᒪᒋᐊᖅᑎᓄᑦ, 
ᑕᐃᒪᓕ ᐃᒻᒪᖃ ᐱᓕᕆᓂᐅᔪᖅ ᐊᑐᓕᖁᔭᐅᔪᓂᒃ ᐱᓕᕆᕕᖏᓐᓂᒃ, ᐃᓱᒪᒐᔭᕋᒪ ᐃᕝᕕᑦ ᐅᕝᕙᓘᓐᓃᑦ ᐃᑲᔪᖅᑎᖓ 
ᑐᒡᓕᐊᑕ ᐊᖓᔪᖅᑳᑉ. 
 
ᒐᕙᒪᒃᑯᑎᒍᓪᓕ ᐋᖅᑭᒃᑕᐅᔪᑦ ᖃᐅᔨᒋᐊᖅᑏᑦ ᐃᒪᐃᒐᔪᒃᑐᑦ, ᐃᓚᖃᓲᖑᔪᑦ ᒪᑐᐃᖓᓂᒃᑯᑦ ᐊᒻᒪᓗ ᑭᒃᑯᑐᐃᓐᓇᕐᓂᒃ 
ᑲᒪᒋᔭᖃᑦᑐᑎᒃ, ᐅᖃᖃᑎᖃᕐᓗᑎᒃ, ᑐᓴᕆᐊᖃᑦᑕᕐᓗᑎᒃ ᐊᒻᒪᓗ ᐊᓯᖏᓐᓂᒃ, ᐃᓱᒪᔅᓱᖅᑐᑎᒃ 
ᐅᖃᐅᔾᔨᒋᐊᖅᑎᐅᒍᓐᓇᖅᑐᓂᒃ ᑐᓴᕋᓱᐊᖅᑐᑦ ᐅᖃᐅᓯᕐᓂᒃ ᐃᓄᓐᓂᒃ ᐱᑦᔪᑎᖃᑦᑐᑎᒃ ᓴᖅᑮᔪᒪᓪᓗᑎᒃ 
ᑭᓱᑐᐃᓐᓇᕐᒥᒃ ᐅᕝᕙᓘᓐᓃᑦ ᒐᕙᒪᒃᑯᑦ ᐊᑐᐊᒐᖓᓂᒃ ᑐᕌᖓᔪᒥᒃ ᑕᒪᑐᒧᖓ. 
 
ᖃᓄᐃᒻᒪᑦ ᐊᖏᕈᓐᓇᖏᓚᑎᑦ ᓴᖅᑭᓗᑎᑦ ᑖᔅᓱᒥᖓ ᐅᕙᒍᑦ ᒪᓕᒐᓕᐅᖅᑎᐅᔪᒍᑦ ᐃᓚᒋᔭᐅᓂᐊᕐᕋᑦᑕ 
ᐅᖃᐅᔾᔨᒋᐊᖅᓯᓂᒃᑯᑦ ᑕᑯᓐᓇᑐᐃᓐᓇᖏᓪᓗᑕ ᑭᖑᓪᓕᖅᐹᒃᑯᑦ ᐊᑐᓕᖁᔭᐅᔪᓂᒃ ᐊᖏᖅᑕᐅᓯᒪᓕᖅᐸᑕ. 
 
ᐅᖃᕋᓱᐊᖅᑐᖓ ᒐᕙᒪᒃᑯᑎᒎᖏᑦᑐᖅ ᐱᓕᕆᔨᐅᔪᑦ ᐃᓚᒋᔭᐅᑉᐸᑕ ᐅᓂᒃᑳᒧᑦ ᐊᒻᒪᓗ ᐊᑐᓕᖁᔨᔾᔪᑎᓄᑦ ᑖᒃᑯᐊ 
ᒐᕙᒪᒃᑯᑎᒎᖏᑦᑐᖅ ᐱᓕᕆᔨᐅᔪᑦ, ᖃᓄᐃᒃᑲᔭᕐᖏᓚᑦ  
ᐱᓇᓱᐊᓪᓗᓂ ᐊᑦᔨᖏᓐᓂᒃ ᑖᒃᑯᓇᙵᑦ, ᐃᓕᒃᓯᓂᐅᖏᖔᖅᑐᖅ ᐱᔪᓐᓇᖏᓐᓇᑦᑕ ᐃᓕᒃᓯᓐᓂᒃ, 
ᖃᓄᐃᒃᑲᔭᖏᓚᖅ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᐊᕐᓇᖅ ᐊᖓᔪᖅᑳ. 

ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᓂᒃᑳᖅ ᐱᐊᓂᒃᑕᐅᓯᒪᓕᖅᑐᖅ, ᑭᓯᐊᓂᓕ 
ᐃᒪᓐᓇᐃᓕᐅᖅᑐᒍᑦ ᒫᓐᓇᐅᔪᖅ ᐱᓕᕆᐊᖃᑦᑐᑕ ᐊᑐᓕᖁᔨᔾᔪᑎᓂᒃ ᐊᒻᒪᑕᐅ ᑐᒡᓕᐊ ᐊᖓᔪᖅᑳᑉ 
ᐃᓚᖏᐊᖅᓯᖁᓪᓗᒍ ᑭᐅᔾᔪᑎᓐᓂᒃ. 
 
ᐃᒃᓯᕙᐅᑕᖅ: ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᓂᒃᑳᖅ ᓱᓕ ᑎᑎᕋᖅᑕᐅᒋᐊᖓᖅᑕᐅᔪᑦ. ᒫᓐᓇᐅᔪᕐᓕ ᑲᑎᑎᕆᕙᓪᓕᐊᔪᒍᑦ 
ᐊᑐᓕᖁᔨᔾᔪᑎᓂᒃ ᕿᒥᕐᕈᔪᖃᓚᐅᖅᑎᓪᓗᒍ ᑕᒪᒃᑯᓇᓂ ᓄᓇᓕᓐᓂ. 
 
ᐱᓕᕆᖃᑎᖃᖅᓯᒪᔪᒍᑦ ᐱᓕᕆᕕᐊᓂᒃ ᓄᓇᓕᓐᓂ ᒐᕙᒃᑯᓂᓪᓗ ᐱᔨᑦᓯᕋᖅᑎᒃᑯᓐᓂᑦ ᓇᓗᓇᐃᖅᓯᔪᒪᓪᓗᑕ 
ᐃᓚᖏᓐᓂᒃ ᐊᑐᓕᖁᔭᐅᓯᒪᔪᓂᒃ ᐃᓕᔭᐅᔭᕆᐊᖃᕐᓂᐊᖅᑐᓂᒃ. ᖃᓄᕐᓕᑭᐊᖅ ᐅᓂᑳᖅ 
ᐊᑐᐃᓐᓇᕈᖅᑎᑕᐅᒍᓐᓇᒪᖔᖅ ᖃᐅᔨᒪᖏᓚᖓ ᒫᓐᓇᐅᔪᖅ ᐱᑐᐃᓐᓇᕆᐊᖃᖏᒻᒪᑦ, ᑕᕝᕙ ᐊᑕᐅᓯᖅ 
ᐱᑦᔪᑎᒋᔭᖓ. 
 
ᐊᐃᑉᐸᖓᓕ, ᐅᓇᓕ ᑎᓕᓯᔾᔪᑕᐅᓚᐅᖅᑐᖅ ᓯᕗᓕᖅᑏᑦ ᑲᑎᒪᔨᖏᓐᓂᑦᑕᐅᖅ, ᐅᑎᒃᓗᑕ ᐸᕐᓇᒍᑎᒥᒃ ᐊᒻᒪᓗ 
ᐊᑐᓕᖁᔨᔾᔪᑎᓂᒃ ᐱᑕᖃᕐᓗᑕ ᕿᒥᕐᕈᔭᐅᔾᔪᑎᒃᓴᓂᒃ ᐃᓂᒃᓴᖓᓄᑦ ᐊᒻᒪᓗ ᐱᕕᒃᓴᖃᑦᑎᑕᐅᑦᑎᐊᖏᓪᓚᕆᑦᑐᑕᓗ. 
ᐱᓕᕆᐊᖃᑦᑐᒍᓪᓕ ᒫᓐᓇᐅᔪᖅ ᑐᓂᔭᐅᓯᒪᓂᑦᑎᓐᓄᑦ ᐱᕕᒃᓴᖃᕝᕕᑎᓐᓂᒃ. ᐅᖃᕈᓐᓇᑐᐃᓐᓇᖅᑐᖓ ᐅᓂᒃᑳᖅ 
ᐱᑐᐃᓐᓇᕆᐊᖃᖏᒻᒪᑦ ᓴᖅᑭᑕᐅᓗᓂ ᐅᕝᕙᓘᓐᓃᑦ ᐃᓄᓐᓅᖅᑕᐅᓗᓂ, ᐊᒻᒪᓗ ᐱᐊᓂᒃᑕᐅᑉᐸᑦ, ᓴᖅᑭᕋᔭᖅᑲᕗᑦ, 
ᓯᕗᓕᖅᑏᑦ ᑲᑎᒪᔨᖏᑎᒍᑦ, ᐃᓱᒪᓕᐅᕐᓕᕐᓗᑕ ᖃᓄᐃᓕᖅᑐᓴᐅᒻᒪᖔᑦᑕ ᑐᓴᐅᒪᖃᑦᑕᐅᑎᓕᕆᓂᒃᒧᑦ ᐅᓂᒃᑳᒧᑦ 
ᐊᒻᒪᓗ ᑐᑭᓯᐅᒪᔾᔪᑕᐅᔪᑦ ᐃᓗᐊᓂ ᐅᓂᒃᑳᑉ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᑰᓕ. 
 
ᑰᓕ: ᖁᔭᓐᓇᒦᒃ. ᐃᒻᒪᖃ ᑕᐃᒪ ᐊᖓᔪᖅᑳ ᐃᓱᒪᒋᔭᖃᕈᓐᓇᖅᑐᖅ ᐊᑕᐅᓯᕐᒥᒃ, ᖃᓄᖅ ᒪᓕᒐᓕᐅᖅᑏᑦ 
ᐅᕝᕙᓘᓐᓃᑦ ᐱᓕᕆᔨᖏᑦ ᐱᖃᓯᐅᔾᔭᐅᒍᓐᓇᕐᒪᖔᑕ. 
 
ᐱᖃᓯᐅᔾᔨᒍᓐᓇᖅᐱᑦ ᖃᐅᔨᒋᐊᖅᑎᓂᒃ ᐅᖃᖃᑎᖃᕐᓂᒃᑯᑦ ᐃᓚᖏᓐᓂᒃ ᒪᓕᒐᓕᐅᖅᑎᓂᒃ ᑕᕝᕙᓂ, ᐅᕝᕙᓘᓐᓃᑦ 
ᐃᓅᑕᖏᓐᓂᒃ, ᐊᕕᑦᑐᖅᓯᒪᔪᓕᒫᑎᒍᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ. ᓇᓗᓕᕈᔪᒃᑲᒪ; ᐃᒻᒪᖃ ᐊᐱᕆᔪᓐᓇᕈᒃᑯᑦ ᐃᒃᓯᕙᐅᑕᖅ, ᑐᒃᓯᕋᐅᑎᑕᖃᖏᑦᑐᖅ ᐅᑯᑎᒎᓇ 
ᐊᐅᓚᔾᔪᑎᓄᑦ ᐊᒻᒪᓗ ᒪᑭᒪᐅᑎᓄᑦ ᑮᓇᐅᔭᖁᑎᖏᓐᓂ ᑮᓇᐅᔭᖃᑦᑎᑕᐅᓂᖏᓐᓄᑦ ᐃᓐᓇᑐᖃᒃᑯᕕᐅᔪᑦ ᑕᒫᓂ 
ᐊᕐᕌᒍᒥ ᐅᕝᕙᓘᓐᓃᑦ ᐊᑭᑐᔪᓄᑦ ᑮᓇᐅᔭᖁᑎᓂ. ᑕᒪᓐᓇᑦᑕᐅᖅ ᐃᓚᒋᒻᒥᔭᖓ ᐊᑐᓕᖁᔨᔾᔪᑎᐅᑉ 
ᓴᖅᑭᑕᐅᔭᕆᐊᖃᕐᓂᐊᖅᑐᖅ ᓯᕗᓕᖅᑏᑦ ᑲᑎᒪᔨᖏᓐᓄᑦ ᑕᒪᑯᒧᖓ ᑮᓇᐅᔭᖃᑦᑎᑕᐅᓂᖓᓄᑦ ᐃᓪᓘᑉ, ᐅᕝᕙᓘᓐᓃᑦ 
ᐱᓕᕆᓂᐅᖃᑦᑕᑐᒃᑯᑦ. 
 
ᓱᓕ ᐱᔭᒃᓴᖅᑕᓕᒻᒪᕆᐊᓘᔪᑦ ᐱᐊᓂᒃᑕᐅᓇᓱᓐᓂᖓᓄᑦ ᑕᒪᓐᓇ. ᒪᓕᒐᓕᐅᖅᑎᐅᑉ ᐊᐱᖅᑯᑎᒋᔭᖓᓄᑦ 
ᐊᖓᔪᖅᑳᒧᑦ ᕿᕕᐊᕈᑎᒋᕙᕋ, ᒫᓐᓇᐅᔪᖅ ᐅᓂᒃᑳᒥᒃ ᑐᓂᓯᒍᓐᓇᖏᓐᓇᒪ, ᐱᐊᓂᒃᑕᐅᓯᒪᖏᒻᒪᑦ, ᐊᑐᓕᖁᔭᐅᓯᒪᔪᑦ 
ᑎᑎᕋᖅᑕᐅᕙᓪᓕᐊᔪᑦ ᐊᒻᒪᓗ ᖃᐅᔨᒪᔭᒃᑯᓪᓕ ᐅᑎᕐᓂᐊᕐᒪᑦ ᓯᕗᓕᖅᑏᑦ ᑲᑎᒪᔨᖏᓐᓄᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑰᓕ. 

ᑰᓕ: ᖁᔭᓐᓇᒦᒃ, ᐅᖃᖃᑎᒋᔭᐅᔾᔮᖏᑦᑐᒍᑦ, ᑭᐅᔭᐅᕗᖓ ᑕᐃᒪᓐᓇ, ᑐᑭᓯᔪᖓ, ᒪᓕᒐᓕᐅᖅᑏᑦ ᒪᓕᒐᓕᐅᖅᕕᒻᒥ 
ᐅᖃᖃᑎᒋᔭᐅᔾᔮᖏᑦᑐᑦ ᐅᕝᕙᓘᓐᓃᑦ ᑕᑯᔾᔮᖏᑦᑐ ᐊᑐᓕᖁᔨᔾᔪᑎᓄᑦ ᐅᓂᒃᑳᒥᒃ ᑭᓯᐊᓂᓕ ᓯᕗᓕᖅᑏᑦ ᑲᑎᒪᔨᖏᑦ 
ᐊᖏᕈᑎᖃᓚᐅᖅᑎᓪᓗᒋᑦ ᐅᓂᒃᑳᒥᒃ. 
 
ᑕᐃᒪᓐᓇᐃᑉᐸᑦ, ᐊᑐᐊᒐᕈᓐᓂᐊᖅᑐᖅ ᐊᑐᓕᖁᔨᔾᔪᑎᑐᐃᓐᓇᐅᖏᓪᓗᓂ. ᑕᐃᒪᓕ ᑕᒪᒃᑯᐊᓕᒫᑦ ᐃᓐᓇᒃᑯᕕᐅᔪᑦ 
ᐋᖅᑭᒃᑕᐅᔭᕆᐊᓖᑦ ᐅᕝᕙᓘᓐᓃᑭ ᑮᓇᐅᔭᖃᑦᑎᑕᐅᓗᑎᒃ ᓄᓇᕗᒻᒥ. ᑕᐃᒪᓐᓇ ᑐᓵᕗᖓ ᑐᒡᓕᐊᓂᒃ ᐊᖓᔪᖅᑳᑉ? 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᑐᒡᓕᐊ ᐊᖓᔪᖅᑳᑉ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑭᐅᔾᔪᑎᒐ ᐋᒡᒐ. ᑕᐃᒫᖑᖏᑦᑐᖅ. ᐱᑕᓕᒃ, ᐊᑐᓕᖁᔭᑦᑎᓐᓂᒃ 
ᐊᑐᓕᖁᔨᔾᔪᑎᐅᔪᖅ ᐅᖃᖃᑎᒌᓐᓂᖃᑦᑐᖃᕐᓗᓂ. ᐃᓚᒋᔭᖓ ᑲᑎᑎᕆᕙᓪᓕᐊᓂᕐᒥᒃ ᑎᑎᖅᑲᒥᒃ ᐃᓱᒪᒋᔭᒃᑯᓪᓕ 
ᑖᒃᑯᐊ ᓯᕗᓕᖅᑏᑦ ᑲᑎᒪᔨᖏᑦ ᐃᑲᔪᖅᑐᐃᓂᐊᖅᑐᑦ ᐊᑐᓕᖁᔭᑦᑎᓐᓂᒃ, ᐃᓚᖓ ᐅᖃᖃᑎᖃᕆᐊᖃᕐᓗᑕ 
ᓄᓇᓕᓐᓂᑦ ᐊᒻᒪᓗ ᑕᒪᑐᒧᖓ ᐊᑭᓕᖅᓱᐃᑎᑕᐅᓂᖏᑦ ᐃᓐᓇᑐᖃᐃᓐ ᓇᔪᖅᑕᐅᔪᓄᑦ, ᐊᖏᖅᑕᐅᔭᕆᐊᓖᑦ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑕᐃᒪᐅᕙ? ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᐱᖅᑯᑎ ᐊᖓᔪᖅᑳᒧᑦ ᐊᒻᒪᓗ/ᐅᕝᕙᓘᓐᓃᑦ ᐸᓚᐃᔅᒧᑦ. 2004/2005-ᒥ 
ᒪᑉᐱᖅᑐᒐᖅ ᕼ-20-ᒥ, ᐅᖃᖅᑲᐅᒐᕕᑦ ᕿᒥᕐᕈᔭᐅᒋᐊᖃᕋᔭᕐᒪᑦ ᐊᕐᓇᐃᑦ ᑎᒥᖏᑕ ᖃᓄᐃᑦᑑᓂᖏᑦ ᒪᑯᑎᒎᓇ 
ᐃᕕᐊᖏᒃᑯᑦ ᕿᒥᕐᕈᔭᐅᓂᖅ, ᐊᕐᓇᐃᑦ ᕿᒫᕕᖏᑦ, ᓇᑦᔨᔪᓐᓂᐊᖅᑕᐅᓂᖅ ᐊᒻᒪᓗ ᐱᓂᕐᓗᒃᑕᐅᔪᑦ ᐊᕐᓇᐃᑦ. 
 
ᐊᐅᓛᖅᑕᐅᑎᓪᓗᒍ ᐊᕐᓇᐃᑦ ᑲᑎᒪᔨᖏᑦ ᐱᓕᕆᕕᐊᓂᒃ ᐃᓕᖅᑯᓯᓕᕆᔨᒃᑯᑦ, ᑖᒃᑯᓄᖓ ᐋᓐᓂᐊᖅᑐᓕᕆᔨᒃᑯᑦ 
ᐊᒻᒪᓗ ᐃᓄᓕᕆᔨᒃᑯᑦ ᐱᓕᕆᕕᐊᓄᑦ ᑎᒍᒥᐊᖅᑕᐅᓕᕐᓗᓂ ᑕᒪᕐᒥᒃ ᑲᒪᒋᔭᕆᔭᐅᔪᑦ ᑖᑯᓄᖓ ᐱᓕᕆᐊᖑᔪᓄᑦ, 
ᑕᒪᑮᒃ ᐃᓱᒪᒋᔭᐅᔪᑦ ᑲᔪᓰᓐᓇᑐᒃᑯᑦ ᑐᕌᒐᕆᔭᐅᓕᕐᓗᑎᒃ. 
 
ᑐᓴᖅᑎᑦᑎᒋᐊᕈᓐᓇᖅᑭᑦ ᐅᕙᑦᑎᓐᓂᒃ ᐱᓕᕆᐊᕆᔭᖓᓄᑦ ᐱᓕᕆᕕᒃᑯᑦ ᑖᒃᑯᓄᖓ ᑎᓴᒪᓄᑦ ᓯᕗᓪᓕᐅᔾᔭᐅᔪᒃᓴᓄᑦ? 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᒪᑐᒧᖓᓕ ᐃᓚᖏᓐᓄᑦ ᑐᕌᖅᑕᐅᓇᓱᐊᖅᑐᓄᑦ ᐋᖅᑭᒃᓯᒪᔭᑦᑎᓐᓄᑦ 
ᒪᓐᓇᐅᔪᖅ, ᐊᒻᒪᓗ ᐃᓚᖏᑦ ᑖᒃᑯᐊ ᐱᓕᕆᐊᕐᕆᔭᕗᑦ, ᒪᑯᓇᓂ ᓇᑦᔨᔪᓂᒃ ᐊᒻᒪᓗ ᓱᕈᓯᓕᕆᓂᕐᒥᒃ, 
ᐅᖃᑦᑕᐅᖅᑲᐅᔪᑦ ᐅᐊᑦᑎᐊᕈᒋᐊᖅ, ᑐᓂᔭᐅᓯᒪᑐᐃᓐᓇᖅᑐᒍᑦ ᑮᓇᐅᔭᓂᒃ ᐃᓕᓐᓂᐊᕐᑎᑦᑎᓂᐊᕐᓗᑕ 28-ᓂᑦ 
ᓇᑦᔨᔪᓂᒃ ᐱᓕᕆᔨᓂᒃ, ᑕᒫᓂ ᐊᕐᕌᒍᒥ ᐱᒋᐊᕐᓗᓂ. ᐱᓕᕆᖃᑎᖃᑦᑐᑕᓗ ᓄᓇᕗᒻᒥ ᓯᓚᑦᑐᓴᖅᕕᒃᑯᓐᓂᒃ. 
ᐃᓕᓐᓂᐊᕐᑎᑦᑎᒋᐊᕐᓂᐊᖅᑐᒍᑦ ᑎᓴᒪᓂᒃ ᑕᒫᓂ ᐊᕐᕌᒍᒥ, 12 ᐊᕐᕌᒎᓂᐊᖅᑐᖅ ᐊᒻᒪᓗ 12 ᑭᖑᓂᐊᒍᑦ. 
 
ᑕᒪᓐᓇᓕ ᑲᒪᒋᔭᖃᕐᓂᐊᖅᑐᖅ, ᐃᒻᒪᖃᓕ ᓇᑦᔨᔪᓂᒃ ᐊᒻᒪᓗ ᓱᕈᓯᓕᕆᔨᐅᔪᑦ ᐃᖅᑲᓇᐃᔭᓕᕐᓗᑎᒃ 
ᐊᒥᓲᖃᑦᑕᖅᑐᓂᒃ ᓇᑦᔨᔪᓐᓂᐊᖅᑕᐅᔪᑦ ᐊᒻᒪᓗ ᐅᖑᒪᑎᑦᑎᓇᓱᐊᕐᓂᕐᒧᑦ ᐱᓕᕆᐊᖑᒍᓐᓇᖅᑐᓂᒃ ᐋᖅᑭᐹᓕᕐᓗᒍ 
ᐃᓅᖃᑦᑕᖅᑐᐃᑦ ᓄᑕᕋᐃᑦ ᐊᒻᒪᓗ ᐊᓈᓇᐅᔪᑦ ᖃᓄᐃᖏᑎᐊᕐᓗᑎᑦᑕᐅᖅ. 
 
ᑕᑯᓈᖅᑐᒍᑦ 28-ᓂᑦ ᐃᓄᓐᓂᒃ ᐃᓕᓐᓂᐊᖅᓯᒪᔪᓂᒃ ᑕᒪᑐᒧᖓ. ᐊᒻᒪᓗ, ᑕᑯᓇᒃᑕᐅᓛᕐᒥᔪᑦ ᐃᓕᔭᐅᓪᓗᑎᒃ 
ᓄᓇᓕᓐᓂ ᑕᒪᒃᑯᓇᓂ ᓄᓇᓕᐅᔪᓂᒃ. 
 
 
 
 
 



ᓇᒃᑲᔾᔭᐅ, ᒫᑦᓯ 14, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    
 

 

1692

ᐊᓯᖏᓐᓄᑦᑕᐅᖅ ᐊᒃᑐᐊᓂᖃᕐᒥᒻᒪᑕ ᑐᕌᖓᔪᓂᒃ ᐊᕐᓇᓄᑦ, ᐱᓕᕆᕕᕗᑦ ᐃᓚᒋᔭᐅᒻᒥᔪᖅ ᓂᖓᖅᐸᑦᑐᓄᑦ ᐊᕐᓇᓂᒃ 
ᖃᐅᔨᒋᐊᖅᑎᑦ, ᑖᓐᓇᓕ, ᐊᒥᓱᓄᒃ ᒐᕙᒪᒃᑯᑎᒍᑦ ᐱᓕᕆᕕᖏᑎᒍᑦ ᐃᓚᒋᔭᓕᒃ, ᑖᒃᑯᓇᑎᒍᓗᐊᖅ ᑐᒡᓕᐊᑕ 
ᐊᖓᔪᖅᑲᒃᑯᑎᒍᑦ. 
 
ᓇᓗᓇᐃᖅᓯᓯᒪᔪᒍᑦ ᐊᒥᓱᑲᓪᓚᓐᓂᒃ ᐱᓕᕆᐊᖑᓇᓱᐊᕐᓂᐊᖅᑐᓂᒃ ᑕᒫᓂ ᐊᕐᕌᒍᒥ, ᑖᒃᑯᐊᓗ ᐋᓐᓂᐊᖅᑐᓕᕆᔨᒃᑯᑦ 
ᐱᓕᕆᖃᑎᒋᔭᐅᓪᓗᑕᕐᓂᐊᖅᑐᑎᒃ ᑖᒃᑯᓂᖓ ᐱᒋᐊᖅᑎᑕᐅᒍᒪᔪᓄᑦ. ᓂᕆᐅᒃᑲᓗᐊᕐᒥᔪᒍᑦ 
ᑲᑎᒪᑎᑦᑎᒍᓐᓇᓛᕆᐊᔅᓴᖅ ᐊᖏᔪᒥᒃ ᑲᑎᒪᓂᕐᒥᒃ, ᑖᒃᑯᐊ ᐋᓐᓂᐊᖅᑐᓕᕆᔨᒃᑯᑦ ᓴᖅᑭᕋᔭᖅᑕᖓᓂᒃ ᖃᖓᑭᐊᖅ 
ᐅᑭᐊᒃᓵᒥ, ᓯᑎᐱᕆᒥᖃᐃ. 
 
ᑕᒪᓐᓇᓕ ᓂᖓᕐᓂᖅ ᐊᕐᓇᓂᒃ ᐊᒻᒪᓗ ᕿᓂᕐᓂᖅ ᐱᕙᓪᓕᐊᑎᑦᑎᓂᕐᒥᒃ ᐱᐅᓂᖅᓴᒃᑯᑦ ᑐᑭᓯᐅᒪᔾᔪᑎᓄᑦ 
ᖃᐅᔨᒪᔾᔪᑕᐅᓂᐊᖅᑐᓂᒃ ᑕᒪᒃᑯᓂᖓ ᐱᓕᕆᐊᖑᔪᓂᒃ ᐱᒻᒪᕆᐅᕗᑦ ᐱᓕᕆᐊᖑᓇᓱᐊᖅᑐᑦ ᐱᓕᕆᕕᑦᑎᓐᓂ, 
ᐊᒻᒪᓗᑕᐅᖅ ᐊᓯᖏᑦᑕᐅᖅ, ᐱᓕᕆᕕᑐᐊᕆᖏᑕᕗᑦ ᑕᒪᒃᑯᓂᖓ ᐋᖅᑭᒃᓱᐃᔪᑦ. 
 
ᐊᒻᒪᑕᐅᖅ ᐱᓕᕆᐊᖃᕐᒥᔪᒍᑦ ᑭᒥᕐᕈᓂᕐᒥᒃ ᐃᓘᓇᖏᓐᓄᑦ ᕿᒫᕕᐅᔪᓄᑦ ᓄᓇᕗᒻᒥ ᐊᒻᒪᓗ ᖃᓄᖅ ᒫᓐᓇᐅᔪᖅ 
ᐃᓛᒃᑯᖅᑎᑕᐅᒻᒪᖔᑕ. ᑕᑯᓇᓐᓂᐊᖅᑐᒍᑦ ᐱᕙᓪᓕᐊᑎᑦᑎᓇᓱᐊᕐᓂᕐᒥᒃ ᖃᐅᔨᓴᕐᓂᕐᒥᒃ ᐱᑕᖃᕆᐊᖃᕐᓂᖓᓄᑦ 
ᐊᑐᖅᑕᐅᒍᓐᓇᖅᑐᒥᒃ ᓇᓗᓇᐃᖅᑎᕆᓗᑎᒃ ᓯᕗᓂᒃᑎᓐᓂ ᕿᒫᕖᑦ ᓴᓇᔭᐅᓂᐊᕐᒪᖔᑕ ᐅᕝᕙᓘᓐᓃᑦ ᑕᐃᒃᑯᐊ 
ᐃᓂᒋᔭᐅᕙᑦᑐᑦ ᖃᓄᐃᓕᖓᓛᕐᒪᖔᑕ ᓯᕗᓂᒃᑎᓐᓂ. ᑕᒪᓐᓇ ᐱᓕᕆᐊᖑᓂᖅ ᑲᒪᒋᔭᐅᒋᐊᕐᓂᐊᖅᑐᖅ ᑖᒫᓂ 
ᑭᓇᐅᔭᖅᑐᕈᑎᐊᑕ ᐊᕐᕌᒍᐊᓂ. 
 
ᑕᒪᔾᔭᒪᑯᐊ ᐃᓚᖏᑦ ᐱᓕᕆᐊᔅᓴᐃᑦ ᐱᓕᕆᐊᖑᓂᐊᖅᑐᖅ ᑕᒫᓂ ᑮᓇᐅᔭᖅᑐᕈᑎᐊᑕ ᐊᕐᕌᒍᐊᓂ. ᖁᔭᓐᓇᒦᒃ. 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᐱᕆᓚᐅᕐᕋᒃᑯᑦ ᐊᖓᔪᖅᑳᖅ ᑲᑎᒪᕕᒻᒥ ᐅᓪᓗᑐᐃᓐᓇᐅᑎᓪᓗᒍ ᑕᒪᑐᒧᖓ 
ᓂᖓᕐᓂᖅ ᐊᕐᓇᓂᒃ. ᐅᖃᓚᐅᕐᒪᑦ ᖃᐅᔨᒪᓇᓱᐊᖃᑦᑕᕐᒪᑕ ᖃᓄᐃᑐᖃᑦᑎᒥᓂᐅᓚᐅᖅᑎᓪᓗᒍ ᓂᖓᖅᑕᐅᓗᑎᒃ 
ᐊᕐᓇᐃᑦ. ᐅᖃᓚᐅᕐᒪᑦ ᑕᒪᓐᓇ ᐅᓄᖅᓯᕙᓪᓕᐊᑐᐃᓐᓇᕐᓂᕋᖅᑐᓂᐅᒃ. 
 
ᐃᓱᒪᑐᐃᓐᓇᖅᑐᖓ ᑕᒪᓐᓇ ᐱᕙᓪᓕᐊᓂᖅ ᐅᓄᖅᓯᕙᓪᓕᐊᒻᒪᖔᖅ, ᐱᓕᕆᕕᒃᑯᑦ ᕿᒥᕐᕈᓯᒪᒻᒪᖔᑕ ᖃᓄᐃᒻᒪᑦ 
ᐱᕙᓪᓕᐊᓂᐅᔪᖅ ᐅᓄᖅᓯᕙᓪᓕᐊᑉᐸᑦ, ᐱᓕᕆᕕᒃᑯᑦ ᑕᑯᓇᒃᓯᒪᕙᑦ ᖃᓄᐃᒻᒪᑦ ᑕᒪᓐᓇ ᐱᕙᓪᓕᐊᓂᐅᔪᖅ 
ᐅᓄᖅᓯᕙᓪᓕᐊᒻᒪᖔᖅ ᐊᒻᒪᓗ ᖃᓄᐃᑦᑐᓂᒃ ᐱᓕᕆᐊᒃᓴᓂᒃ, ᐅᕝᕙᓘᓐᓃᑦ ᑎᑭᑕᐅᓇᓱᒍᒪᔪᒃ 
ᐋᖅᑭᒃᓯᓯᒪᔪᖃᕐᒪᖔᖅ ᓄᖑᑎᑕᐅᓇᓱᐊᕐᓂᐊᕐᓗᓂ ᐱᕙᓪᓕᐊᓂᐅᔪᖅ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᓛᖃᐃ ᐱᑕᖃᑦᑐᖅ ᐊᖏᔪᒻᒪᕆᒻᒥᒃ ᐱᓕᕆᖃᑎᒌᓐᓂᐅᔪᖅ ᑖᒃᑯᓇᙵᑦ 
ᐱᓕᕆᕕᐊ ᐃᖅᑲᑦᑐᐃᕕᓕᕆᔨᒃᑯᑦ, ᐃᓕᓐᓂᐊᖅᑐᓕᕆᔨᒃᑯᑦ, ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓪᓗᓕᕆᔨᒃᑯᑦ. 
ᑕᒪᓐᓇᓕ ᐱᑦᔪᑎᒋᔭᖓ ᓂᖓᕐᓂᖅ ᐊᕐᓇᓂᒃ ᑐᑭᒧᐅᑦᑎᑦᑎᔨᐅᑲᐃᓐᓇᖅᑐᑦ ᑲᑎᒪᔨᕋᓛᑦ. 
 
ᐃᓚᖓ ᓯᕗᓪᓕᖅᐹᒥ ᐃᓕᑕᕆᔭᐅᓚᐅᖅᑐᖅ ᑖᒃᑯᓇᙵᑦ, ᐋᓐᓂᐊᖅᑐᓕᕆᓂᑐᐊᖑᖏᑦᑐᖅ ᑖᓐᓇᑑᖏᒻᒪᑦ 
ᐋᓐᓂᐊᖅᑐᓕᕆᓂᕐᒧᑦ ᐃᓱᒫᓘᑎᐅᔪᖅ, ᑖᓐᓇᓕ ᐊᒥᓱᓄᑦ ᐱᓕᕆᕕᒃᑯᑎᒍᑦ ᐱᓕᕆᐊᖑᔪᖅ, ᐃᓕᑕᖅᓯᔪᖅ 
ᐱᑕᖃᕆᐊᖃᕐᓂᖓᓂᒃ ᓄᐊᑎᖅᑕᐅᑎᐊᕐᓂᖏᑦ ᓈᓴᐅᑎᑦ ᐊᒻᒪᓗ ᓱᖁᑕᐅᒐᓂᓗ ᑖᒃᑯᐊ ᐸᓖᓯᒃᑯᑦ 
ᐃᓚᒋᔭᐅᒻᒥᑉᐸᑕᑦᑕᐅᖅ. 
 
ᑕᐃᒪᓕ ᐃᓚᖓ ᓯᕗᓪᓕᖅ ᐱᒋᐊᖅᑕᐅᓇᓱᐊᕐᕈᒪᔪᖅ ᐃᓘᓇᑎᒃ ᐱᓕᕆᕕᕗᑦ ᐱᓕᕆᐊᕆᔭᖓ ᑕᑯᓇᓪᓗᑎᒃ ᖃᓄᖅ 
ᑐᑭᓯᐅᒪᔾᔪᑎ ᓄᐊᑎᖅᑕᐅᕐᒪᖔᖅ ᐊᑐᓂᒃ ᐱᓕᕆᕕᐅᔪᓂ ᓂᕆᐅᒋᔭᖃᑦᑐᑎᒃ  
ᓈᓴᐅᖅᑕᐅᓗᑎᒃ ᐊᒥᓲᖏᑐᒃᑯᑦ ᓈᓴᐅᑏᓐᓇᕆᖏᑕᖏᑦ ᐃᓄᐃᑦ ᐊᒃᑐᖅᑕᐅᔪᑦ ᑕᒪᑐᒧᖓ ᑭᓯᐊᓂᑕᐅᖅ 
ᓇᓗᓇᐃᖅᑎᕆᓗᓂ ᐸᕐᓇᑕᐅᓯᒪᔪᓂᒃ ᐊᑐᓕᖅᑎᑕᐅᒍᓐᓇᖅᑐᓂᒃ ᑕᒪᑯᓄᖓ ᑲᒪᒋᔭᖃᑦᑎᓪᓗᒋᑦ. 
 



ᓇᒃᑲᔾᔭᐅ, ᒫᑦᓯ 14, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᓈᓴᐅᑏᓪᓕ ᐊᑐᖅᑕᐅᒍᓐᓇᕐᒪᑕ ᐊᒥᓲᓂᖏᓐᓄᑦ ᑐᑭᓯᔾᔪᑎᐅᔪᑦ ᐱᓯᒪᔭ_ ᐱᔪᓐᓇᑎᑦᑎᔪᖅ ᓇᓗᓇᐃᖅᑎᕆᓗᑎᑦ 
ᖃᓄᐃᑦᑐᓂᒃ ᐹᕐᓇᒍᑎᖃᕆᐊᖃᕐᒪᖔᑦᓯ. ᑕᒪᔾᔭ ᐱᓕᕆᐊᖑᔪᖅ ᒫᓐᓇᐅᔪᖅ. ᖃᐅᔨᒪᓇᓱᐊᖃᑦᑕᖅᑐᒍᑦ 
ᐋᓐᓂᐊᕕᒃᑯᑎᒍᑦ ᖃᑦᑎ ᐊᕐᓇᐃᑦ ᖃᐃᖃᑦᑕᕐᒪᖔᑕ ᐋᓐᓂᐊᕕᖁᑎᑦᑎᓐᓄᑦ ᐊᑲᐅᖏᓕᐅᕈᑎᖃᑦᑐᑦ ᑕᒪᒃᑯᓇᓂ. 
 
ᐸᓖᓯᒃᑯᑦᑕᐅᖅ ᖃᐅᔨᓴᖃᑦᑕᕐᒥᔪᑦ ᐊᑐᖅᑕᐅᕙᒃᑐᒥᒃ ᐊᒻᒪᓗ ᐊᓯᖏᑦ ᐱᓕᕆᕕᐅᔪᑦ ᐊᒻᒪᓗ 
ᐃᖅᑲᑦᑐᐃᕕᓕᕆᔨᒃᑯᑦᑕᐅᖅ. ᐱᓕᕆᖃᑎᒌᓐᓂᖅ ᒫᓐᓇᐅᔪᖅ ᓄᐊᑎᕆᓇᓱᐊᖅᑐᑎᒃ ᑕᒪᒃᑯᓂᖓ ᑐᑭᓯᐅᒪᔾᔪᑎᓂᒃ 
ᐋᖅᑭᒃᓱᐃᔪᒪᓪᓗᑎᒃ ᓯᕗᓪᓕᐅᔾᔭᐅᔪᒃᓴᓂᒃ ᐊᒻᒪᓗ ᒫᓐᓇᐅᔪᖅ ᑕᒪᔾᔭ ᐱᓕᕆᐊᖑᔪᖅ, ᐃᒃᓯᕙᐅᑖᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᒃ. ᐸᓚᐃᔅ. ᑐᓵᓪᓗᓂ ᐊᐱᖅᑯᑎᖏᓐᓂᒃ ᒪᓕᒐᓕᐅᖅᑎᐅᖃᑎᒻᒪ 
ᐊᒥᓲᓂᖏᑦᑕ ᕿᒫᕖᑦ ᓄᓇᕗᒻᒥ, ᐃᖅᑲᐅᒪᒐᒪ ᐊᐱᖅᑯᑎᖃᓚᐅᖅᓯᒪᒻᒥᒐᒪ ᐊᑭᑐᔫᑎᓄᑦ ᐸᕐᓇᒍᑎᓂᒃ 
ᐱᓕᕆᐊᖃᑦᑎᓪᓗᑕ ᓅᕖᕙᒥ. ᑕᐃᒃᓱᒪᓂ ᓈᓴᐅᑎᖓ ᑎᓴᒪᐅᓚᐅᖅᓯᒪᔪᖅ. ᒪᕐᕉᓐᓂᑕᐃᒪ ᒪᑐᓯᒪᔪᖃᖅᑐᓂ. 
ᒫᓐᓇᓕ ᑐᓵᓕᕐᒥᔪᖓ 7-ᖑᔪᑦ ᒪᑐᐃᖓᔪᑦ. 
 
ᒪᑐᒧᖓᓕ ᑐᓴᕈᒪᔾᔪᑎᒋᕙᕋ 25-ᓂᒃ ᓄᓇᓕᖁᑎᖃᕋᑦᑕ ᓄᓇᕗᒻᒥ ᐊᒻᒪᓗ ᑎᓴᒪᓂᒃ ᐱᖓᓱᓂᓪᓗᑭᐊᖅ 
ᐅᕝᕙᓘᓐᓃᑦ 7-ᓂᒃ. ᖃᓄᐃᒻᒪᑦ ᐊᕐᓇᐃᑦ ᐊᐅᓛᕆᐊᖃᑉᐸᑦ ᐊᖏᕐᕋᖏᓐᓂᒃ ᑕᒪᒃᑯᓇᓂ ᒥᑭᔫᑎᓂ ᓄᓇᓕᓐᓂ 
ᑕᒪᒃᑯᓄᖓ ᕿᒫᕕᓐᓄᑦ ᕿᑐᙵᖏᓪᓗᖃᐃ, ᐊᑲᐅᓂᖅᓴᐅᒐᔭᖅᑎᓪᓗᒍ ᐋᓐᓂᖅᑎᕆᔪᖅ ᐊᓂᖔᕐᓗᓂ ᐃᓪᓗᒥᓂᒃ? 
 
ᐊᑲᐅᓂᖅᓴᐅᒐᔭᖏᒻᒫᑦ ᓅᖔᕐᓗᒍ ᐃᓄᒃ ᐃᓪᓗᒥᓂᒃ ᐊᒻᒪᓗ ᐊᕐᓇᐃᑦ ᕿᑐᙵᖏᓪᓗ ᐃᓪᓗᒥᓂᒃ 
ᓱᕐᕋᖏᖔᕐᓗᑎᒃ. ᑐᑭᖃᕐᓂᖅᓴᐅᔫᑎᒐᓕ. ᑕᒪᒃᑭᑯᓇᓂ ᒥᑭᔫᑎᓂᒃ ᓄᓇᓕᓐᓂ ᐱᓗᐊᕐᖑᐊᖅᑐᖅ. 
 
ᖃᓄᐃᒻᒪᑦ ᐊᕐᓇᐃᑦ ᐊᒻᒪᓗ ᕿᑐᙵᖏᑦ ᕿᒫᕕᒻᒨᕆᐊᖃᑉᐸᑦ? ᐊᑕᐅᓯᖅ ᐃᓄᑦ ᐊᓂᑎᖔᕐᓗᒍ ᐊᒻᒪᓗ 
ᐱᓕᕆᐊᖑᓗᓂ. ᓇᒧᒃᑭᐊᖅ ᐃᓕᔭᐅᓗᑎᒃ. ᐃᒃᓯᕙᐅᑖᖅ, ᐊᖓᔪᖅᑳ ᐅᕝᕙᓘᓐᓃᑦ ᐸᓚᐃᔅ ᐅᖃᐅᓯᖃᕈᓐᓇᖅᐸᑦ 
ᑕᒪᑐᒧᖓ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᑭᓇ ᑭᐅᔪᒪᕙ? ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᖅᑲᒋᑦᑎᐊᖅᐸᕋ ᐊᐱᖅᑯᑎ ᐱᑦᔪᑎᒋᓪᓗᒍ ᐊᐱᖅᑯᑎᐅᔪᖅ ᐱᓕᕆᔨᑦᑎᓐᓂᒃ, 
ᓂᖓᕐᓂᖅ ᐊᕐᓇᓂᒃ ᑐᑭᒧᐊᑦᑎᑦᑎᔩᑦ ᑲᑎᒪᔨᕋᓛᑦ ᐊᐱᖅᑯᑎᒋᖃᑦᑕᖅᓯᒪᔭᖓᑦᑕᐅᖅ, ᐊᓯᐊᒍᑦ 
ᐱᓕᕆᐊᖑᒍᓐᓇᕐᒪᖔᖅ ᑕᒪᓐᓇ. 
 
ᐊᐱᖅᑯᑎᒋᔭᐃᑦ ᑐᕌᖅᑎᖔᕋᔭᕋᕕᐅᒃ ᐱᓕᕆᕕᖓᓄᑦ ᐃᖅᑲᑦᑐᐃᕕᓕᕆᔨᒃᑯᑦ, ᒫᓐᓇᐅᔪᖅ ᓄᓇᓕᓐᓂᒃ 
ᐅᖃᖃᑎᖃᖃᑦᑕᖅᑐᑦ, ᓄᑖᒧᑦ ᒪᓕᒐᕐᒧᑦ ᓴᖅᑭᑕᐅᒍᒪᔪᒥᒃ ᑕᐃᒪᓐᓇᖔᖅ ᐊᑐᖅᑕᐅᒍᓐᓇᖅᓯᓗᓂᖃᐃ. ᑖᓐᓇᓕ 
ᐋᓐᓂᐊᖅᑐᓕᕆᔨᒃᑯᓐᓅᖓᖏᒻᒪᑦ. ᐋᓐᓂᐊᖅᑐᓕᕆᓂᖅ ᑲᒪᒋᔭᖃᕐᒪᑦ ᑭᓯᐊᓂ ᐃᑲᔪᖅᑕᐅᔭᕆᐊᓕᓐᓂᒃ. ᑖᓐᓇᓕ 
ᐅᖃᐅᓯᕆᔭᐅᔪᖅ ᐃᓱᒪᒋᔭᖃᕆᐊᓕᒃ ᒪᓕᒐᕐᒥᒃ. ᑕᐃᒪᓕ, ᑕᒪᓐᓇ ᐱᓕᕆᐊᖑᓱᒋᔭᕋ, ᑖᒃᑯᓇᙵᐅᖏᑦᑐᖅ 
ᐱᓕᕆᕕᐊᓂᒃ ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ, ᑭᓯᐊᓂᓕ ᐱᓕᕆᕕᐊᓂᒃ ᐃᖅᑲᑦᑐᐃᕕᓕᕆᔨᒃᑯᑦ. 
ᖁᔭᓐᓇᒦᒃ, ᐃᒃᓯᕚᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐲᑕᓴᓐ., 

ᐲᑕᓴᓐ: ᖁᔭᓐᓇᒦᒃ ᐃᒃᓯᕙᐅᑕᖅ. ᖁᔭᓐᓇᒦᒃ, ᐸᓚᐃᔅ ᑭᐅᒐᕕᑦ. ᐊᐱᖅᓱᔾᔪᑎᒋᕙᕋᓕ ᐱᓕᕆᕕᓯ 
ᑮᓇᐅᔭᖃᑦᑎᑎᒻᒪᑦ $3,350,000 ᑕᒫᓂ ᐊᕐᕌᒍᒥ. 
 
ᐅᓄᖅᓯᒋᐊᖅᑕᐅᓯᒪᔪᖅ ᐊᕐᕌᓂᓂᒃ $3,091,000 ᕿᒫᕕᓐᓄᑦ. ᐃᓚᖏᑦ ᐊᕐᓇᓄᑦ ᕿᒫᕕᐅᔪᑦ. 
ᖃᐅᔨᒪᓪᓚᕆᖏᑦᑐᖓ ᖃᑦᑎᐅᒻᒪᖔᑕ. ᕿᒫᕕᒃᑕᖃᙱᑉᐸᑦ ᓄᓇᓕᓐᓂ ᐊᒻᒪᓗ ᐃᓚᒌᑦ 
ᕿᒫᕕᓕᐊᕆᐊᖃᑦᑎᓪᓗᒋᑦ, ᓇᒧᖓᖃᑦᑕᖅᐸᑦ? ᖃᓄᕐᓕ ᓅᖃᑦᑕᖅᑭᓯᐅᒃ ᑲᑉᐱᐊᓇᖏᑦᑐᒧᑦ? ᓄᓇᐅᑉ ᐊᓯᐊᓄᑦ 
ᐊᐅᓚᖅᑎᖃᑦᑕᖅᑭᓯᐅᒃ? ᐃᓕᖃᑦᑕᖅᑭᓯᐅᒃ ᐊᓯᐊᓄᑦ ᐃᓚᒌᓄᑦ? ᓄᓇᕗᑦ ᓯᓚᑖᓄᑦ ᐊᐅᓚᖅᑎᖃᑦᑕᖅᑭᓯᐅᒃ? 
ᐊᖓᔪᖅᑳ, ᐅᕝᕙᓘᓐᓃᑦ ᐸᓚᐃᔅ ᐅᖃᐅᓯᖃᕈᓐᓇᖅᑲᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒪᐃᓲᖑᔪᒍᑦ, ᓇᓂᓯᒐᓱᐊᓲᖑᔪᒍᑦ ᑲᑉᐱᐊᓇᖏᑦᑐᒥᒃ ᐊᖏᕐᕋᐅᔪᒥᒃ 
ᓇᔪᖅᑕᐅᒍᓐᓇᖅᑐᒥᒃ ᐊᑐᓂᒃ ᓄᓇᓕᓐᓂ, ᕿᒫᕕᒃᑕᖃᖏᑎᓪᓗᒍ ᐅᕝᕙᓘᓐᓃᑦ ᐱᔨᑦᑎᕈᑎᒥᒃ ᐊᑐᐃᓐᓇᐅᔪᓂᒃ 
ᑭᓇᑐᐃᓐᓇᖅ ᑲᑉᐱᐊᓇᖅᑐᒦᑎᓪᓗᒍ, ᑕᐃᒪᓕ ᑕᐃᓐᓇ ᑭᓇᑐᐃᓐᓇᖅ ᓅᑕᐅᒐᔪᒃᑐᖅ ᐊᓯᐊᓄᑦ ᓄᓇᒧᑦ; ᓲᕐᓗ 
ᐃᖃᓗᐃᑦ, ᐊᒥᓱᑦ ᐃᑲᔪᖅᑕᐅᕙᑦᑐᑦ ᕿᒫᕕᒻᒥ ᕿᑭᖅᑖᓗᒻᒦᖔᖅᓯᒪᔪᑦ. ᓅᑕᐅᖃᑦᑕᖅᑐᑦ ᐊᓯᐊᓄᑦ ᕿᒫᕕᒻᒧᑦ 
ᐃᓂᒃᓴᖅᑕᖃᑦᑎᓪᓗᒍ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᒃ, ᐸᓚᐃᔅ. ᐊᒻᒪᓗ ᐊᓯᐊᓂ ᕿᒫᑎᑕᐅᓯᒪᒐᔭᖅᑐᑦ 
ᓄᓇᓖᓐᓃᒃᑲᓗᐊᓗᕐᐊᕈᑎᒃ ᐅᕝᕙᓘᓐᓃᑦ ᑲᑉᐱᐊᓇᖏᑦᑐᒥᒃ ᐃᓪᓗᒥ ᐊᓯᐊᓂᓘᓐᓃᑦ ᓄᓇᓕᓐᓂ ᐊᑕᐅᓯᖅ ᒪᕐᕉᓐᓄᑦ 
ᐱᓇᓱᐊᕈᓰᓐᓄᑦ, ᐊᒻᒪᓗ ᐅᑎᖅᑎᑕᐅᓕᕐᒥᓗᑎᒃ ᓄᓇᖓᓄᑦ. 
 
ᖃᓄᐃᖃᑦᑕᖅᐸᑦ ᓄᓇᓕᓐᓂ ᐅᑎᕈᓐᓇᖅᑎᑕᐅᖃᑦᑕᖅᑐᑦ ᐃᓪᓗᖓᓄᑦ ᓂᖓᖅᑐᖃᓚᐅᖏᑎᓪᓗᒍ? ᑖᒃᑯᐊᓕ 
ᐱᓕᕆᕕᐊ ᐋᓐᓂᐊᖅᑐᓕᕆᔨᒃᑯᑦ ᐃᓚᐅᖃᑦᑕᖅᐸᑦ? ᐃᖅᑲᑦᑐᐃᕕᓕᕆᔨᒃᑯᑦ, ᐸᓖᓯᒃᑯᓪᓗ ᐊᒻᒪᓗ ᐃᓄᓕᕆᔨᒃᑯᑦ; 
ᖃᓄᐃᓕᐅᖃᑦᑕᖅᐱᓯ ᐃᑲᔪᕋᓱᐊᖅᑐᓯ ᓄᓇᖓᓄᑦ ᐅᑎᖅᑎᑕᐅᓗᓂ, ᐃᓪᓗᖓᓄᑦ ᐊᒻᒪᓗ ᐊᖅᑭᓯᒪᓪᓗᒍ 
ᓴᐳᔾᔭᐅᓯᒪᑦᓯᐊᕐᓂᐊᕋᓗᐊᕐᒪᖔᑕ? ᓇᓗᓇᕈᓐᓇᖅᐱᐅᒃ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᓇᓗᓇᐃᖅᓯᑲᐃᓐᓇᕆᑦ, ᐸᓚᐃᔅ. 
 
ᐸᓚᐃᔅ: ᐃᒃᓯᕙᐅᑕᖅ, ᓂᐱᖃᐅᔾᔨᒍᓐᓇᖏᓐᓇᒪ ᐊᓯᖏᓐᓂᒃ ᐱᓕᕆᕕᐅᔪᓂᒃ, ᐅᖃᓪᓚᒍᓐᓇᑐᐃᓐᓇᕋᒪ 
ᐱᓕᕆᕕᑦᑎᓐᓄᑦ. ᐱᓕᕆᕕᕗᓪᓕ ᐃᑲᔪᖅᑐᐃᖃᑦᑕᖅᑐᑦ ᐋᖅᑭᒃᓯᒪᔾᔪᑎᓂᒃ ᑕᒪᒃᑯᐊ ᐃᓄᓕᕆᔨᒃᑯᑦ, ᐊᒻᒪᓗ 
ᐱᓕᕆᖃᑎᖃᓕᖅᑐᑕ ᓄᓇᓕᓐᓂᑦ, ᐱᓕᕆᖃᑎᖃᑦᑐᑕ ᑕᐃᒃᓱᒥᖓ ᐃᓄᒻᒥᒃ ᐱᑦᔪᑎᐅᔪᒥᒃ, ᐃᓚᒌᓐᓂᒃ 
ᐱᓕᕆᖃᑎᖃᑦᑐᑕ ᑲᑎᑦᑎᐊᕈᓐᓇᖁᓪᓗᒋᑦ ᐃᓚᒌᑦ. ᑕᒪᔾᔭᓕ ᐱᓪᓗᐊᑕᕆᖃᑦᑕᖅᑕᕗᑦ ᑖᒃᑯᐊ ᐱᓕᕆᕕᒃᑯᑦ 
ᑲᒪᒋᓇᓱᖃᑦᑕᖅᑕᖓ. 
 
ᐃᓯᒪᒋᔭᑦᑎᒍᓪᓕ, ᐃᑲᔪᖅᑐᐃᒋᐊᖃᑦᑐᒍᑦ ᐱᓂᕐᓗᒃᑕᐅᔪᓂᒃ ᐊᒻᒪᓗ ᐆᑦᑐᕋᓱᐊᕆᐊᖃᑦᑐᑕ ᑲᑎᑎᒃᑲᓂᕐᓗᒋᑦ 
ᐃᓚᒌᑦ ᐃᓄᓕᕆᔨᒃᑯᑎᒍᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. 

ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᐃᒪᑐᖅ ᐱᓕᕆᐊᕆᔭᖓ ᐱᓕᕆᕕᒃᑯᑦ ᐃᑲᔪᕐᓂᖃᕐᓂᐊᖅᐳᖅ ᐅᖃᖅᑲᐅᒻᒪᑦ 
ᐊᖓᔪᖅᑳ ᖃᖓᐅᓚᐅᖅᑐᖅ ᑕᒪᓐᓇ ᐱᕙᓪᓕᐊᓂᐅᔪᖅ ᐅᓄᖅᓯᕙᓪᓕᐊᓂᖓᓂᒃ. ᐊᕐᕌᒍᑕᒫᑦ ᐱᓱᒃᑐᖃᖃᑦᑕᖅᑐᖅ, 
ᑕᖁᑲᑦᑕᖅᑐᒍᑦ, "ᓄᖅᑲᖅᑎᓚᐅᕐᕈᑦ ᓂᖓᕐᓂᖅ ᐊᕐᓇᓂᒃ" ᓂᐱᑦᑕᔫᑦ ᐃᒐᓛᓕᒫᓂ ᐊᒻᒪᓗ ᓄᓇᓕᓕᒫᑉ ᐃᓗᐊᓂ. 
ᓂᕆᐅᑉᐳᖓ ᑭᓇᒧᒃᑭᐊᖅ ᐅᖃᓕᒫᖅᑕᐅᔪᖅ, ᐊᖑᑏᑦ ᑕᐃᒃᑯᐊ ᐅᖃᓕᒫᕆᐊᓖᑦ. ᖁᕕᐊᓱᑉᐳᖓ ᑐᓴᕆᐊᔅᓴᖅ 
ᑕᒪᑐᒥᖓ ᐱᓕᕆᐊᖃᕋᑦᓯ. 
 
ᐅᑎᕐᓗᑕ ᒪᑉᐱᖅᑐᒐᕐᒧᑦ ᕼ-20 ᐃᕕᐊᖏᒃᑯᑦ ᖃᐅᔨᓴᖅᑕᐅᓂᕐᒥᒃ. ᓇᓗᓇᐃᖅᓯᒍᓐᓇᖅᑭᒃ ᐊᑐᖅᑕᐅᕙᑦᑐᒥᒃ 
ᖃᐅᔨᓴᖅᑕᐅᑎᓪᓗᒋᑦ ᐅᕝᕙᓘᓐᓃᑦ ᐃᕕᐊᖏᖏᑦ ᐊᕐᓇᐃᑦ ᖃᐅᔨᓴᖅᑕᐅᑎᓪᓗᒋᑦ? ᖃᖓ ᑕᑯᒐᔭᕐᒪᑕ ᓘᑖᒥᒃ 
ᐅᕝᕙᓘᓐᓃᑦ ᐊᐅᓚᖅᑎᑕᐅᓗᑎᒃ ᖃᐅᔨᓴᐅᑎᖃᑦᑎᐊᖅᑐᓄᑦ ᖃᐅᔨᓴᕐᓂᐊᕐᓗᑎᒃ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐱᓕᕆᕕᕗᑦ ᑕᐅᑐᓐᓂᖃᑦᑎᐊᖅᓯᒪᔪᒻ ᑎᓕᐅᕆᓇᓱᐊᕐᓂᕐᒥᒃ ᐃᒻᒥᓂᒃ 
ᖃᐅᔨᓴᕐᓂᕐᒥᒃ ᐃᕕᐊᖏᖏᑎᒍᑦ ᐊᕐᓇᐃᑦ. ᐃᓱᒪᓪᓗᖓ ᑕᒪᓐᓇ ᓯᕗᓪᓕᓯᐹᖑᒋᐊᖓᓂᒃ ᓄᓇᓕᓐᓂ 
ᐱᓕᕆᕕᒋᓯᒪᔭᓐᓂ. ᑕᒪᓐᓇᓗ ᐊᒃᓱᒻᒪᕆᒃ ᐱᒻᒪᕆᐅᓪᓗᓂ ᐃᓕᓐᓂᐊᕐᑎᓪᓗᒋᑦ ᐊᕐᓇᐃᑦ ᐃᒻᒥᓂᒃ ᐃᕕᐊᖏᖏᑎᒍᑦ 
ᖃᐅᔨᓴᕐᓗᑎᒃ. ᓱᓕᒍᒪ, ᑕᒪᓐᓇ ᓯᕗᓪᓕᐅᔾᔭᐅᒋᐊᓕᒃ. 
 
ᐊᕐᓇᐃᑦ ᐃᒻᒥᓂᒃ ᐅᐸᒍᑎᒐᐃᒻᒪᑕ ᐸᖅᑭᔨᐅᔪᒧᑦ, ᐋᓐᓂᐊᓯᐅᖅᑎᒧᑦ ᓄᓇᓕᓐᓂ ᐅᕝᕙᓘᓐᓃᑦ ᓘᑖᒧᑦ, ᑕᐃᒪᓕ 
ᑖᓐᓇ ᐸᖅᑭᔨᐅᔪᖅ ᓇᓗᓇᐃᖅᓯᓂᐊᖅᑐᖅ ᑖᓐᓇ ᐃᓄᒃ ᐊᐅᓚᖅᑎᑕᐅᔭᕆᐊᖃᕐᒪᖔᖅ ᓯᓚᑖᓄᑦ ᓄᓇᕗᑦ 
ᐃᕕᐊᖏᖏᒍᑦ ᖃᐅᔨᓴᖅᑕᐅᓂᐊᕐᒪᑦ. ᒫᓐᓇᐅᔪᖅ ᑕᐃᒪᓐᓇᐃᑦᑐᖅ. 
 
ᐱᓕᕆᐊᖃᑦᑐᒍᑦ, ᑕᐃᑲᓂ ᓄᑖᒥ ᐋᓐᓂᐊᕕᒃᓴᒥᒃ ᐃᖃᓗᓐᓂ ᐃᓕᔭᐅᓯᒪᖁᓪᓗᒍ, ᑕᒪᓐᓇ ᐃᓚᒋᔭᖓ 
ᐱᓕᕆᐊᖑᔫᑉ, ᐃᕕᐊᖏᒃᑯᑦ ᖃᐅᔨᓴᕈᑎᖃᕐᓂᖅ ᐱᒋᐊᕐᓂᖓᓂᖑᓐᓂᑦ ᖃᐅᔨᓴᕈᓐᓇᖃᑦᑕᓛᕐᒪᑕ, ᐊᒻᒪᓗ 
ᐱᒋᐊᓕᕋᑖᖅᑎᓪᓗᒍ 2007. ᑕᒪᓐᓇᓕ ᐱᓕᕆᐊᕐᕆᕙᓪᓕᐊᔭᕗᑦ ᒫᓐᓇᐅᔪᖅ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐱᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᒃ, ᐸᓚᐃᔅ. ᖃᑦᑎᐅᓕᖅᑎᓪᓗᒍ ᐊᕐᕌᒍᖏᑦ ᐃᓱᒪᒐᔭᖅᐱᑦ 
ᐊᐅᓚᑎᑦᑎᓗᑎᒃ ᐊᕐᓇᒥᒃ ᖃᐅᔨᓴᖅᑕᐅᔭᖅᑐᕐᓗᓂ ᐃᕕᐊᖏᖏᒍᑦ? 30-ᓂᒃ ᐊᕐᕌᒍᖃᑦᑎᓪᓗᒍ, 40-ᓄᒃ 
ᐅᕝᕙᓘᓐᓃᑦ 50-ᓂᑦ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖃᐅᔨᒪᖏᑦᑐᖓ ᒫᓐᓇᐅᔪᖅ ᐊᕐᕌᒍᖏᑎᒍᑦ ᐋᖅᑭᒃᑕᐅᓯᒪᒻᒪᖔᑕ 
ᖃᐅᔨᔭᐅᒍᕕᑦ ᖃᑦᑎᑦᑐᖃᕐᓂᓐᓂᒃ, ᐊᒻᒪᓗ ᑕᒪᒃᑯᐊ ᓘᑖᑦ ᓇᓗᓇᐃᖅᑎᕆᑦᑎᐊᓲᖑᒻᒪᑕ ᓱᓇᐅᒻᒪᖓᖅ 
ᐱᒻᒪᕆᐅᒻᒪᖔᖅ ᐱᒻᒪᕆᐅᖏᒻᒪᖔᕐᓘᓐᓃᑦ, ᑕᐃᒪᓕ ᐃᓱᒪᓕᐅᓕᕋᔭᖅᑐᑦ ᑕᕝᕙᓂ ᐊᐅᓚᑐᒃᓴᐅᒪᖔᖅᐱᑦ ᓯᓚᑖᓄᑦ 
ᓄᓇᕗᑦ ᑲᒪᒋᔭᐅᔭᖅᑐᕐᓗᑎᑦ. 
 
ᓄᓇᓕᒃᑕᖃᑦᑐᖅ ᐅᓇᑎᑐᑦ ᐳᕆᑎᔅ ᑲᓚᒻᐱᐊᒥᒃ ᐊᒻᒪᓗ ᐊᓯᖏᑦ ᐊᕐᕌᒍᖏᑎᒍᑦ ᓇᓗᓇᐃᖅᑕᐅᓯᒪᔪᓂᒃ, ᐊᒻᒪᓗ 
ᐃᓚᖏᑦ ᐱᑕᖃᕐᒥᒐᑎᒃ. ᐅᕙᒍᓪᓕ ᐃᓚᒋᔭᐅᔪᒍᑦ ᐱᖃᖏᑦᑐᓄᑦ ᒫᓐᓇᐅᔪᖅ. ᖁᔭᓐᓇᒦᒃ, ᐃᒃᓯᕙᐅᑕᖅ. 

ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᒃ, ᐸᓚᐃᔅ. ᖃᐅᔨᒋᐊᕋᔭᕋᕕᑦ ᐊᐅᓚᔾᔪᑎᖏᓐᓂᒃ ᐃᖃᓗᒃᑑᑦᑎᐊᑉ 
ᐊᑐᖅᐸᓪᓚᐃᒻᒪᑕ ᐊᕐᕌᒎᓕᓐᓂᒃ 50-ᓂᒃ ᓇᓗᓇᐃᖅᑕᐅᕙᓪᓗᑎᒃ ᐊᐅᓚᖅᑎᑕᐅᔭᕆᐊᖃᕐᒪᖔᑕ 
ᖃᐅᔨᓴᖅᑕᐅᔭᖅᑐᕐᓗᑎᒃ ᐃᕕᐊᖏᖏᒍᑦ ᖃᐅᔨᓴᕈᑎᖃᑦᑎᐊᖅᑐᓄᑦ ᔨᐊᓗᓇᐃᒥ, ᐅᕝᕙᓘᓐᓃᑦ ᐃᐊᑦᒪᑕᒥ. 
 
ᐊᕐᕌᒍᓕᓐᓄᑦ 50-ᖑᕙᓪᓚᐃᔪᑦ ᐅᖃᐅᔾᔭᐅᓚᐅᖅᓯᒪᔪᖓ ᓂᕈᐊᖅᑎᒋᓯᒪᔭᑦᑎᓐᓄᑦ. ᖃᐅᔨᒋᐊᕋᔭᕋᕕᑦ. ᑕᒪᔾᔭᑐᐊᖅ 
ᐊᐱᖅᑯᑎᖃᖅᕕᒋᔭᒃᑲ ᑕᒪᑐᒧᖓ ᒪᑉᐱᖅᑐᒐᕐᒧᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐅᖃᐅᓯᑐᐃᓐᓇᖅ. ᐅᕙᓃᑦᑐᒍᑦ ᕼ-8. ᐊᑎᖁᑎᖃᕈᓐᓃᕋᒪ ᑎᑎᕋᖅᕕᓐᓂ. 
ᐋᓐᓂᐊᖅᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ, ᐱᓕᕆᕕᐊᑕ ᓇᐃᓕᒋᐊᖅᓯᒪᔪᖁᑎᖏᑦ. ᖃᓄᐃᖏᑎᐊᖅᑐᑦ ᓱᕈᓰᑦ, 
ᐃᓚᒌᑦ ᐊᒻᒪᓗ ᓄᓇᓖᑦ. ᑲᑎᓯᒪᔪᑦ ᐊᐅᓚᑦᔪᑎᑦ ᐊᒻᒪᓗ ᒪᑭᒪᐅᑎᓄᑦ, $40,970,000. ᐊᖏᖅᐱᓯ. 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐅᕙᓃᒃᑲᑦᑕ ᕼ-11. ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ, ᐱᓕᕆᕕᐊᑕ 
ᓇᐃᓕᒋᐊᖅᓯᒪᔪᖁᑎᖏᑦ. ᐋᓐᓂᐊᖅᑐᓕᕆᓂᕐᒧᑦ ᐊᒻᒪᓗ ᓇᓪᓕᐅᒃᑯᒫᓄᑦ. ᑲᑎᓯᒪᔪᑦ ᐊᐅᓚᑦᑎᔾᔪᑎᑦ ᐊᒻᒪᓗ 
ᒪᑭᒪᐅᑎᓄᑦ. $49,450,000. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᖓᔪᖅᑳ, ᐅᕝᕙᓘᓐᓃᑦ ᐸᓚᐃᔅ ᓇᓗᓇᐃᖅᓯᒍᓐᓇᖅᑲ ᓇᑭᑦ ᑖᒃᑯᐊ NIHB 
ᑲᒪᒋᔭᐅᖃᑦᑕᕐᒪᖔᑕ ᓄᓇᕗᒻᒥ. ᑐᓴᖅᑎᑦᑎᒋᐊᕈᓐᓇᖅᑮᑦ ᖃᓄᖅ ᐱᓕᕆᐊᖑᖃᑦᑕᕐᒪᖔᑕ 
ᐸᐃᑉᐹᓕᕆᔭᐅᓂᖓᓄᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐅᐃᑦᐅᐊᑦ.  
 
ᐅᐃᑦᐅᐊᑦ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐱᓕᕆᖃᑦᑕᖅᑐᑦ ᖃᖏᖅᖠᓂᕐᒦᑦᑐᑦ. ᑲᖏᖅᖠᓂᖅ ᐊᖓᔪᖅᑳᖃᕝᕕᐅᔪᖅ 
ᑕᒪᒃᑯᓄᖓ ᓇᓪᓕᐅᒃᑯᒫᖃᖏᑦᑐᒃᑯᑦ ᐋᓐᓂᐊᖅᑐᓕᕆᓂᕐᒧᑦ ᐃᑲᔫᓯᐊᓄᑦ ᐊᖏᖃᑎᒌᒍᑎ. ᑕᒪᕐᒥᒃ ᐊᑭᓖᔾᔪᑎᐅᔪᑦ 
ᐅᕝᕙᓘᓐᓃᑦ ᐊᑭᓕᕆᐊᓖᑦ ᐱᔨᑦᑎᕈᑎᐅᔪᓄᑦ ᑖᒃᓱᒧᖓ ᑐᓂᕐᕈᑎᓄᑦ ᐊᖏᖃᑎᒌᒍᑎᑎᒍᑦ ᑕᕝᕘᓈᖃᑦᑕᖅᑐᑦ 
ᐱᓕᕆᔨᐅᖃᑦᑕᖅᑐᑎᒍᑦ ᖃᐅᔨᒪᒋᐊᖁᓪᓗᒋᑦ ᐅᑎᑦᑎᖃᑦᑕᖅᑕᕗᑦ ᑮᓇᐅᔭᐃᑦ ᐋᓐᓂᐊᖅᑐᓕᕆᔨᒃᑯᓐᓂᑦ ᑲᓇᑕᒥ. 
ᑐᑭᓯᓇᖅᑐᔅᓴᐅᕗᖅ ᒪᓕᒐᓕᐅᖅᑎᒧᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᑲᔪᖅᑐᖅ ᑭᓯᐊᓂᓕ ᐃᑲᔪᖏᑦᑐᖅ ᓂᕈᐊᖅᑎᒋᓯᒪᔭᓐᓂᒃ 
ᐊᐳᖅᑕᕈᑎᖃᓕᖅᐸᒻᒪᑕ ᐊᒻᒪᓗ ᐸᐃᑉᐸᓕᕆᔭᐅᓂᖓ ᑐᓂᓯᔭᖅᑐᓕᕋᐃᒐᒥᒃ ᐅᑎᖅᑎᓇᓱᒃᑕᒥᓂᒃ. ᐊᒥᓱᓂᒃ 
ᖃᐅᔨᒋᐊᖅᕕᐅᖃᑦᑕᕐᕋᒪ ᐃᓕᒃᓯ ᐱᓕᕆᕕᐊᓄᑦ ᑐᕌᖅᑎᓐᓇᓱᖃᑦᑕᑕᒃᑲ. ᐊᒻᒪᓗ ᑕᖅᑭᓄᑦ ᐊᒻᒪᓗ ᑕᖅᑭᓄᑦ 
ᓄᖅᑲᖓᑎᑕᐅᓪᓗᑎᒃ ᐃᓄᐃᑦ ᐊᑭᓕᖅᑕᐅᓂᐊᕐᓂᖏᓐᓄᑦ. 
 
ᐃᓱᒪᑐᐃᓐᓇᖅᑐᖓ ᓇᓗᓇᐃᖅᓯᕕᒋᔪᓐᓇᕐᒪᖔᖅᐱᙵ ᖃᓄᖅ ᐱᔨᑦᑎᖅᑕᐅᖃᑦᑕᖅᑐᑦ ᐃᖃᓗᒃᑑᑎᐊᕐᒥ, 
ᐅᕝᕙᓘᓐᓃᑦ ᑭᙵᐅᑦᒥ ᐅᕝᕙᓘᓐᓃᑦ ᐅᒥᒻᒪᒃᑑᒥ ᐱᔭᕆᐊᑭᓪᓕᑎᕆᔪᓐᓇᕐᒪᖓᑕ ᐸᐃᑉᐸᓕᕆᔭᐅᓂᕐᒥᒃ 
ᓱᒃᑲᓕᓂᖅᓴᒃᑯᑦ ᐊᑭᓕᖅᑕᐅᖃᑦᑕᕈᓐᓇᕐᓂᐊᕐᒪᑕ ᐅᑎᖅᑐᒃᓴᓂᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐅᐃᑦᐅᐊᑦ:  

ᐅᐃᑦᐅᐊᑦ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐱᑕᖃᕋᑦᑕᓕ ᐱᔭᕐᓂᖏᑦᑐᓂᒃ ᐅᓂᒃᑳᖃᑦᑕᓂᕐᒧᑦ ᐊᑐᖅᑕᐅᔭᕆᐊᓕᓐᓂᒃ 
ᐱᓕᕆᕕᒃᑯᑎᒍᑦ ᐊᒻᒪᑕᐅᖅ ᐋᓐᓂᐊᖅᑐᓕᕆᔨᒃᑯᑦ ᑲᓇᑕᒥ. ᑎᑎᕋᖅᑕᐅᔭᕆᐊᖃᑦᑎᑦᑎᒐᑦᑕ ᐊᒻᒪᓗ 
ᐃᑲᔪᖅᑐᖅᑕᐅᓗᓂ ᑕᒪᕐᒥᒃ ᐊᑭᓕᒃᓴᕆᔭᐅᔪᑦ ᐊᑭᓕᖃᑦᑕᖅᑕᕗᑦ, ᐅᓂᒃᑳᕈᓐᓇᕈᒪᓪᓗᑕ ᐋᓐᓂᐊᖅᑐᓕᕆᔨᒃᑯᓐᓄᑦ 
ᑲᓇᑕᒥ. 
 
ᐃᑲᔪᖅᑕᐅᓯᒪᔪᑦ ᐱᔨᑦᑎᖅᓯᒪᒍᓂ ᐅᕙᑦᑎᓐᓄᑦ ᐊᒻᒪᓗ ᑎᑎᕋᖅᑕᐅᓯᒪᔪᖃᕆᐊᖃᕐᓗᓂ ᐱᓯᒪᖏᑕᑦᑎᓐᓂᒃ, 
ᐅᑎᕆᐊᖃᑦᑐᒍᑦ ᐊᒻᒪᓗ ᐃᓛᓐᓂᒃᑯᑦ ᑕᖃᓇᖅᑐᓂ ᑕᒪᓐᓇ ᑭᓯᐊᓂᓕ ᖃᐅᔨᒪᓇᓱᐊᑦᑎᐊᕐᕆᐊᖃᕋᑦᑕ 
ᑎᑎᕋᖅᑕᐅᓯᒪᑦᑎᐊᕐᕋᓗᐊᕐᒪᖔᑕ ᐅᑎᖅᑎᓂᐊᕐᓗᒍ ᑲᓇᑕᐅᑉ ᐋᓐᓂᐊᖅᑐᓕᕆᔨᒃᑯᖏᓐᓂᒃ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᑲᔪᖅᑕᐅᕙᑦᑐᖅ ᐊᑐᕈᓐᓇᖏᒻᒪᑖ ᐱᔨᑦᑎᕈᑎᖏᓐᓂᒃ ᐱᓕᕆᕕᑦᓯ, 
ᐋᓐᓂᐊᖅᑐᓕᕆᔨᒃᑯᑦ ᐱᓕᕆᕕᐊ ᐃᑲᔪᕐᓂᐊᕐᓗᒋᑦ ᓱᒃᑲᓂᖅᓴᐅᓕᕐᓗᓂ ᐊᒻᒪᓗ ᐸᐃᑉᐹᓕᕆᔭᐅᓂᖓ ᓅᑕᐅᓗᓂ 
ᑲᖏᖅᖠᓂᕐᒧᑦ? ᓇᓗᓇᓪᓚᕆᑦᑐᑦ ᒪᓕᒃᑯᕕᙵ. ᐱᐅᒋᖏᑕᕗᑦᑕᐅ ᐊᐳᖅᑕᕈᑎᐅᕙᑦᑐᑦ ᐃᖃᓗᒃᑑᑎᐊᕐᒥ. 
ᑕᖃᓇᖅᓯᓪᓚᕆᑦᑐᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐅᐃᑦᐅᐊᑦ. 
 
ᐅᐃᑦᐅᐊᑦ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᒋᕙᕋ ᒪᓕᒐᓕᐅᖅᑎᐅᑉ ᐃᓱᒫᓘᑎᒋᔭᖓ. ᑕᒪᓐᓇᓕ ᐅᖃᐅᓯᕆᔭᓄᑦ 
ᖃᐅᔨᒪᓇᓱᐊᖅᑎᐊᕐᓗᒍ ᑲᒪᒋᔭᖃᐃᓐᓇᕐᓂᖅ ᐅᑎᖅᑎᑕᐅᓇᓱᐊᖅᑐᓂᒃ ᐃᓕᕙᓪᓕᐊᔭᕗᑦ ᑲᓇᑕᒥ 
ᐋᓐᓂᐊᖅᑐᓕᕆᔨᒃᑯᓐᓄᑦ. ᐱᓕᕆᐊᖃᖃᑦᑕᕈᑦᑕ ᐅᑎᖅᑎᑕᐅᓇᓱᐊᖅᑐᓂᒃ ᐃᖃᓗᒃᑑᑎᐊᕐᒥ ᐊᒻᒪᓗ 
ᐱᓕᕆᐊᖑᑦᑎᐊᐸᖏᓪᓗᑎᒃ ᐊᒻᒪᓗ ᓱᓕᔪᓂᒃ ᑎᑎᕋᖅᑕᐅᓯᒪᖃᑦᑕᖏᓪᓗᑎᒃ, ᑕᐃᒪᓕ ᔭᒐᐃᓂᐊᖅᑐᒍᑦ ᑮᓇᐅᔭᓂᒃ. 
ᐊᒻᒪᓗ ᓄᓇᕗᑦ ᒐᕙᒪᒃᑯᑦ ᐃᓘᓇᑕ ᖃᐅᔨᒪᒐᑦᑕ; ᑮᓇᐅᔭᓂᒃ ᔭᒐᐃᔪᒃᓴᐅᖏᓐᓇᑦᑕ. ᑕᐃᒪᓐᓇ 
ᑕᐅᑐᓐᓂᖃᑉᐸᑉᐳᒍᑦ ᐃᓱᒪᒋᔭᑦᑎᓐᓄᑦ ᐱᔪᓐᓇᓪᓚᕆᒃᑐᓂᒃ ᓇᓪᓕᐅᒃᑯᒫᖃᖏᓂᒃᑯᑦ ᐋᓐᓂᐊᖅᑐᓕᕆᓂᕐᒧᑦ 
ᐃᑲᔫᓯᐊᓄᑦ ᐱᔨᑦᑎᕈᑎᓄᑦ ᑐᙵᕕᖃᑦᑐᑦ ᖃᖏᖅᖠᓂᕐᒥ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᒃ, ᐅᐃᑦᐅᐊᑦ. ᑕᐃᒪᖃᐃ ᐃᑲᔪᕐᓂᖃᕋᔭᖅᑐᖅ ᐊᑐᕆᐊᖃᖅᐸᑦᑐᑦ 
ᐱᔨᑦᑎᕋᖅᑕᒃᓯᖏᓐᓂᒃ ᓄᓇᓕᐅᔪᓂᒃ ᑕᒪᒃᑯᓂᖓ ᐊᑭᓕᐅᑎᒥᓂᖏᑕ ᓇᓕᖅᑲᖏᓐᓂᒃ ᑐᓂᓯᖃᑦᑕᕆᐊᖃᕈᑎᑦ 
ᒪᓕᒐᓕᐅᕈᔅᓯᐅᒃ ᖃᓄᖅ ᑐᓂᓯᒍᓐᓇᖃᑦᑕᕋᔭᕐᒪᖔᑕ ᑕᒪᒃᑯᓂᖓ, ᐊᒻᒪᓗ ᐅᖃᖅᓯᒪᓗᑎᑦ ᑭᓇᒥᒃ 
ᖃᐅᔨᒋᐊᕐᕕᖃᕈᓐᓇᕐᒪᖔᑦ, ᓱᑲᑦᑐᒃᑯᑦ ᓈᓴᐅᑎᖓᑦ ᐅᖃᖅᓯᒪᓗᓂ ᐊᒻᒪᓗ ᑎᑎᖅᑲᓂᐊᕐᕕᒃᑯᑎᒍᑦ ᑐᕌᕈᑎᖓᑦ 
ᑎᑎᖅᓯᒪᓗᓂ. 
 
ᐊᒥᓱᐊᖅᑎᖅᑐᑎᒃ, ᐃᓄᓐᓂᒃ ᑐᓴᖅᐸᑦᑕᒃᑯᓪᓕ ᑭᐅᔭᐅᓲᖑᒻᒪᑕ ᓂᐱᓕᐅᖅᓯᒪᔪᒥᒃ, ᐅᕝᕙᓘᓐᓃᑦ ᑭᓇᐅᒻᒪᖔᖅ 
ᖃᐅᔨᒋᐊᕐᕕᒋᔪᓐᓇᖅᑕᖓᑦ, ᐊᒻᒪᓗ ᑖᒃᑯᐊ ᓵᑕᑦᓴᕆᖖᒋᑕᒃᑲ; ᖃᐅᔨᒪᖖᒋᑕᒃᑲ ᑭᒃᑰᒻᒪᖔᑕ; 
ᕿᑲᕆᐊᖅᓯᒪᑐᐃᓐᓇᓲᖑᓪᓗᑎᒃ ᐅᕝᕙᓘᓐᓃᑦ ᐃᖅᑲᓇᐃᔭᖅᑏᑦ ᐃᓇᖏᖅᑕᒥᓂᐅᑐᐃᓐᓇᓲᖑᕗᑦ, ᐊᒻᒪᓗ 
ᑕᐃᒪᐃᓕᐅᖅᑐᒥᓂᐅᓚᐅᖅᑎᓪᓗᒋᑦ, ᐸᐃᑉᐹᑦ ᕿᑲᑐᐃᓐᓇᓲᖑᒻᒪᑕ ᐊᓪᓚᒡᕕᖏᓐᓂᒃ ᐱᓇᓱᐊᕈᓯᓄᑦ ᐊᒥᓱᓄᑦ 
ᐅᕝᕙᓘᓐᓃᑦ ᑕᖅᑭᓂᒃ. 
 
ᑕᐃᒪᐃᑦᑐᖃᖅᑐᒥᓂᐅᑎᓪᓗᒍ, ᐃᖅᑲᓇᐃᔭᖅᑎᑖᕋᑖᖅᑐᒥᓂᐅᓚᐅᖅᑎᓪᓗᓯ ᐅᕝᕙᓘᓐᓃᑦ ᐅᑎᖅᑐᖃᑦᑕᖅᐳᖅ 
ᕿᑲᕆᐊᖅᓯᒪᔪᒥᓂᕐᒥᒃ, ᐊᒥᓱᒻᒪᕆᐊᓗᓐᓂᒃ ᐸᐃᑉᐹᖃᓕᖅᑐᑎᑦ ᑲᒪᒋᒋᐊᓕᒻᒥᓂᒃ, ᐊᒻᒪᓗ ᐃᓄᓐᓂᒃ 
ᕿᓂᑐᐃᓐᓇᑦᑕᓕᖅᐳᑦ ᐊᕐᕌᒍᑉ ᐃᓚᖓᒍᑦ, ᓲᕐᓗᒃ ᐊᐅᔭᒃᑯᑦ, ᐃᓄᐃᑦ ᐊᐅᓪᓚᖅᓯᒪᓲᖑᒻᒪᑕ 
ᐅᐱᕐᖏᔭᖅᑐᖅᓯᒪᓪᓗᑎᑦ ᐊᖑᓇᓱᒋᐊᖅᓯᒪᓪᓗᑎᓪᓘᓐᓃᑦ ᐅᕝᕙᓘᓐᓃᑦ ᐊᐅᓪᓚᖅᓯᒪᓲᖑᒻᒪᑕ ᖃᖓᑕᓲᒃᑯᑦ. 
 
ᑕᒪᓐᓇ ᖃᐅᔨᓴᕈᒪᑐᐃᓐᓇᕆᐊᓕᓯᒃ; ᑕᒪᓐᓇ ᓱᖅᑯᐃᖅᑕᐅᒃᑲᕈᔅᓯᐅᒃ ᐋᓐᓂᐊᕐᕕᓕᐊᖅᐸᑦᑐᓄᒃ 
ᖃᐅᔨᒪᓪᓚᕆᒃᑲᔭᕐᒪᑕ ᖃᓄᐃᓕᐅᕆᐊᖃᕐᒪᖔᕐᒥᒃ. ᐊᒻᒪᓗ ᓱᓕᔪᓂᒃ ᐅᖃᐅᔾᔭᐅᖃᑦᑕᕐᓗᑎᑦ. ᐅᖃᐅᑎᓗᒋᑦ 

ᕿᑲᑲᐃᓐᓇᕋᒪ, ᖃᓄᑎᒋ ᕿᑲᑲᐃᓐᓇᕐᓂᐊᕐᒪᖔᕐᒪ ᐅᖃᐅᔾᔨᓗᑎᑦ ᑕᐃᒫᒃ; ᒪᕐᕉᓐᓂᒃ ᐱᖓᓱᓂᓪᓘᓐᓃᑦ 
ᐅᑕᖅᑭᒋᐊᓖᑦ ᐊᑭᓕᖅᑕᐅᔪᓐᓇᖁᓪᓗᒋᑦ. 
 
ᐊᒥᓱᑦ ᐃᓄᐃᑦ ᐊᑭᓕᖅᑕᐅᑦᑕᑲᐅᑎᒋᓂᐊᖅᑐᒋᕙᒻᒪᑕ ᒪᕐᕉᒃ ᑎᓴᒪᓪᓘᓐᓃᑦ ᐱᓇᓱᐊᕈᓰᑦ ᐊᓂᒍᖅᐸᑕ. ᒪᕐᕉᒻᒪᑎᒃ 
ᑎᓴᒪᓪᓘᓐᓃᑦ ᑕᖅᑭᐅᕙᑦᑐᑦ ᐅᑕᖅᑭᒋᐊᖃᖅᑐᑎᒃ, ᒪᓕᒐᓕᐅᖅᑎᐅᔪᓪᓕ ᑕᐃᒪ ᐅᖄᓚᕕᐅᖃᑦᑕᖔᓕᓲᖑᓪᓗᑎᑦ. 
ᐅᖄᓚᕕᒋᖃᑦᑕᓕᓲᖑᕗᑦ ᑐᑭᒧᐊᖅᑎᑦᑎᔨᐅᔪᑦ ᐊᕕᑦᑐᖅᓯᒪᔪᓂᒃ ᐅᕝᕙᓘᓐᓃᑦ ᒥᓂᔅᑕᐅᔪᖅ 
ᐅᖄᓚᕕᒋᔭᕆᐊᖃᓪᓚᕆᓕᕋᐃᒐᑦᑎᒍ ᐅᖄᓚᕕᒋᖔᓲᕗᑦ. ᑕᒪᓐᓇ ᐅᖃᐅᔾᔨᒋᐊᕈᑎᑐᐃᓐᓇᐅᒻᒪᑦ, ᐃᒃᓯᕙᐅᑕᖅ. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ ᑕᒪᓐᓇ ᐅᖃᐅᔾᔨᒋᐊᕈᑎᑐᐃᓐᓇᐅᕋᑖᕐᒪᑦ. ᐊᐱᖅᑯᑎᒥᒃ ᑐᓴᕋᑖᙱᓐᓇᒪ. ᐊᑎᕐᓂᒃ 
ᑎᑎᕋᖅᓯᒪᔪᖃᕈᓐᓃᕋᒪ. ᒪᑉᐱᒐᖅ )-11-ᒦᑦᑐᒍ. ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ. ᑰᓕ. 
 
ᑰᓕ (ᑐᓵᔨᒃᑯᑦ): ᐊᐱᕆᔪᒪᒐᒪ, ᐃᒃᓯᕙᐅᑕᖅ. ᐊᐅᓪᓚᖅᑐᓄᑦ ᐊᒻᒪᓗ ᐃᖏᕐᕋᔪᓕᕆᔨᒃᑯᑦ ᑎᑎᕋᖅᑕᐅᓯᒪᔪᖅ, 
ᖃᑦᑏᓐᓇᕈᕆᐊᖅᑎᑦᑎᓯᒪᒻᒪᑕ ᐃᒪᓐᓇᐸᓗᓐᓂᒃ $2.2 ᒥᓕᐊᓂᒃ ᑮᓇᐅᔭᓂᒃ. ᒥᓂᔅᑕᐅᔫᑉ ᐅᖃᐅᑎᒍᓐᓇᕌᑎᒍᖅᑲᐃ 
ᓱᒻᒪᑦ ᖃᑦᑏᓐᓇᕈᕆᐊᖅᓯᒪᒻᒪᖔᑕ ᑕᕝᕙᓂ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᒥᓂᔅᑕ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᐅᓪᓚᖅᑐᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ 
ᑲᑎᑕᐅᕋᑖᔪᒻᒪᑎᒃ. ᐅᐃᑦᐅᐊᑦ ᑭᐅᔪᓐᓇᖅᑕᖓ ᐊᐱᖅᑯᑎᐅᔪᖅ. 
 
ᐃᒃᓯᕙᐅᑕᖅ: ᐅᐃᑦᐅᐊᑦ. 
 
ᐅᐃᑦᐅᐊᑦ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑖᓐᓇᓕ ᑮᓇᐅᔭᖃᖅᑎᑕᒥᓂᖅᐳᑦ ᒪᓕᑦᑐᒋᑦ ᑕᒪᒃᑯᐊ 
ᐊᑭᓕᕆᐊᖃᖅᐸᑦᑕᕗᑦ ᓇᓕᖅᑲᑦ ᐱᔾᔪᑎᒋᓪᓗᒋᑦ. ᑕᑯᓂᐊᕈᕕᐅᒃ ᑳᓐᑐᕌᒃᑦ-ᓚᔪᖅ, ᐊᒥᓱᕈᕆᐊᖅᓯᒪᒻᒪᑕ, ᑭᓯᐊᓂᓕ 
ᖃᑦᑏᓐᓇᕈᕆᐊᖅᓯᒪᔪᖅᑕᖃᕆᓪᓗᓂ. ᑕᒪᒃᑯᐊᓕᒫᑦ ᐊᔾᔨᒌᓂᒃ ᐊᒥᓲᓂᓖᑦ, ᐃᒪᓐᓇᐸᓗᓐᓂᒃ $100,000 
ᐊᔾᔨᒌᙱᓐᓂᖃᕐᒪᑕ, ᑭᓯᐊᓂᓕ ᑕᐃᒪᐃᓕᐅᖃᑦᑕᖅᓯᒪᕗᒍ, ᑕᒪᒃᑯᐊ ᐊᓯᖏᓐᓄᑦ ᓅᑦᑕᒥᓂᕆᑐᐃᓐᓇᖅᑐᒋᑦ 
ᒪᓕᑦᑐᒋᑦ ᐊᑭᓕᐅᑎᒋᕙᑦᑕᕗᑦ. ᖁᔭᓐᓇᒦᒻᒪᕆᐊᓗᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐅᐃᑦᐅᐊᑦ. ᑰᓕ. ᐱᔭᕇᖅᐱᑦ? ᒪᑉᐱᒐᖅ H-11-ᒦᑦᑐᒍᑦ. ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ 
ᐃᓄᓕᕆᔨᒃᑯᓪᓗ ᓇᐃᓈᖅᓯᒪᓂᖏᑦ. ᐋᓐᓂᐊᕐᕕᓕᐊᖅᑐᖅᓯᐅᑏᑦ ᐱᓕᕆᐊᑦ. ᑲᑎᑦᑐᒋᑦ ᐊᐅᓚᔾᔪᑎᖏᑦ 
ᐋᖅᑭᐅᒪᐃᓐᓇᕈᑎᖏᓪᓗ. $49,4500,000. ᐊᖏᖅᐱᓯᒃ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᑐᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒪᑉᐱᒐᖅ H-12. ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ ᓇᐃᓈᖅᓯᒪᓂᖏᑦ. 
ᐋᓐᓂᐊᕐᕕᓕᐊᖅᑐᖅᓯᐅᑎᒧᑦ ᓇᓪᓕᐅᒃᑯᒫᑦ. ᑲᑎᑦᑐᒋᑦ ᐊᐅᓚᔾᔪᑎᖏᑦ ᐋᖅᑭᐅᒪᐃᓐᓇᕈᑎᖏᓪᓗ. $,574,000. 
ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐱᓕᕆᓂᕐᒧᑦ ᐸᕐᓇᒍᑎᓕᐊᑦ ᒪᑉᐱᒐᕐᒥ H-23ᒥ, ᒥᓂᔅᑕᐅᔫᑉ 
ᑐᓴᖅᑎᒋᐊᑲᐃᓐᓇᕈᑦᑎᒍ ᑕᒪᔅᓱᒥᖓ. ᐊᕐᕌᓂ, ᓯᕗᓪᓕᖅᐸᐅᔾᔭᐅᑎᑕᐅᓚᐅᖅᓯᒪᒻᒪᑕ ᖃᐅᔨᒋᐊᖅᑎᒃᑯᑦ ᓄᑖᖅ 
ᐋᓐᓂᐊᖃᕐᓇᙱᑐᓕᕆᔨᒃᑯᓐᓄᑦ ᒪᓕᒐᕐᒧᑦ. ᑕᒪᓐᓇ ᖃᓄᐃᓕᖓᓂᕆᓕᖅᑕᖓᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ 
ᐱᖁᔭᖅ ᐱᔭᕇᖅᑕᐅᓯᒪᒐᔭᖅᑐᓂ 2006-ᖑᓕᖅᐸᑦ. ᓄᓇᓕᓐᓂ/ᑎᒍᒥᐊᖅᑎᐅᔪᑦᓂ 
ᖃᐅᔨᒋᐊᕐᕕᐅᖏᓐᓇᖃᑦᑕᙳᓱᑦᑐᑎᑦ 2006-ᕈᕋᓱᐊᕐᓂᖓᓂᒃ. 
 
ᓯᕗᓪᓕᐅᔾᔭᐅᑎᑕᖅ 2006-ᒧᑦ ᒫᓐᓇ ᓴᖅᑮᓗᑕ ᓄᑖᕐᒥᒃ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐱᖁᔭᕐᒥᒃ ᓄᓇᕘᒧᑦ. 
ᒥᓂᔅᑕᐅᔫᑉ ᑐᓴᖅᑎᑲᐃᓐᓇᕈᑦᑎᒍ ᑕᒪᓐᓇ ᖃᓄᐃᓕᖓᓕᕐᒪᖔᖅ ᐸᕐᓇᒍᑎᓕᐊᕆᓯᒪᔭᖏᑦ ᐊᒻᒪᓗ 
ᖃᐅᓕᐅᓕᕐᒪᖔᑕ ᑕᒪᓐᓇ ᓄᑖᖅ ᐱᖁᔭᖅ ᓴᖅᑭᖅᑎᑕᐅᔪᓐᓇᖁᓪᓗᒍ ᓄᓇᕘᒥ 2006-ᖑᓕᖅᐸᑦ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 

ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ, ᐄᐳᕈᓪ ᐱᒋᐊᖅᑐᒍ ᑕᒫᓂ ᐊᕐᕌᒍᑦᑎᓐᓂ, ᐃᖅᑲᓇᐃᔮᑖᖅᑎᑦᑎᓯᒪᓕᖅᑐᒍᑦ 
ᐊᖓᔪᖅᑳᕐᒥᒃ ᓘᒃᑖᕐᓄᑦ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓂᒃ, ᐊᒻᒪᓗ ᐋᖅᑮᓯᒪᒋᕗᒍᑦ ᐊᖓᔪᖅᑳᑉ 
ᑐᖏᓕᕆᒐᔭᖅᑕᖓᑦ ᓘᒃᑖᓄᑦ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓂᒃ. 
 
ᑕᒪᓐᓇ ᑐᙵᕕᖃᕈᑎᒋᓂᐊᖅᑕᕗᑦ ᐱᔪᓐᓇᖅᓯᒍᑎᒋᓗᒍᓘᓐᓃᑦᑕᐊᑯᓂ ᓂᕆᐅᒋᔭᑦᑎᓐᓂᒃ ᓄᓇᕗᒻᒥ, ᑕᕝᕙ 
ᐊᖏᔪᖅᑳᖃᙱᓚᒍᑦ ᐃᖢᐊᖅᓴᐃᓂᕐᒥᒃ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐊᑯᓂᑲᓪᓚᐅᓕᖅᑐᖅ. 
 
ᑕᕝᕙᐅᓕᖅᑎᓪᓗᒍ, ᑐᖅᑯᖅᓯᓯᒪᓕᕐᒥᔪᒍᑦ $300,000ᓂᒃ ᐊᕐᕌᒍᕆᓂᐊᖅᑕᑎᓐᓄᑦ ᑳᓐᑐᕌᕆᔭᕗᑦ 
ᑐᓂᔭᐅᕙᑦᑐᑦᓴᓄᑦ ᒪᓕᒃᑐᒋᑦ, ᐊᒻᒪᓗ ᐅᖃᖃᑎᖃᖅᐸᓪᓕᐊᓕᖁᓪᓗᑕ. ᓯᕗᓂᐊᒍᑦ ᑕᒪᑐᒪ 
ᐃᖅᑲᓇᐃᔭᖅᑎᓪᓚᑖᑖᓐᓂᐊᖅᑐᒍᑦ ᐃᑲᔪᖅᑕᐅᓛᖁᓪᓗᑕ ᐃᓂᓪᓚᐃᕙᓪᓕᐊᓂᕐᒥᒃ ᐅᖃᖃᑎᖃᖅᐸᓪᓕᐊᓂᑦᑕᒧᑦ. 
 
ᐅᖃᖃᑎᒋᓯᒪᔭᕗᑦ ᐃᓕᓐᓂᐊᖅᑐᓕᕆᔨᒃᑯᑦ ᐊᓯᖏᓪᓗ ᑎᒥᐅᔪᖁᑎᕗᑦ ᑕᐃᒪᐃᓕᐅᖅᓯᒪᓂᑰᔪᐃᑦ, 
ᐅᐊᑦᑎᐊᕉᓚᐅᖅᑑᑉ ᐱᒋᐊᕐᓂᐸᓗᐊᓂ, ᓇᕝᕚᕋᓱᑉᐸᓪᓕᐊᓕᖁᓪᓗᑕ ᑐᓴᕋᒃᓴᓂᒃ ᐱᔪᓐᓇᖅᑕᓕᒫᑦᑎᓐᓂᒃ, 
ᑕᒪᑐᒪᙵᑦ ᐱᓕᕆᑦᑎᐊᖁᓪᓗᑕ, ᐊᒻᒪᓗ ᑕᒪᒃᑯᐊ ᑐᓴᕋᒃᓴᑦ ᓄᐊᑕᐅᕙᓪᓕᐊᓕᖅᐳᑦ. 
 
ᐊᖏᔪᖅᑳᒃᓴᕗᑦ ᐃᖢᐊᖅᓴᐃᓂᕐᒧᑦ ᐃᓕᓯᒪᑐᐊᓕᖅᐸᑦ, ᐃᖅᑲᓇᐃᔭᐃᓐᓇᓯᒋᐊᓕᕐᓗᓂ ᑕᖅᑭᐅᓂᐊᖅᑐᒥ, 
ᓂᕆᐅᓇᓛᖅᑕᖅ ᑕᒪᓐᓇ ᐱᔪᓐᓇᖅᓯᕙᓪᓕᐊᕈᑎᒋᓂᐊᕋᑦᑎᒍ ᑕᒪᑐᒪᐅᑉ ᐃᖏᕐᕋᓂᑦᓴᖓᓄᑦ. ᑕᒪᒃᑯᐊᕈᓘᔭᐅᕗᑦ 
ᐱᓕᕆᕙᓪᓕᐊᔭᕗᑦ ᒫᓐᓇᐅᔪᒃᑯᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᒃ, ᐸᓚᐃᔅ. ᐸᓚᐃᔅ ᓇᓗᓇᐃᔭᐃᔪᓐᓇᖅᐸ ᖃᓄᖅ ᓄᑖᖑᓂᐊᖅᑐᖅ 
ᐋᓐᓂᐊᖃᕐᓇᖏᓐᓂᓕᕆᓂᕐᒧᑦ ᐱᖁᔭᖅ ᐱᒍᑕᐅᓂᐊᕐᒪᖔᑦ ᓄᓇᕗᒻᒧᑦ, ᖃᓄᐃᒻᒪᑦ ᐅᕙᑦᑎᓐᓄᑦ ᐊᑑᑎᖃᕋᔭᖅᐸ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᓪᓗᒥ ᐋᓐᓂᐊᖃᕐᓇᖏᓐᓂᓕᕆᓂᕐᒧᑦ ᐱᖁᔭᖓ ᐱᖁᔭᑐᖃᐅᔪᖅ ᓄᓇᑦᑎᐊᑉ 
ᒐᕙᒪᒃᑯᖏᓐᓃᖔᖅᑐᓂ; 1988ᒥᐅᖅᑰᖅᑐᖅ ᑕᐃᑦᓱᒪᓂᑐᖃᖅ ᐅᓪᓗᖓ ᐊᓪᓚᑕᐅᓯᒪᔪᖅ. 
 
ᐋᓐᓂᐊᖃᕐᓇᖏᓐᓂᓕᕆᓂᕐᒧᑦ ᐱᖁᔭᖅ, ᒫᓐᓇᐅᔪᖅ ᖃᓄᐃᓕᖓᓂᖓ, ᑭᙳᕈᑎᖃᓚᐅᖅᓯᒪᖏᑦᑐᖅ ᒪᑯᓇᙵᑦ 
ᓲᕐᓗ ᑎᒻᒥᐊᓂᑦ ᓄᕙᓐᓇᕈᑕᐅᕙᓕᖅᑐᒥᒃ, ᐊᒡᓛᓘᓐᓃᑦ ᐃᒻᒧᒃᓯᐅᒐᕐᓄᑦ ᐋᓐᓂᐊᓕᕈᑕᐅᕙᑦᑐᒥᒃ, ᐊᒻᒪᓗ 
ᑭᓱᕈᓘᔭᕐᓂᒃ ᖃᓄᐃᓕᖓᒍᑕᐅᕙᓕᖅᑐᓂᒃ ᑲᓇᑕᒥ ᓄᓇᕐᔪᐊᒥᓗ. ᑕᕝᕙ ᐃᓚᐃᓐᓇᕆᔭᖓ. 
 
ᐊᐃᑉᐹ, ᐱᒻᒪᕆᐅᔪᒥᒃ ᑲᓇᑕᓗᑦᑖᒧᑦ ᐸᕐᓇᐅᑎᓕᐅᖅᑐᖃᖅᐸᓪᓕᐊᓕᕐᒥᔪᖅ ᐋᓐᓂᐊᖃᕐᓇᖏᓐᓂᓕᕆᓂᕐᒧᑦ 
ᐊᖏᕈᑕᐅᓯᒪᓪᓗᓂ ᒥᓂᔅᑕᐅᔪᓕᒫᓄᑦ ᑐᖏᓕᖏᓐᓄᓗ. ᓄᑖᒥᓪᓗ ᑎᒥᑕᖃᓕᕐᒥᔪᖅ ᖄᓐᓂᐊᖃᕐᓇᖏᓐᓂᓕᕆᓂᕐᒧᑦ 
ᐅᖃᐅᓯᕆᕙᓪᓕᐊᑎᓪᓗᑎᒍ. 
 
ᑕᕝᕙ, ᐄ ᒫᓐᓇᐅᔪᒥ ᐅᐸᓗᖓᐃᖅᓯᒪᖏᑦᑐᒍᑦ ᐊᒻᒪ ᐱᓇᓱᒍᓐᓇᖏᑦᑐᑕ ᐊᑖᒍᑦ ᐱᖁᔭᐅᔫᑉ 
ᐋᓐᓂᐊᖃᕐᓇᖏᓐᓂᓕᕆᓂᕐᒧᑦ ᑭᐅᓇᓱᒋᐊᑦᓴᖅ ᖃᓄᐃᑦᑐᖃᒻᒪᕆᓕᓐᓂᖅᐸᑦ ᑕᑯᓯᒪᔭᕗᑦ ᒪᓕᓪᓗᒋᑦ ᐊᓯᑦᑎᓐᓂ 
ᐊᕕᑦᑐᖅᓯᒪᔫᔪᓂ. 

ᐊᒻᒪᓗ ᐊᐃᑉᐸᖓᓂ ᒫᓐᓇᐅᔪᖅ ᐋᓐᓂᐊᖃᕐᓇᖏᓐᓂᓕᕆᓂᕐᒧᑦ ᐱᖁᔭᖅ ᐱᔭᕆᑐᓪᓗᐊᑲᓪᓚᑭᓪᓗᓂ 
ᖃᓄᐃᑦᑐᖃᓕᓐᓂᖅᐸᑦ, ᐊᕐᕌᓂ ᑕᐃᒪᐃᑦᑐᖃᓚᐅᕆᓪᓗᓂ, ᑕᐃᑦᓱᒪᓂ ᒪᑐᒋᐊᖃᓕᓚᐅᖅᓯᒪᒐᑦᑎᒍ ᐃᓕᓐᓂᐊᕐ}ᑦ, 
ᐊᖏᖅᑕᐅᔭᕆᐊᖃᓲᖑᒐᑦᑕ ᐊᓯᖏᓐᓂᑦ ᑎᒥᐅᔪᓂᒃ ᑕᐃᒪᐃᑦᑐᒥᒃ ᐃᓱᒪᓕᐅᕈᓐᓇᓚᐅᖏᓐᓂᑎᓐᓂᒃ. 
 
ᑕᐃᒪᐃᒻᒪᑦ ᐊᑑᑎᖃᙱᑦᑎᐊᒻᒪᕆᑦᑑᔪᖅ ᓱᒋᐊᒃᑲᓐᓂᕈᑎᖃᙱᓗᐊᕐᒪᑦ ᐱᓕᕆᔾᔪᑎᒋᒋᐊᑦᓴᖅ 
ᖃᓄᐃᕈᑕᐅᕙᓕᖅᑐᓄᑦ ᑲᓇᑕᒥ, ᓄᓇᕗᒻᒥᓗ. ᐊᐃᑉᐹ ᖃᐅᔨᒪᔪᒍᑦ ᑕᐃᒃᑯᐊ ᐋᓐᓂᐊᖃᕐᓇᖏᓐᓂᓕᕆᓂᕐᒧᑦ 
ᑎᒥᖑᖅᑎᑕᐅᓚᐅᖅᑐᑦ ᐃᓂᓪᓚᖓᑦᑎᐊᓕᕈᑎᒃ, ᐃᓚᓕᐅᑎᔪᓐᓇᕆᐊᖃᕐᓂᐊᕋᑦᑎᒍ ᑲᒪᑐᒧᖓ 
ᑐᑭᒧᐊᕈᑕᐅᓕᖅᑐᒧᑦ. ᐃᓱᒪᔪᖓ ᑖᓐᓇ ᐱᓪᓗᐊᑕᐅᓂᖓᓂᒃ ᒪᓕᒐᑦᓴᖅ ᑎᒥᖁᑎᑦᑎᓐᓄᑦ, ᑭᐅᔪᒃᓴᕆᒐᓗᐊᖅᐸᒃᑲ 
ᐊᐱᖅᑯᑎᑎᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᒃ, ᐸᓚᐃᔅ. ᐄ ᑭᐅᕙᑎᑦ. ᑕᒪᓐᓇ ᓴᖅᑭᓚᐅᖅᓯᒪᒐᒃᑯ ᑭᖑᓪᓕᕐᒥ 
ᑲᑎᒪᓂᖃᖅᑎᓪᓗᑕ. ᖃᓄᖅ ᐱᓇᔭᖅᐸ ᓄᓇᕗᑦ ᐋᓐᓂᐊᑖᓐᓇᖅᑐᖃᓕᓐᓂᕈᓂ? 
 
ᐃᖅᑲᐅᒪᕙᕋ ᑕᐃᑦᓱᒪᓂ ᓅᕕᐱᕆ 2003-ᒥ, ᑎᓯᐱᕆ 2003-ᒥ ᐱᒋᐊᕐᓂᖓ, ᖃᓂᒪᓐᓇᖅᑐᖃᖃᓚᐅᖅᓯᒪᒐᑦᑕ 
ᐃᖃᓗᑦᑑᑦᓯᐊᕐᒥ. ᑕᐃᒪᐃᓐᓂᖓᓄᑦ Hᒻᒪᓚᑦᑯᑦ ᑲᑎᒪᔨᖏᑦ ᓇᓕᐊᓐᓄᕋᕆᐊᖃᓕᓚᐅᖅᓯᒪᕗᑦ ᓄᓇᓕᒻᒥ; 
ᐅᕐᓂᒍᑎᒋᒋᐊᖃᒪᐅᖅᑕᕗᑦ ᐃᓕᓐᓂᐊᖅᑐᓕᕆᔨᑦ ᑲᑎᒪᔨᖏᑦ ᕿᓄᕝᕕᒋᔭᖅᑐᖅᑐᒋᑦ ᒪᑐᔭᐅᖁᓪᓗᒍ ᐃᓕᓴᕐᕕᖓ, 
ᐅᖃᖃᑎᒋᓚᐅᖅᑕᕗᑦ ᐃᓚᖏᑦ ᓂᐅᕕᕐᕕᖃᖅᑐᑦ ᒪᑐᓯᔪᓐᓇᕆᐊᒃᓴᖏᓐᓂᒃ ᓂᐅᕕᕐᕕᖁᑎᒥᓂᒃ. 
ᐅᖃᓗᕝᕕᒋᒋᐊᖃᓚᐅᕐᒥᔭᕗᑦ ᐊᐅᓚᑦᓯᕙᑦᑐᑦ ᖃᓄᐃᓕᐅᖅᑎᑦᓯᔪᖃᓐᓂᐊᕌᖓᑦ ᐊᒻᒪᓗ ᐊᐱᕆᕙᑦᑐᒋᑦ 
ᖁᔭᓈᖅᓯᖁᓪᓗᒋᑦ ᐱᓂᐊᕐᓂᐅᓂᐊᖅᑐᓂᒃ ᐊᒻᒪᓗ ᓄᓇᓕᒻᒨᖁᓇᒋᑦ. ᐱᔭᕆᐊᖃᓪᓚᑦᑖᓕᓚᐅᖅᑐᖅ. 
 
ᐃᒪᐃᒋᐊᖃᓕᓚᐅᖅᑐᒍᑦ ᖃᓂᒪᓐᓇᖅᑐᖃᓕᕐᒪᑦ, ᖃᐅᔨᓚᐅᖅᑐᒍᑦ ᓄᖅᑲᑎᑦᓯᓇᓱᑦᑎᓪᓗᑕ ᑲᑎᓐᓂᐅᒐᓚᑦᑐᓂᒃ 
ᑭᒃᑯᑐᐃᓐᓇᕐᓄᑦ ᓄᖅᑲᖓᑎᔫᒥᔪᓐᓇᓕᓚᐅᖅᑕᕗᑦ ᖃᓂᒪᓐᓇᖅᑐᖅ ᐱᓇᓱᐊᕈᓯᑦ ᖃᑦᓯᑦ ᐊᓂᒍᕐᒪᑕ. ᑭᓯᐊᓂᓕ 
ᐅᔾᔨᕈᓲᑎᒋᓕᓚᐅᖅᑕᕗᑦ ᒪᓕᒐᖅᑕᖃᖏᓐᓂᖓᓂᒃ ᐅᖓᐅᑦᑎᔪᓐᓇᖅᑐᒥᒃ ᒐᕙᒪᒃᑯᓐᓃᓐᖔᕋᔭᖅᑐᒥᒃ. 
 
ᒐᕙᒪᒃᑯᑦ ᐊᐅᓚᑦᓯᓕᕈᓐᓇᕐᒪᑕ ᐃᓕᑕᖅᓯᔪᓐᓇᕐᓗᑎᓪᓗ ᖃᓂᒪᓐᓇᖅᑐᖃᓕᖅᐸᑦ ᓄᓇᓕᒻᒥ, ᐊᒻᒪᓗ 
ᐅᖃᖃᑎᖃᖅᑐᑦᓴᐅᕗᑦ ᐃᓕᓐᓂᐊᖅᑐᓕᕆᓂᕐᒦᑦᑐᓂᒃ ᐊᓯᖏᓐᓂᓗ ᒐᕙᒪᒃᑯᑦ ᑎᒥᖁᑎᖏᓐᓂᒃ ᐅᖃᐅᑎᔪᓐᓇᕐᓗᒋᑦ 
ᐱᓇᓱᖃᑕᐅᒋᐊᖃᕐᓂᖏᓐᓂᒃ ᐊᒻᒪᓗ ᐱᓕᕆᖃᑎᒋᓪᓗᒋᑦ  ᕼᐋᒻᓚᒃᑯᑦ ᑲᑎᒪᔨᖏᑦ. 
 
ᑕᒪᓐᓇ ᐱᒍᑎᑐᐊᖃᕐᓯᒻᒪᑦ ᓄᓇᓕᓐᓂᑦ. ᐃᒪᐃᑦᑐᖃᖅᐸᑦ ᓱᕐᓗ SARS (ᑎᒥᐊᓂᑦ ᐋᓂᐊᓇᖅᑐᖃᕐᓗᓂ), 
ᐋᓐᓂᐊᒻᒪᕆᐅᖅᑰᓚᐅᕐᒪᑦ. ᐅᖃᐅᓯᐅᖏᓐᓇᓲᖑᓪᓗᓂᓗ ᖃᓪᓗᓈᓂ ᓄᓇᕐᔪᐊᕐᒥ.  
 
ᖃᓂᒪᓂᖅ ᐊᒥᓱᓄᒃ ᑎᑭᒍᓐᓇᕐᒪᑦ ᐅᕙᑦᑎᓐᓄᑦ ᐊᕐᕌᒍᑦ ᑕᓪᓕᒪᑦ ᖁᓕᓪᓘᓐᓃᑦ ᐊᒻᒪᓗ ᐃᒫᓪᓚᕆᖅ 
ᑲᑉᐱᐊᓇᕋᔭᖅᑐᖅ ᓄᓇᓕᓐᓄᑦ ᓄᓇᕗᒻᒥ ᓄᓇᓕᖁᑎᑦᑎᓐᓄᑦ ᓈᒻᒪᒃᑲᔭᖏᒻᒪᑕ ᐋᓐᓂᐊᓯᐅᖅᑏᑦ ᐊᒻᒪᓗ 
ᐋᓐᓂᐊᕖᑦ ᐊᒻᒪᓗ ᓘᑦᑖᑦ ᐊᒻᒪᓗ ᐊᓯᖏᑦ ᐃᑲᔪᕐᓂᐊᕐᓗᑎᒃ ᐅᕙᑦᑎᓐᓂᒃ. ᐊᕐᕙᖏᑦ ᐃᖅᑲᓇᐃᔭᖅᑎᕕᒃ 
ᖃᖓᑐᓐᓇᑦᑎᐊᖅ ᐱᖅᓯᒍᓐᓇᖅᑐᖅ. 
 
ᖃᐅᔨᒪᒍᒪᖅᑲᐅᕗᖓᓕ ᖃᓄᖅ ᑭᒃᑯᑐᐃᓐᓇᕐᓄᑦ ᐋᓐᓂᐊᖅᑐᓕᕆᓂᕐᒧᑦ ᐱᖁᔭᑦ ᐃᑲᔪᕋᔭᕐᒪᖔᑕ ᐅᕙᑦᑎᓐᓂᒃ. 
ᐃᓱᒪᒋᓪᓗᒍ ᐃᑲᔪᕈᓐᓇᕆᐊᖓᓂᒃ. ᐱᓕᕆᕕᓯ ᐱᓕᕆᐊᖃᐃᓐᓇᖅᑐᑦ ᐸᕐᓇᒍᑎᒃᓯᓐᓂᒃ ᖃᖓᓕᒫᑦ 
ᐱᑕᖃᑐᐃᓐᓇᕆᐊᖃᕐᓂᖓᓂᒃ ᓄᓇᕐᔪᐊᓕᒫᒥᒃ ᖃᓂᒪᓐᓇᒥᒃ ᐊᒥᓱᓄᑦ ᓄᓇᕗᒻᒥ ᐃᓗᐊᓂ ᑕᓪᓕᒪᑦ ᐊᕐᕌᒍᐃᑦ 
ᖁᓕᓄᑦ ᐊᕐᕌᒍᓄᑦ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐸᓚᐃᔅ.  

ᐸᓚᐃᔅ: ᑭᐅᔾᔪᑎᒐ ᐄ, ᐅᖃᖅᑲᐅᒐᒪᐃᓛᒃ, ᑕᐃᒪᓐᓇ ᐱᓕᕆᓯᒪᒻᒪᕆᑉᐳᒍᑦ ᐃᖅᑲᓇᐃᔭᖅᑎᑖᕋᓱᐊᖅᑐᑕ 
ᐊᖓᔪᖅᑳᒥᒃ ᐋᓐᓂᐊᕕᒻᒧᑦ ᐊᒻᒪᓗ ᐃᑲᔪᖅᑎᖓᓂᒃ ᐊᖓᔪᖅᑳᑉ ᐋᓐᓂᐊᔪᓕᕆᓂᕐᒧᑦ. ᒫᓐᓇᕋᑖᖅ, 
ᐊᖏᕈᑎᖃᓚᐅᕐᕋᒪ ᑎᑭᓴᐅᖁᔨᓪᓗᖓ 15 ᑕᐅᓴᓂᒃ ᑲᐴᑎᓂᒃ ᐋᓐᓂᐊᓇᖏᑦᑐᒧᑦ ᐊᑐᐃᓐᓇᐅᔪᑦ 
ᒐᕙᒪᑐᖃᒃᑯᑎᒍᑦ ᐊᑦᑎᓂᖅᐹᒃᑯᑦ ᐊᑭᖃᑦᑐᒥᒃ ᓄᓇᕗᒻᒧᑦ, ᖃᖓᑐᐃᓐᓇᖅ ᖃᓂᒪᓇᖅᑐᖅᑕᖃᓕᕐᓂᖅᐸᑦ, 
ᐅᐸᓗᖓᐃᖅᓯᒪᓂᐊᕐᕋᑦᑕ. 
 
ᐊᒻᒪᑕᐅᖅ ᐊᒥᓱᑲᓪᓚᓐᓂᒃ ᐱᓕᕆᐊᖃᖅᓯᒪᔪᒍᑦ ᑕᑯᓇᒃᑐᑕ ᖃᓄᖅ ᑲᒪᒋᔭᖃᕈᓐᓇᕐᒪᖔᑦᑕ ᖃᓄᐃᑦᑐᖃᑎᓪᓗᒍ. 
ᒪᓕᒐᒃᓴᓕᐅᖅᑐᒍᑦ ᒫᓐᓇᐅᔪᖅ, ᓂᓪᓕᐊᒍᑎᖃᑦᑎᓪᓗᑕ ᐃᓂᒃᓴᖃᑦᑎᑦᑎᓗᑕ ᐊᖃᒻᒪᓗ ᖃᐅᔨᒪᓇᓱᓪᓗᑕ 
ᐅᐸᓗᖓᐃᖅᓯᒪᓂᑦᑎᓐᓂᒃ ᐊᔪᓐᓇᖏᑦᑐᒃᑯᑦ ᐊᒥᓱᑎᒍᑦᑕᐅᖅ. ᒫᓐᓇᐅᔪᕐᓕ ᐱᑕᖃᖏᑦᑐᖅ ᐱᔪᓐᓇᑎᐊᖅᑐᓂᒃ 
ᐃᑲᔪᖅᑎᖃᕈᓐᓇᕐᓗᑕ ᑕᒪᑐᒧᖓ. 
 
ᐅᑕᖅᑭᓯᒪᖏᑦᑐᒍᑦ ᑖᒃᑯᓂᖓ ᐃᓄᓐᓂᒃ ᑎᑭᑦᑏᓪᓗᑕ. ᐱᒋᐊᖅᑎᑦᑎᓯᒪᓕᕇᖅᑐᒍᑦ ᐊᒥᓱᓂᒃ ᐅᓗᕆᐊᓇᖅᑐᓂᒃ. 
ᐃᓱᒪᓪᓗᖓᓗᒃ ᐱᓕᕆᑦᑎᐊᖅᓯᒪᒋᐊᒃᓴᑎᓐᓂᒃ ᐅᐸᓗᖓᐃᔭᖅᑐᑕ. ᒫᓐᓇᐅᔪᕐᓕ ᐊᑐᕆᐊᖃᑦᑲᕗᑦ 
ᓯᕗᓕᖅᑎᖃᕆᐊᖃᑦᑐᒍᑦ ᐋᖅᑭᒃᓯᒪᔪᒥᒃ ᐱᒋᐊᕈᓐᓇᕈᒪᓪᓗᑕ ᐱᔭᒃᓴᑎᓐᓂᒃ. ᑕᒪᓐᓇᓗ ᐱᒻᒪᕆᐅᔪᖅ 
ᐊᖏᕈᑎᒋᓯᒪᓪᓗᑎᒍᑦ ᐱᓕᕆᕕᑦᑎᓐᓂ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᒃ, ᐸᓚᐃᔅ. ᖁᕕᐊᓇᖅᐳᖅ ᑕᒪᓐᓇ ᖃᐅᔨᒪᓂᐊᕐᓗᒍ 
ᓯᕗᓪᓕᖅᐸᐅᑎᓯᒪᒐᑦᓯᐅᒃ. 
 
ᐅᖃᑦᑎᓪᓗᑎᒃ 15 ᑕᐅᓴᓂᒃ ᐋᓐᓂᐊᖅᑕᐃᓕᒪᑎᑦᑎᓂᕐᒧᑦ ᑲᐴᑎᓂᒃ, ᓱᓇᐅᖅᑲᐅᕙ ᐱᑦᔪᑎᐅᔪᑦ? ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᐱᖅᑯᑎᖃᐃ ᑐᑭᓯᖅᑲᐅᖏᓐᓇᕕᐅᒃ. ᐅᖃᒃᑲᓐᓂᕈᓐᓇᖅᑭᐅᒃ, ᐲᑕᓴᓐ? ᖁᔭᓐᓇᒦᒃ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᖃᖅᑲᐅᔪᖅ ᐊᖏᖅᓯᒪᓂᕋᑦᑐᓂ ᑲᔪᓯᖁᔨᓪᓗᓂ ᑎᑭᓴᐃᔪᖃᕐᓗᓂ 15 
ᑕᐅᓴᓂ ᑲᐴᑎᓂᒃ ᐋᓐᓂᐊᖃᑦᑕᐃᓕᒪᓂᒃᒧᑦ. ᓇᓗᓇᐃᖅᓯᒍᓐᓇᖅᑮᑦ ᑭᓱᒧᑦ ᐊᑐᖅᑕᐅᒐᔭᕐᒪᖔᑕ? ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᓚᒋᓪᓗᓂᐅᒃ ᑲᓇᑕᒥ ᑭᒃᑯᑐᐃᓐᓇᕐᓄᑦ ᐋᓐᓂᐊᖅᑐᓕᕆᓂᕐᒧᑦ ᐋᖅᑭᐅᒪᔾᔪᑎ, 
ᒐᕙᒪᒃᑯᑦ ᐃᓕᑕᖅᓯᓯᒪᔪᑦ ᐱᑕᖃᕈᓐᓇᕐᓂᖓᓂᒃ, ᒐᕙᒪᑐᖃᒃᑯᑦ ᐊᒻᒪᓗ ᑕᒪᕐᒥᒃ ᒐᕙᒪᐃᑦ ᑲᓇᑕᓕᒫᒥ 
ᐃᓕᑕᖅᓯᓯᒪᔪᑦ ᐱᑕᖃᕈᓐᓇᕐᓂᖓᓂᒃ ᓄᓇᕐᔪᐊᓕᒫᒥ ᖃᓂᒪᐅᑎᒥᒃ ᐊᒥᓱᓄᑦ. ᑕᐃᒪᐃᑦᑐᖃᑐᐃᓐᓇᕆᐊᖃᒻᒪᑦ 
ᓯᕗᓂᒃᑎᓐᓂ. ᐃᒻᒪᖃ ᖁᓕᑦ ᐊᕐᕌᒍᓂ, ᐃᒻᒪᖃ ᑕᓪᓕᒪᑦ ᐊᕐᕌᒍᐃᑦ. ᖃᐅᔨᒪᖏᑦᑐᒍᑦ. 
 
ᐸᕐᓇᓯᒪᕗᒍᓪᓕ ᑕᒪᑐᒧᖓ, ᒐᕙᒪᑐᖃᒃᑯᑦ ᐱᑕᖃᑦᑐᖅ ᐊᒥᓱᓂᒃ ᐋᓐᓂᐊᓇᖏᑦᑐᓂᒃ ᑲᐴᑎᓂᒃ 
ᑐᓂᔭᐅᒍᓐᓇᕋᔭᖅᑐᓂᒃ ᐃᓄᓐᓄᑦ ᑲᒪᒋᔭᐅᒐᔭᖅᑐᓄᑦ. ᓲᕐᓗ, ᐊᓐᓂᐊᔪᓕᕆᔩᑦ ᐱᒻᒪᕆᒐᔭᕐᒪᑕ 
ᑕᐃᒪᐃᑦᑐᖃᓕᕐᓂᖅᐸᑦ ᐋᓐᓂᐊᔪᖃᓕᕐᓗᓂ ᐊᒥᓱᓂᒃ. 
 
ᐱᕕᖃᑦᑎᑕᐅᓯᒪᔪᒍᓪᓕ ᐊᒻᒪᓗ ᐃᓚᐅᒍᓐᓇᖅᓯᓯᒪᓪᓗᑕ ᑕᒪᑐᒧᖓ. ᐃᓱᒪᕗᒍᑦ ᑖᒃᑯᐊ 15 ᑕᐅᓴᓐ ᑲᐴᑏᑦ 
ᓈᒻᒪᒋᐊᖏᓐᓂᒃ ᐱᑦᔭᐃᒃᑯᑎᐃᓗᑎᒃ ᖃᓂᒪᓯᖅᑕᖃᓕᕐᓂᖅᐸᑦ ᐃᖅᑲᓇᐃᔭᖅᑎᖃᕈᓐᓇᕋᔭᕐᒪᑕ ᐱᓕᕆᒐᔭᖅᑐᓂᒃ 
ᖃᓂᒪᐅᑎᑕᖃᓕᕐᓂᖅᐸᑦ. 

ᑕᒪᓐᓇᓕ ᓇᓪᓕᐅᒃᑯᒫᑐᐃᓐᓇᑎᑐᑦ ᐊᑐᐊᒐᐅᕗᖅ ᐃᓱᒪᓕᐅᕈᑎᒋᓯᒪᔭᕗᑦ ᒪᓕᒍᒪᓪᓗᑕ ᐊᓯᖏᓐᓂᒃ ᓄᓇᓕᓐᓂᒃ 
ᐊᒻᒪᓗ ᑕᐃᒪᓐᓇ ᑕᒪᑐᒥᖓ ᐱᓕᕆᐊᖃᑉᐳᒍᑦ ᒫᓐᓇᐅᔪᖅ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᒃ, ᐸᓚᐃᔅ. 31 ᑕᐅᓴᓂᒃ ᐃᓄᖃᕐᒪᑦ ᓄᓇᕗᑦ. ᐊᕐᕙᕆᔭᖏᑦ 
ᐃᓄᖏᑕ. ᑕᐃᒪᖃᐃ ᓱᓕᕗᖓ ᐅᓗᕆᐊᓇᖅᑐᒦᑦᑐᑦ ᐊᕐᕌᒍᖃᑦᑎᐅᔪᑦ ᑲᐱᔭᐅᖃᑦᑕᕋᔭᖅᑐᑦ, ᒪᑯᐊ ᐃᓐᓇᑐᖃᐃᓐ 
ᐊᒻᒪᓗ ᓱᕈᓰᑦ ᐊᑖᓃᑦᑐᑦ 4 ᐊᒻᒪᓗ 5. 
 
ᓇᓗᓇᐃᖅᓯᓯᒪᑦᑎᐊᖅᑭᓯ ᑭᒃᑯᑦ ᑲᐱᔭᐅᖃᑦᑕᕋᔭᕐᒪᖔᑕ ᓄᓇᓕᓐᓂ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᖃᕈᓐᓇᖏᑦᑐᖅ ᐸᕐᓇᓯᒪᓂᕋᓪᓗᖓ. ᓱᓕᓗ, ᐱᑕᖃᓕᕈᑦᑕ 
ᐊᖓᔪᖅᑳᒻᒪᕆᐊᓂᒃ ᐊᓐᓂᐊᖅᑐᓕᕆᔨᒃᑯᑦ ᐃᓚᒋᓂᐊᖅᑕᖓ ᑕᒪᓐᓇ ᐱᓕᕆᓂᐅᔫᑉ. 
 
ᐃᒪᐃᒡᒍᔪᓲᖑᕗᓪᓕ ᑕᐃᒪᐃᑦᑐᖃᕐᓂᕈᓂ ᐃᑲᔪᖅᑐᕆᐊᖃᕋᕕᒋᑦ ᑭᒃᑯᑦ ᑲᒪᒋᔭᖃᐅᔨᒪᔪᖓᔭᙳᐊᖅᑐᑦ ᐋᓐᓂᐊᔪᓂᒃ. 
ᑕᐃᒪᐃᖏᒃᑯᕕᓪᓗ, ᓇᓗᓇᖏᑦᑐᖅ ᐋᒃᓱᕈᓐᓇᖅᑐᒻᒪᕆᐅᒐᔭᕐᓂᖓᓂᒃ ᐃᑲᔪᕈᓐᓇᑦᓴᐃᓐᓇᕆᐊᑦᓴᖅ. ᑕᐃᒪᐃᒻᒪᑦ 
ᑭᒃᑯᑦ ᐃᖢᐊᖅᓴᐃᔨᐅᔪᑦ, ᒫᓐᓇ ᐅᖃᐅᑎᔪᓐᓇᖅᐸᒋᑦ, ᓯᕗᓪᓕᐅᔾᔭᐅᓚᖓᒻᒪᑦ ᐅᕙᑦᑎᓐᓄᑦ ᑲᔪᓯᑦᓴᐃᓐᓇᖁᓪᓗᒋᑦ 
ᐃᑲᔪᖅᑐᐃᔾᔪᑎᐅᕙᑦᑐᐃᑦ ᐃᖢᐊᖅᓴᐃᓂᕐᒧᑦ ᐋᓐᓂᐊᔪᓂᒃ. 
 
ᐅᖓᑎᐊᒍᓪᓗ, ᐅᖃᓗᐊᕈᓐᓇᖏᑦᑐᖓ ᓂᕆᐅᓪᓗᖓ ᑭᓯᐊᓂ ᑭᓇᒥᒃ ᐃᓕᓯᓯᒪᓕᕈᑦᑕ 
ᓯᕗᒧᐊᕈᔾᔨᔪᓐᓇᓛᕐᓂᑎᓐᓂᒃ ᐊᐃᑉᐹᓄᑦ, ᐊᐱᖅᑯᑎᑦ ᑭᐅᔪᓐᓇᓕᕐᓗᒍ, ᑭᓯᐊᓂ ᐃᖢᐊᖅᓴᐃᔨᑦ 
ᓯᕗᓪᓕᐅᔾᔭᐅᖃᓯᐅᑎᓂᐊᖅᑐᑦ ᓂᐳᔾᔫᒻᒥᑎᑦᓯᔪᓐᓇᕋᔭᖁᓪᓗᑕ ᖃᓄᐃᑦᑐᑐᐃᓐᓇᕐᒥᒃ ᐋᓐᓂᐊᒥᒃ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᒃ, ᐸᓚᐃᔅ. ᖁᕕᐊᒋᔭᕋ ᑐᓴᖅᑕᐅᑲᖅᑕᖓ. ᓂᕆᐅᓐᓂᐊᖅᑐᖓ 
ᖃᖓᑭᐊᖅ ᐱᑎᑕᐅᓂᐊᕐᓂᕐᓂ ᑖᑦᓱᒥᖓ. ᐅᓐᓂᖅᓯᐅᕈᑎᒋᔪᓐᓇᕋᔭᕈᕕᒋᑦ ᑐᓴᕋᒃᓴᐅᔪᑦ ᒪᓕᒐᓕᐅᕐᕕᖕᒧᑦ 
ᒥᓇᕆᔪᓐᓇᓛᕋᑦᑎᒍ ᓂᕈᐊᖅᑕᐅᕝᕕᒋᓯᒪᔭᑦᑎᓐᓄᑦ. 
 
ᐅᖃᐅᓯᖄᕐᔪᒃᑲᓐᓂᕈᒪᑐᐃᓐᓇᖅᑐᖓ ᐊᕐᕌᒍᑕᒫᑦ ᓄᕙᓐᓇᐅᕙᑦᑑᑉ ᒥᒃᓵᓄᑦ. ᖃᐅᔨᒪᔪᖓ ᑲᐱᔭᐅᒃᑲᐃᓚᐅᖅᓯᒪᒐᑦᓯ 
ᐃᓐᓇᒻᒪᕆᓐᓂᒃ ᓯᑎᐱᕆᐅᑎᓪᓗᒍ ᐅᑦᑑᐸᒥᓪᓗ ᖃᐅᔨᒪᒐᕕᑦ ᓅᕕᐱᕆᐅᓕᕌᖓᑦ, ᑎᓯᐱᕆᒥᓗ, ᔮᓄᐊᕆᒥᓗ 
ᓄᕙᓐᓇᐅᕙᒻᒪᑕ ᑕᖅᑭᐅᔪᑦ. ᖃᑦᓯᑦ ᐊᕐᕌᒍᑕᒫᑦ ᑲᐱᔭᐅᖃᑦᑕᓲᖑᕙᑦ ᓄᓇᕗᑦ ᒐᕙᒪᒃᑯᓐᓂᑦ? ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐸᓚᐃᔅ. 
 
ᐸᓚᐃᔅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖃᐅᔨᒪᒻᒪᕆᙱᑕᕋ ᒫᓐᓇ ᑭᐅᔭᕆᐊᑦᓴᖅ. ᐅᖃᕈᓐᓇᖅᑐᖓ ᖃᐅᔨᒪᓂᓐᓂᒃ 
ᒫᓐᓇᐅᔪᒥ ᐅᓄᓛᖑᖃᑕᐅᒻᒪᑕ ᑲᐱᔭᐅᒋᐊᖃᖅᐸᑦᑐᑦ ᓄᕙᓐᓇᖅ ᐱᓪᓗᒍ ᑲᓇᑕᒥ, ᑭᓯᐊᓂ ᖃᑦᑎᓪᓚᑦᑖᖑᒻᒪᖔᑖ 
ᒫᓐᓇᐅᔪᖅ, ᑭᐅᔾᔪᓐᓇᖏᑕᕋ, ᑭᓯᐊᓂ  

ᐅᔾᔨᕆᒋᐊᕐᓂᐊᖅᐸᕋ ᑐᓴᖅᑕᐅᒃᑲᓛᕐᓗᒍ ᒥᓂᔅᑕᑎᓐᓄᑦ. ᐊᔾᔨᒌᑉᐸᖏᑦᑐᑦ ᐊᕐᕌᒍᑕᒫᑦ, ᑭᓯᐊᓂ ᖃᑦᓯᐅᕙᑦ 
ᐊᕐᕌᒍᑦᑎᓐᓂ, ᓵᓐᓃᖏᒻᒪᑕ ᒫᓐᓇ. 
 
ᐃᒃᓯᕙᐅᑕᖅ: ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᒃ, ᐸᓚᐃᔅ. ᐅᑭᐅᑦ ᒪᕐᕉᒃ ᐊᓂᒍᖅᑐᑦ ᖃᓂᒪᓐᓇᖅᑐᖃᓚᐅᖅᓯᒪᒻᒪᓂᒃ, 
ᓄᓇᓕᒻᒦᑦᑐᑎᒎᖅᑰᖅᑐᖅ, ᐅᐸᓗᖓᐃᖅᓯᒪᙱᑐᐃᓐᓇᖅᑰᓚᐅᖅᓯᒪᔪᒍᑦ. ᖃᐅᔨᒪᒐᓗᐊᖅᑐᖓ ᐃᓐᓇᒻᒪᕇᑦ ᐊᒻᒪᓗ 
ᓱᕈᓰᑦ ᐃᓚᖏᑦ ᖃᓂᒪᒧᑦ ᑲᐱᔭᐅᔪᖃᖅᐸᓚᐃᔅᕐᓂᖓᓂᒃ, ᑭᓯᐊᓂ ᐊᓯᑦᑎᒍᑦ ᐱᔭᐅᓇᑕ, ᑕᐃᒪᓗ ᖃᓂᒻᒪᓇᖅᑐᖅ 
ᑕᕝᕙᐅᓕᖅᑕᖅᑯᖅ. ᖁᕕᐊᒋᕙᒃᑲ ᐱᓕᕆᕝᕕᓐᓃᑦᑐᑦ ᐃᖢᐊᖅᓴᐅᑎᖃᕋᑦᓯ ᑕᐃᑲᓂ ᐊᒻᒪᓗ 
ᑲᐱᔭᐅᔪᓐᓇᓕᓚᐅᖅᑐᑕ. ᓇᒥᑐᐃᓐᓇᖅ ᐊᒥᓱᑦ ᐅᑕᖅᑭᓚᐅᖅᑐᑦ. 
 
ᑕᒪᑐᒪᓂ ᓄᕙᓐᓇᐅᕋᑖᓚᐅᖅᑐᒥ, ᐱᓕᕆᕝᕕᒋᔭᓐᓃᑦᑐᑦ ᓯᕗᓕᐅᑦᓵᓕᔪᒻᒪᕆᐅᓚᐅᖅᑐᑦ. ᐊᒡᓛᑦ 
ᓇᓕᐊᓐᓄᕋᕈᓘᔭᓚᐅᖅᑐᑦ ᐃᖃᓗᑦᑑᑦᓯᐊᕐᒥ ᐱᓕᕆᕝᕕᐅᔪᓄᑦ ᑲᐱᓯᕙᑦᑐᑎᒃ ᓇᒥᑐᐃᓐᓇᖅ ᐱᓕᕆᕝᕕᒋᔭᑦᑎᓐᓂ, 
ᓈᒻᒪᑦᑐᒻᒪᕆᐅᓪᓗᓂ. ᓇᔪᖅᑕᓂᑦ ᑲᐱᔭᐅᓇᐃᑦᑑᓐᓂᕈᕕᑦ, ᐋᓐᓂᐊᓯᐅᕐᕕᓕᐊᕈᓐᓇᓪᓗᐊᖅᑐᑎᑦ. 
 
ᐃᓱᒪᓇᖅᑐᖅ ᑐᑭᓯᐅᒪᑎᑦᓯᔾᔪᑎᑦ ᓄᕙᓐᓇᐅᑉ ᐅᓗᕆᐊᓇᕈᓐᓇᕐᓂᖓᓂᒃ, ᖃᓂᒪᓇᐅᓂᕋᖅᑕᑦᑕ, ᐅᕙᑦᑎᓐᓄᑦ 
ᐱᓪᓚᕆᐅᓪᓚᕆᓕᓚᐅᕐᒪᑦ.  ᑕᒪᓐᓇ ᐱᓕᕆᕝᕕᒋᔭᓐᓄᑦ ᖁᔭᓕᔾᔪᑕᐅᔭᕆᐊᓕᒃᒪ ᐊᐃᕙᓐᓂᖅ ᐱᓕᕆᕝᕕᐅᔪᓄᑦ, 
ᓯᕗᓕᐅᑦᓵᓕᔪᑎᑐᑦ, ᑲᐴᖅᓯᔾᔪᑎᑦ ᐊᑐᐃᓐᓇᐅᕙᓪᓗᑎᒃ ᐃᓐᓇᒻᒪᕆᓐᓄᑦ ᐊᒻᒪ ᐃᓅᓱᑦᑐᓄᑦ ᐱᔭᕆᐊᓕᓐᓄᑦ, ᐊᒻᒪ 
ᐃᓗᐊᖅᓴᐃᔨᓄᑦ. 
 
ᐊᑏᑐᖅ ᑕᒪᓐᓇ ᑲᔪᓯᒍᑎᒋᑦᓴᐃᓐᓇᕐᓂᐊᖅᐸᓯᐅᒃ ᓯᕗᓂᑦᓴᑎᓐᓂ. ᐱᕈᖅᐸᓪᓕᐊᕈᑎᒋᓗᒍᓗ 
ᖃᓂᒪᓐᓇᖅᑐᖃᓕᓐᓂᕈᓂ ᐃᓄᐃᑦ ᐅᐸᓗᖓᐃᖅᓯᒪᑦᑎᐊᕋᔭᖁᓪᓗᒋᑦ ᐅᓄᖅᑐᑦ ᑭᒃᑯᑦ ᐱᐅᓕᔭᐅᓂᐊᕐᒪᑕ 
ᐋᓐᓂᐊᖁᓇᒋᓪᓗ ᖃᓂᒪᓐᓇᐅᔪᒧᑦ. ᓂᕆᐅᑉᐳᖓ ᑖᑦᓱᒥᖓ ᑲᔪᓰᓐᓇᕐᓂᐊᖅᑐᑎᑦ ᓯᕗᓂᑦᑎᓂ, ᐊᒻᒪᓗ 
ᐱᓕᕆᕕᒌᓐᓇᕐᓗᒍ ᖃᓂᒪᕐᔪᐊᖅ ᐃᓄᐃᑦ ᐸᕐᓇᓯᒪᓂᐊᕐᒪᑕ ᑐᓴᐅᒪᑦᑎᐊᓂᖅᓴᐅᓗᑎᓪᓗ ᓱᔭᕆᐊᖃᕋᔭᕐᓂᑎᓐᓂᒃ 
ᓴᐳᔾᔭᐅᓯᒪᖁᓪᓗᖏᑦ ᓄᓇᓕᖅᐳᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐊᐱᖅᓲᑎᖃᕐᒪᖔ ᑐᓴᖏᓐᓇᒪ, ᒪᓕᑐᐃᓐᓇᕐᓗᒋᑦ ᑎᑎᖅᓯᒪᔭᒃᑲ, ᐃᕝᔭᕈᑕᐃᓚᒃ. 
 
ᐃᕝᔭᕈᑕᐃᓚᒃ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐱᒋᐊᖅᑎᑦᑎᔪᒪᕗᖓ ᐅᓂᒃᑳᓕᐅᖅᑕᐅᖁᓪᓗᒋᑦ ᐱᕙᓪᓕᐊᓂᐅᔪᐃᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐱᒋᐊᖅᑎᑦᑎᓯᒪᔪᖃᕐᒪᑦ ᓵᑦᑎᓐᓂ, ᑖᓐᓇᓗ ᐱᒋᐊᖅᑎᑕᐅᔪᖅ ᐊᐃᕙᔾᔪᑕᐅᔪᓐᓇᕋᓂ. 
ᓈᒻᒪᓴᖅᑐᐃᓐᓇᐅᔪᑦ ᐱᒋᐊᖅᑎᑕᒧᑦ. ᓈᒻᒪᓴᙱᑦᑐᑦ, ᐱᒋᐊᖅᑎᑕᐅᔪᖅ ᑲᔪᓯᔪᖅ. ᓇᖏᖅᓯᓂᐊᓯᕗᖓᓗ 
ᐅᓂᒃᑳᕆᐊᖅᑐᓐᓂᐊᕐᓗᒋᑦ ᐱᕙᓪᓕᐅᓂᐅᔪᐃᑦ. 
 
(ᑐᓵᔨ ᓄᖅᑲᖅᐳᖅ) ᖁᔭᓐᓇᒦᒍᒪᕙᕋ ᒥᓂᔅᑕ ᐱᓕᕆᔨᖏᓪᓗ. ᑕᑰᑎᖃᑎᒌᒃᑲᓐᓂᓛᕆᕗᒍᑦ ᖃᐅᑉᐸᑦ. 
 
>>ᑲᑎᒪᔨᕋᓛᑦ ᓄᖅᑲᐅᓯᓚᐅᖅᑐᑦ 19:54ᒥ ᐊᒻᒪ ᐱᒋᐊᒃᑲᓂᖅᐳᖅ 19:56-ᒥ 
 
ᐅᖃᖅᑎ (ᑐᓵᔨᒃᑯᑦ): ᐃᖏᓚᐅᕐᒥᒋᑦᓯ. ᐅᓪᓗᒥ ᑲᑎᒪᔾᔪᑎᒃᓴᓄᑦ, ᑲᑎᒪᔾᔪᑎᒃᓴᖅ 20, ᐅᓂᒃᑳᖏᑦ ᑲᑎᒪᔩᑦ 
ᑲᑎᒪᑐᐃᓐᓇᑎᓪᓗᒋᑦ. ᓇᑦᑎᖅ. 
 

ᑲᑎᒪᔾᔪᑎᔅᓴᖅ 20: ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ, ᑲᑎᒪᔨᓯ ᐃᓱᒪᖅᓱᖅᓯᐅᖅᓯᒪᒻᒪᑕ ᒪᓕᒐᒃᓴᒥᒃ 8 ᐊᒻᒪᓗ ᑮᓇᐅᔭᐃᑦ 
ᓇᓚᐅᒃᑖᖅᑕᐅᓯᒪᔪᖏᓐᓂᒃ ᐊᒻᒪᓗ ᐅᓂᒃᑳᕈᒪᓪᓗᑎᒃ. ᐅᖃᖅᑎ, ᐱᒋᐊᖅᑎᑦᑎᕗᖓ ᑖᒃᑯᐊ ᐅᓂᒃᑳᖏᑦ ᑲᑎᒪᔩᑦ  

ᑲᑎᒪᑐᐃᓐᓇᑎᓪᓗᒋᑦ ᐊᖏᖅᑕᐅᓗᑎᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐱᖁᔨᕗᖔᕈᑎᑕᖃᒻᒪᑦ ᐅᓂᒃᑳᕈᒪᓪᓗᑎᒃ ᐱᕙᓪᓕᐊᓂᕐᒥᒃ. ᐊᐃᑉᐱᖅᑕᐅᕙ ᐱᖁᔨᕗᖔᕈᑦ? 
ᐃᕝᔭᕈᑕᐃᓚᒃ. ᐱᒋᐊᖅᑎᑕᐅᔪᒧᑦ. ᓈᒻᒪᓴᖅᑐᑦ. ᓈᒻᒪᖏᑦᑐᑦ. ᓂᕈᐊᖏᑦᑐᑦ. ᐱᖁᔨᕗᖔᕈᑦ ᑲᔪᓯᕗᖅ. 
 
ᑲᑎᒪᔾᔪᑎᒃᓴᖅ 21. ᐱᖓᔪᐊᓂ ᐅᖃᐅᓕᒫᕐᓂᖅ ᒪᓕᒐᒃᓴᓂᒃ. ᑲᑎᒪᔾᔪᑎᒃᓴᖅ 22, ᐅᓪᓗᒥ ᑲᑎᒪᔾᔪᑎᒃᓴᐃᑦ, 
ᑎᑎᕋᖅᑎ. 
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ: ᖁᔭᓐᓇᒦᒃ, ᐅᖃᖅᑎ. ᖃᐅᑉᐸᒧᑦ ᑐᓴᕋᔅᓴᐃᑦ, ᑲᑎᒪᓂᖃᓛᖅᑐᑦ ᑲᑎᒪᔨᑐᐃᓐᓇᐃᑦ 10-ᔭᒥ ᐅᓪᓛᒃᑯᑦ 
ᓇᓄᖅ ᑲᑎᒪᕕᐊᓂ. 
 
ᐅᓪᓗᒥ ᑲᑎᒪᔾᔪᑎᒃᓴᐃᑦ ᐊᐃᑉᐱᖅ, ᒫᑦᓯ 15, 2005:  
 
1. ᑐᒃᓯᐊᕐᓂᖅᑐᒃᓯᐊᕐᓂᖅ 

2. ᒥᓂᔅᑕᐃᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑲᑎᒪᔨᕋᓛᓂᑦ ᐅᓂᒃᑳᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐃᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

• ᓴᖅᑭᑕᐅᔪᒃ ᑎᑎᖅᑲᒃ 52 – 2(2) 

• ᒪᓕᒐᒃᓴᖅ 8 

• ᒪᓕᒐᒃᓴᖅ 9 

• ᒪᓕᒐᒃᓴᖅ 10 

• ᒪᓕᒐᒃᓴᖅ 11 

• ᒪᓕᒐᒃᓴᖅ 12 

• ᒪᓕᒐᒃᓴᖅ 13 ᐊᒻᒪ 

• ᒪᓕᒐᒃᓴᖅ 14 

20. ᑲᑎᒪᔨᕋᓛ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

20. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᑲᑎᒪᔩᑦ ᓄᖅᑲᖓᓂᐊᓯᔪᑦ ᓇᒡᒐᔾᔭᐅᓕᖅᑭᒧᑦ, ᒫᑦᓯ 15, 2005 1:30-ᒥ ᐅᓐᓄᓴᒃᑯᑦ. 
 
ᐃᕐᓱᖅᑎ. 
 
>>ᑲᑎᒪᔪᑦ ᓄᖅᑲᖅᑐᑦ 19:59-ᒥ 
 
 
 
 
 



 

 

 


